
	ЗЭВСЭГ НЭГТЭЙ НӨХӨД - 1

	(ЗЭВСЭГ НЭГТЭЙ НӨХӨД романы 1-8-р бүлэг)

	 

	“М. А. Х. Цэргийн улс төрийн хэлтэс”, “Цэргийн хэвлэл” Улаанбаатар хотноо 1954 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Халх голын байлдааны 15 жилийн ойд зориулав. 

	 

	“ТОВАРИЩИ ПО ОРУЖИЮ”

	 

	Орчуулсан Д. Жамсран, Жодов

	 


НЭГДҮГЭЭР БҮЛЭГ

	Монгол нутагт хямарган хаврын нар жаргаж солонголсон туяаны дээд хэсэг нь нил хар, доошлон хөх ногоон шар өнгөтэй болсоор хамгийн доод тал нь хурц хүрэн болж газар луу шингэсэн мэт байлаа. Нарны шингэлтийн байдлаас үзвэл маргааш нь салхитай баймаар боловч одоохондоо чив чимээгүй, хөдөө нутгийн өвс ногоо анир тайван байв. Хотын захын байшингаас эхэлсэн хөдөө уудам тал тэнгэрийн хаяанд хүрээд далд орсон байв. Энд сүндэрлэсэн өндөрлөг юм ганц ч байгаагүй болохоор энэ тал хэр хол үргэлжилж, хаа дууссаныг төсөөлж мэдэх аргагүй билээ. 

	Хотын захад байдаг ганц байшинд шуудангийн газар байв. Ахмад Климович, Бобруйск хотод суудаг хадам эхдээ сар бүрийн арван таванд мөнгө гуйвуулдаг байсан тул шуудан дээр очиж мөнгөө гуйвуулаад хадам эх болон Москва хотоос саяхан ирсэн хоёр захидлыг аваад дор нь задалж уншингуут, майн нэгнийг тохиолдуулан баяр хүргэсэн хариу ил захидал хоёрыг бичиж явуулав. 

	Тэгээд Климович шуудангийн бүгчим бяцхан байшингаас гарч, нар жаргаж байгааг харж хэдэн минут зогсов. Шуудангийн байшингийн ар талын битүү шавар хана нь хот, хөдөө хоёрын үндсэн ганц зааг нь болж байв. Энэ байшингаас цаашлан мод цэцэрлэг ч үгүй, ногоо тарианы газар ч үгүй, засмал дардан зам ч гүй шууд л мөхс өвстэй тэгш тал үргэлжилж байв. 

	Климович, хөдөө тал, нарны шингэлтийг ширтэн харж, Монголд ирээд хоёр жил болж байгаа хүн дассан баймаар энэ байдлыг ингэж тасралтгүй ширтэн байгаадаа гайхан байв. Яагаад ч юм бүү мэд, нарны шингэлтийн хүрэн улаан туяа, чив чимээгүй байгаа хөдөө талын байдлыг өнөөдөр ингэж ажиглаж байтал, удахгүй дайн болох шүү гэсэн бодол төржээ. Ингэж л эхэлнэ дээ гэж Климович хэлэв. 

	"Эхэлнэ” гэдэг нь дайн эхлэхийг хэлсэн байжээ. Яагаад чухам өнөөдөр, нар жаргаж байгааг харсаар, дайны тухай бодов би? гэдэг өөрийнхөө асуултад Климович өөрөө олигтой хариулж чадахгүй сэн болов уу. 

	Зөвлөлтийн танкны бригад, Монголын морьт дивизийн штаб ба хуягт дивизионтай нь хамт хоёр дахь жилээ байрлаж байсан энэ Монгол хот бол Климович албаа хааж байсан Чита хот буюу түүнээс түрүүнд байсан Бобруйск, Проскуров хотуудтай огт төсөөгүй юм шиг байлаа. Энэ хот бол Дорнод Монголын хязгаарлашгүй өргөн говьд оршиж байв. Энэ хотоос гарсан гурван замын нэг дардан сайн зам баруун зүг Улаанбаатар луу, нөгөө нь зүүн хойд зүг рүү чиглэж Зөвлөлтийн хилд ойртсоор таван зуун километрийн тэнд Борзийн станцын ойролцоогуур Зөвлөлтийн хилийг хайчилж өнгөрөх бөгөөд хөл цөөнтэй хөдөө талд бараг ажиглагдамгүй гурав дахь зам нь дорно зүг, Манжийн хил рүү чиглэсэн байв. 

	Тэр хотоос холгүй, хүйтэн устай хурдан урсгалтай Хэрлэн гол урсан өнгөрч дорно зүгт Манжийн хилийг гэтлэн Далай нуурт цутгадаг байна. Хотын бүх байшингууд нь дан бөгөөд хөдөө талд сүндэрлэж харагдах нь тун ялимгүй учир, тав—зургаан километрийн тэртээгээс зөвхөн л радиостанцын багана мод харагдах билээ. Хотод танкны бригадын штаб, клуб, хуарангаас гадна дарга нар гэр бүлтэйгээ хамт суудаг хөрмөд байшин, Монгол дивизийн штабын хэдэн байр, Монголын энгийн байгууллагуудын хэд хэдэн байшин, Монгол хоршооны хоёр дэлгүүр, кино гардаг урт шавар байшин байв. Байшингуудын ихэнхийг нь шохойдоогүй, зөвхөн л шав шар шавраар шавсан байв. Гэвч сүүлийн жил Монголчууд хэд хэдэн шинэ дан байшин, клуб зэргийг тоосгоор барьсан бөгөөд бас ахлах дарга нарын байр — гурван байшинг тоосгоор барьж байв. Байшингуудыг тойрон дотроо төмөр зуухтай дулаан том Монгол гэрүүд овооролдож хот болж байв. Улаанбаатар шиг хоёр гурван давхар байшин, засмал зам, шулуун гудамжгүй Монголын жижигхэн хотуудад л ийм олон гэр байдаг. 

	Монгол улсад гэнэт дайран довтолж, Улаанбаатарыг түргэн эзэлж аваад төрийн эргэлт хийж, Манжид байгуулсан эзэн хаан Пу—И тэргүүтэй хаант улсын нэг адил хаант засгийг Монголд байгуулахаар япончууд төлөвлөж байсан хугацаанаас долоо хоногийн өмнө 1937 оны есдүгээр сарын эхээр Зөвлөлтийн танкны бригадыг Чита хотын тэндээс Монголд ирүүлсэн байжээ. 

	Монголын засгийн газар, Япончуудын төлөвлөгөөний тухай мэдээ хүлээж аваад, харилцан туслалцах гэрээний ёсоор Монголын нутагт улаан армийн цэргүүдийг ирүүлэхийг Зөвлөлт засгийн газарт хүссэн билээ. Тэр үед, Японы довтолгоог няцаахаар Монголд ирсэн Зөвлөлтийн цэргийн ангиудын нэг нь Климович алба хааж байгаа танкны бригад байжээ. Япончууд тэр үед довтолгоо хийж чадсангүй, учир нь тэр Зөвлөлтийн цэрэгтэй тулгарна гэж бодоогүй, зөвхөн л Монголын армитай байлдахаар төлөвлөж байжээ. Ингээд Зөвлөлтийн цэрэг Монголд ирж, байдал өөр болоход Япончууд хүчээ бага гэж үзээд жил өнгөрсний дараа 1938 онд Хасан нуурын тэртээ, Владивосток хотын дэргэд хүчээ үзэлцэх гэж оролдсон билээ. 

	Энэ 1939 оны зун юу болохыг урьдчилж хэлэхэд хэцүү байлаа. Юу ч гэсэн танкны бригад бүтэн хагас жилийн турш ямагт бэлэн бэлтгэлтэй байсан бөгөөд хэзээ ч гэсэн, хаа ч гэсэн хөдлөхөд бэлэн байв. 

	Өнгөрсөн онд дарга нарын амралт өгөөгүй бөгөөд энэ жил ч өгөхгүй баймаар төлөвтэй байв. Хилийн хайчин морьт цэргүүдийг буюу мал тууж аваачих жижиг будилааныг тоолохгүй бол хил дээр төлөв тайван байсан билээ. Гэвч энэ тайван байдалд санаа амарч болохгүй байсан юм. 

	Климович, өөрт нь саяхан төрсөн бодлыг замхруулах гэж, энэ зун тайван сайхан байвал намар тийш амралтаа аваад эхнэртээ ам алдсан ёсоор Москва хот руу явах элдэв бололцоог эргэцүүлэн бодож гудамж уруудан алхалж явав. 

	Суудаг байр хүртэл нь хоёр километр илүү байсан тул Климович яаран, ердийн нямбай алхмаараа алхаж явлаа. Үдшийн бүрэнхий улам түргэсэж, харанхуй болж байсан бөгөөд Климович бодож үзсэн чинь (Ер нь Климович ямагт нямбай нарийн боддог хүн юм) карманы дэнлүүний зай нь юу юугүй дуусах байв. Климович нарны шингэлтийг харж цаг дэмий өнгөрүүлсэндээ уцаарлаж, хоёр хэсэг байшин өнгөртөл тас харанхуй болов. Монгол гэрүүд харанхуйд замхарч зөвхөн шавардсан байшингууд хааяа бараантаж байв. Климович дэнлүүгээ асаав. Дэнлүүний гэрэл, юм мөрдөн өмнө нь гүйж яваа нохой шиг, Климовичийн өмнөхөн сүүмэлзэж байв. Климович байшиндаа хүрч амжаагүй байтал дэнлүүний нь зай дуусчхав. Дэнлүүний гэрэл муудсаар унтрахын өмнө Климович цагаа гэрэлтүүлж үзэхэд оройн найман цаг болж байв. Гэртээ оролгүй шууд шуудан руу явсан юм. Хадам эхдээ гуйвуулсан мөнгийг маргааш ч гуйвуулж болох байсан юм гэж эхнэр Люба нь лав уцаарлана гэж Климович бодоод, ер нь цалингаа аваад гэртээ тооцоо хийж байхгүйн тул мөнгөө дор нь гуйвуулснаа ч байтугай, гуйвуулсан мөнгөний ч тухай эхнэртээ хэлэхгүй байхаар шийдвэрлээд алхаж явтал, 

	— Нөхөр ахмад, сайн байна уу? гэж ард нь хүн дугараад дэнлүүний гэрэл хөл дор нь тусав. Климович эргэж харвал, хойноос нь гүйцэж ирсэн хүн Монголын хуягт дивизионы дарга Даваажав байлаа. 

	— Ийм орой хаачих нь вэ? гэж Климович асуув. 

	— Мэдэхгүй, штабаас дөнгөж гэртээ ирсэн чинь дахиад дуудлаа гэж Даваажав хариулаад, — Та хаанаас хаачиж явна? гэж асуув. 

	— Шуудан дээр очоод харьж явна гэж Климович хариулав. 

	— Захидал аваа юу? Эсвэл танайхан одоо хүртэл л бичиж амжихгүй байна уу? гэж орос хэл сайн мэддэгээ Даваажав ямагт өчүүхэн төдий гайхуулдаг зангаараа асуугаад Климовичийг хүндэтгэсэн байдалтайгаар замыг нь гэрэлтүүлэв. 

	— Захидал удаан ирэх юм даа гээд, — Москвагаас явуулсан захидлыг арван хоёр дахь хоногт, Бобруйскаас явуулсан захидлыг яагаад ч тэр юм, харин хоёр дахь өдөр нь хүлээж авлаа гэж Климович ярив. 

	— Хол юм даа. Та уйдаж байна уу? гэж Даваажав асуув. 

	— Уйдах зав алга. Сарычев маань уйдах зав гаргахгүй байна шүү гээч танкны бригадын дарга Сарычев, Даваажавын хуягт дивизионтай хамтарч 3 өдөр сургууль хийснийг санаад, 

	— Та ч гэсэн үүнийг саяхан мэд ээ биз дээ? гэж Климович асуув. 

	— Нөхөр Сарычев тун бэрх хүн шүү, тун бэрх хүн, хэнийг ч зүгээр байлгахгүй хүн гэж Даваажав их магтан гайхаж өгүүлэв. 

	— Чухам даа, гэж Климович хэлэв. 

	Климовичийн рот буудлагад онц сайн байсан боловч, өнөөдрийн буудлагад гуравдугаар салааны дарга дэслэгч Овчинников ганцаараа муу буудсанаас болж бригадын дарга Сарычев, Климовичийн суманг “Дунд” гэж дүгнэснийг бодоод Климович санаа алдав. Климович, энэ “дундын” тухай бодсоноо, хамт явуулсан сургуульд Монгол дивизион Сарычеваас “Сайн” гэдэг дүн авсныг санаад энэ тухай Даваажавт дахиж нэг хэлбэл тааламжтай байх болов уу гэж бодов. 

	Климович, хүний амархан уурладаг явдлыг дутагдал гэж үздэг боловч, иймэрхүү зантай Даваажав бол сайн залуу тул өөрт нь сайн юм дурсаж сэтгэл санаанд нь аятай тааламжтай болговол зүйтэй гэж бодов. Тэгээд Климович, 

	— Таны дивизион “Сайн” дүн авсан шүү дээ? гэж асуув. 

	— Тийм, “Сайн” дүн авсан, гээд харанхуйд Даваажавын инээмсэглэхийг Климович ажиглав. 

	— Сарычев чин үнэнчээр ингэж дүгнэснийг анхааралтай. Сарычев шударга хүн, хамтарч сургуулилсан гэж элдэв хөнгөлөлт хийхгүй хүн. Нэгний л “Сайн” гэж дүгнэсэн бол хөлс хөдөлмөрөөр олсон дүн юм гэж Климович хэлэхэд, 

	— Нөхөр Сарычев хөнгөлөлт хийж биднийг гомдооно гэж би хэзээ ч бодохгүй сэн. Бид дунд дүн авах байсан бол Сарычев дунд л гэж дүгнэх хүн гэж Даваажав бахдан хэлэв. 

	Климович, өнөөдрийнхөө буудлагыг дахин санаж, 

	— Чухам даа, гээд санаа алдав. 

	— Та тэгээд уйдахгүй байна гэнэ үү дээ гэж Даваажав эхний ярианд оров. Өнгөрсөн сургуулийн тухай дурсаж ярилцах нь Даваажавт тааламжтай байсан боловч, даруу зантай хүн тул энэ тухай үргэлжлүүлж ярьсангүй. 

	— Танайд мод бага байна, гэж Климович гэнэт эхлээд, — Та нар тарих нь ч яасан юм бэ дээ. Ой ч үгүй, цэцэрлэг ч үгүй болохоор заримдаа уйтгарлах л юм гэв. Климович энд цэргийн алба хааж байхдаа өөрөө ажиглахгүй байлаа ч гэсэн нутгаа санаж байсан бөгөөд ялангуяа эргэн тойрон хэдэн зуун мод газар ой модгүй байсан тул ой модыг их санаж байлаа. Климович гэнэт яриа тасалж, 

	— Та битгий гомдоорой, би арай хэтрүүлчих шиг боллоо. Би беларусь хүн, би модонд өсөж дассан ойн хүн болохоор ой модоо санадаг юм. Ер нь газар газрын хүн нутаг газартаа элэгсэг байдаг шүү дээ гэв. 

	Даваажав уурлаж гомдсон ч гүй, зөвхөн “Сайн хүн” гэдэг үгийг бодож инээмсэглээд, 

	— Би талын хүн, тал нутагт дуртай. Өөдөө харахад тэнгэр л харагдаж байвал баярладаг гэв. 

	— Нээрэн ч тийм байх, хуягт машиныхаа дээд тагийг та хаах дургүй юм шиг билээ, гээд Климович инээмсэглэв. 

	— Байлдаанд ч хаана. Одоо сургуулийн цагт цэвэр агаар амьсгалж авъя гэж Даваажав хэлэв. 

	— Үнэнийг хэлэхэд энэ чинь дэмий хэрэг. Би сургууль хийхдээ машиныхаа тагийг бараг онгойлгодоггүй, бүгчим агаар, бензин, дарь хүхрийн утаанд биеэ дасгахыг боддог. Байлдаанд бол сургууль хийдгийн адил гурав дөрөвхөн сум буудаад орхих биш, байдаг бүх сумаа зарцуулах болно шүү дээ гэж Климович хэлэв. 

	Ингэж ярилцаж явсаар тэд бяцхан байшинд хүрэв. Энэ байшингийн хоёр тасалгааны нэгэнд Климович, нөгөөд нь саперын ротын улс төрийн удирдагч Русаков хоёр хөршлөн суудаг байжээ. 

	— Баяртай! гээд Даваажав, Климовичийн гарыг чанга атгаж түүний зөвлөгөөг хүлээж авснаа мэдэгдэв. 

	Климовичийн охин Мая, хулдаасан бүтээлэгтэй ширээний ард хүүхдийн өндөр сандал дээр суугаад, ээж нь халбагадан өгч байгаа сүүтэй шингэн будааг идэлгүй хариу үлээж суулаа. Тэр охинд будаа идсэнээс буцааж үлээж суух нь тааламжтай байжээ. 

	Мая (Нэгдүгээрт, охин нь өнгөрсөн оны майгаар төрсөн бөгөөд хоёрдугаарт, хувьсгалын дараа бий болсон энэ нэрийг Климович өөрөө хүүхдийн цэцэрлэгт байхаасаа эхлэн талархаж үздэг байсан тул охиноо Мая гэж нэрлэжээ) Аавыгаа хармагц, сүүтэй будаагаа үлээхээ больж, эцэг нь “Аав” гэж ойлгодог, эх нь “Ээж” гэж ойлгодог анхны ганц үгээ хэлэв. Хэрэв эмэг эх Анна Семёновна нь Бобруйск хотод үлдээгүй бол түүнийг бас л энэ ганц үгээрээ нэрлэх байсан биз. 

	Климович, цэвэрхэн хуссан толгойгоосоо малгайгаа аваад инээмсэглэв. Климович, өөрийн нь таньдаггүй хүн гайхмаар сайхан инээмсэглэдэг билээ. Үнэндээ, Климовичийн эгц шулуун харцтай нүдтэй, тэгш зуумал амтай, шанаагаараа овгор бөгөөд улаан зэсийн өнгөтэй, наранд борлосон нүүр нь инээмсэглэх газаргүй юм шиг байв. 

	Климович, цамцныхаа захын товчийг тайлаад сандал дээр сууж инээмсэглэхэд, өнөөдөр лав ядарсан байна. Бас нэг зүйлд санаа зовж, тэгээд энэ тэр юмны тухай хүүрнэх нь гэдгийг эхнэр нь ойлгов. Хүнээс юм нуудаггүй боловч бодсоныгоо ярихаас өмнө удаан боддог, үг цөөнтэй тийм хүний дэргэд нэлээд хэдэн жил хамт амьдрах юм бол аргагүй тэр хүний занг бусдаас илүү сайн мэддэг болж, нүүрийг нь хараад бодсоныг нь ойлгодог болох юм. 

	Климович бол шулуун шударга сэтгэлтэй, бодсоноо нууж дардаггүй, инээмсэглэх цагт инээдээ боож чаддаггүй боловч дэмий хоосон инээмсэглэхгүй хүн билээ. Климовичийн бодлыг нүүрийг нь харахад ойлгомоор байдаг тул Климович хүнтэй ярих дургүй байгаа бол мөн л нүүрийн нь байдалд ил тод тодорсон байдаг. Харин энэ удаа Климовичийн царайг харвал ямар нэг чухал юмны тухай ярихыг тэсгэлгүй хүсэж байгаа нь ил байлаа. 

	Любовь Василеевна, охиноо сугадаж өргөөд уруулд нь наалдсан будааг арчиж, 

	— За, явж унтъя, амгалан нойрсоорой, аав! гээд охиноо тэвэрч, нөхрийнхөө дэргэд түр суухад Мая халуун уруулаа аавынхаа хүйтэн хатуу хацарт эв хавгүй хүргэв. 

	Климович инээмсэглээд, богинохон авсан хумстай, наранд борлосон гараараа охиныхоо гялтганасан үсийг аяархан илээд явуулав. Тэгээд Климович цамцныхаа бас нэг товчийг тайлж, өнөөдөр бага зэрэг харласан захны даавууг хялайн хараад, эхнэр нь хүүхдээ унтуулж байх завсар ширээн дээрх сониноос авч үзэв. 

	Төвийн сонин (Климович “Правда", “Красная звезда” хоёр сонин захиалдаг байв). Гурван долоо хоног буюу заримдаа бүтэн сараар хожимдож ирдэг байв. Климовичийн одоо үзэж суугаа сонины сүүлчийн дугаарууд нь гуравдугаар сарын эцсийн дугаарууд байжээ. Гитлер саяхан Чехословакийг эзлэн авсан тухай ба Дорно зүгийг бодвол баруун зүгт дайны аюул улам ойртсоор байгаа тухай гарчиг сонин дүүрэн байлаа. Чехословакийг нэгэнт эзэлсэн болохоор дайны аюул Зөвлөлтийн баруун хилд ойртож, хилийн багана, комендантын газар, хилчид коменец-Подольск, Волочиск, Проскуров зэрэг Климовичийн мэдэх хязгаарын том жижиг хот руу тулж ирсэн байв. 

	Дайн бол Климович шиг цэргийн хүнийг амьдралын нь турш бэлтгүүлсэн бөгөөд хэзээ болох нь мэдэгдэхгүй шалгалт байв. Климович бүх хүч чадвараа хянамгай бөгөөд хатуу үнэлэлт үзэхэд тэдгээрийг зөвхөн дайны л үед бүрэн шавхаж чадна гэдгээ мэдэж байсан бөгөөд харин дайны эхлэлтийг хойшлуулах бололцоо улам бага болсоор байгаа нь баярлах зүйл биш байв. Эхнэр нь охиноо унтуулаад Климовичийн дэргэд ирж суухад түүний царай нь хааяа хурц болсон байв. 

	— Бие чинь зүгээр үү, Костя? Юу болоо вэ? гэж эхнэр нь асуув. Климович оршил болгож юм ярьсангүй шууд эхлэн, 

	— Өнөөдөр хөдөлгөөнт бай буудах сургууль дээр Овчинников “Муу” авлаа. Түүнээс болж салаа нь “Муу” аваад рот маань арай чамай “Дунд” авлаа. Харахгүй юу, Овчинниковыг! хөөрхий гэж эхнэр нь төрөх юм гэнэ! гэтэл эхнэр нь, 

	— Нээрэн тийм шүү дээ, эхнэр нь төрөх гэж байгаа гэв. 

	— Тэгэх тутмаа дэмий гэж хэлээд Климович дуугүй болов. Нэмж юм хэлэх болов уу гэж эхнэр нь хүлээсэн чинь Климович дугарсангүй. Тэгж байснаа, 

	— Чи юу гэж инээмсэглээд байгаа юм? гэж нээрэн ч инээмсэглэж байсан эхнэр лүүгээ гэнэт эргэж хараад, — Юм ойлгоогүй мөртөө инээмсэглээд суух гэв. 

	— Би юу ойлгохгүй байна, Костя? гэж хүүхэн нь бас инээмсэглэсээр л асуув. 

	— Хүүхэд төрүүлснээр бүх хэрэг дуусаж байгаа юм биш, төрүүлсэн хүүхдээ бас хамгаалах хэрэгтэй байдгийг Люба чи ойлгоогүй байна гэж Климович ууртайхан хэлснээ, — Харин Овчинников шиг хүмүүс... гээд уурлаж яриагаа таслав. 

	— Овчинниковын эхнэр нэгэнт төрөх тасагт очоод байгаа болохоор хүүхдээ гаргахгүй байя ч гэсэн хожимдож гэж Люба тоглосон ч юм шиг, үнэхээр ч юм шиг хэлэв. 

	— Ёстой л хожимдож доо. Харин чи бас л ойлгоогүй байна гэж хэлээд Климович босож тасалгаа дундуураа алхлав. 

	— Би юуг нь бас ойлгохгүй, Костя? гэж Люба дахин лавлан асуув. Климович чухам юу хэлэх гэж болсныг Люба мэдсэн боловч өөрөөр нь хэлүүлэх гэж боджээ. 

	— Овчинников өнөөдөр муу буудаж бүх ротоо баллаж байхад эхнэр нь төрөх гэж байгаа энэ хоёрын хоорондын холбоог чи ойлгоогүй байна гэж хэлээд Климович ширээнээс хэсэг сонин авснаа буцаагаад шидэв. 

	— Чи өнөөдөр ядарч гэж Люба хэлэв. 

	— Ядрах ямар хамаатай юм бэ? Би ядарсандаа ярьж байгаа юм гэж үү? 

	— Үгүй чи ядарсандаа ч ярьж байгаа юм биш. Ямар учраас ярьж байгааг чинь би сайн ойлгож байна. Харин чи өнөөдөр ядарч гэж би хэлж байна. Энэ буруу гэж үү? гэж Люба ердийн яриагаараа намуухан тайван хэлэв. 

	— Бага зэрэг ядарсан гэж Климович муу юм хийчхээд буруугаа хүлээж байгаа царайтай болж хэлэв. 

	— Хоногт зургаахан цаг унтдаг чинь бага байна. Үдийн хоолны дараа ирж унтаж байх хэрэгтэй гэж Люба хэлэхэд

	— Би завгүй болохоор үдийн хоолны дараа унтаж байх бололцоогүйг чи мэднэ шүү дээ? Мэдэх үү? Үгүй юу? гэж Климович асуув. 

	— Мэднэ гэж Люба хариулав. 

	— Тэгээд би яах юм бэ? гэж Климович асуухад, 

	— Чи ханатлаа унтаж байгаасай гэж би бодох юм гээд Люба инээмсэглэв. Хэсэг зуур Люба дуугүй байснаа, 

	— Чи штабт хооллосны чинь ч мэдэж байна. Одоо хоол идэх дургүй байгааг чинь ч бас мэдэж байна гэв. 

	— Чи бүгдийг мэддэг байж гэж Климович хэлээд эхнэр лүүгээ хялайн харж, нээрэн ч эхнэр нь өөрийн нь тухай бүгдийг ямагт мэддэг гэж бодов. 

	— Харин чи цай уух бол уу, үгүй бол уу? Үүнийг л би мэдэхгүй байна гэж Люба хэлэв. 

	— Ууя гэж Климович хэлэхэд Люба байрныхаа ерөнхий коридорт оров. Энд гал зуух байсан бөгөөд бас хаалганы эсрэг ширээн дээр керосиноор асдаг примус байлаа. Климович хагас цагийн зав гаргаж ирэхэд нь пийшин галлаж байхын оронд энэ примусыг асааж хоолыг нь халааж өгдөг байжээ. Климович ганцаараа үлдээд өнөөдөр хүлээж авсан захидлаа цамцны карманаас гаргаж ирэв. Климович өөрөө цөөхөн хүнд захидал бичдэг байсан тул өөрт нь ч мөн цөөхөн хүн бичдэг байжээ. Климовичид захидал бичдэг хүмүүс нь түүний хуучин танил хоёр гурван хүн байсны дотор Климовичийн өсөж бойжсон хүүхдийн цэцэрлэгийн эрхлэгч Роза Соломонова, Климовичтай хамт дунд сургуульд суралцаж байгаад түүний нэг адил 8 дугаар ангиас гарч цэргийн сургуульд ороод одоо Фрунзийн нэрэмжит Академи төгссөн ахмад Артемьев хоёр байв. Өнөөдөр Москвагаас ирсэн захидал бол Артемьевын явуулсан захидал байжээ. “Академи төгсөөд Алс дорнодод очих сон гэж Артемьев бичсэнийг Климович дахиж уншаад алсдаа уулзах ч болов уу гэж бодлоо. Артемьев одоо Академи төгсөөд намайг гүйцэв. Хамт сургуульд сурч байхдаа намайг гүйцнэ гэж хэн бодох билээ?” гэж Климович бодов. 

	Климович сургуульд суралцаж байхдаа Артемьевыг сайн залуу, гэвч дугуйчин гэж үздэг байжээ. Артемьев, дугуйгаар явах, хөл бөмбөг тоглох гэж хичээл тасалдаг байснаар барахгүй, нэг хичээлдээ “Онц", нөгөө хичээлдээ “Муу” авч унаж тусаж явсан бөгөөд ирээдүйн талаар тогтворгүй үзэлтэй ("Эрдэмтэн байгаад энгийн нэг ажилчин болсон ч яах вэ” гэж ярьдаг байсан тул түүнийг Климович “Дугуйчин") гэдэг байжээ. 

	Тэр үед Климович өөрөө хичээлээ огт тасалдаггүй, бүх хичээлдээ дандаа “Сайн” авдаг байснаараа Артемьеваас тас өөр хүн байсан бөгөөд тавдугаар ангид суралцаж байхдаа заавал цэргийн албан хаагч л болно гэж шийдсэн байжээ. 

	Гурван жилийн өмнө Климович Москвад ирээд Артемьевынд санамсаргүй орсон чинь Артемьев түүнийг ах шигээ хүлээж аваад гэртээ бүтэн долоо хоног байлгасан тэр цагаас эхлэн тэр хоёр жинхэнэ ёсоор үерхдэг болсон байжээ. Тэр үед Климович дөнгөж саяхан Любатай гэрлэсэн учир шинээр томилогдсон газар луу ганцаараа очиж явсан билээ. Өөр ажилд томилогдсон учир эхнэрээсээ түр хагацаад хоёр хоносны дараа Климович гэнэт уйтгарлаж эхэлсэн тул Артемьевтай нөхөрлөхдөө маш баяртай байжээ. 

	Артемьев хүнтэй сайхан нөхөрлөдгийг Климович сургуульд хамт байсан цагаасаа мэддэг байсан бөгөөд харин Артемьев наргиантай хэвээрээ боловч өнгөрсөн жилүүдэд их засарч, цэргийн хэргийг сайн мэдэгч суурьтай сайн дарга болсон нь гайхалтай байв. 

	Амьдралдаа хэний ч ачийг хариулахгүй байж үзээгүй Климович, Артемьевын нөхөрлөлд шууд итгэж, амьдралынхаа гол хэсэг болсон цэргийн алба амьдралыг Артемьев чин сэтгэлээсээ сонирхож байгаа учраас тэднийд бүтэн долоо хоног өнгөрөөжээ. Климович өөрөө ч Артемьевын ажилд нөхөрсөг оролцож, түүний суралцаж байгаа академийн тухай олон дахин асууж лавласаар байсан бөгөөд, “Говийн нөхцөл байдалд буудлагын рот хийсэн маршийн туршлагаас” гэсэн жижиг өгүүллийг Артемьев бичиж “Военный Вестник” сэтгүүлд хэвлүүлээд их л баярлаж байсан тул Климович тэр өгүүллийг нь уншиж Артемьевыг магтжээ. Климович Чита хотын орчим дахь цэргийн жижигхэн хотод ирээд Любаг Москвад ирэхэд нь туслаарай гэж Артемьеваас хүссэн захидал явуулав. Талархаж үздэггүй хүнээсээ тусламж огт гуйдаггүй Климович Артемьеваас ингэж хүссэн нь түүнд гүн итгэж байгаагийн илрэл мөн юм. 

	Люба Москвад ирэхэд Артемьев 3 хоногийн хээрийн сургуульд явсан учир эцэг эх нь Любаг хүлээн авч гэртээ байрлуулаад аар саар юм худалдаж авахад нь туслалцаж, хугацаанаас нь нэг хоног хэтрүүлээд Любаг өөрсдөө гаргаж өгчээ. Ингэсэн явдалд Климович маш их баярлаж, тэр үеэс эхлэн Артемьевт захидал явуулах бүрдээ эцэг эх хоёрт нь баяр хүргэдэг болжээ. 

	Артемьев хагас жилийн турш Климовичид захидал ирүүлэхгүй байсаар саяхан ирүүлсэн захидлынхаа төгсгөлд эцэг минь нас барав гэсэн байлаа. Юманд бага зовдог Артемьев эцэг минь нас барав гэж бичсэнийг өнчин өссөн Климович уншихад энэ тухай даанч товчхон бичсэн мэт санагдсан ажээ. 

	— Өнөөдөр Артемьеваас захидал ирлээ гэж Климович, Любаг орж ирэхэд нь хэлэв. 

	— Яасан хожид ирэх юм. Чи шуудан дээр оч оо юу? гэж Люба асуув. Өнгөрсөн удаа Климович шуудан дээр очоод ирэхэд нь Люба загнасныг бодож одоо загнавал юу хариулахаа бэлтгэсэн боловч тэр удаа Климович гомдсоныг санаж Люба түүнийг загнасангүй. 

	— Юу гэж бич ээ вэ? гэж Люба асуухад, 

	— Академиа төгсөж байгаа гэнэ. Алс дорнодод ирэх хүсэлтэй гэнэ. Бид уулзах ч магадгүй гэж Климович хариулав. 

	Люба, Климовичийн араар өнгөрч, номын тавиурын дээд өрөөнд жаазгүй байсан хоёр фото зургийг очиж харав. Нэг нь, Климович наймдугаар ангид байхдаа хэдэн нөхөдтэйгөө хамт сургуулийн хашаанд нурууныхаа өндөр намаар жагсаж авхуулсан зураг байв. Баруун талаас хоёр дахь нь Артемьев байжээ. Артемьев, хүүхэд гэхэд арай өтгөн бөгөөд ялимгүй буржгар гэмээр үстэй, зүүн захад зогсож байгаа Климович машинаар авхуулсан үстэй жижигхэн биетэй, гараа кармандаа эв хавгүй хийгээд сүрхий догшин байдалтай ширтэн зогсож байв. Люба, зургийг харсаар, 

	— Үгүй чи ямар хачин байгаа вэ, бид сүүлчийнхээ долоодугаар ангийг төгсгөхөд авхуулсан зураг надад даанч үлдсэнгүй гэж хэлэв. 

	— Яагаад тэр вэ гэж Климович асуугаад эргэж харав. 

	— Бидний зургийг аваад бүгдийг нь жаазанд хийчхээд гурав, гурван рубль төл гэсэн юм. Надад мөнгө ч байгаагүй, ээж ч мөнгө өгсөнгүй. Тэгээд би сүүлд мөнгө олоод ирсэн чинь зураг маань алга болчихсон байв. Уул нь дэмий юм болсон гэж Люба гомдолтойхон хэлээд Климович зураг руу харав. Өөрийнхөө зургийг нөхөртөө үзүүлэх сэн гэж бодоод гэнэт Люба, Климовичийн зургийг дахин хараад, энэ туранхайвтар жаал маань гурван жилийн өмнө өөртэй нь учирсан Климович мөн гэж үү, гурван жилийн өмнө яг л одоогийнхтойгоо адил өргөн цээжтэй, эрс шийдэмгий боловсон “сайхан зантай, цэргийн формоос өөр хувцас огт зохимжгүй байсан аа гэж бодов. 

	Климович, Артемьевын эцэг нас барсан тухай Любад хэлэх гэснээ дороо болив. Любагийн ээж нь хэдий өндөр нас хүрээгүй боловч охиноосоо саланги, тэгээд бас алс хол суудаг байжээ. 

	— Бас Анна Семёновнагаас захидал ирсэн, май унш гэж Климович хэлэв. 

	Люба, Климовичийн урдаас харж суугаад, тэр захидлыг бичсэн хүн үргэлж уруулаа жимийж байгаад бичсэн юм шиг маш нарийхан бөгөөд юун нямбай бичсэн захидал вэ гэж түргэхэн уншив. 

	Любагийн ээж Анна Семёновна уруулаа жимийх дуртай бөгөөд өөрийг нь хайрлах үзэх хүн ер алга, мөнгө багатай байна, юм үнэтэй байна, элдэв хүмүүс өөртэй нь муу хандаж харилцаж байна. Энэ тэр гэж садан төрөл, айл хөрш, таних хүмүүсийн ажил хэргийн чанартай тодорхойлон тоочиж, жимийсэн уруулаа ялимгүй нээж ярьдаг билээ. Анна Семёновна үргэлж “Өөрийнхөө ашгийг боддог” гэж өөрөө ярьдаг бөгөөд уулаасаа харамчхан хүн билээ. Бобруйск хотын станцад цахилгаан утас нэвтрүүлэгчээр ажиллаж байгаад зуурд нас барсан эцэгтээ Люба их хайртай байсан бөгөөд харин бага наснаасаа эхлээд эхээ бараг хайрлаж үздэггүй байжээ. Эцэг нь амьд байхад эх нь огт ажиллаж байгаагүй, эцэг нь нас барснаас хойш ч эх нь дөч хүрээгүй мөртөө ажилд орсонгүй, тэгээд нөхрийнхөө хувьд оногдох өчүүхэн тэтгэврээс гадна, нөхрийн нь ах Киев хотод “Том албанд“сууж байсан тул түүнээс сар бүр мөнгө авдаг байв. Бас өөрийнхөө ба нөхрийнхөө элдэв төрөл саданд хааяа хааяа урт бөгөөд гомдол мэдүүлсэн захидал бичиж тэднээс заримдаа ч мөнгө авдаг байсан, заримдаа шуудхан зочилж хүрдэг байжээ. 

	Любагийн эх дандаа л гомдож гутарсан хүнгэнэж дүнгэнэсэн яах яргагүй бэртэгчин хүн байсан юм. Өөрийн нь хэлдгээр бол энэ хүн “Сайн айлын охин” бөгөөд Могилёв хотод эмэгтэй хүний бэлэн хувцасны дэлгүүртэй байсан хоёрдугаар зэргийн худалдаачны охин юм санжээ. Тэгээд Любагийн аавыг дурлаж түүнтэй суусныхаа дараа ядуу амьдарч байна, амьдралаа өөр янзаар зохиож чадсангүй гэж цаг ямагт үглэж явдаг болсон билээ. Нөхрийнхөө нас нөгчсөний дараа, хувьсгал болоод олон жил өнгөрсний дараа, “Сайн айл” хоёрдугаар зэргийн худалдаач, Могилёв хот дахь “Эцгийн ордон” гэх зэрэг юм аль хэдий нь алга болчхоод байхад ч хүртэл энэ бүсгүй үглэсээр л байлаа. Люба, Могилёвт санамсаргүй ирээд нөгөө үлгэр домог болсон “Эцгийн ордон” гэдэг нь юу байдаг юм бол гэж сонирхсон чинь, явцуу таван цонхтой өчүүхэн модон байшин шуу юмыг тахир татуу бологчдын артелийн оёдлын газар эзэлж байрласан байв. Люба сургууль төгсөнгүүт, арван таван настайгаасаа эхлэн машины бичээчээр ажиллаж эхээ тэжээх болсон бөгөөд харин эхээ хайрлах, эхийнхээ ойлгоц өгүүллийг зөвтгөж үзэх нь улам бага болжээ. Тийм ч учраас Люба ээжтэйгээ огт зөрөлгүй, олсон мөнгөө бүгдийг өгдөг байв. 

	Эхээс нь ирдэг захидлууд дандаа л их элэгсэг дотно үгтэй байдаг билээ. Климовичийн хадам ах, өөрт нь явуулсан захидалдаа “Хайрт Костичха” гэж нэрлээд цаг хугацаанд нь амжиж мөнгө гуйвуулж ирүүлсэн явдалд баярласнаа илэрхийлээд, хэрэв хадам эхийнхээ төрсөн өдрийг тохиолдуулж юм ирүүлэх бол ноосон алчуур (шааль) нэгийг ирүүлбэл тун сайн байна гэж бичсэн байв. 

	Сүүлчийн ирүүлсэн захидалдаа “Таны тэнд сайхан шааль байдаг гэж” бичсэн байв. 

	Люба шаалийн тухай уншаад хөмсгөө зангидаж дуугүй болов. Климович эхнэрийнхээ царайг хараад, 

	— Чи шаалийн тухай уншив уу? юү гэж бодож байна? гэж асуув. 

	— Ээж бид хоёр ч садан төрлийн хүмүүс биш болж дээ гэж бодож байна. Би аль эртнээс ингэж боддог болсон, лав арван жил болсондоо гэж Люба хэлэв. 

	Арван жил гэнэ үү? гэж Климович гэрлээд дөнгөж гуравхан жил болсноо бодож их л сайхан асуув. 

	Нөхөр нь санаагаа гүйцэт илчилж хэлсэнгүйг Люба мэдээд, чамтай сууснаасаа л хойш би ингэж боддог болсон гэж чи үзэж байна уу? гэж эгдүүгүй, зөөлөн хэлэв. 

	Климович эхнэрийнхээ бодол болсон байдалтай хөөрхөн царайг хараад Люба ямар нялх байж байгаад надтай учирсан юм биш дээ гэж бодов. Үнэндээ ч, Люба сургуулиа төгсгөж гараад Климовичийн суух завсар өглөө оройгүй бичиг машиндаж, ээжийгээ тэжээсээр бүтэн долоон жил биеэ дааж амьдарсан байжээ. Тэр үед Климовичийг огт танихгүй байсан болохоор Люба амьдралын тухай дан ганцаараа, тусгаар бодож ирсэн байжээ. Одоо ч гэсэн Климовичийн бодож байгаа юмыг зөвхөн Люба бодож байгаа биш, мөн Любагийн бодож байгаа юмыг Климович боддог байв. Климович өнөөдөр ирээд буудлагын тухай ярьж эхэлсэн нь зөвхөн л Любад мэдээлэх гэсэн хэрэг биш, харин хоорондоо зөвлөж зөвшөөрөлцөж, гэр бүлдээ нэг санаа бодолтой байхын тул хэлсэн хэрэг байжээ. 

	— Люба гэж Климович гэнэт дуудав. 

	— Юу вэ? 

	— Би чамтай анх гэрлэе гэхэд чи шууд л зөвшөөрсөн үү? гэж Климович эхнэрээсээ гэнэт асуув. 

	— Шууд л зөвшөөрсөн гэж эхнэр нь хариулахад. 

	— Нэг ч минут түдгэлзэлгүй юу? гэж Климович дахин лавлав. 

	— Үгүй, түдгэлзээгүй гэж Люба хэлсэн нь үнэндээ тийм байжээ. 

	— Тэгэхэд Анна Семёновка юу гэж хэлсэн билээ? Чи ээжтэйгээ зөвлөх гэж над хэлсэн шүү дээ. 

	— Үгүй би ээжтэйгээ зөвлөх дургүй байсан. 

	— Тэгвэл чи юунд тэгж хэлсэн юм бэ? 

	— Би чамтай сууя гэж шийдээд, ээжээ гомдоохгүйн тул очиж хэлэх гэсэн юм. 

	— Тэгэхэд ээж чинь юу гэсэн бэ? 

	— Юу ч хэлээгүй, 

	— Хаанаас юу ч хэлээгүй гэж? 

	— Бүр юу ч хэлээгүй. 

	— Даан ч гэж? 

	— Зүгээр, болно гэсэн гэж эхнэрийн нь хэлсэн дуу Климовичид юм бодогдуулав. 

	— Аль талаараа зүгээр гэсэн бэ? гэж Климович асуухад Люба гайхан харав. Люба энэ асуултад хариулахгүй байя гэж бодсон боловч, Климович дахин асуух хүн учир эрс шууд хариулахаар шийдээд. 

	— Чи тэр үед ахлах дэслэгч байсан, бас их цалин авдаг байсан болохоор зүгээр байж гэж хэлэв. 

	— Нээрэн тийм гэж үү? 

	— Тийм. 

	— Чи тэр үед надад хэлэхгүй яав? 

	— Хэлэх дургүй байсан. 

	— Эвгүй юм одоо ч хүртэл эвгүй юм гэж Климович цээрлэнгүй байдалтай хэлэв. 

	— Тэгэлгүй яах вэ. Гэвч бид ээжтэй хамт амьдарч байгаа биш шүү дээ гэж Люба хэлэхэд Климович гайхаж харав. Хэзээ нэгэн цагт заавал гарах ёстой байсан энэ яриа ингэж санамсаргүй эхэлсэн болохоор түүнийг Люба туйлд нь хүргэхээр шийдээд, 

	— Ээж бидэнтэй хамт амьдрахыг хүсээгүйдээ биднээс хол байгаа юм биш, харин бидэнтэй хамт амьдрах дургүй байна гэж хэлээ ч гэж би ээжээсээ гуйсан юм. Яагаад гэвэл би ээждээ хайргүй гэснээ Люба гэнэт буцаж, — Үгүй, би ээждээ хайртай, харин ээжийгээ хүндэтгэж үздэггүй, ойлгодоггүй юм гэж засаж хэлэв. Бид гэрлэхтэй зэрэг, бид гурвуулаа хамт амьдрахгүй гэж би бодсон юм. Би эсвэл чамтай, эсвэл ээжтэйгээ хамт амьдрах байсан. Харин чи одоо хүртэл мэдээгүй байсан уу? Тийм үү? Саяхан ч хүртэл Маяг төрөхтэй зэрэг ээжийг хүрч ир гэж чи захидал бичээ биз дээ?

	— Тийм үү? гэж Люба асуув. 

	— Тийм. 

	— Харин би бичихдээ битгий ир гэж ээжид бичсэн юм. Тэгээд ч ээж надад гомдсон. Харин чамд ээж элэгсэг дотно захидал бичдэг юм. Чи минь гэж хэлээд Люба ширээ тойрон ирж нөхрийнхөө хацартай хацраа нийлүүлэн хэлсэн үгээ зөөлрүүлэх гэтэл хүн хаалга тогшив. 

	— За гэж Люба хэлэв. 

	Климович эргэж хаалга руу харав. Климовичтай айл суудаг бөгөөд түүний дотнын нөхөр, улс төрийн удирдагч Русаков орж ирэв. 

	— Юу гээ вэ, Коля? Цай уух уу? гэж Климович асуухад, 

	— Үгүй, би цайлсан гэж Русаков хэлээд, сандал дээр сууж, хатуу цаасаар хавтасласан хэсэг сонин, товхимол зэргийг өөрийнхөө дэргэд ширээн дээр тавив. 

	Олон нийтийн ажил хийж завгүйдээгүй үед орой үдшийн цагаар Русаков, Климовичийнд ирж буюу эсвэл Климовичийг гэртээ урьж шатар тоглодог байсан тул өнөөдөр орж ирсэн нь ердийн хэрэг байлаа. 

	Заримдаа, Климовичтай шатар тоглож байгаад Климович яаж нүүхээ удаан бодож суух завсар Русаков ширээний араас босож, өөрийнхөө гурван хүүхэдтэй (хамгийн бага нь таван настай байв) тоглодог байлаа. Русаков, эхнэр Ольга Владимировнатай аль эрт иргэний дайнаас эхлэн залуугаасаа амьдарч ирсэн боловч, хүүхэд нь хожид төрсөн билээ. 

	Русаков гучин наймтай бөгөөд эрхэлж байгаа ажлыг нь бодвол ахмад настай болсон хүн юм. Хориод оны үед, цэргээс халагдсаны дараа Русаков энгийн газар ажиллаж байсан бөгөөд хорин таван мянгат хамтралын дарга байснаа дараа нь машин-тракторын станцын улс төрийн хэлтсийн даргын орлогчоор ажиллаж байгаад хоёрхон жилийн өмнө дахин цэргийн албанд орсон байжээ. 

	Русаков шиг ийм тайван зантай, хатуужилтай, үг цөөнтэй хүнийг Климович ихэд талархаж үздэг байсан билээ. Тэгэхэд Русаков өөртэй нь зан байдлаараа гойд төсөөтэйг Климович анзаарч мэддэггүй байв. 

	Русаков өнөөдөр ирэхдээ, албаны талын чухал хэргээр ирснийг Климович, Русаковаас асуулгүй, зөвхөн царайг нь хараад мэджээ. 

	Би Русаковынхаар ороод ирье гэж Люба хэлэх хүртэл тэд түр дуугүй суув. 

	— Нөгөө цай маань юу болов? гэж Климович асуухад;

	— Би удахгүй, түргэн хүрээд ирнэ. Тэгээд хамт цай ууцгаая гэж Люба хэлээд гарлаа. 

	— Танай хүүхэн их ухаантай хүн шүү гэж Русаков хэлэхэд маргах үндэсгүйдээ Климович дуугүй өнгөрүүлэв. 

	— Өнөөдөр манай саперын рот явахаар болсон гэж Русаков хэлэв. 

	— Хэзээ? 

	— Гурван цаг болоод. 

	— Хаашаа? 

	— Юү ч гэсэн Тамсагбулаг руу явах нь. Тэнд очоод л учир нь олдох биз. Хил рүү очих маягтай байна. Понтон гүүр тавих завиа хүртэл аваад бүх аж ахуйтайгаа яв гэж тушаасан гэж Русаков хариулахад, 

	— Ийм гэнэтхэн гэж үү? өглөө юу ч сонстохгүй байсан шүү дээ. Ер нь бүх бригадыг ч явуулж магадгүй биз? гэж Климович асуув. 

	— Мэдэхгүй. Монголын хуягт дивизион бас энэ чиглэлд явах болсон. Би саяхан харьж ирж яваад тэдний штабын дэргэдүүр өнгөрсөн. Дивизионы даргатай нь уулзсан гэж Русаков хэлэхэд Климович, Даваажавтай уулзсанаа санаж, 

	— Цагийн түрүүн Даваажав штаб руугаа явж байхад нь уулзсан, тэгэхэд Даваажав юу ч мэдээгүй байсан шүү дээ. Гэвч бидний амьдралд л ийм гэнэт юм хэзээд гарч байдаг. Нэг хүнтэй яваад өөр хүнтэй хамт буцаж ирэх явдал тохиолддог гэж хэлээд, 

	— Миний хэсэг зуур хоёулаа дуугарсангүй ирсэн хэрэг бол гээд саяхан тэдний ярьж байсан зүйл нь хоёрдугаар зэргийн хэрэг одоо л гол юмаа хэлье гэсэн маягтай, Русаков юм бичсэн олон цаас хавчуулаастай саяхан авчирсан сонин, товхимлуудаа гараараа дарж, 

	— Би таван сарын нэгэнд илтгэл хийх ёстой билээ гэж хэлэв. Үүнийг Климович мэдэж бай. Намын гишүүдийн нээлттэй хурал дээр “Социалист байгуулал ба улс орноо батлан хамгаалах хүчин чадлын бэхжилт” гэдэг илтгэл хий гэж намын товчооны өнгөрсөн хурлаас Русаковт (тэд хоёулаа товчооны гишүүн) даалгасан байжээ. 

	— Чи л үүнийг бэлтгэж хийвэл сайн байна. Би Богатырёвтой (намын товчооны нарийн бичгийн дарга) ярьсан, зөвшөөрч байна билээ. Материалыг нь би бүгдийг нь цуглуулаад, зурж тэмдэглээд, бэлтгэчихсэн. Хэрэв чамд хэрэг болбол би конспектаа ч өгье. Бас хэрэгч болж юу магад гэж хэлээд Русаков өмднийхөө карманаас нугалсан дэвтэр гаргаж, цөм сонин дээрээ тавив. Тэгээд. 

	— Миний тэмдэглэсэн зүйлсийг Любовь Васильвна чамд машиндаад өгөг. Энэ ч удахгүй шүү дээ гэв. 

	— Намайг ятгаж илүү юм битгий нуршаад бай би аль хэдий нь зөвшөөрсөн гэж Климович хэлэв. Русаков дахин сонинуудаас гар хүрч, 

	— Би гол төлөв намын арван наймдугаар их хурлын материалаас авсан юм. Бас нэг, хоёрдугаар таван жилийн төлөвлөгөөний талаар хуучин материалаас ч авсан бий. Үүнийг жишээ болгож илтгэлээ заагтай болгох гэсэн юм гэв. 

	Шөнө дараалан суухаас биш дээ. Зөвлөлт оронд одоо болж байгаа бүх зүйлийн тухай муу илтгэл хийснээс илтгэл огт хийгээгүй нь дээр, эндэх танкны бригадын бүх хүмүүс бүгдээрээ тэгш сайн хүмүүс, тэд Чита хотын дэргэд байхад амьдрал яаж хөгжиж байсан вэ, тэр замаараа л хөгжсөөр байна. Сонин, радио бүхэн цөм хэвээр Чита хотыг дамжин Читагийн ба Москвагийн нэвтрүүлэг дамжсаар л байна. Тэнд байсан клубтэй бараг адил клубийг энд барьцгаасан. Тэгээд клубийн ажил, хурал цуглаан бүгд хэвээр л үргэлжилсээр байна. Тэглээ ч гэсэн, Зөвлөлт улсад ширэм хайлуулах шинэ зуух барьж, Челябынскийн тракторын заводын хоёрдугаар ээлжийг эхэлж, хөдөө аж ахуйн үзэсгэлэнг байгуулахаар завдаж бий гэх зэргийг Монголын хил давж энд сонсох чинь хэчнээн их баярыг төрүүлсэн бэ гэж Климович бодож сууснаа, 

	— Чиний бичгий чинь гаргах л байгаа даа гэж инээмсэглээд Русаковын, гол дундуур нь нугалсан конспектын дэвтрийг авч ширээн дээр тавиад гараараа илж хавтгайлав. Русаков хариу инээмсэглэж, 

	— Гаргалгүй яах вэ гэж би чинь сайхан бичдэг хүн юм шүү. Сүм хийдийн хоёр курсийг би зүгээр сууж байгаад төгссөн юм гэж үү? хичээл бичиж байгаад баллах бүрд л шугамаар гар луу цохилдог байсан гэж хэлэв. 

	— Сүм хийдийн хоёр курс төгссөн гэдэг нь Русаков төрсөн нутагтаа - Саратов мужийн Аткорск уездийн Кочестовка тосгонд 1914 оны дайны өмнө сүм хийдийн сургуулийн хоёр анги төгссөнөө хэлж байжээ. 

	Русаков шогч хүн байсан бөгөөд энэ хэлсэн үг нь Климовичийн инээд хүргэв. Шинэ мөр, анги зүйл бүрий нь нямбай гоё гарган бичсэн Русаковын дэвтрийг Климович дундаас нь нээж харсаар, 

	— Сүм хийдийн сургууль төгссөн юм бол чинь би маргаад хэрэг алга шив дээ гэв. 

	— Өнөөдөр чиний ротын буудлага базаахгүй өнгөрөө юү? Овчинниковтай гуанзанд уулзлаа. Ротоо баллачихлаа гээд шанаагаа тулаад зовоод сууж байна гэж Русаков хэлэв. 

	— Гэмшил нь хойноо гэж дээ! гэж Климович ууртай хэлээд, 

	— Үгүй, тийм хүнийг чинь одоо яах вэ? Сургуулилах гэдэг чинь байлдахтай адил юм гэж дахиж давтаж хэлээд байхад намайг ор нэр болгогч гэж үзээд л өөдөөс чинь харж номхон зогсож байх юм. Тэгээд бас өөрөө буудаад буудаад “Тэнгэрээс” өөр юм онохгүй байж, би их авьяас чадвартай хүн, жинхэнэ дайны үед л авьяас чадвараа гаргана гэж боддог юм. Тийм хүний чинь дандаа загнаад байлтай биш, уучилж өршөөх арга алга, хэн ч гэсэн уучилж үзэхгүй. Одоо нээрэн яах вэ? гэж асуув. 

	— Хүмүүжүүлэх хэрэгтэй. Овчинников бол улс төрийн талаар харалган хүн байгаа юм. Тэгээд ч “Тэнгэр” буудаж байгаа байх. Сургууль, байлдаан хоёр хоорондоо шууд холбоотой гэдгийг ухамсарлуулах хэрэгтэй гэж Русаков хэлээд, 

	— Хэрэв Овчинников үүнийг ойлговол... гэтэл, 

	— Хэрэв ойлгохгүй бол яах вэ? гэж Климович, Русаковын яриаг таслан асуув. 

	Гэтэл, зарлага цэрэг орж ирээд, Русаковыг бригадын комиссар дуудаж байна гэв. Тэр байлдагч гарч явсны дараа Русаков босож, сандлын түшлэг дээр байсан малгайгаа аваад, 

	— Манай Гордиевский мөн төвөгтэй хүн шүү. Би саяхан очиж хамаг зүйлээ илтгээд бүх асуултыг нь хариулаад ирсэн юм сан. 

	Үгүй. заавал нэг юм мартчихсан байна шүү “Номын сангаа авсан уу”, “Байлдааны хуудас гаргах бүх зүйлээ авсан уу” гэх бол уу даа. Эсвэл өөр нэг юм мартсан бий, манай бригадад нэг юмыг дахиж давтахын хэрэггүй гэдэгт одоо хүртэл дасаж чадахгүй юм гэж хэлэв. 

	— Яана гэх вэ? Армид улс төрийн ажил хийж яваагүй нь ил байна. Лектор хүн гэдэг шүү дээ! гэж Климович дургүйцсэн байдалтай хэлсэн нь Русаковт аягүй санагдав. 

	— Үгүй, Гордиевский муу хүн биш, зориг хатуужилтай сайн хүн гэж Русаков хэлэв. Русаков ингэж хэлдэг нь хүнийг дээд хэмжээгээр магтсан хэрэг гэдгийг Климович мэдэх билээ. 

	— Гэвч, байлдааны хуудас гаргахад хэрэглэгдэх хөх, улаан будгийн харандаа авсан уу? гэж улс төрийн удирдагч надаас бригадын комиссар хүн асуух ёсгүй гэдгийг ийм ухаантай хүн ойлгохгүй байдгийг нь би тэсвэрлэдэггүй. Тэгээд бас ийм явдлаа “Бүх зүйлийг нарийн судлах” гэж хэлдэг шүү. Надаас асууж байгаа тийм илүү асуудлууд нь энэ нарийн судалгаанд орох ч ёсгүй гэж Русаков уурласан байдалтай хэлээд малгайгаа өмсөв. Русаков, Климовичид орохоос өмнө эхнэр нь сануулсан, хувийн нэг хүсэлтийг хэлдэг бил үү, эсвэл Климовичтай хагацах ёсоо шууд хийдэг бил үү гэж эргэлзэн дугуй байв. Тэгснээ, 

	— Хэрэв миний байхгүйд та нар шинэ байшинд орох бол чи манайханд тусална биз. Хоёр тасалгаатай байр өг гэж хэлээрэй, манайх даан ч гурван хүүхэдтэй айл байна. Би комиссарт хэлсэн зөвшөөрч л байна билээ. Арай мартахгүй биз гэж зориглон хэлэв. 

	— Тэгэлгүй яах вэ. Бүгдээрээ хамт нүүе. Харин байр хурдан өгөхгүй байх, одоо дөнгөж шавардаж байгаа юм чинь гэж Климович хэлэв. Русаков өөрөө хэзээ буцаж ирэхээ мэдэхгүй тул хариу хэлэх юмгүй байв. Русаковтай хагацах нь Климовичид харамсалтай байв. Бас Овчинниковын тухай ярьж байхад зарлага байлдагч ирж тасалдуулсан яриагаа дуусгамаар байв. 

	— Хүлээж бай, би чамайг замын хагас хүртэл үдэж өгье гэж Климович хэлээд номын тавиур дээрээс дэнлүүний зай авч, хуучны нь сольж дэнлүүгээ цэнэглээд Русаковтай хамт гарч явав. 

	Люба байрандаа орж ирэхэд тасалгаанд нэг ч хүнгүй, зөвхөн охин Мая нь хөшигний цаана битүү шуугин унтаж байлаа. 

	Өчигдөр орой бид зугаацаж явахад лав даарчхаж, эртхэн харьж ирдэг байж гэж Люба бодов. Люба охиныхоо орны өмнөх хөшгийг лавлаж татаад, тасалгаандаа салхи оруулах гэж цонхны нэг талыг нээв. 

	Хотод чив чимээгүй байв. Зөвхөн штаб байрлаж байгаа байрны тэнд олон жижигхэн гэрэл гарч байв. 

	“Русаковыг гаргаж өгөхөөр явсан байх гэж Люба нөхрийнхөө тухай бодов. Нөхөр нь Русаковт өвөрмөц дотно байдгийг Люба мэдэх бөгөөд Русаков явах гэж байгаа гэж түүний эхнэр Ольга Владимировна саяхан хэлснийг санаж Климович лав харамсаж байгаа даа гэж бодов. Люба ширээ лүү очиж Русаковын үлдээсэн сонинуудыг үзээд, өөр юм бодсоор, давхарлан тавьсан сонины дээд талын тэмдэглэсэн хэсгийг нь авч үзэв. Сонины хуудсан дээрх “Дэлхий даяар хамгийн том барилгыг барьж байгаа нь “ гэсэн гарчигтай жижигхэн өгүүллийг улаан харандаагаар тэмдэглэн зурсан байв. Люба энэ гарчгийг анхаараад, бүх өгүүллийг хурдхан уншив. Дэлхий даяар хамгийн том барилга болсон Куйбышевын усан цахилгаан хоёр станцыг гуравдугаар таван жилийн Сталинч төлөвлөгөөнд барьж байна гэж уул өгүүлэлд бичээд Правда” сонины сурвалжлагч Куйбышев хоттой утсаар харилцаж, барилгын газарт одоо юу болж байгааг ярьж өгнө үү гэж барилгын дарга нөхөр С. Я. Жукаас хүсэв... гэж цааш нь үргэлжлүүлсэн байв. 

	Люба сониноо буцааж тавиад, саявтар намын их хурал дээр нөхөр Молотов энэ тухай ярьсныг санав. Одоо энэ станцуудыг барьж эхэлсэн бөгөөд дөрөвдүгээр таван жилийн төлөвлөгөөнд “Тэр хүртэл бид энд байх юм гэж үү” гэж Люба гэнэт бодов. 

	Хөлийг нь хүйтэн агаар үлээхэд Люба цонхоо хаахаар боссон боловч, цонхны дэргэд хүрээд сандал дээр сөгдөж Монгол нутгийн алсын жижиг одтой тас харанхуй шөнийг удаан ширтэж харах завсар, бүрэн төгс жаргалтай сайхан амьдрахад Маягаа дагуулаад зугаалмаар хотын цэцэрлэг, умбаж шумбаж баймаар бүлээн дулаан устай, налуу элсэн эрэгтэй гол мөрөн, үргэлж шинэ жүжиг үзүүлж баймаар хотын театр, багаасаа дассан цэцэрлэгтэй байшин, сүүдэртэй сайхан гудамж, ийм зүйлс дутаж байна гэдгээ нөхөртөө огт хэлээгүй явснаа бодлоо. 

	Люба энд ийм аар саар цэнгэлтгүй амьдарч дассан бөгөөд ийм зүйлс байсан, байгаагүй ерөнхийдөө жаргалтай амьдарч байна гэж боддог байлаа. Гэвч одоо шөнийн харанхуйг ширтэн, хувь тавил нь Любаг нөхөртэй нь ийм хол газар авчирдаг байжээ гэж бодох тутмаа эрхмээс эрхэм, дотноос дотно жирийн нэг орос буюу беларусь хотод одоо явахгүй гэсэн ч, хоёр жил болоод, гурван жил болоод явах сан гэж бодож байв. 

	Алсад машины гэрэл гялалзаад удсан ч үгүй, Любагийн сууж байгаа байшингийн дэргэдүүр хуягт машинууд цувран өнгөрч эхлэв. Сүүлчийн машины гэрэлд бусад машин тод харагдаж байв. 

	Моторын дуу хүнгэнэж, сүүлчийн машины гэрэлд өмнөх хуягтын дээд таглаа нь учиргүй том консервын лаазны задгай таг шиг сүүмэлзэж харагдаж байлаа. Аяллын хувцас, төмөр малгай өмсөж суран бүс эгэлдрэн бүсэлсэн дарга нар хуягт машины байшин дотор зогсож, жолооч нартаа монголоор хааяа хааяа команд өгч байв. Люба машиныг тоолоход сүүлч нь арван тав дахь хуягт байв. Үүнээс үзэхэд, бүх монгол дивизион нэг тийш явж байгаа ажээ. 

	Любагийн зүрх цохилж, Климович, Русаковыг үдэхээ больж бушуухан Любаг, энхрийлэх бүрдээ хүч чадалтай өчүүхэн гараараа мөрөөр нь тэврэн суудагтайгаа адил суугаасай гэж боджээ. Тэгээд, эндээс явах сан гэж саяхан бодож байсан жирийн бодлоо Люба санан ичиж “Би ч мөн тэнэг хүн юм даа. Дайн болоогүй, бид хоёулаа хамт байгаа маань хэчнээн сайхан жаргал вэ, Климович ямар хол газар явсан биш, зөвхөн Русаковыг үдэж өгөхөөр явсан тул би тасалгаандаа ганцаараа үлдсэн шүү дээ. Монголын энэ хуягт машинууд ч гэсэн зүгээр, сургууль хийхээр л явж байгаа биз” гэж боджээ. 

	 

	— оОо —

	
ХОЁРДУГААР БҮЛЭГ

	Фрунзийн нэрэмжит академи, майн нэгний баярын өмнөх онцлог байдалтай байв. Бас хичээлийн жил ч төгсөж байлаа. Өглөөнөөс эхлэн лекц, дараа нь семинарын хичээл, кафедруудын1 зөвлөгөөн явагдаж байв. Хажуу өмнөө ном зураг дэлгэсэн хүмүүс танхим, уншлагын газруудын ширээний дөнгөж хагасыг нь эзэлсэн байв. Удахгүй амралт болж нэг хэсэг нь амралтад явна. Нөгөө хэсэг нь лагерьд гарна гэдгийг бүгд урьдчилан. мэдэж байлаа. Маргааш парадын дараа бүгдээрээ гурав хоногийн чөлөөтэй болох байсан бөгөөд учир нь майн гурван, амралтын өдөр байжээ. 

	“Фрунзея” гэдэг тогтмол сонины сүүлчийн дугаарт “Академийнхаа нэр төрийг өндөрт мандуулъя” гэсэн гарчиг, бүх хоёр, гуравдугаар хуудасны дагуу бичигдсэний хамт тус академийг онц сайн дүнтэй төгсөгчдийн зураг гарсан байлаа. Энэ зургуудын дотор мөн ахмад Артемьевын зураг гарсан байлаа. Артемьев, нэгдүгээр курсийн хошууч, танил нөхөртэйгөө хамт академийн номын санд ном хураалгахаар оочирт зогсож байгаад тэр нөхөр нь сонин уншиж байхад араас нь тонгойж зургаа харж амжжээ. Тэгээд, 

	— Сониноо аль! гэж Артемьев хэлэв. 

	— Ав, ав өнөөдөр та нарын баяр гээд хошууч инээмсэглэв. Номын санд хүн хачин олон байв. Сүүлчийн улиралд сэтгүүл унших зав огт гараагүй тул нэг хэсэг нь ядахдаа амралтын өдрүүдэд уншихаар хэд хэдэн сарын сэтгүүлийг бөөнөөр нь авч байлаа. Артемьев зэрэг бусад хэсэг нь зөндөө олон дүрэм, толь бичиг, номууд хураалгаж байв. Төгсөлтийн баярын хурлын дараа тус академийн олон төрлийн хэлтэс танхимуудаар тойрох хуудас барьж явахад “Данснаас хасагдсан” гэж тэмдэглүүлэх хүн олон байсан бөгөөд тэд энэ хугацаанд аль эртээс бэлтгэж байжээ. Энэ өдрийг хаврын өдөр гэхэд дэндүү халуун байсан тул Артемьев номоо хураалгаад, гэртээ харихаасаа өмнө дээшээ зуушны газар очиж нэг шил пиво уухаар шийдэв.

	Артемьев, гуравдугаар давхрын коридороос алхаж яваад, Фрунзийн дурсгалын танхимын хаалга хагас нээлттэй байхыг хараад зогсов. Баруун ханын тэнд Перекопын операцын үеийг харуулсан баримт бичигтэй самбар байлаа. Хоёр цонхны хоорондох ханын өмнө Фрунзийн цээж баримлыг гантиг чулуугаар хийж тавьсан нь академийн гол хаалганы тэнд байдаг барималтай яг адил боловч, хэмжээгээрээ арай бага байжээ. Иргэний дайны үед Сталин улаан цэргийн малгайтай байсан зургийг маш томруулж баримлын дээд талд хадсан байв. 

	Коридорын зүүн буланд Артемьев гурван жилийн өмнө элсэлтийн шалгалт өгч байсан танхим байжээ. Артемьев танхимын хаалгыг онгойлгож үзэхэд нэг ч хүнгүй байв. Тэр үед цэрэг дайны түүхийн асуултад хариулж байхдаа шалгуулж байсан зургууд хананд самбарын дэргэд өлгөөстэй байв. Тэгэхэд Артемьев шалгуулж байхдаа их л сандарч бачимдаж байсан бол одоо академид гурван жил болсны дараа нь энэ зургууд нь бага сургуульд үздэг газрын зураг шиг санагдав. 

	Артемьев ингэж санахад академийн багш, профессор, танхим кафедр, хатуу бэрх хичээлд талархах баяр талархал нь улам дэгдэв. Артемьев, онц сайн суралцахын төлөө бүтэн гурван жилийн турш тэмцэж олсон амжилтынхаа зууны нэг хувийг олоход хорин долоон настай идэр залуу эр хүч хүрэхгүй нь гэж анх бодож байснаас үзэхэд академийн хичээл мөн л хүндхэн байжээ. Тэгээд бүтэн зуун хувь амжилт олохын төлөө яаж тэмцсэнээ санаад Артемьев одоо санаа амарсан байдалтай амьсгалав. 

	Нээрэн ч өчүүхэн амжилт олохын төлөө хэчнээн их хүч хөдөлмөр гаргасан вэ! үзэж сурсан нь эцсийн эцэст, ирээдүйн дайны талбайд ялалтаар төгсөнө, тасалж өнгөрөөсөн нь ялагдлаар дуусаж болох юм гэдгийг сайн ухамсарласан явдал Артемьев ба түүнтэй хамт суралцаж байсан бусад нөхдөөс зуун хувь сурлагын төлөө эцсийн эцэст үхэл амьдралыг шийдвэрлэхийн төлөө цуцалтгүй тэмцэхийн сурвалж болжээ. 

	Долоодугаар давхарт байдаг зуушны газарт бараг хүнгүй байв. Артемьев батальонд салаан дарга байх үед батальоны дарга байсан хошууч Сандалов цонхны дэргэдэх ширээний ард сууж аагтай цай аяархан залгилан ууж байв. Сандалов хороо командалж байгаад академид Артемьеваас сүүлд өнгөрсөн онд ирсэн билээ. Артемьев, Сандаловтай зэрэгцэн сууж, батальонд байх цагийн заншлаар:

	— Батальоны дарга гуай гэж нэрлээд та цайгаа орхиж пиво уух юм биш үү? Бид хагацах цаг боллоо гэж хэлэв. 

	— Чи бүр томилогдоод явах болсон уу? гэж Сандалов асуув. 

	— Одоохондоо явах болоогүй, томилолтоо хүлээж байна гэж Артемьев хариулаад, — Пиво авах уу? гэж асуув. 

	— Би ууж чадахгүй нь гэж Сандалов сөөнгө дуугаар хариулаад, 

	— Харахгүй юу, хоолой өвдөөд халуун цайгаар зайлж суугааг минь, өнөөдөр Москвагийн хорооны путевкаар “Каучук”-т очиж олон улсын хоорондын байдлын тухай илтгэл хийсэн чинь “Яагаад тийм болоов? Яагаад ийм болоов?” гэж асуугаад байхад нь хариулах гэж ядсаар байтал хоолой сөөчихлөө. Үгүй чухам яагаад Испанийн явдал ийм муу дүнтэй болов? Би нээрэн юу гэж хариулах сан вэ? хэрэв чи бид хоёрын алдартай гучин хоёрдугаар дивиз шиг тийм таван дивиз тийшээ явуулах тушаал өгсөн бол манайхан Врангелийг ниргэсний адил Испаничууд, тэр муу Франкийг Итали, Герман хамсаатны нь хамт далай руу авч шидэхэд бид шууд туслах сан гэж би хэлчих л байсан, гэвч тэгж хэлж болохгүй шүү дээ!гэв. 

	— Тийм дээ, тийм тушаал гараагүй гэж Артемьев хэлэв. 

	— Чухам даа гэж Сандалов сөөнгө дугаран батлаад, хэрэв тийм тушаал өгсөн бол би бүх Англи, Францаар яваад тэдний нөгөөх бусдын хэрэгт үл оролцох энэ тэр газруудаар нь орж гараад ирэх сэн. Ер нь тэгээд хол явсны ч хэрэг алга, Английнхан, Францчууд манайд ойрхон байгаа Чехословакийг нийтийн өмнө Гитлерт байдаг юмтай нь хамт худалдчихаад байхад Испани руу хол явж байсны хэрэг юү вэ? Германд зөвхөн хүрэн хувцастай фашистууд байхад Англи, Францад хүрэн толботой, бор саарал хувцастай фашистууд байгаа юм. Тэдний ялгаа нь энэ шив дээ гэж ярив. 

	— Дипломат шиг ярилаа гэхэд арай татгалзууштай боловч чи үгээ олж хэллээ гэж Артемьев хэлээд инээмсэглэв. 

	— Би ямар Литвинов биш, дипломат яриа хийх хэрэг юу байх вэ? гэж Сандалов уцаарлан, түрийвчээ гаргаж цайны мөнгө төлөөд баяртай, томилолтоо түргэн авч үзээрэй. Тэгэхгүй бол хань эрж хүлээсэн хүүхэн шиг хатчихна шүү чи! гээд босож бөгтийн доголсоор гарч явав. Сандалов, Дундад Азид хувьсгалын эсэргүүчүүдтэй байлдаж яваад хөлөө шархдуулсныг Артемьев мэдэх билээ. 

	Артемьев ганцаараа үлдээд яаралгүй пиво ууж суув. Артемьев, нэг үед хамт амьдарч байгаа цэргийн болоод энгийн олон хүмүүсийн нэг адил Испанийн бүгд найрамдах улсын хувь заяаны азгүй эргэлтэд их л гашуудаж байснаар барахгүй, фашизмын эсрэг энэ түрүүчийн ил байлдаанд өөрөө зэвсэг барьж оролцохын төлөө юугаа ч хайрлахгүй сэн билээ. 

	Артемьев, Сандаловтай ярилцаж суугаад Испаниас ирсэн нэг захидлыг санав. Тэр захидлыг өвөл Артемьев гэртээ байгаагүй хоорондуур нэг нисэгч авчраад Артемьевын эх Татьяна Степановад өгсөн боловч эх нь тэр нисгэгчийн нэрийн нь ч асуугаагүй байжээ. 

	Уул захидлыг Артемьевтай хамт суралцаж байсан Ян Петрашек бичсэн байлаа. Ян Петрашек бол хэдэн жилийн өмнө Москвад нас барсан Чехословак эмигрант2 хүний хүү юм. Петрашек дунд сургууль төгсөөд гадаад хэлний институтэд суралцаж байсан бөгөөд 1936 оны намар Артемьевтай хэд хэд уулзсаны дараа алга болчихсон билээ. 

	Петрашекаас ирүүлсэн захидал нь хэдхэн мөр байв. Петрашек захидалдаа бичихдээ, би Каталоны фронт дээр байна. Интернационал бригадыг тараагаад дөрвөн сар боллоо. Би Испанийн армид дэслэгч цолтой офицерын алба хааж байна. Энд идэх юм байхгүй боловч архи дарс олж болох тул маргааш шинэ жилийг тохиолдуулан алс хол нөхдийнхөө төлөө ууна гэсэн байлаа. Цаашлан, нэгдүгээр сарын 20-нд эцэг нь нас барсны 5 жилийн ой болох тул түүний шарил дээр цэцэг тавина уу гэж захидлынхаа төгсгөлд бичсэн байв. Энэ захидал хоёрдугаар сард ирсэн учраас Артемьев цэцэг тавихдаа хожимдсон билээ. Аз заяагүй болсон явдлыг өчүүхэн төдий цухуйлган бичсэн энэ захидлыг Артемьев санаад сайн сайхан болно гэж бодсон хувь заяа заримдаа шал өөр болдог байж, гадаад хэлний багш болох гэж байсан Петрашек гурван жил шахам байлдаад одоо Каталоны тэнд нойтон шороонд дарагдаад нойрсож байгаа болов уу, арван долоон насандаа хувь заяагаа шийдвэрлээд цэргийн хувцас өмссөн би, Фашист руу “ГАЛЛА!” гэж хэзээ ч командлах нь бүү мэд гэж боджээ. 

	Артемьев босож цонхны тавиурыг түшиж зогсов. Пироговын цэцэрлэгийн цаана усачевкийн байшингуудын дээвэр цухас харагдаж байлаа. Ажилчдад зориулж барьсан энэ хамгийн анхны байшингуудын нэгэнд Артемьевын эцэг нь мянга есөн зуун хорин долоон онд нэг байр хүлээж авсан байжээ. Цэцэрлэгээс баруун тийш Новадевичийн Дуган, цаашлан Воробьёвын уулсын ногоон бэл харагдаж байлаа. Энэ бүхэнд Артемьев багаасаа дассан боловч цэргийн алба хаасан долоон жилийн турш тэдгээрийг үзээгүй явжээ. Тэгээд гурван жилийн өмнө академид элсэж дахин энэ бүхэнтэйгээ уулзаж учирсан боловч одоо академи төгсөөд бас л явахаар болжээ. Артемьев, дипломынхоо сэдвийг боловсруулж эхэлж байхад эцэг нь амьд байсан боловч гурван сарын өмнө нас бараад гэрээсээ холгүй Новадевичийн цэцэрлэг дэх хүүр оршуулах газар, дуганаас баруун тийш гурван зуун алхмын тэнд оршуулагдсан байлаа. Эх нь гэр бүлийнхэнтэйгээ хамт байх тавилангүй юм шиг байв. Артемьев, академид элсэхээр ирэхэд эгч Маша нь Амар мөрөн дэх Комсомольск хотод очихоор явсан байв. Одоо Маша буцаж ирээд гурав хоноод байхад Артемьев удахгүй томилолтоо аваад явахаар болж байв. 

	“Зорчин өнгөрдөг аяны хүмүүс шиг” гэж” Артемьев бодов. Академийн дежурийн3 туслах ахмад зуушны газар луу шагайж Артемьевыг хараад, 

	— Таныг ч эрээд олдохгүй юм. Боловсон хүчний хэлтсийн дарга таныг дуудаж байна гэв. 

	Гурван минут өнгөрсний дараа Артемьев, боловсон хүчний хэлтсийн дарга дээр орж ирэв. Хэлтсийн дарга уулаас үг цөөнтэй хүн бөгөөд одоо явж хоолоо идэхээр завдаж байлаа. Тэгээд Артемьевыг орж ирэхэд, 

	— Та сая ирэв үү дээ гээд ширээгээ цоожлохоор шүүгээнүүдийг нь ээлжлүүлэн татсаар таныг 18 цагт ардын комиссариатад, бригадын командлагч Мельников дээр оч гэж тушаасан. Тасалгааны дугаар хоёр зуун далан нэг, санаа сэтгэлдээ тохирсон томилолт авахыг хувиасаа хүсье гэж академи төгссөн хэдэн зуун хүний хувийн хэргийг жил бүр гардаж дамжуулдаг хүний хувьд амарлингуйхан байдалтай хэлэв. Хагас цагийн дараа Артемьев, Фрунзийн гудамж дахь ардын комиссариатын хуучин байшингийн коридороор хоёр зуун далан нэгдүгээр тасалгааг эрж хүссэн, хүсээгүй буюу хүнд бэрх, бас аюул бэрхшээлтэй боловч ямар ч гуйвалт татгалзалтгүй хүлээх шинэ томилолтоо хүлээсэн хэчнээн олон хүмүүс өөрөөс нь өмнө энэ коридороор явж байсан болоо гэж бодсоор алхалж явлаа. 

	Энэ байшингийн коридор нь хэдий урт байсан боловч эндээс өгөх сургаал санамж нь богинохон билээ. Артемьев, коридороор алхалсаар “Энэ нь ч зөв юм. Хүнийг сүүлчийн минутад таньж мэдэх гэдэг бол дэмий хэрэг, хүний бүх амьдрал болоод урьд цэргийн алба яаж хааж байсны нь сайн мэдэх хэрэгтэй юм. Тэгээд дуудаж ирээд хийх ажлыг нь товчхон ярьж өгөхөд “Мэдлээ” гэдэг ганц үгээр хариулахыг нь хүлээх хэрэгтэй” гэж бодож байв. 

	“Мэдлээ!” гэдэг ганц үг бол зөвхөн л сахилга батад хамаарагдах хариулт биш, харин цэргийн ба намын үүрэг, өөрийнхөө одоогийн амьдрал ба ирээдүй, өөрөө үүрт сонгож авсан хэлбэрийн амьдралаа цэргийн хүн яаж үзэж байгаа үзлээ товч тод илэрхийлсэн үг гэж Артемьев ойлгосон билээ. Хулдаасаар бүрж дугаарласан хаалгатай энэ тасалгаануудад тушаал хүлээж аваад тангараг өргөдөг байсан бол, 

	 

	“Хэрэгтэй цаг ирэхэд би хэнтэйгээ ч хагацах ёс хийлгүй хэчнээн ч мянган километр хол газар явахад бэлэн байна. Хэрэг ажилд тус болох юм бол би төрөл садан, ойр дотнын хүмүүстээ бүтэн жил, хоёр жилийн турш өөрийнхөө тухай юу ч мэдэгдэхгүй байж чадна. Би санаа сэтгэл, бие махбодынхоо бүх хүч, оюун ухаан, эрдэм мэдлэгийнхээ бүх хүчийг миний өмнө тавьсан зорилгыг биелүүлэхийн төлөө бүрэн зориулахад бэлэн байна. Байдал зохисын улмаас аюул учирвал би айх ч үгүй, үхэх явдал тулгарвал амиа ч хайрлахгүй” 

	 

	гэж олон хүн тангараглах байсан биз. 

	Гэвч “Зөвлөлт Социалист Бүгд Найрамдах Холбоот Улсын иргэн би, Зэвсэгт хүчний эгнээнд орохдоо... “гэж тангараг өргөх өдөр тугийн өмнө тангаргаа нэгэнд өгсөн тул энэ тасалгаануудад орсон хүмүүс зөвхөн л “Мэдлээ!” гэж хэлээд зүүн мөрөө даган эргэж, баримт бичгээ янзлуулахаар явж байлаа. 

	Артемьев, хоёр зуун далан нэгдүгээр хаалгыг эрж олоод ороход бачимдуу тасалгааны баруун зүүн хоёр талд дарга нарын тасалгааны хаалга, хоёр адъютантын ширээ, гаднаас орж ирэх хүмүүст зориулж тавьсан түшлэгтэй хатуу модон сандлууд байв. Артемьевтай хамт академид суралцаж онц сурлагатай төгссөн хошууч Санаев тэр сандлуудын нэгэн дээр сууж байв. Бид хоёулыг дуудсан уу? гэж Артемьев суунгуут асуув. 

	— Үгүй гурвуулыг дуудсан. Бондарчук дарга дээр орчхоод байна гэж Санаев хариулаад хаалга руу дохив. Яг энэ үед хаалга онгойж өндөр нуруутай туранхайвтар биетэй хошууч Бондарчук гарч ирэв. Царай нь даргын тасалгаанд ямар байсан вэ, тэр хэвээр байв. 

	— Хаана томилогдов? 

	— Алс Дорнод фронтын штабын мэдэлд шилжсэн гэж Бондарчук хэлэв “Фронт” гэдэг үг хачин сонстож байлаа. — Хэзээ явах хэрэгтэй гэж байна? 

	— Удахгүй нь бололтой гэж Бондарчук хэлэв. 

	— Амралтаа яах вэ? Бондарчук зөвхөн мөрөө хавчив. Хонх дугарахад адъютант даргын тасалгаа руу ухасхийн орсноо доорхноо гарч ирээд, 

	— Артемьев гэж дуудаад Артемьев энд байгааг үзэж түр зогссоны дараа

	— Та ор гэж бүдүүхэн дуугаар хэлэв. Артемьев даргын тасалгаанд оров. Бригадын командлагч, нүдэндээ шилтэй, бууралтаж байгаа богино пинтүүтэй тарган хүн ширээний ард суугаад Артемьевын хувийн хэргийг үзэж байлаа. Артемьев тасалгааны дунд зогсоод, 

	— Таны тушаалаар ахмад Артемьев ирлээ гэж илтгэв. 

	— Сайн байна уу? суугтун гэж бригадын командлагч хэлээд нүднийхээ шилийг авч ширээн дээр тавиад хоншоороо эрхий хурууны ар талаар нь зүлгэж Артемьев руу харснаа нүднийхээ шилийг дахин зүүгээд Артемьевын хувийн хэргийг хэдэн минут уншив. Энэ хувийн хэргийг бригадын командлагч урьдчилж уншсан боловч боловсон хүчний газарт хэдэн жил ажиллахдаа, олон жилийн турш олон дарга нарын бичсэн тодорхойлолтыг дахин уншиж, өөрөө анх удаа нүдээрээ үзсэн хүний байдалтай нь зэрэгцүүлдэг заншилтай болсон билээ. 

	Бригадын командлагчийн өмнө сууж байгаа өндөрлөг нуруутай, улаавтар царайтай ахмад Артемьев орж ирэхдээ хүртэл илүү маяг гаргалгүй, илтгэлээ тод чанга хийгээд, хэдийгээр биеэ барьж байгаа боловч, командлагч руу эгц ширтэж суугаа нь хөнгөн шаламгай бөгөөд ухаан сэргэлэн хүн мөн болох нь илэрхий байв. 

	Харин ахмад Артемьев залуухан хүний хувьд хэтэрхий махлаг бөгөөд ялимгүй тарган бололтой нь бригадын командлагчид эвгүй харагдав. Гэвч ахмад Артемьев залхуу хойрго гэсэн зүйл хувийн хэрэгт нь алга байв. Харин ч “Биеийн тамирын бэлтгэл” гэсэн хүснэгтэд “Онц сайн” байсан бөгөөд хүнд атлетикийн талаар ахмад Артемьев академид түрүүлж байгаа гэсэн байв. 

	Бригадын командлагч, Артемьевын хувийн хэргийг үргэлжлүүлэн үзэх завсраа Артемьевын захыг нь шахсан бүдүүн хүзүү, наранд борлосон махлаг нүүрийг нь дахин халти хараад “Уулаасаа ийм биетэй хүн юм байх” гэж бодов. Бригадын командлагч сонирхож үзэх бүх мэдээ, хугацаанууд Артемьевын хувийн хэрэгт бичигдсэн байв. Үүнд, мянга есөн зуун арван хоёр онд төрсөн, мянга есөн зуун хорин долоон онд комсомолд элссэн, мянга есөн зуун гучин гурван онд намд элссэн, мянга есөн зуун хорин есөн онд цэргийн дунд сургуульд орж мянга есөн зуун гучин нэгэн онд төгссөн дараа нь хоёр жил сургуулийн салааны дарга, гурван жил буудлагын ротын дарга байгаад фрунзийн нэрэмжит академи төгсжээ. Ахмад Артемьев, Иран улстай хил залгаа газар, дундад азийн говь нутгийн хүнд хүчир байдалд рот командалж байхдаа онц сайн командалж байжээ. Чих ойрхон боловч үзэж болдоггүй гэгчээр Артемьев ингэж яваагүй бол хорин дөрвөн насандаа академид орж чадахгүй байжээ. Академид Артемьев эхлээд сайн, дараа нь онц сайн сурч байгаад академи төгссөн дипломын ажлыг гүйцэтгэсний дараа, штабын албаны кафедрийн адъютантаар академидаа үлдэнэ үү гэхэд татгалзаж, командлах тушаалын ажилд томилж өгөхийг хүсжээ. Академидаа үлдэх явдал таатай бөгөөд үүнээс татгалзах хүмүүс тун цөөхөн байсан юм. Гэвч, бригадын командлагч өөрөө ч 10 жилийн өмнө мөн татгалзсан тул Артемьевын ингэж татгалзсаныг талархаж үзэв. 

	Артемьев, бригадын командлагчийн эгц өмнөөс нь харж суусан тул, бригадын командлагч өөр лүү нь хааяа хааяа хараад байгааг хөдлөлгүй ажигласаар суулаа. Сүүлчийн бүтэн хагас сарын дотор Артемьевыг ганцхан удаа дуудсан биш юм байжээ. Артемьевыг жагсаалын хэлтэст ч дуудаж байв. Мөн академийн улс төрийн хэлтэст хоёр удаа дуудаж ярилцсан бөгөөд долоо хоногийн өмнөхөн дипломынхоо ажлыг хийсний дараа академийн даргын орлогч дээр дуудаж адъютантаар үлдэхийг санамж болгож хэлсэн байжээ. Нэг үгээр хэлэхэд, Артемьев аль эртнээс эхлэн “Хүнтэй суух болсон хүүхэн” шиг томилолтоо хүлээж байгаа гэж академиа хамт төгссөн нөхөд нь шоглож ярьдаг болсон билээ. 

	Гэвч, өнөөдөр дуудсан нь Алс Дорнодод томилох шинж төлөвтэй байсан тул Артемьевын сэтгэл нь хөдөлж байв. 

	Одоо хүртэл Артемьев өөрийнхөө ирээдүйг бодож байхдаа алс Дорнодод очихыг их хүсэж байснаас гадна, ямар газар томилогдох бол гэхээсээ ямар албан тушаалтай болох бол гэж бодох нь илүү байжээ. Анхандаа Артемьев, Академиа төгсөөд хороо хүлээн авч хороо командлах сан гэдэг ганц хүсэлтэй байв. Гэтэл, академи төгсөөд шууд хороо хүлээж авна гэж бодсоны ч хэрэггүй байсан боловч хорооны штабын даргаар томилогдох юм бол хэдэн жилийн дараа уг хорооны дарга болох бололцоотой байв. Артемьев түүнээс цааш юм бодохгүй байв. Хэдэн жил хороо командлаагүй байж түүнээс цаашхыг бодохын хэрэг юу ч билээ. 

	Артемьев сүүлчийнхээ курст суралцаж байхад нь өөр хүсэлт төрж иржээ. Үүнд, аль нэг томоохон штабт, чадвал хязгаарын тойрог дахь томоохон штабт томилогдон, штабын тагнуулын хэлтэст нэг хоёр жил ажиллаж, мэдээ зүйлийг нэгтгэж дүгнэх ба цэргийн олон төрлийн бөгөөд их хэмжээний ажиллагааг удирдаж хийх талаар академид байхдаа олсон дадлагыг бэхжүүлж авсны дараа хороонд очих гэж мөрөөджээ. Гэтэл Артемьев бригадын командлагчийн адъютантын өрөөнд ирж, өөрийг нь Санаев, Бондарчук нартай хамт дуудсан гэдгийг мэдээд Япон хэт судалж байсан бид гурвыг хамт дууддаг нь жирийн учрал байж боломгүй юм гэж ойлгоод томилогдох газрынхаа тухай бодол болсон билээ. Артемьев, бригадын командлагчийн өрөөнд ороод, ханын хагас хэр том зургийг харжээ. Энэ бол, Япончууд Манжийг довтлон эзэлсэн үеэс хойш манай цэрэг найман жилийн турш ямагт бэлэн зогсож байгаа Алс Дорнодын зураг байв. Алс Дорнодод томилогдох явдал бол цэргийн хэргийг мэргэжлээ болгон сонгож авсан бөгөөд өөр ямар нэг газар алба хаахаас дайны үеийн нөхцөл байдалтай тун адил нөхцөл байдалд алба хаахад бэлэн байгаа хүний хүслийн туйл юм гэж Артемьев санаж байв. Артемьев Алс Дорнодод явуулах нь гэж бараг итгэсэн боловч хүсэл ингэж биелнэ гэдэгт лав итгэж чадахгүй, зөвхөн хувийн хэргийг нь уншиж суугаа бригадын командлагчийг ажиглаж, өөрийн нь томилолтод саад болох ямар нэг юм хувийн хэрэгт нь байна гэж үү? гэж бодож суув. Тэгээд бодоод бодоод юм санасангүйдээ баяртай байв. Артемьев, Ахча-Тепа гэдэг хилийн районд алба хааж байсан нь өөрт нь ашиг тустай болсон байв. Бас дипломын ажил хийхдээ “Японы офицерын корпус 1904—1905 оны дайнд” гэдэг сэдэв сонгож авснаа бодож өөрийгөө сайшааж суув. Энэ сэдэв бол цэрэг түүхийн сэдэв боловч одоо үед цагаа олон сэдэв байсныг кафедрийн зөвлөгөөн дээр ч тэмдэглэсэн байжээ. Артемьев бас япон хэл судалдаг байв. Академид япон хэлийг тийм олон хүн судалж байгаагүй бөгөөд энэ хэлийг Артемьев сайн хэлний нэг гэж үздэг байв. 

	Бригадын командлагч, Артемьевын хувийн хэргийг хойш нь тавиад өөр лүү нь харж, 

	— Япон хэлэнд таныг “Сайн” гэсэн байна. Энэ чинь толь бичигтэй “Сайн” уу, толь бичиггүй “Сайн” уу, та үнэнээ хэл гэж асуув. 

	— Толь бичигтэй бол “Сайн”, Толь бичиггүй бол “Дунд” гэж Артемьев чин үнэн хариулав. Бригадын командлагч өчүүхэн төдий инээмсэглээд, 

	— Та ярианы хэлэнд ямар вэ? гэж асуухад, 

	— Багштайгаа ярилцахад ойлгоод байдаг гэж Артемьев хариулав. 

	— Цааш нь одоохондоо мэдэгдэхгүй байгаа хэрэг үү? гэж бригадын командлагч хэлээд чин сэтгэлээсээ инээмсэглэж, Артемьевын хувийн хэргийг дахиж үзэхгүй гэсэн байдалтай өөрөөсөө холдуулж тавив. Тэгээд бригадын командлагч, 

	— Та академийг онц сайн төгсөж гэж хэлэв. 

	— Тийм гэж Артемьев хэлэхэд, 

	— Энэ академийг мянга есөн зуун хорин есөн онд төгссөний хувьд танд баярыг хүргэе гэж бригадын командлагч хэлэв. 

	Бригадын командлагч нүднийхээ шилийг авч Артемьевын хувийн хэрэг дээр тавиад хоншоороо арчиж, —өвчин эмгэгтэй юу гэж асуув. 

	— Өвчин эмгэг байхгүй, нөхөр командлагч гэж хариулаад, Артемьев инээмсэглэв. Бригадын командлагч ийм хариултад хүний гадна байдал болон нүүр царайны байдлаар бүрэн итгэж болохгүй гэсэн бололтой мөрөө хавчив. 

	— Алс Дорнодод алба хаах хүсэлтэй юу? 

	— Хүсэлтэй, нөхөр командлагч! гэж Артемьев хариулахад, 

	— Манай командлал таныг Алс Дорнодын фронтын штабын мэдэлд шилжүүлж байлдааны юм уу эсвэл тагнуулын ажилд ашиглах саналтай байна. Ямар вэ? гэж бригадын командлагч Артемьевыг эрс харж асуусан нь “Ямар вэ? “гэдэг үгээр Артемьевын саналыг асууснаар өөрийнхөө үгийг төгсгөсөн нь илтэд байлаа. 

	— Мэдлээ! гэж Артемьев баяртай бөгөөд тод хариулав. Бригадын командлагч, Артемьеваас өөр хариултыг ч хүлээгээгүйгээ бүх байдлаараа хариулж, 

	— Ойрын өдрүүдэд явах болно гэж хэлэв. 

	— Мэдлээ!

	— Асуулт байна уу? 

	— Асуулт алга гэж Артемьев хариулаад бригадын командлагч босох гэж байгааг нь ажиглаж урьдаж босоод, — Үгүй асуулт байна гэж хэлэв. Бригадын командлагч, Артемьевтай гар барилцах гэснээ больж, ширээ тулж зогсоод санамсаргүй санаа алдав. Энэ тун зүгээр ахмад намайг Алс Дорнодын фронтын чухам аль хэсэг рүү нь явуулах вэ? гэж уул нь асуумгүй асуултыг тавих нь гэж бригадын командлагч дургүйхэн бодов. Артемьевыг чухам хаана явуулахыг бригадын командлагч мэдэж байсан боловч албан ажлын шалтгаанаар энэ тухай одоохондоо мэдэгдэх ёсгүй байсан ажээ. 

	— Нөхөр командлагч асуулт тавихыг зөвшөөрнө үү? гэж Артемьев хэлэв. Бригадын командлагчийн царай сэргэмжилсэн байдалтай байхыг ажиглаж Артемьев учрыг нь ойлгосонгүй. Тэгээд Кремльд болох академи төгсөгчдийн баярын хурал дээр би асууж амжих болов уу, би нөхөр Сталинг харах их хүсэлтэй байна гэж асуув. 

	Бригадын командлагч инээмсэглэв. Жил бүр хэдэн арван хүнийг академи төгсөгчдийн баярын хурлаас өмнө аргагүй томилон явуулж байсан бөгөөд хэрэв явах өдөр нь шийдвэрлэгдээгүй бол олонх нь ийм асуултыг тавьдаг байжээ. Бригадын командлагч инээмсэглэсээр Артемьевтай гар барихаар гараа сунгаж, 

	— Таны аз болж та амжина гэж найдъя. Тэглээч гэсэн маргаашаас эхлээд та хаана ч байлаа гэсэн байгаа газраа академийн дежурт мэдэгдэж байх хэрэгтэй! гэжээ. 

	Ардын комиссариатаас гурвуулаа хамтарч, шинэхэн ногоорсон Гоголевскийн цэцэрлэг дагуу алхав. Артемьев, Бондарчук хоёртой адил Алс Дорнодын фронтын мэдэлд шилжихээр томилогдсон, ярианд дуртай бөгөөд наргиантай хошууч Санаев ярианы дундуур түрүүлж гарснаа буцаж эргэж, хурдхан бөгөөд ялимгүй бүжиглэх байдалтай алхаж явав. Хошууч Санаев, академиа онц сайн сурлагатай төгссөний хувьд маргааш парад болоход индэр дээр зогсож, академи нь жагсаалаар яаж өнгөрөхийг харна гэхээсээ баярлаж сайхан ааштай байлаа. Хошууч Санаев одоо ямар нэг чухал юмны тухай ярихыг огт хүсэхгүй байв. Сүүлийн хоёр сарын турш бараг нойргүй суусны улмаас ядарч турсан царай нь одоо хязгаарлашгүй их баяртайгаар инээмсэглэж байлаа. 

	— Хэрэв бид арванд гарвал би замдаа, Эрхүү хотод хүрэх үед гучин настай болно. Хэрэв найманд гарвал Чита хотод, хэрэв бүр эрт гарвал томилогдсон газраа хүрээд 30 настай болно. Эрт хүрвэл бид шувуу ч агнаж амжих юм байна. Тэнд газар сайгүй ан агнадаг гэнэ билээ. Буугаа битгий мартчихаарай! гэж хошууч Санаев ярьж явав. Санаев бол Артемьевын нэг адил анчин хүн байжээ. 

	— Амралтын өдрүүдэд дандаа гөрөөлж байя гэж Санаев хэлэв. 

	— Эсвэл дарга нарын сургуульд бэлтгэх үү? гэж Артемьев дурамчхан хэлэхэд Санаев түүнийг дуурайж, 

	— Эсвэл Япон хэл махчлах уу? гэж хэлээд инээд алдав.

	Тэгээд, 

	— Үгүй, би гөрөөлье гэж бодож байна. Тийм газар ангийн дарга ангийн комиссар, эсвэл штабын дарга эд бүгдээрээ биш, гэсэн ч нэг нь заавал анчин хүн байх ёстой. Тэгэхлээр анч бидний сэтгэлийг ойлгох сайн хүн олдохгүй яах вэ гэж хэлэв. 

	— Артемьев академид суралцаж байхдаа Санаевтай хүн бүхнээс илүү дотно үерхэж дассан бөгөөд нэг газар хамт алба хаахыг маш их хүсэж байжээ. Артемьев, Санаевыг мөрнөөс нь тэвэрч, 

	— Эх, Александр Левазович, чи бид хоёрын сэтгэлийг олон янзын газарт олон янзын дарга, комиссарууд ойлгох болно шүү дээ гэж хэлэв. 

	— Алс Дорнод бол өөрийнх нь Осетия шиг уулнаас уул руу харахад юм бүхэн нь харагдаж байдаг гэж Санаев бодож байгаа бололтой. Үнэндээ Алс Дорнод бол бүх европыг нийлүүлснээс илүү их газар байгаа юм. Жишээлбэл, Санаев чи Посьетод, Артемьев Борзяд байя гэж бодвол та хоёрын хоорондох зай чинь Норвегоос Португал хүртэлхтэй адилхан юм шүү дээ гэж Бондарчук тоглоом болгож ярив. 

	— Тэгвэл чи өөрөө хаана нь байх вэ? гэж Артемьев асуув. 

	— Би олон бүлтэй хүн. Над зах хязгаар хэрэггүй, тэгэхлээр та хоёрын дунд л байна даа гэж Бондарчук хэлэв. (Нээрэн Алс Дорнодын фронт гэдэг чинь Забайкалье, Хабаровск, Приморье Камчатика ороод бүхэл бүтэн тив юм байна шүү дээ. Тэнд 5 жил амьдарлаа ч гэсэн Климовичтай уулзах байтугай, түүний хоёр зуун арван гурав, долоодугаар шуудангийн хайрцаг гэдэг нь ямар байдгийг мэдэж чадахгүй ч өнгөрч болох юм) гэж Артемьев бодов. 

	— Хэрэв Артемьев чамайг Посьетод Санаевыг Еорзяд явуулах юм бол Артемьев явган цэргийн хүний хувьд хурдан хөгшрөөд, том шар сахал ургуулчхаад гав ганцаараа уссурийн шугуй дахь баавгайг агнаж явах биз. Харин Санаев морин цэргийн хүн болохоор сар болонгуут замаасаа нэг хадагтай шүүрч аваад л давхих биз гэж Бондарчук хэлэв. 

	— Хадагтай шүүрэх нь ч өнгөрчээ. Миний тухай хоцрогдмол бодолтой байгаа юм байна. Би мөдхөн гэрлэх болоод байна гэж Санаев хэлэв. 

	— Явахаас урьд уу? 

	— Тэгэлгүй яах вэ. 

	— Удаан эргүүлсэн үү гэж Артемьев асуухад

	— Бүтэн жил! харин өнөөдөр эцсийн яриа хийж, хааш явахаа хэлэх гэсэн юм гэж Санаев ажиг ч үгүй хэлэв. 

	— Чамайг явна гэхэд чинь итгэхгүй байна уу гэж асуухад. 

	— Үгүй хаанаас гэж Санаев итгэл баяр баясгалантай хэлэв. Өөртэй үерхэгч хүүхэн өөрийн нь дагаад хаа ч хүрэхэд бэлэн байгаад Санаев гүн итгэсний баяр жавхлан гялалзсан хар нүдэнд нь ил тод байлаа. “Зөвлөлийн ордон” гэдэг метроны хаалганы дэргэд бүгдээрээ зогсов. Артемьев инээмсэглээд, 

	— Санайра Кёдай Даору Аната, га Дайсейна о Асамэраэору кото о гедземинас гэж Санаевт японоор хэлсэн нь “Миний хүндэт нөхрийн бүх үйл хэрэгт нь эрхэм сайхан амжилтыг хүсэж ерөөе” гэсэн байжээ. 

	— Дома арригато годзамесита гэж Санаев хариу баяраа мөн японоор илэрхийлээд, нөхөдтэйгөө гар барилцаж дахин нэг эргэж хараад метроны хаалгаар нэвтэрч далд оров. 

	Бондарчук Артемьев хоёр Кропоткина гудамжийг дагаж зогсов. Бондарчук академиар орох гэсэн нь Артемьевтай зам нийлсэн байжээ. Бондарчук эргэн тойрныг огт анхааралгүй, доошоо харж хэдэн минут дуугүй явж байхад нь

	— Чи юу бодов? гэж Артемьев асуув. 

	— Чи бодож байгаагаас өөр юм бодож байна гэж Бондарчук хариулахад, 

	— Яагаад өөр юм бодов гэж Артемьев асуув. 

	— Яагаад гэвэл би чамд байхгүй юмны тухай бодож байна. Би эхнэрийнхээ тухай бодож байна гээд Бондарчук үргэлжлүүлсэн нь: Эхнэрээ аваачмаар ч байна. Аваачимгүй ч байна. Би хаана ч алба хаах юм билээ. Орон сууц нь ч ямар байдаг бол?, гэр бүлээ түргэн аваачиж болдог ч бол уу? хүүхдээ ямар сургуульд өгөх вэ? бүр гол нь эхнэр минь тэнд юу хийх вэ? Эхнэрийн минь мэргэжилд тохирох ажил тэнд бараг олдохгүй байх. Тэгэхлээр эхнэр минь нэг даргын хүүхэн гэж гэртээ байх, нэг бол мэргэжлээ солих болно. Чи харахгүй, ийм олон бодол гэнэт орж ирлээ. Чи яах вэ дээ, Чемоданаа барьсаар л, Камчатк амар байна уу? гээд л хүргэх хүн гэв. 

	Артемьевт хариулах үг байсангүй. Бондарчукийн эхнэр нь улсын тэмдэгтийн Фабрикт гравёрч зурагчнаар ажиллаж байсан тул тун ховор мэргэжилтэй хүн байсныг Артемьев мэдэж байсан билээ. Бондарчукийн эхнэр 2 жилийн техникум төгсөнгүүт ажиллаж эхлээд Бондарчуктай хамт Ямпольд, дараа нь Проскуров очсоноо буцаж Туркийн хил нутаг Акальцед ирсэн билээ. Тэгээд Бондарчукийг академид элсүүлэхэд эхнэр нь буцаж ирээд 9 жил завсарласан мэргэжлээрээ ажиллаж эхэлсэндээ их баяртай байсан билээ. Одоо дахиад нөхрөө дагаж өөрийн мэргэжил хэнд ч хэрэггүй, тийм газар очих болоод байв. 

	— Хэрэв бид томоохон хотод очих бол эхнэр минь гэрэл зургийн ажил хийж чадах юм. Юу ч гэсэн бас зургийн төрлийн ажил байна даа. Харин хязгаар луу юм уу, эсвэл ой шугуй, уул нуруутай алс газар явуулбал яадаг юм бүү мэд гэж Бондарчук хэлэв. 

	— Хэрэв чи... гэж Артемьев эхэлтэл Бондарчук яриаг нь тасалж, 

	— Эхнэрт минь мэргэжилт ажил нийслэлд байгаа тул хошууч Бондарчук алс хязгаарт алба хааж чадахгүй нь гэж дарга нарт илтгэх үү? гээд ингэхэд юуны өмнө эхнэр минь зөвшөөрөхгүй сэн энэ бол зөв юм. Хорин долоон онд энэ бүсгүй салааны дарга надтай сайн дураараа гэрлэхэд нь би дандаа Москвад алба хааж байна гэж тангараглаагүй, харин хаашаа л явуулбал тийшээ л явж байна гэж урьдчилан сануулж байсан гэж хэлэв. 

	— Үгүй, өөр арга олж болохгүй гэж үү? гэж Артемьев асуув. 

	— Өөр арга эрсний ч хэрэг алга. Цэргийн хүн байтугай, энгийн хүмүүс бүхэл насандаа бүрэн төгс жаргалтай байх арга алга, харин чи эхнэргүй ганцаараа байгаад чинь би атаархахгүй. Сайн эхнэр гэдэг чинь хүний хоёр дахь амь юм гэж Бондарчук хэлээд академи хүрэн хүртэл дугарсангүй, даруухан зантай энэ хүн үнэн байдгаа бүгдийг нь тоочсон шиг байв. 

	Артемьев мөн л дугаралгүй явав. Бондарчук Артемьевт атаархдаггүй нь зөв юм. Ер нь бахархмаар ч юм алга байв. Учир нь, Артемьев хоёр жил дурлаад, ирээдүйд миний эхнэр болох болов уу гэж саяхнаас жаахан эргэлзээтэй бодож байсан эмэгтэй бол Бондарчукийн эхнэр шиг ховор мэргэжилгүй боловч, Артемьевын дагаж Проскуров, Акальцы, Борзя станцын алинд нь ч явахгүй хүн байсан юм. Энэ эмэгтэй бол хийх юм олж ядахдаа дээд сургууль төгсөөд бас Артемьевтай суухаа хэтэрхий алс санаатай бодож байх завсраа бичээч, нарийн бичгийн даргын ажлыг тун их нямбай бөгөөд түр зуур хийж байжээ. Артемьев үүнийг эхэндээ ойлгохгүй байгаад сүүлдээ бүрэн ойлгожээ. Артемьев дунд сургуульд сурч байхдаа, эцэг эх нь хоёулаа шүдний эмч бөгөөд нэг ангийн сурагч Надя Караваевад нэлээд дотно байжээ. Тэгэхэд, Надя Караваева бол 47 дугаар хөдөлмөрийн сургуулийн хамгийн хөөрхөн бөгөөд “Өөрийгөө хэтэрхий тоосон” эмэгтэй сурагчдын нэг гэж эрэгтэй сурагчид ярилцдаг байсан билээ. 

	Артемьев цэргийн сургуульд яваад Надя Караваевыг бүр мартчихсан билээ. Артемьев Москвад буцаж ирэхдээ хүртэл Надяг санаагүй байжээ. Тэгээд хоёр жилийн өмнө Артемьев трамвайгаар явж байтал өндөр нуруутай залуухан бүсгүй нэрээр нь дуудахад Артемьев хараад арайхийж Надяг таньжээ. 

	Тэгэхэд Надя дөнгөж дээд сургууль төгсөөд, бас нэг ангид хамт суралцан сууж байсан нөхрөөсөө салсан байжээ. Нөхрийн нь зургийг үзэхэд тэр хүн их л гоё ганган эр байсан бололтой боловч мөн эрс зан авиртай хүн байжээ. Тэр хүн нэг өдөр чемоданаа аваад алс холын нэг хот руу явсан байв. Тэр хот руу Надя яваагүйгээр барахгүй, нэрийг нь ч тогтоож чадаагүй бололтой байв. Сүүлд Артемьев лавлаж мэдсэн нь Сыктывкар хот байжээ. Надягийн амьдралд тохиолдсон энэ явдлыг Артемьев бүр сүүлд ёжилж үзэх болсон билээ. Харин тэгэхэд, хоёр жилийн өмнө Надя өөрийнхөө оюутан байх цагийн ойлгомжгүй бөгөөд азгүй дурлалын тухай зөндөө олон сайхан үг хэлсэн учир энэ ойлгомжгүй, азгүй дурлалын дараа ойлгомжтой азтай дурлал заавал ирэх ёстой гэж Артемьев бодсон байжээ. Ийм ч учраас найман жил уулзаагүй явсан хүмүүс, хүн дүүрэн трамвайд гэнэт уулзсан болов уу гэж Артемьев үзэхээр байв. Сургуульд байхад тэд ямар харьцаатай байсныг бодоход инээдэмтэй байсан боловч шинэ харьцаа үүсээд ирэхийн хамт Надя хуучин харьцааны нарийн холбоог сэргээж чадсаны үрээр гэнэт энэ харьцаа нь Артемьевт аль хэдийний мэт санагдаж шинэ хүчнийг төрүүлэх шиг болжээ. 

	Надя Артемьевыг их л талархан үзэж байсан бөгөөд өөрөө ч Артемьевт талархагдахыг хүсдэг байжээ. Артемьев бол эрс шийдвэрлэг бөгөөд махлаг чийрэг бие нь нэн их хар хүчтэй, Тийм, “Үгүй” гэж хэлэхэд нь хүртэл мэдэгдэхүйц зоригтой байсан тул Надя талархан дурладаг байжээ. 

	Артемьев чухам энэ зоригтой шинж чанарынхаа хувьд хүнд мэхлэгдэмгүй хүн байтлаа Надяд хуурагдаж ирсэн нь хачин юм. 

	Надя амьдралдаа бараг ажиллахгүй байж юм бүхнийг олж авна гэж бодоод амьдралдаа залхуу хайнга боловч нэн шаардлагатай хандаж байсныг Артемьев нэлээд сайн ойлгож, түүний дутагдал, дэмий хоосон явдлуудыг нь үзсээр байна. 

	Гэвч Артемьев энэ бүхнийг аажмаар өөрчилж чадна гэж бодож байжээ. Надя уулаасаа нэн сайхан царайтай хүн байсан тул Артемьев түүнийг нэлээд удаан эргүүлсэн байжээ. 

	Харин хоёр дахь жилээс эхэлж Артемьев хамаг сайхан итгэл найдвараасаа хагацах болов. Үнэндээ зөвхөн итгэл найдвараар зогсохгүй, мөн Надягаас хагацах хэрэгтэй байжээ. 

	Артемьев өөрөө Надяг ирээдүйд өөрийн эхнэр гэж үзэхэд тун хэцүү болсноор барахгүй, Надя өөрөө Артемьевтай сууна гэж бодох нь тун бага болсныг Артемьев мэдэж байв. Надя царайлаг, залуу сэргэлэн цовоо хүн байлаа. Дуртай цагтаа анхаарамж санаачилгат сайн хань, гэрийн эзэн хүн болж чаддаг байв. Ханцуйгаа шамлаад амттайхан хоол ч хийчхэж чаддаг байв. Эсвэл зүү бариад цамцны зах хурдхан хаддаг ч байв. Хэрэв юм хийх дургүй байсан бол юм хийж байгаа нь илүү тод мэдэгддэг байсан билээ. 

	Энэ бүхний эцэст саявтар Надягийн эцэг нь нас баржээ. Гэвч Надягийн ээж нь ганцаараа ч гэсэн нэн их цалин хөлс авдаг байсан бөгөөд Надя өөрөө ч аар саар юманд шунаж ховдоглохыг мэдэхгүй хүн байсан учир ахуй амьдралын хувьд харамгүй сэтгэлтэй чинээлэг хүн шиг байх бололцоотой байв. 

	Надя маш залирхаг хүн байсан бөгөөд ийм зааг хүмүүс зориг сэтгэл санааны хүч гэж буруу ойлгох нь олонт байдаг билээ. Надя бол эрэгтэй хүнээс дутахгүй, өндөр юмнаас зоригтой харайх, Москва голыг нааш цааш нь гурав дахин сэлж гатлах, азарган бороонд гоё туфли, оймсоо тайлаад хот дундуур хөл нүцгэн давхих, эсвэл маш олон хүнтэй гудамжинд ичиж зовсон Артемьевыг нийтийн өмнө гэнэт тэвэрч үнсэх зэрэг юу дуртайгаа хийх хүн байлаа. 

	Гэвч, муу ч гэсэн, сайн ч гэсэн хаа яаж амьдрах нь үл мэдэгдэх тийм хүнтэй олон мянган эмэгтэйчүүд амьдралаа холбоод үүнийгээ зориг гаргалаа гэж үзэхгүй байхад харин Надя зориглож огт чадахгүй байв. Надя Артемьевтай суувал Москва хотоос гарч олон жил энд тэнд тэнэх болно гэхээс айж байлаа. Ийм яриаг Артемьев тэсвэрлэдэггүйг Надя мэдэж байсан боловч, хэрэв өөрөө шаардах юм бол Артемьев академиа төгсөөд хотод үлдэх эсэхийг нь мэдэх гэж тун шаргуу оролдож байлаа. Гэвч академи төгсөөд аль тохиолдох газар луу явах ахмад ч биш, тодорхой биш ирээдүйтэй, тодорхой биш бололцоотой хүн ч биш, харин бүх юм нь одоо бэлэн нуулгүй хэлэхэд томоохон байр суурьтай ийм хүнтэй учрах ч болов уу гэж Надя сэтгэлдээ хайнга бодож их л мөрөөддөг байлаа. Артемьев үүнийг мэдэхгүй байсан боловч, нэг л аягүй юм ажиглаж анзаарчээ. Үүнийг бас Артемьевын эцэг эх нь ч ажигласан байлаа. Артемьев Надяг гэртээ урьж ирэхэд эцэг эх нь Надяг дуугүй тосож уулздаг байсан боловч “Чи бидэнд ойр дотнын хүн биш. Энд ирсний чинь хэрэг юу вэ? “гэж дотроо боддог байсан нь уур хилэн, уцаарлал зэмлэл биш, зөвхөн л амаараа хэлээгүй ганц асуулт байжээ. 

	Эцэг нь Надягийн тухай Артемьевтай ганц ч удаа ярьсангүй зөвхөн нас барахынхаа өмнө өвчтэй байхдаа. 

	— Бушуухан гэрлэ, үр хүүхэдтэй бол гэж хүүдээ гэнэт хэлэхэд, энэ үгс Надятай огт холбоогүй гэдгийг Артемьев эцгийнхээ харц, дууны нь байдлаар ойлгосон билээ. Үнэндээ ч Надяг оролцуулж хэлээгүй байсан юм. 

	Гэвч Надягаас хагацах гэдэг тийм амархан биш байв. Нэгдүгээрт биелж бүтэшгүй итгэл найдварыг хол таягдлаа ч гэсэн өнгөрсөн жилүүдийн тухай санаж дурсахад муу зүйлээс гадна сайн юм ч бас байсан билээ. Хэдийгээр Надя хөнгөмсөг байсан боловч Артемьевыг дурлаж байсны хувьд эелдэг зөөлөн зантай элэгсэг дотно байв. Хоёрдугаарт, Надя Артемьевыг дурласан хэвээрээ байсан тул өөрөө түүнээс хагацах гэж яарах шалтгаан алга байв. 

	Артемьев академиа төгсөөд алс хот явахтай нь зэрэг хамаг харилцаа аяндаа тасарна гэдгийг Надя мэдэж байсан билээ. 

	Гэтэл энэ бүхэн саяхан эрс өөрчлөгдөв. Артемьев Надятай цөөхөн уулздаг байсан боловч энэ уулзалт нь Надяд нэн эвгүй байгааг учрыг нь өөрөө тайлбарлаж чадашгүй олон шалтгаанаар Артемьев гэнэт мэджээ. Ингээд Артемьев Надягийнд очихоо болив. Тэгтэл долоо хоногийн өмнө гэнэт Надя Артемьевынд хүрч ирэв. 

	Худал хуурамч байдал гаргахдаа Надя нэлээд эелдэгрүү зантай байдгийг Артемьев мэдэх байв. Надя энэ удаа ирээд, 

	— Би чамаас нэг дэмий юм гуйх гэсэн юм. Гэвч чи биелүүлэхгүй байж болно. Тэглээ гэж би гомдохгүй гэж хэлэв. 

	— Би ойлгохгүй байна гэж Артемьев хэлэхэд

	— Би тэнэг зантай хүн байх, би ер нь сайн гэсэн элдэв өнгөрсөн юмыг дурсах дургүй. Хэрэв муу юм байвал бушуухан мартагдсан нь дээр, хэрэв дахиад сайн болно гэхэд хэрэг нь өнгөрчхөөд байна гэж Надя хариулжээ. 

	— Уучлаарай, би мунхаг хүн юм байх. чиний хэлснээс тун юу ч ойлгосонгүй гэж Артемьев хэлэв. 

	— Чамд миний бичиг захидлууд бий гэж Надя хэлжээ. 

	— Тийм би бүгдийг нь шатгачихъя... гэж Артемьев хэлээд Надягийн нүд рүү харсан чинь Надя захидлуудаа шатаалгах дургүй бололтой байв. Надя өөрийг нь зад уурлуулах юм дахиж хэлж магад гэж Артемьев бодоод Надягаар дахиж юм нэмүүлж хэлүүлэхгүйн тул, 

	— Тэгвэл, захидлыг чинь би чамд буцааж өгье гэж хэлээд боодолтой хэсэг захидал гаргаж ширээн дээр тавиад тасалгаанаасаа гарч явав. Артемьев Надятай хамт удаан ярилцаж суухын аргагүй байсан тул Надя яваасай гэж бодоод өөрөө гарч явжээ. 

	Надя өөр хүнтэй суухаар шийдсэнийг Артемьев ойлгоод үүнийг сая бодож уурласан байжээ. 

	Бондарчук академийн эсрэг байшингийн өнцөгт хүрч зогсоод, 

	— За, баяртай гэж Артемьевын гарыг бариад, чи үлдсэн хэдэн өдөр Санаевын мөрөөр явах юм биш үү? гэж асуув. 

	Бондарчукийн тоглоом болгож хэлсэн энэ үг нь Артемьевын бодлыг тасалсан тул, 

	— Арай яах бол доо гэж Артемьев дургүйхэн хэлжээ. Артемьев, Бондарчукийг далд орох хүртэл араас нь ширтсээр гудамжаар аяархан алхалж явав. Артемьев, академийн хаалганы дээр байдаг танкийг хараад Надяг бодсоноо “Ийм өдөр түүний тухай бодож байх гэж!” гэж өөрөө өөртөө уцаарлав. Артемьев, өөрийг нь түлхэн өнгөрч байгаа олон хүмүүсийг огт анхаарахгүй минут хэр түр зогсоод урт удаан хугацаагаар алс хол явахаа бодож, амьдралынхаа бүхэл нэг хэсгийг академид өнгөрүүлсний хувьд гантиг чулуугаар өнгөлсөн суурьтай цагаан саарал өнгөтэй урт байшинг нь сэтгэл хөдлөн харсаар байлаа. 

	 

	— оОо —

	
ГУРАВДУГААР БҮЛЭГ

	Артемьев шатаар хоёрдугаар давхарт гарахад. чемоданы оронд ойр зуур газар авч явдаг дүүрэн юм чихээстэй сумк4 байшингийнх нь үүдэнд хэвтэж байлаа. Коридорын чийдэнгийн дор өндөр нуруутай хүн зогсож хагас нугалсан номыг их л дээр барьж уншиж байхыг Артемьев бүр сүүлд нь анзаарчээ. 

	Энэ өндөр нуруутай хүн бол Артемьевын дотнын нөхөр Синцов байжээ. Тэд дунд сургуульд байхаасаа үерхэж байсан бөгөөд Синцов, сэтгүүлийн институт төгсөөд Вязьма хотод районы сонины хариуцлагатай нарийн бичгийн даргаар хоёр жил ажиллаад Москвад буцаж ирсэн байжээ. Үүнд, Синцов, тавдугаар сарын нэгэнд ирнэ гэж Артемьев хүлээж байтал нэг өдрөөр урьдаж 4 дүгээр сарын 30-нд иржээ. 

	Синцов Артемьевыг хараад, уншиж байсан номоо кармаалж дуугүй гар барилцав. Арван таван минутын дараа хоёулаа хооллож асуулаа. “Эгч минь ирсэн гэж Синцовт одоо хэлэх үү, байх уу? гэж Артемьев бодож суув. Эгч Маша нь Алс Дорнодод яваад дөрвөн жил болох завсар Синцов тэр хоёр бичиг захидлаар байнга харилцаж байсныг Артемьев мэдэх билээ. Маша явахаас өмнө эхэлсэн тэдний хоорондын харьцаа нь дөрвөн жилийн дотор сулраагүйгээр барахгүй, харин ч нэн сайн шалгагдаж бэхэжсэн нь зарим шинж тэмдгээс үзэхэд ил байв. Синцов энэ тухай огт ярьдаггүй байсан бөгөөд харин Машагийн түрүүчийн захидлууд буюу ялангуяа эцэг нь нас барсны дараа Машаг Москвад буцаж ир гэж эх нь шаардахад ээждээ ирүүлсэн хариу захидлаар үзвэл аар саар юм мэдэж болох байв. Маша Москвад ирээд хувь заяагаа шийдвэрлэнэ гэж захидалдаа бичсэн нь ойлгогдомгүй үг байв. Энэ бол Синцовтой холбогдолтой үг гэж Артемьев бодож байсан билээ. Тэгээд гурван хоногийн өмнө Маша ирээд, майн нэгний баяраар Синцов ирэх үү? гэж асуучхаад өөр юу ч асуухгүй байсныг Артемьев бодоод Маша захидалдаа бичсэн үг нь нээрэн Синцовтой холбоотой юм гэж итгэсэн байжээ. 

	Артемьев цагаа хараад, “Маша ирсэн гэж Синцовт хэлэхээ байя, удахгүй өөрөө ороод ирнэ” гэж бодов. Маша Амар дахь Комсомольск хотоос дагуулж ирсэн найз Рита Акоповатай хамт гурван өдрийн турш театр концерт үзсээр явлаа. Маша Комсомольск хотод байхдаа энэ найзаа ахтайгаа суулгах гэж бодсон байжээ. Гэтэл Артемьев нэг талаар завгүй, нөгөө талаар энэ царайлаг боловч бүдүүн тарган эмэгтэй сэтгэлд нь огт тохирсонгүй учир Ритаг огт тоож үзсэнгүй болохоор Маша гурван өдрийн турш ахдаа уурласаар байлаа. 

	Синцов байцаатай пирог5 идэж байснаа, 

	— Чи юунд инээмсэглээд байгаа юм? гэж асуув. 

	— Би гэрлэх гэсэн нэг төлөвлөгөөгөө саналаа гэж Артемьев хариулахад Синцовын нүд сэрэмжилсэн байдалтай болов. Синцов Надяг нэлээд дургүйцэж үздэг байсан бөгөөд одоо түүний тухай бодож байжээ. 

	— Бодож байгаа хүнээс чинь би аль хэдий нь хагацсан чи санаа битгий зов. Наад хоолоо идвэл чинь ээж минь баярлах сан гэж Артемьев хэлэв. 

	— Татьяна Степановна хаачсан бэ? гэж Синцов асуув. 

	— Би жирийн өдөр ч бараг уулздаггүй шахам болоод байна. Өнөөдөр майн нэгэн болох гэж байхад бүр ч уулзаж чадахгүй. Хэрэв ээж завод дээр шөнө дежурлэхгүй бол завод нь маргааш жагсаалд ч гарч чадахгүй, заводынхны хүүхэд нь ч хоолгүй үлдэнэ шүү дээ! гэж Артемьев хариулав. 

	Артемьев инээмсэглэсээр ярьж эхэлсэн боловч эцгээ санаад ярьсан үгэндээ ичих шиг болов. Артемьевын ээж нь анхандаа гэрийн ажил хийж байхдаа өдрийн хагасыг завод дээр өнгөрөөдөг байв. Тэгэхдээ, ээж нь эмэгтэйчүүдийн зөвлөл, дэмжин туслах зөвлөл гэх зэрэг олон зөвлөлийн гишүүн байсан бөгөөд “Олон нийтийн нүд“гэж өөрөө өөрийгөө нэрэлдэг байв. Тэгээд Артемьевын эцэг нь нас бараад долоо хоносны дараа ээж нь заводын гуанзны эрхлэгч болсон байжээ. Артемьевын эх нь өөрийн нөхөр Профин Никитичтэй гучин жил хамт амьдарсны дараа ингэж ганцаараа үлдсэн учир нас барсан нөхрийн нь хань нөхөд ирж гуанзанд ажиллана уу гэж хэлсэн нь заводынхоо гуанзны төлөө санаа зовсон биш, харин бэлэвсэн үлдсэн эмэгтэйн төлөө санаа зовсон хэрэг юм. Хүнийг, чадвал олон хүнийг олон янзаар асрамжилж анхаарах явдал, ингэж хань нөхрөөсөө хагацсан хүний зовлонг арилгаж чадах юм гэдгийг тэд мэдэж байсан учир та гуанзанд ажиллана уу гэхэд Татьяна Степанова бараг татгалзаагүй билээ. Артемьев хэсэг зуур дуугүй байснаа. 

	— Ээж гуанзандаа тун сайн ажиллаж байгаа. Ээж чинь ингэж сайн ажиллана гэж бид бодоогүй гэж заводын өвгөд над хэлсэн. Гэвч ээж минь аавыг санаад байна. Тэгээд л ганцаардаж сэтгэлээ зовоохгүй гэж хийдэг ажлаасаа гадна бас элдэв ажил нэмж хийдэг боллоо гэж хэлэв. 

	Синцов тасалгааг ажиглаж хараад Трофим Никития бол богинохон нуруутай, туранхайвтар нүүртэй, хурц нүдтэй боловч зөөлөн харцтай хурдан шаламгай хүн байдаг сан. Тэгээд дандаа залуучуудтай инээдэм тоглоом хийж бүх ажил хэргийг нь сонирхож байдаг юм. Бас өөрөө хийсэн тамхины соруулаасаа огт салдаггүй сэн билээ. Ийм хүн энэ тасалгаанд байхгүй нь надад тун эвгүй хачин байхад нээрэн Татьяна Степановна яаж дасах билээ.? Хэн нэг хүн эднийд ирэхэд Трофим Никитич сайн хүний сайны нь гаргадаг, үл бүтэх муу хүний мууг нь ганцхан хурц мэргэн үгээр илрүүлдэг ямар гойд хачин чадвартай хүн байсан вэ? гэж боджээ. 

	Трофим Никитичийг сэтгэлд бодогдуулах юм гэвэл, хувьсгалаас өмнө Татьяна Степановнатай хамт хурим дээрээ авхуулсан фото зургаас гадна, цонхонд түшүүлсэн зузаан царсан банз дээр зоож тааруулсан токарийн жижиг суурь машин, бас жижигхэн бахиуд зэрэг багаж хэрэгсэл энэ тасалгаанд үлдсэн байлаа. Трофим Никитич чөлөөтэй цагтаа гэртээ уран дархны ажил хийх дуртай байсан бөгөөд ялангуяа нарийн шугам хийдэг ажилчин байж байгаад ээлжийн мастер болсноосоо хойш сүүлийн жилүүдэд уран дархны ажил улам их хийдэг болжээ. Трофим Никитичийг ингэж дэвшүүлсэн явдалд бэрхшээж байгаагүй боловч, ажилгүй байх үед “Гар нь ажлаа санаад байна” гэж өөрөө ярьдаг байсан билээ. Тэдний байр нь хоёрхон бачимдуу жижигхэн тасалгаатай байсан тул цонхноос өөр, багаж хэрэгслээ тавих газар олдохгүй байжээ. Синцов энэ байрыг тун ч сайн мэдэх байжээ! Арван хоёр жилийн өмнө Синцов Артемьевтай хамт 6-р ангид суралцаж байх үед энэ байрыг жинхэнэ шинэхэн хүлээж аваад байсан тул тэр шинэхэн байх үеэс нь эхлэн мэдэх байжээ. Энд амьдарч байсан хүмүүс доторх эд хогшлыг нь онц анхаарч үзэхгүй байснаас бараг өөрчилж солихгүй байжээ. Иймээс энэ байранд анх тавьсан эд хогшил нь бараг хэвээрээ байлаа. Нэмэгдэж байсан ганц зүйл нь ном байсан бөгөөд үүнийг Маша явах хүртлээ, сүүлчийн жилүүдэд Артемьев худалдан авч байжээ. Энд ном газар сайгүй, бүр шалан дээр ч хүртэл хэвтэж байв. Энэ байранд цоо шинээр нэмэгдсэн ганц зүйл гэвэл гурван жилийн өмнө Артемьев худалдаж авсан бичгийн ширээ байжээ». Одоо энэ ширээний дор “Военний вестник” (“Цэргийн мэдээч”) гэдэг сэтгүүлийн хэдэн жилийн дугаарыг олсоор боож хураасан байв. 

	— Үүний алба чинь юу болж байгаа вэ, Павел? Эндээ үлдэх үү, эсвэл явах уу? Ер нь тэгээд төгсөх цаг чинь болсон уу? гэж Синцов асуув. 

	— Төгсөлтийн баяр барагцаалбал долоо хоногийн дараа болох байх, харин томилолтоо би аль хэдийн авсан, удахгүй Алс Дорнодод явна гэж Артемьев хариулав

	— Чухам хэдийд? 

	— Би өөрөө мэдэхгүй байна гэж Артемьев хэлжээ. 

	Синцов хоолны ширээний араас босож урт хөлөөрөө хоёрхон алхаж тасалгаанаас гараад нөгөө тасалгаанд орж Артемьевын бичгийн ширээний ард багтаж ядан суув. Одоо л Маша та хоёр нэг хязгаарт бөөгнөрөх болж дээ гэж хэлэх гэснээ Машагийн тухай дугарахгүй гэж шийдсэнээ санаад Синцов дугарсангүй, тэгээд энэ үгийнхээ оронд. 

	— Тэгвэл ч чи санаа амраа шив дээ? Тийш явах дуртай байл уу даа? гэж асуув

	— Тэгээд санаа амарсан гэж Артемьев Синцовыг дуурайсан байдалтай хариулав. 

	— Ямар ажил хийх вэ?, Жагсаалынх уу, эсвэл штабынх уу? гэж Синцов асуув

	— Штабынх л болно байх даа. 

	— Энэ ажил сэтгэлд чинь таарч байна уу? 

	— Юу ч гэж хэлэх юм бэ дээ? гээд Артемьев хариулахаас өмнө бодов. Артемьев Синцовт үнэн зөв хариулъя гэж бодсон байжээ. Артемьев академид байхдаа штабын ажилд дуртай болсон боловч жагсаалын ажилд мөн дуртай байсан тул эцсийн эцэст аль нь дийлэхийг мэдэхгүй байв. Артемьев хэсэг зуур дуугүй байснаа, 

	— Тийм, би штабын ажилд дуртай гэж эрс хэлээд бас санаачилж бодох дуртай. Тэгээд энэ үндсэн дээр төлөвлөгөө зохиож байлдааны үед биелүүлэх дуртай. Санасан бодсоноо зураг төлөвлөгөө болгох дуртай. Сайн бодсон байвал зураг дээр ил тод байдаг юм Зураг дээр заасан ганц сум бол хүнийг зориг чадал, шинж чанартай нь хамт төлөөлж байдаг юм. Штабын ажил гэдэг чинь онцгой сэтгэгдэлтэй ажил, төлөвлөгөө боловсруулах хүн чинь даргаас санааг нь хүлээж аваад штабтаа сууж, операцыг яаж хийхээ бодож боловсруулж төлөвлөөд даргадаа илтгэхэд хэдэн мянган хүн энэ төлөвлөгөөнд захирагдаж байлдаанд ордог юм. Тэгэхдээ энэ төлөвлөгөөг би зохиосон гэдгийг цэргүүд мэдэхгүй. Штабт чи бидэн шиг хүмүүст мэдээ ирүүлдэг юм. Тэгэхлээр тэр хүмүүс харандаа цаас аваад цэргүүдийн байлдах, зогсох, унтах, аттакт бэлтгэх энэ бүхнийг төлөвлөж зураг гаргахад дарга шинэ шийдвэр гаргахаасаа өмнө оройн мэдээтэй хамт үздэг юм. Зохиосон төлөвлөгөө чинь олон янзын шалгалтаар дамжиж байх завсар ч төлөвлөгөөгөө дахин шинэ шинэ янзаар боловсруулж байх хэрэгтэй. Тэгээд тэр төлөвлөгөөнүүдийн чинь нэгийг дарга баримталж хамаг бэлтгэсэн зүйлийг чинь түшиглэж биелүүлэх болно. Харин төлөвлөгөө боловсруулсан хүн бол өндийж бардамнахын хэрэггүй, бүх хүч мэдлэгээ шавхан дуугүй л ажиллаж байх хэрэгтэй хүн юм. Ийм хүн бол ингэж ажиллаж байхдаа би армид хэрэгтэй юм байна гэдгээ ухамсарлаж дээд жаргалыг эдэлж байдаг юм. Үүнийг л штабын ажил гэдэг юм. Тэгэхлээр, ийм ажилд дургүй байхын арга байна уу? гээд улайрч олон юм ярьсандаа Артемьев ичимхийлж инээмсэглээд дуугүй болов.

	— Чи битгий инээмсэглээд бай. Нүд чинь гялалзаад байгаа хойно, чи нүдээ ямар нууж чадах юм биш гэж Синцов хэлэв. 

	— Үгүй би нүдээ нуугаагүй энэ ажил бол миний амьдрал байгаа юм. Би ямар хром өмсөж шпор6 зүүх гэж цэрэгт орсон биш дээ. Хэн нэг хүн химид дуртай, чи сониндоо дуртай байхад би цэргийн шинжлэх ухаанд дуртай хүн. Ялгаа нь юу вэ гэвэл цэргийн шинжлэх ухаан гэдэг чинь их өргөн дэлгэр сонирхолтой ухаан байгаа юм. Цэргийн шинжлэх ухаанд чинь стратеги, тактик, топографи, хими, сумны нисэлтийн хуулийг судлах ухаан, нууж далдлах хэрэг, нисэх онгоц эсэргүүцэх хориглолт, танк эсэргүүцэх хориглолт ар талын хангамж, санхүү зэрэг юм бүхэн ордог юм гэж Артемьев хэлэв. 

	— Онцгой сэтгэгдэлтэй юм гэж чи хэлээ биз дээ гэж Синцов хэлэхэд. 

	— Чухам даа би Фрунзийн нэрэмжит академийн бүрэлдэхүүнд жагсаад Сталины дэргэдүүр улаан талбайгаар өнгөрч байснаа хэзээ нэгэн цагт мартчихна гэж чи бодож байна уу? би хэзээ ч мартахгүй, би ингэж явсан шигээ ямар ч аттакт орно. Тэгэхдээ би ямар парадад жагсаж явсан шигээ аттакт орох биш, одоо үед тэгж жагсаалаараа алхалж аттакт ордоггүй. Харин би парадад явж байхдаа ямар сэтгэгдэлтэй байсан бэ, яг л тийм сэтгэгдэлтэйгээ аттакт орж байна. Чи ойлгож байна уу? социализмын орон, социализмын дайсны лагериар хүрээлэгдээд байгаа үед цэргийн мэргэжлээс өөр ямар ч мэргэжлийг би үнэлдэггүй, үнэлж үзэх ч үгүй, харин чи миний үгийг зөвшөөрөөгүй юм шиг би чам руу хашхираад байдаг нь арай тохирохгүй юм уу даа? гээд Артемьев дахин инээмсэглэв. 

	Гэтэл Синцов инээмсэглэсэн ч үгүй, зөвхөн нөхрийнхөө нүүрийг их л талархалтай ширтэн харж суув. Хэрэв Синцов Артемьевын ялимгүй шонтойсон хамар, сэвтэй тарган хацар, цовоо бор нүд, шаргалдуу буржгар үсийг нь ширтэн хараагүй юм бол, Артемьевын гүжирмэг царайнд хүүхэд цагийн ямар нэг байдал гарцаагүй байсныг үзсэн биз ээ. 

	Сүүлийн үед Артемьевын мөр нь их л тэлж өргөжсөн байв. Эгэлдрэн бүсэлсэн дарга бүс нь төмөр бүс шиг тэлэгдэж, өмссөн гутал нь сумны хонгио шиг углагдсан байв. Бас цамцных нь зах хүзүүг нь тас ороосон тул Артемьевыг зах нь боогоод нүүр нь хүрэн улаан болсон шиг байлаа. Үнэндээ ч Артемьев өвөл цанаар гулгаж байснаас нүүр нь борлосон юм байжээ. 

	Синцов нүүр лүү нь ширтээд байгааг Артемьев ажиглаад,

	— Чи юуг нь ширтээд байгаа юм бэ? гэж асуув. 

	— Чи мөн чийрэг болжээ! гэж Синцов хариулжээ. 

	— Би биеийн тамир хийсээр байгаад энэ! харин чи, цэрэгт татагдахын өмнөх бэлтгэлийг сайн хийцгээ гэж жил бүр л сониндоо бичдэг мөртөө өөрийг чинь цэрэгт татвал чи баруун, зүүн хөлөө олж сурах хүртэл жагсаалын даргыг ч зовоох хүн дэг ээ гэж Артемьев хэлэв. 

	— Дайны тухай би их бодсон, ялангуяа сүүлийн үед, Чехословак үзэгдсэн явдлаас хойш бүр ч их бодсон. Санаа сэтгэлийн талаар би хувьдаа дайнд бэлэн байна гэж бодож байна. Сонины ажилтан, улс төрийн ажилтан, байлдагч алин ч болсон хамаагүй гэж Синцов хэлэв. 

	— Чухам даа, “Санаа сэтгэлийн талаар” гэж Артемьев хошин байдалтай хэлээд, — Хэрэв чи байлдагч болоод фронтод очих юм бол дарга бид нар чамаас бүтэн таван хожлоор илүү байх юм байна. Тэгэхлээр зөвхөн санаа сэтгэлийн бэлтгэл ч яах вэ дээ бас бүрэн хэрэгслээ алс аялалд хөлөө холгуулахгүй явж чаддаг байх хэрэгтэй. Мөн... гэж үргэлжлүүлтэл Синцов яриаг нь тасалж,

	— Сонины ажилтан бид тариа тариалалт, хураалт гээд аялахдаа ч цэргийн зарим хүнээс дутахгүй, харин бүтэн арван хожлоор илүү байдаг юм шүү гэж хэлэв. 

	— Хэрэв ачаа хэрэгсэлтэйгээ бол яах вэ? гэж Артемьев асуув. 

	— Бүү мэд, туршиж үзээгүй юм сан гэж хэлээд ширээний араас босож суниав. 

	— Би бодвол, нойр чинь хүрээд байх шив дээ гэж Артемьев хэлэхэд. 

	— Үгүй нойр хүрээд харин ядрах гэж учиргүй, сониныхоо баярын дугаар гаргах гэж бүтэн шөнө суугаад өдөр нь галт тэргэнд сууж ирлээ. Явдаг юм уу, байдаг юм уу гэж гуйвж ч үзлээ. Сонины эрхлэгч намайг майн хоёрныг дуустал явуулсан гэж Синцов хэлэв. 

	— Одоо хүртэл л эрхлэгчтэйгээ таарахгүй байгаа юу? Сонин юм алга уу даа? гэж Артемьев хэлээд өөрөө өндөр нуруутай мөртөө Синцовын мөрөн дээр гараа тавьж, нүүр лүү нь харав. 

	— Сонин болоод байх юм юу байдаг юм? Миний ч зан хувираагүй, эрхлэгчийн маань ч зан хувираагүй хэвээрээ л байна. Сонины эрхлэгч маань сайн хүн боловч сониноо муу гаргаж байна, харин эрхлэгч маань намайг муу хүн гэж үздэг байж магадгүй. Гэвч надад саад хийхгүй юм бол би сониноо бүр сайн болгож чадахгүй юм гэхэд лав одоо байгаагаас нь илүү сайн болгох сон гэж Синцов хэлэв. 

	— Чи ер юугаараа муу хүн юм бэ? гэж Артемьев асуухад. 

	— Би маргадаг хүн би манай эрхлэгчтэй хамт хоёр жил ажиллаж байна. Тэгэхэд хоёр жилийн турш маргасаар ирлээ гэж Синцов хариулав. 

	— Юу гэж маргадаг вэ? гэж Артемьев асуухад. 

	— Юм бүхний тухай маргадаг. Чи наад гараа ав. Юм хэлэхэд саад болоод байна гэж Синцов инээмсэглэв. Жишээлбэл манай районы хэмжээгээр чухам том асуулт гараад ирдэг юм гэж Синцов урт гараа сунгаж их хэмжээ заасан байдал үзүүлээд, — Би ийм асуултыг тавих дуртай, сонины эрхлэгч маань ч бас тавих дуртай. Тэгэхдээ би тийм том асуултыг байгаа хэвээр нь сонинд тавих дуртай. Гэтэл эрхлэгч маань... түүний хэмжээ нь мужаан хүний эвхмэл модон метр шиг богинохон байдаг юм. Би том асуултыг хэвээр нь тавих гэхэд эрхлэгч маань багасгаж хөнгөвчлөх гээд байдаг юм гэв. 

	— Чиний зан авир нээрэн гэмтэж эхэлж гэж Артемьев хэлэхэд. 

	— Гэмтэж гэж үү? Харин засраад байгаа юм байхгүй юу! энэ эрхлэгчтэй хамт ажиллаж байгаа маань миний аз болсон юм. Нэг хүнтэй удаан маргах чинь бас ашигтай байгаа юм гэж Синцов хэлэв. 

	— Юунд ашигтай юм вэ гэж асуугаад Артемьев инээмсэглэв. 

	— Зан авираа засахад хүртэл гэж Синцов хариулжээ. 

	— За тэр ч яах вэ, эрхлэгч чинь эрхлэгчээрээ л дуусаг. Харин чиний тууж чинь юу болж байгаа вэ? гэж Артемьев асуухад Синцовын царай нь улайгаад. 

	— Ямар тууж вэ? Чи юун дэмий юм асуугаад байгаа юм бэ? гэж. 

	— За битгий нуугаад бай. Маша над хэлсэн... үгүй бичсэн гэж Артемьев үгээ засаж хэлээд Синцов тууж бичиж байгаа тухайгаа над бичсэн гэж Маша захидалдаа бичсэн байна билээ. Чи Машад ингэж бичсэн үү? Тийм үү? гэж асуув. 

	— Үгүй, нэг юм бичмээр болж байсан гэж Синцов дурамчхан хариулав. 

	— Бичмээр болж байсан гэдэг чинь яагаад тэр вэ гэж Артемьев асуухад. 

	— Яах вэ дээ, бүгдээрээ шал дэмий юм. Сонины ажилтан хүн цагаа л дэмий гарздаж байсан хэрэг гэжээ. Синцов өөрийнхөө туужийг элдвээр муулах гэснээ үг олж ядаад уурлаж дуугүй болов. Тэгээд хэсэг зуур дуугүй байснаа. 

	— Хэзээ Маша чамд ингэж бичсэн бэ? гэж асуув. 

	— Нэг сарын өмнө гэж Артемьев жаахан түгдрэн өгүүлэв. 

	— Хачин юм даа. Би Машагаас захидал аваагүй хоёр сар болсон юм сан гэж Синцов хэлэв. 

	— Нээрэн хачин юм даа гэж Артемьев хэлээд үүнд хачин болоод байх юм огт алга гэж бодов. Маша Синцовтай уулзахыг мөрөөдөж байсан учраас ирэх тухайгаа Синцовт урьдчилан бичихээсээ хулчийсан байж болох юм. 

	Синцов Артемьевыг их л анхааралтай харав. Синцов бодож үзэхэд Артемьев өөрийг нь өдөөд байгаа бололтой санагджээ. 

	Артемьев, Синцовын төлөө их л санаа зовж байгаа царай гаргаад, 

	— Маша бүтэн дөрвөн жилийн турш төрсөн ахдаа хааяа хааяа баяр ёслол тохиолдуулж ил захидал ирүүлдэг байсан мөртөө хаа хамаагүй гаднын хүн чамд сар бүр тайлан илтгэл шиг захидал бичиж өөрийнхөө намтар болоод комсомолын хурал дээр хэлсэн үгээ хүртэл тодорхойлж илтгэж байсан нь мөн хачин юм даа! Үгүй Ваня минь Амар мөрний тэнд бас нэг комсомолч гарч ирээгүй биз дээ? гэжээ Артемьев Синцовын хорыг нь хөдөлгөж байгаа нь маргаангүй болов. Гэвч Синцовын бодлоор Артемьев шоглох цагаа олоогүй байв. 

	— Би Машад, Маша надад бичдэг захидал урт байна уу, богино байна уу, бидэнд хүрч байна уу, хүрэхгүй байна уу, хүрэхгүй байгаа бол яагаад хүрэхгүй байна? Энэ бүхнийг учрыг нь би өөрөө олъё. 

	— Харин би чамаас ганцхан юм асууя, Чи Машагаас захидал нэгэнт хүлээж авсан юм бол Маша эрүүл мэнд байна уу? үүнийг хэлж аль. Миний сонирхож байгаа юм ердөө л энэ гэж Синцов хэлэв. Тэгээд Синцов ойр байсан нэг сандлыг өөр лүүгээ татаж ирээд Артемьевын эгц өмнөөс нь харж суув. Сэтгэл нь ихэд хөдөлсөн бололтой царай нь улайсан байлаа. Синцовын хорыг нь улам хөдөлгөөгүй байвал арай дэндүү болно гэж Артемьев бодсон боловч одоо юу юугүй Маша ороод ирнэ. Тэгэхлээр Синцов учиргүй баярлана гэдгийг мэдэж байсан тул тэссэнгүй. 

	— Маша өөрөө эрүүл мэнд, Комсомольск хот, Амар мөрний тэнд хэвээрээ, өвөл нь хүйтэн, зун ч халуунгүй... гэж бичсэн байна билээ гэжээ. 

	Синцов нээрээ уурлаж хүрэн улаан царайтай болоод, 

	— Чи юу гэж намайг уурлуулах гээд байгаа юм? яах гэсэн юм бэ? гэв. Артемьев мөн л тайван бөгөөд шоглосон байдалтайгаар, 

	— Яах вэ дээ, чамайг миний дүүтэй бушуухан гэрлээсэй гэж би ахын нь хувьд бодож байгаа юм. Тэр хүн ядраад байна. Ядахдаа Амар дахь Комсомольск хот руу явлаа шүү дээ гэж хэлтэл Синцов босон харайж. 

	— Боль гэм чи гэж хашхираад мундаг том нударгаараа сууж байсан сандлынхаа түшлэгийг дэлссэн чинь тасалгаа доргих шиг болов. 

	Синцов уурлах нь тун ховор байсан боловч, нэг уурлавал хамаагүй загнадаг байжээ. Маша гадна хаалга онгойлгоод коридор луу ортол хаалга нь нээлттэй байсан цаад тасалгаанд сандал унаж байшин доргих шиг болсны учрыг нь ойлгосонгүй. Тэгээд тасалгаандаа ортол өмнө нь нэг хүн цаашаа хараад сууж байв. Энэ хүн бол гаднын ямар нэг хүн биш, Синцов мөн байсныг гэнэт таниад Маша гайхаш барж хаалганы тэнд хөдлөлгүй зогссоор байлаа. Тэгээд хэсэг зуур болсны дараа Маша сая дугарч. 

	— Сайн байна уу, Ваня? гэж хэлээд дуугаа таньсангүй, хэдийгээр Маша өөрийнхөө дууг таньсангүй боловч Синцов андахгүй билээ. Синцов Машагийн дууг энэ тасалгаанд байтугай, зам зуурын хэдэн арван станцын шуугиан дундуур Сибирийн нөгөө талд байсан Машатай утсаар харилцан ярилцахдаа ч хүртэл андахгүй таньдаг байжээ. 

	Синцов босож хоёр гараа сунган Машаг угтав. Гэвч Маша хэзээ яагаад буцаж ирээв. Ер юу болоод байна вэ гэдгээ Синцов ойлгохгүй байв. Харин орж ирсэн хүн Маша мөн болох нь гарцаагүй байсан тул өндөр том биетэй урт мундаг гар хөлтэй Синцов Машаг угтаж, урсаж яваа сал шиг тасалгаа дундуур тэмүүлэн гарав. 

	Синцов Машагийн өчүүхэн гарыг нь өөрийнхөө том гарт атган барьж нүд рүү нь ширтэж харахаар бүх биеэрээ бөхийн тонгойход Маша дээшээ биш, яг эгц харахын тул сандал дээр гарч зогсмоор байв. Маша буцаж ирсэн явдалд Синцов учиргүй баярлаж гэнэт тайван түвшин болоод Машагийн гарыг нь барьсаар байлаа. Ингэж байхдаа саяхан Артемьевтай ярьж уурласнаа бүр мартаад, бас Маша удаан хугацаанд захидал ирүүлэхгүй байсан тухай огт бодохгүй байжээ. Маша Синцовтой хагацсанаас хойш бүтэн дөрвөн жил болоод буцаж ирсэн тул Синцов Машаг хэчнээн ширтлээ ч гэсэн, Машатай сүүлдээ хэчнээн ярилаа ч гэсэн одоо баярлаж баясаж байгаа дээр нь нэмэх юм олдохгүй биз. 

	Артемьев тэднийг гайхан шагшран харж байснаа, 

	— Синцов чи гарыг нь сольж бариач даа. Чи наад гарыг нь тасаллаа! гэж хэлсэн боловч нөгөө хоёр нь Артемьев юм хэлэв гэж бодсон ч үгүй, уулзалтын баяр баясгаланд согтсон юм шиг дув дуугүй зогсож байцгаалаа. Артемьев минут хэр хүлээснээ “Та нар суугаач даа!” гэж чанга хэлэхэд Маша сонсоод гарыг нь барьсаар л байгаа Синцовыг ширээ лүү дагуулж очив. Маша ширээний дэргэд очоод. 

	— Сууцгаая гэж аяархан хэлэв. Тэд гараасаа барилцсан чигээрээ сууцгаав. Тэгээд суусан хойноо, Маша малгай пальтогоо тайлаагүйгээ санажээ. Малгайгаа авахад хялбархан байв. Маша чөлөөтэй байгаа зүүн гараараа малгайгаа түлхэж унагав. Харин пальтогоо тайлж боломгүй байв. Яагаад гэвэл пальтогоо тайлахын тул Синцовт бариатай баруун гараа чөлөөлөх хэрэгтэй байлаа. Гэтэл Маша гараа чөлөөлж авах дургүй байжээ. Харин гарыг нь удаан бариасай гэж Маша бодож байлаа. 

	Артемьев тэдний араас нь ойртож очоод Синцовын мөрий нь алгуурхан түлхэж, 

	Гарыг нь түр тавь гэв. 

	— Синцов Машагийн гарыг нь тавихад Артемьев пальтог нь тайлж аваад “Одоо гарыг нь барьж болно” гэж хэлээд үүдний өрөө рүү оров. Миний дэргэд үнсэлцэхгүй байж юу магад” гэж Артемьев боджээ. Артемьев буцаж ирэхэд тэд үнсэлцсэн байдал алга байв. 

	Синцов Машагийн гарыг нь барьсан хэвээрээ Маша руу дуу ч үгүй, чимээ ч үгүй ширтэж суулаа. Тэднийг харахад Маша учиргүй сонин хачин юм яриад Синцов түүнийг гайхан сонссоор бүхэл бүтэн цаг өнгөрсөн маягтай байлаа. Яримтгай Маша дув дуугүй суугаад Артемьев улам их гайхаж байв. Маша дуугүй суумгүй билээ. Гэтэл дуугүй суусаар л байв. Артемьев гайхаж ажиглахад Маша айж эмээсэн ч юм шиг, бүр сандарсан ч юм шиг байлаа. Энэ нь ч үнэн байжээ. Хэрэв энэ үед Синцов өнгөрсөн ирээдүйн тухай огт бодохгүй, зөвхөн л Машагийн дэргэд байгаадаа баярлаж суусан бол Маша Синцовыг үзээд бодсон бодлоосоо айсан байжээ. 

	Маша 4 жилийн өмнө Синцовтой хэдэн удаа үнсэлцсэн бөгөөд Комсомольск хотоос буцаж ирээд хамт гэрлэж сууна гэж тоглох шоглохын завсар ам алдсан байжээ. Бас Комсомольск хотод байхад Синцовын ирүүлж байсан захидлууд нь Машад их л гойд гайхамшигтай санагдаж, Маша найз бүсгүйтэйгээ үнэн нууцаа ярилцахдаа,, Би заримдаа Синцовт дурладаг бололтой санагдах юм” гэж ярьдаг ч байжээ. Гэтэл Маша одоо Синцовтой дахин уулзахад энэ хүн Синцов биш, шал өөр хүн гэж бодогдох шиг болжээ. Машатай зэрэгцэн сууж байгаа Синцов бол дулаахан гартай, баярлаж баяссан зөөлөн харцтай, нүүрэндээ шинэ шинэ атираатай болсон амьд Синцов байв. Маша энэ Синцовыг дурладаг уу, үгүй юу, хамт гэрлэж суух уу, үгүй юу? гэдэг асуултад өнөө маргааш, нөгөөдөр хариулах болоод байв. 

	Синцов өөрөө ингэж асуухгүй тул Маша өөрөө шийдвэрлэж хариулах хэрэгтэй байлаа. Синцов энэ асуултыг дөрвөн жилийн өмнө шийдвэрлэж хэлсэн тул одоо шийдвэрлэхгүй байв. Тэгэхдээ Синцов ямар зориг шийдвэргүйдээ энэ асуултыг тавихгүй хэрэг биш, харин Машад хэлдгээ аль хэдий нь хэлсэн учир өөр хэлэх юмгүй байв. Маша гаднаас орж ирээд Синцовыг дуудаж мэндэлсэн цагаас хойш Машаг ширтэн харсаар байгаа хайр дурлал төгс харц нь хүртэл надад өөр хэлэх юм алга гэсэн байдалтай байв. 

	Маша босох гэснээ, хөл минь гэнэт чичрээд би Синцовын өвөр дээр ойчих болов уу, эсвэл би Синцовыг орхиж давхиад өөр тасалгаанд орж уйлах болов уу, үгүй бол амьдралдаа хийж яваагүй ямар нэг үл бүтэх юм хийчих болов уу гэж айсандаа босож чадахгүй байжээ.

	“Үгүй та нар юм ярь л даа. Тиймгүй бол би явлаа” гээд Артемьев босож эсвэл би та нарт саад болоод байна уу? гэж асуув. Синцов, Артемьевын хэлсэн үгийг дөнгөж сая сонсоод, 

	— Юу гэсэн үг вэ гэж хэлжээ. 

	Маша босож Артемьевыг тэврэв. Эдэнд би саад хийж байгаа боловч эд нар намайг яасан ч явуулахгүй юм гэж Артемьев бодов. Үнэндээ Маша Артемьевыг бариад явуулахгүй байв. Артемьевтай ярьж байх үедээ Синцовын тухай бодож болох юм. Бас Синцовтой хоёулхнаа үлдэж ярих ёстой юмыг ядахдаа маргааш хүртэл хойшлуулж болох гэж Маша бодож байлаа. 

	Харин Синцов бол юуг ч сонирхохгүй байв. Энэ тасалгаанд ганц Артемьев байтугай, өөр арван хүн байлаа ч гэсэн Синцов тэднийг хүндэтгэж үзсэндээ л ажиглаж анзаарна уу гэхээс биш, өөр юу ч сонирхохгүй, зөвхөн л Машаг ширтэн харсаар байв. 

	Маша Синцовтой дахин зэрэгцэн суугаад, 

	— Чамайг маргааш ирнэ гэж Павел над хэлсэн гэнээ, үгүй би энд ирээд гурав хонож байна гэж Павел чамд хэлсэнгүй юу? гэж гэнэт асуув. 

	— Өршөөгөөрэй! гэж Артемьев хоёр гараа өргөж цэргийн хэлээр хэлбэл би хоёр талаасаа аюулгүй байдлыг хангасан юм гэж хэлэв. 

	Артемьев Синцовын бодол болсон царайг нь хараад, түүний дахиж уурлахаас нь айж ичингүй инээмсэглэв. Гэвч Синцов Машатай уулзсандаа баярлаж юунд ч уурлахгүй байв. Синцов Машагийн тухай, өөрийнхөө тухай бодож хэрэв маргааш хамгийн сүүлчийн шөнийн галт тэргээр Вязьма руугаа буцаж явах юм гэхэд тэр хүртэл хэчнээн хугацаа үлдсэнийг их л анхааралтайгаар бодож суув. 

	Артемьев, Алс Дорнодод томилогдсон тухай эгчдээ ярихыг тэсгэлгүй хүсэж байсан боловч, тэдний ярианд нь саад хийхгүйн тул түдгэлзэж энэ сониноо сүүлд ярихаар шийдэв. Маша Синцов хоёр яриагаа эхлэн эхэлсээр байсан боловч олигтой ярьж чадахгүй байв. 

	Тэр хоёр ярьдаг ч юм уу, дуугүй ч байдаг юм уу, эсвэл тасалгаанаас гардаг ч юм уу, дуртай юмаа хийе гэж бодоод Артемьев ширээний араас босож диван дээр хэвтэж хөлөө унжуулан гараа толгой дороо салаавчлаад нүдээ дутмаг анив. 

	Артемьев тэдний аяархан яриаг чагнах завсраа Надягийн тухай бодож хэвтэв. Ямар ч хүнтэй харьцахдаа хоёр нүүр гаргадаггүй Артемьев өөрөө сүүлийн үед Надятай харьцахдаа хоёр нүүр гаргаж байна гэж бодов. Артемьев Надягийн ирээдүйд хамт амьдрах нөхцөлгүй юм гэж бодож байсан боловч харьцаагаа бүрэн таслахаа яарахгүй байв. "Би ингээд алс хол явахаар бид дахиж уулзахгүй, тэгээд бидний харьцаа аяндаа тасрах нь ямар сайн юм” гэж Артемьев бодсоноо “Нээрэн би ингээд уулзахгүй гэж үү? Үнэндээ Надятай огт уулзахгүй явчхаж болох юм байна шүү дээ” гэж өөрөө өөрийгөө тайлбарлан бодож хэвтэв. “Нас барсан хүнтэй дахиж уулзаж болдоггүйн адил би Надятай дахиж уулзахгүй өнгөрч болох юм. Бид 6 дугаар ангид суралцаж байхад Надятай үерхэж байсан эмэгтэй сурагч Лена Попова Скарлатинаар нас барснаас хойш бид түүнтэй дахиж уулзаагүйн адил би Надятай дахиж уулзахгүй өнгөрч болох юм. Би хоёр жилийн өмнө Надя шиг биш, харин Маша шиг эмэгтэйд дурладаг байсан юм. Маша шиг эмэгтэй бол Синцовын дурлаж байгаагийн адил надад дурлагдах ёстой байсан” гэж Артемьев бодож байлаа. Артемьев Машагийн тухай бодохдоо, Синцов шиг ийм хүнд Маша яагаад дурлаав гэдгийг дээр үед ч гэсэн, одоо ч гэсэн ойлгохгүй байжээ. Синцов арван таван жилийн өмнө суралцаж байхдаа хүртэл ангидаа хамгийн шударга үнэнч хүн байсан тул түүнийг Артемьев их л талархаж үздэг байжээ. Тэр үед Синцов бол сайн санаатай бусадтай дотно харилцаатай байсан бөгөөд харин өөрөө хатуу баримталдаг хэдэн зарчимтай байжээ. Хэрэв Синцов ямар нэг хүнийг үнэнч шударга хүн биш гэж үзвэл тийм хүнтэй огт хамтарч ажилладаггүйгээр барахгүй, түүнийг шууд илрүүлдэг байжээ. Ингэхдээ заримдаа ангийнхаа бүх сурагчидтай ч ганцаараа тулдаг байжээ. Бас Синцов өөрөө буруу юм хийчихлээ гэж үзвэл өршөөж уучлахыг эмэгтэй сурагчдаас ч хүртэл гуйдаг байв. Харин ямар нэгэн хэрэгт өөрийгөө буруугүй гэж үзвэл өөрийг нь сургуулиас хөөнө гэж загнасан ч өршөөж уучлахыг гуйдаггүй байжээ. Ингэж сургуулиасаа нэг удаа хөөгдөх ч шахсан байжээ. 

	Синцов бол үерхэж найзлахыг сайн ойлгодог бөгөөд үерхэж найзлах явдал бол хүн дагаж биелүүлж чадах сайн ёс гэж үздэг байсан тул Артемьев түүнийг дотночлон хайрладаг байв. Синцов пионер байхдаа пионер гэж чухам ямар хүнийг хэлдэг, комсомолын гишүүн байхдаа комсомолын гишүүн гэж ямар хүнийг хэлэх вэ, коммунист намын гишүүн болохдоо намын гишүүн гэж ямар хүнийг хэлдэг энэ бүхнийг сайн ойлгосны хувьд хатуу ойлгоцтой байсан тул Артемьев, Синцовыг хүндэтгэж ч үздэг байжээ. Ямар нэгэн нөхцөл байдалд комсомолын буюу коммунист намын гишүүн хүн юу хийх ёстой ба юу хийх ёсгүйг Синцов сайн мэдэж үргэлж эрс шаардлагатай байснаас гадна өөрөө нэг ч удаа үл бүтэх явдал гаргаж байгаагүй байжээ. Иймээс ч Артемьев Синцовыг хүндэтгэн талархаж үздэг байв. 

	Ийм ч учраас Маша Синцовыг талархаж дурладаг нь Артемьевын бодолд ордоггүй байжээ. Артемьев бодохдоо Синцовын энэ бүх эрхэм чанар нь нуугдмал байдаг, энэ чанарыг нь Маша олж анзаарах ч үгүй, олж анзаарлаа ч гэсэн Артемьев шиг сайн ухаж үнэлж чадахгүй гэж боддог байжээ. Харин Синцов бол ялимгүй юмыг хийхдээ ч эрс шийдвэргүй эмэгтэй хүний дэргэд огт дугарч чаддаггүй өндөр богторхон нуруутай, хэтэрхий богино өмд, ханцуйнаас цухуйсан урт гар хөлтэй, нүдний шилтэй баймаар царайны инээмсэглэх нь тун ховор байсан тул энэ бүх гаднах байдал нь Машагийн сэтгэлд таарахгүй гэж Артемьев бодож байжээ. Гэтэл Маша Синцовт, Синцов Машад дурлаж байсан нь гарцаагүй тул Синцовын энэ гадна байдал нь Машагийн сэтгэлд таарч тохирч аятайхан харагдаж байсан уу, эсвэл Маша энэ бүхнийг огт харгалзахгүй байсан эсэхийг Артемьев шийдвэрлэх гэж оролдохгүй байжээ. Артемьев хөлөө шал дээр буулгав. Маша Синцов хоёр ширээний ард суусан хэвээр л байв. Синцов Машатай уулзсаныхаа адил гарыг нь барьж, нүдийг нь ширтсэн хэвээрээ л сууж байлаа. Артемьев, энэ яриа хязгааргүй үргэлжилж магадгүй гэж бодоод, 

	— Маруся, унтах цаг болсон юм биш үү? Чи Синцов бид хоёрт ор... дэр засаж аль. Би Синцовт эвхмэл ороо засаж өгье. Тэгэхгүй бол Синцов диван дээр багтахгүй байх гэв. 

	Маруся гэдэг нэрд Маша дургүй тул Машаг бага байхад нь Артемьев энэ нэрээр дуудаж хорыг нь хөдөлгөдөг байжээ. 

	Маша ширээний араас босож, дэр дэвсгэр авчрахаар нөгөө тасалгаанд оров. Синцов тэдэнд саад хийхгүйн тул бичгийн ширээний ард суув. Артемьев босоод, ширээ, шкаф хоёрын завсар чихсэн эвхмэл ор гаргаж эхлэв. Артемьев эвхмэл ороо гаргах гэж дээрээс нь овоолсон ангийн буу, сумны сав, сумк, дугуйны рам, конькитай7 ботинк, биллиардын саваа зэргийг авч тавив. Артемьев, биллиардын савааг аяархан авч хана түшүүлж тавиад, 

	— Би хувьдаа саваа олж авсан. Өвөл Москвагийн тэмцээнд тоглож байсан юм. Миний гарт таарсан тун сайн саваа чи үзэхгүй юу гэж Синцовт хэлэхэд. 

	Би биллиард сонирхдоггүй, харин чи буугаа үзүүл! би танайд энэ бууг чинь үзээгүй бололтой юм гэж Синцов хэлэв. 

	— Энэ чинь гохгүй шинэ буу, би хуучин буун дээрээ нэмэр өгч солилцсон юм. Буудахад тун мэргэн буу шүү гэж Артемьев хэлэхэд, 

	— Чи ч Ноздрёв шиг хүн юм аа гэж Синцов хэлээд инээмсэглэв. 

	— Ямар Ноздрёв? гэж Артемьев асуухад. 

	— Яагаа вэ, Гоголийн зохиолд гардаг Ноздрёв! Аль, буугаа үзүүл! гэж Синцов хэлжээ. 

	— Синцов ширээний ард суусаар бууг хуйнаас нь гаргаж гол төмрийг нь залгаад их л анхааралтай харж суув. Маша дэр дэвсгэр авчраад Синцовын ард зогсож хөдлөлгүй байтал нь, Артемьев эвхмэл ороо засаж тавиад, 

	— Ор зас! Синцовыг хараад байх хэрэг алга! онц гойд юм наадахад чинь алга! гэв. Маша юу ч хэлсэнгүй зөвхөн л цэцэн мэргэн бууг хачин их анхааралтай бололтой харж суугаа Синцов руу хааяа харсаар диван, эвхмэл ор хоёрыг засаж эхлэв. Ингэж байх завсраа “Бурхан минь, Синцов хэчнээн том болоов. Хэчнээн их өсөж өндөр болоов! Хамаг бие нь өөрчлөгдөж, өөрөө одоо бөгтийгөөд сууж байгаа боловч мөр нь өргөн юм. Артемьевын мөрнөөс дутахгүй болж сахлаа өөрөө хусдаг бололтой юм. Нэг санчиг нь зүгээр нөгөө санчгаа бүрмөсөн хусчхаж, үсийг нь дээ! Үсээ хажуу тийш нь самнасан гэж боддог байх! ер нь хажуу тийш нь самнасны ч хэрэг алга, харин үс нь зөөлөн гялтганасан сайхан үс байна. Хойш нь самнаж байх хэрэгтэй... Бас өөр галстук8 зүүх хэрэгтэй. Тэгэхдээ галстукаа ийм нарийхан олс шиг биш, харин өргөн зангидах хэрэгтэй. Зах нь томдож хүзүү нь галууны хүзүү шиг нарийхан харагдаж байна. Цамцных нь захыг хасаж богино оёх хэрэгтэй юм. Үнэндээ Синцовын хүзүү нь зүгээр юм, Артемьевын бухан хүзүү шиг биш юм. Бас тэгээд галууных шиг нарийн ч биш юм... Пиджак нь дээ... “ гэж Маша бодож байжээ. 

	Маша Синцовын хувцасласныг нь дахин анхааралтай сайн хараад бусдад сонстохоор чанга гэгч санаа алдав. Маша үйлсэг хүн байсан тул Синцовын үсээ самнасан байдал, мөрөө бөхийлгөдөг муу заншил, цамц галстук, пиджак энэ бүхний нь одоохон засаж өөрчилмөөр санагдаж байлаа. Маша Алс Дорнодод байхад нь хуримтлагдсан олон мөнгөнөөс маргааш явж, Синцовт шинэ сайн костюм авч өгье гэж бодсоноо шинэ костюм авахын оронд даавуу худалдаж аваад оёдолчинд өгч костюм оёулбал бүр сайн болох юм гэж бүгдийг нарийн нямбай бодсоноо энэ явдал Синцовын зан ааш тэдний хоорондын харилцаанд огт таарахгүй гэдгийг гэнэт санажээ. Маша эвхмэл ор засаж гүйцээд өндийж, 

	— За бэлэн боллоо гэв. 

	Артемьев бүсээ тайлж гадуур цамцаа толгой дээгүүрээ давуулж мултлаад дотуур цамцныхаа ханцуйг шамлаж, нүүр гараа угаахаар гарав. Маша Синцовын ард ирж хана түшиж зогссоноо тэссэнгүй Синцовын үсийг нь аяархан илэхэд Синцов буу барьсан чигээрээ хөлдсөн юм шиг болов. Синцов юм ярих болов уу гэж Маша бодсон чинь юу ч ярилгүй, дуугүй суугаад байхлаар Маша айж гараа авав. 

	— Өглөө чи юу хийх вэ? гэж Маша асуухад, 

	— Юу ч хийхгүй гэж Синцов хариулав. 

	— Тэгвэл маргааш надтай хамт, манай заводтой хамт жагсаалд явах уу? 

	— Явъя гэж Синцов их баяртай хариулав. Энэ тухай Синцов өө, өө саяхан бодож байсан боловч, хэлж чадахгүй байжээ. 

	— Таны жагсаалд намайг оруулах уу? гэж Синцов Маша руу эргэж хараад инээмсэглэв. 

	Надтай хамт явах юм бол чинь оруулахгүй яах вэ гэж Маша бардам итгэлтэй хэлэв. Синцов хагас эргэж суусан чигээрээ Машаг харж суув. Тун өчүүхэн боловч гоолиг биетэй хачин ичимтгий боловч эрс шийдвэрлэг Маша Синцовын дэргэд зогсож байгаа нь сууж байгаа Синцовоос арай өндөр байв. Машагийн энэ зан авирыг Синцовоос өөр хүн мэддэггүй байжээ. Маша нарийн урт хөмсгөө зангидсан байв. 

	Артемьевынхтай адил торомгор хар нүдэнд нь баясгалангийн оч гялалзаж байлаа. Шонтгор хамартай, наранд борлосон нүүр, малгай дороос нь цухуйсан харавтар үсийг нь харахад Маша хэдий хөмсгөө зангидсан боловч сэтгэл нь нэн хөдөлсөн байдалтай байв. Бас Маша уруул завжаа тас зуусан боловч нүүр царай нь эелдэг найртай байгааг хараад Синцов сэтгэл хөдөлж санаа алджээ. 

	Артемьев орж ирээд, 

	— Би гүйцлээ. Чи нүүр гараа угаагаад зүүн талын цэвэр алчуураар арчаарай гэж Синцовт хэлэв. Синцов дуртай дургүй босоод пиджакаа тайлж сандлын түшлэгт өлгөх гэснээ Машаг байхыг нь санаж пиджакаа тайлалгүй, нүүр гараа угаахаар гарав. Синцов нүүр гараа угаагаад буцаж ирэхэд Маша тасалгаанд алга байв. Зөвхөн Артемьев диван дээр суугаад бариу гутлаа тайлж түр тар хийж суув. 

	— Дээд талын гэрэл унтраа гэж хэлээд Артемьев оймсоо тайлалгүй бичгийн ширээний ард очиж суугаад ширээний чийдэн асааж, “Знамя” (“Туг”) гэдэг сэтгүүл гаргаад Марина Васковагийн бичсэн “Хянагчийн тэмдэглэлүүд”-ийг нээж уншив. 

	Синцов хаалганы тэнд очиж гэрэл унтраагаад хувцсаа түргэхэн тайлж хэвтэв. Тэгээд хэдэн минут болсны дараа

	— Чи унтахгүй яагаа вэ? гэж асуухад Артемьев уншиж байсан сэтгүүлээ орхиж, 

	— Би сүүлийн үед унтахаасаа хагас цагийн өмнө мэргэжлийн биш ямар нэг юм заавал уншдаг заншилтай болсон юм. Тэгэхгүй бол дандаа цэргийн талын зохиол уншсаар байтал уураг тархи ширгэчих юм гэв. Тасалгааны хаалга цохисон хүн Маша байв. Маша эцгийнхээ унтаж байсан хуучин өргөн ортой нөгөө тасалгаанд гурав хоносон боловч сая ороод дасаж сураагүй ганцаардал, зовлон хоёроос гэнэт айжээ. Маша өчигдөр урждар хоёр өдөр тэр тасалгаанд ээжтэйгээ хамт хоносон байжээ. Маша одоо ч гэсэн биеэ барьж тэр тасалгаанд ганцаараа хононо гэж шийдсэн боловч унтахаасаа өмнө ахыгаа болон Синцовын дууг дахин дуулж Синцовтай ганц минут ч гэсэн ярья гэж боджээ. 

	— Та нар одоо болтол унтаагүй байна уу? гэж Маша асуув. 

	— Үгүй, яах гээ вэ гэж Артемьев асуухад Маша хаалганы цаанаас

	— Нэгдүгээрт тайван нойрсоорой, хоёрдугаарт чамайг хэдийд сэрээх вэ гэв. 

	Намайг сэрээх хэрэггүй, би маргааш индэрт зогсох хүн, чамаас сүүлд наймд босно, чи унт гэж Артемьев хэлэв. 

	— Тэгвэл би өглөө явахдаа чиний дэргэд сандал дээр сэрүүлэгтэй цаг тавья. тийм үгүй бол чи унтчихна гэж Маша хэлэхэд, 

	— Баярлалаа гэж Артемьев хариулжээ. Маша хаалганы гадна зогссон хэвээрээ, 

	— Ваня чамайг би долоод сэрээе. Тэгэхдээ би өөрөө хувцаслаж аваад дараа нь сэрээнэ шүү. Чи түргэн хувцаслах хүн гэж Синцовт хэлэхэд, 

	— Тэгэлгүй яах вэ гэж Синцов хариулжээ. 

	— Ядахдаа хагас цаг ч гэсэн нойр авахгүй юу, Аягүй бол чи өчигдөр өглөө хүртэл сониноо гаргачхаад нааш нь шууд галт тэргэнд суугаад ирээ биз дээ гэж Маша хэлэхэд. 

	— Тийм гэж Синцов сэтгэл хөдлөн хариулжээ. 

	Синцов санаа сэтгэгдлээ бүрэн илэрхийлэх үг нэмж хэлэх гэж бодсоор байтал нь Маша коридорын гэрэл унтраагаад тасалгаа руугаа оржээ. Маша өөрийнхөө тасалгаанд, үнэн мөндөө, ээжийнхээ тасалгаанд туфлиэ тайлж хувцсаа тайлалгүй ор дээр гарч бодол болсон байдалтай эрүүгээ тулж хэвтэв. 

	Ширээний дэнгийн бүрхүүлийг бас Татьяна Степановагийн саарал өдөн алчуураар бүрхсэн нь алст суунагласан манангийн цаана жижигхэн түүдэг гал ноцож байгаа юм шиг харагдаж байлаа. Маша энэ гэрлийг хараад Москвагаас Амар дахь Комсомольск хотод ирж оройн цагуудаар задгай галын дэргэд сууж гэр орноо тэсгэлгүй санаж байсан боловч энд ирж ажилласан минь зөв зүйтэй хэрэг гэж бодож суусан цагаа санажээ. 

	Комсомольск хотыг нийлэнхүйд нь байгуулж комсомолын хотын хороо түр байраасаа нүүж 2 давхар шинэ байшинд ороод байх үед Маша очсон байжээ. Гэвч тэнд байсан заводыг ажилд оруулахаас өмнө барьж дуусгах хэрэгтэй байлаа. Энэ ажилд Маша оролцож газар малтахаас эхлэн шавардах хүртэл маш олон янзын ажил хийсэн байжээ. Энэ заводыг хотоос хол тайгад барьж байсан учир тэр заводыг байгуулагч комсомолчид ч гэсэн. Комсомольск хотод сууж байсан хүмүүс ч гэсэн бүгдээрээ эхний хавар, зун намрыг майханд өнгөрөөж задгай галын дэргэд дулаацаж хувцсаа тайлалгүй унтаж байжээ. 

	Тэр үед Машагийн намтар нэн богинохон байлаа. Маша 7 жил суралцсаны дараа эцэг нь нас барах хүртлээ ажиллаж байсан заводын багаж хэрэглэлийн тасагт 2 жил фрезетээр ажиллаад цахилгаан механикийн техникумд нэг жил суралцсан байжээ. Машагийн эцгийн нь саналаар бол техникум төгсөөгүй байж Комсомольск руу явах нь заавал алба биш байв. Гэтэл Машагийн танил олон комсомолчид явж байснаас гадна Комсомольск хот руу явах гэдэг их л сонин сайхан санагдсан тул Маша бас явахаар шийдсэн байжээ. Маша явахаар шийдсэний нь мэдээд эцэг эх нь байтугай тэр үед амралттай байсан Павел “Артемьев” хүртэл Машатай маргаж эхэлжээ. Гэвч Маша тэднийгээ эсэргүүцэж Алс Дорнод бол одоо хамгийн хүнд бэрх газар байгаа юм. Харин комсомолчид бол хаа хүнд бэрх байна. Тэнд байх ёстой гэж учир шалтаг тоолсоор эцэг эхээ үнэмшүүлж явах минь зайлшгүй гэдэгт өөрөө ч бүрэн төгс итгэсэн байжээ. Ингэж явах болсон тухайгаа Маша явахынхаа өмнөхөн Синцовт хэлсэн байжээ. Тэгэхдээ Синцов өөрийгөө явуулахгүй байх гэж Маша айсангүй байжээ. Синцов Машаг үлдэж хоцрооч гэж гуйх зан авиртай хүн биш юм. Харин Машаг Синцовтой үерхэж байсаар сүүлдээ анх удаагаа, хоёр дахь удаагаа, дараа нь гуравдах удаагаа үнсэлцсэн учир одоо явах болсон тухайгаа Синцов хэлэхээс жаахан айж байсан ажээ. Оройн цагуудаар тэд Машагийн цонхны дор ирж зогсдог байсан бөгөөд Синцов бас юм хэлэх болов уу гэж Маша хүлээн хүлээсээр Синцов үг хэлэхэд хариу үг хэлж, бидний ярилцах юм хэдий элдэв дэмий зүйл боловч Синцов сэтгэл зүрхээ шалгаг гэж боддог байжээ. Гэтэл Синцов хэлэх ёстой нэг юмаа хэлэхгүй л байсан учир Маша урьдаж бэлтгэсэн хариугаа хэлэх бололцоо олдохгүй байжээ. Энэ үед Маша явахаар шийдээд явах өдөр нь ойртсоор байсан боловч Синцов энэ тухай мэдээгүй байлаа. Эцсийн эцэст Маша зориглож явах болсон тухайгаа Синцовт хэлэхэд Синцов юу ч хариулж хэлсэнгүй, зөвхөн царай нь нэн цайгаад ямар галт тэргээр явах вэ, ямар вагонд суух вэ? гэж асуужээ. 

	Машаг олон хүн үдэж гаргажээ. Техникумд хамт суралцаж байсан найз нараас нь эхлээд заводод хамт ажиллаж байсан нөхөд нь хүртэл Машаг үдэв. Удахгүй буцаж дундад Ази дахь хороондоо очих гэж байсан Павел “Артемьев” байв. Уцаарлаж дуугүй болсон эцэг нь байв. Баяр баясгалантай царайтай байх гэж хичээсэн ээж нь байв. Гэвч ээжийнхээ инээмсэглэсэн царайг харахад Машагийн нүд нулимсаар бүрхэгдэж байлаа. 

	Хаврын услаг бороо орж байсан боловч Синцов пальтогүй зөвхөн тачир пиджакийнхаа захыг нь босгоод хоёр гараа кармандаа хийж даарсан байдалтай бөхцийн зогсож байлаа. Синцов хамгийн түрүүнд Машад жижигхэн боодол цэцэг бэлэглээд бүх хүмүүсийн ард гарч зогсож байв. Маша явах болсон тухайгаа анх хэлэхэд Синцовын царай цайсан бол одоо Синцовын царай мөн л цайсан байлаа. 

	Галт тэрэг юу юугүй хөдлөхийн өмнөхөн Синцов урдах хүмүүсээ хажуу тийш нь ярж Машагийн зогсож байгаа өчүүхэн тавцан руу ойртонгуут Машаг гараас нь дуугүй хөтөлж, хэдэн алхмын тэнд очоод,

	— Маша! гэж хачин дуугаар хэлжээ. Маша Синцовын дууг сонсоод түүний бөгтийсөн мөр даарангуй байдалтай босгосон зах, хамар луу нь ус туслан зууралдсан үсийг нь анхаарч харахаа больжээ. 

	— “Маша гэж Синцов дахин давтаад би чамайг хайрлаж дурладаг. Чи надтай гэрлэж сууна гэж тангарагла” гэжээ. 

	Маша сочиж сандарснаа Синцовын хүзүүг нь тэвэрч нүд уруулыг нь дахин дахин үнсэв. 

	— Чи тангараглаа ч дээ! гэж Синцов давтан хэлэхэд Маша Синцовыг үнсэн үнссээр. 

	— Дуугүй бай, дуугүй бай. Чи сонсож байна уу, дуугүй бай гэм гэж сандрангуй шивгэнэн хэллээ. Маша хэлэх гэж бэлтгэсэн үгээ оргүй мартсан байжээ Одоо Синцов зөвхөн дуугүй л байгаасай гэж Маша бодож байв. Маша Синцов руу харж. 

	— Чи дуугүй байж үзээрэй, за юу! гэж сандрангуй дахин давтан хэлж байлаа. Артемьев Машагийн мөрий нь татаж үргэлж инээмсэглэж байдаг зангаараа

	— Чи үлдэх болоод байна уу гэж асуужээ. 

	— Маша эргэж харсан чинь дэргэдүүр нь галт тэрэгний цонх аяархан яралзан өнгөрч байлаа. Маша хэд алхаж вагоныг гүйцээд вагоны хаалганы гишгүүр дээр гарлаа. Бусад нь галт тэргийг дагаж өгсөв. Маша бөхийж эцэг эх хоёроо үнсээд Артемьевтай гар барилцсанаа бас нэг хүнтэй гар барилаа. Синцов үлдсэн газраа огт хөдлөлгүй зогсож зуусан тамхиа асаах гэж бороонд норсон чүдэнзийг дараалан зурсаар Машагийн хойноос ширтэн харж хоцорсон байжээ. 

	Түрүүлж Маша Синцовт захидал ирүүлэв. Синцов нэгэнт асуулт тавьсан учир хариулалгүй байж болохгүй байжээ. Маша үзсэн харсан бүхнээ их л сонин сайхан болгож бичсэн байлаа. Хэдийгээр Машад хүнд бэрх бөгөөд бас бага зэрэг гуньхралтай байсан боловч өөрөө маш баяр баясгалантай амьдарч байгаа мэт захидал бичсэн байжээ. Маша Синцовт юу гэж хариулахаа захидлаа эхлэнгүүт бичиж чадахгүй байснаа төгсгөлд нь “Эрхэм Ваня минь баяртай, хариу захидлыг чинь тэсгэлгүй хүлээж байна. Харин галт тэрэгний буудал дээр чиний хэлсэн үгийн талаар гэвэл би буцаж ирээд чамтай хамт бодъё” гэж бичсэн байлаа. Хоёр сар өнгөрсний дараа Маша, Синцовоос хариу захидал хүлээж авчээ. Энэ захидал нь их л эелдэг бөгөөд нэн урт захидал байсан боловч галт тэрэгний буудал дээр хэлсэн үгийнхээ тухай юу ч дурдаагүй байлаа. Би чамтай заавал ханилж сууна гэдгээ Маша өөрөө бичиг гэж Синцов бодож байсан бол Маша зөвхөн би энэ тухай бодъё гэж бичсэн байжээ. Синцов ингэж бодсондоо ч энэ тухай захидалдаа юу ч бичсэнгүй гэдгийг Маша зөв ойлгожээ. Синцов Машад хэлэх гэсэн зүйлээ нэгэнт хэлсэн тул нэмж хэлмээр юм алга байжээ. Тэгээд бүтэн дөрвөн жил өнгөрөх завсар энэ тухай Синцов нэг ч үг цухуйлгаагүй байжээ. 

	Синцов ч сэтгүүлчдийн институт төгсөөд районы сонинд ажиллахаар Вязьма хот руу явлаа гэж бичсэн захидлаа хоёр жилийн өмнө ирүүлээд Маша тэр захидлыг нь уншаад Синцов маань гэрлэжээ гэж боджээ. Тэгэхэд бид нэгэнт алс хол газар удаан хугацаагаар хагацсан тул Синцов гэрлэх ч ёстой. Гэрлэх бүрэн эрхтэй ч хүн, гэрлэсэн нь ч сайн болж гэж Маша бодож байлаа. Гэвч Маша ийм дүгнэлт хийсний дараахан хоёр хоногийн турш гутаж гуньхарсан царайтай явж байлаа. Маша гэнэт Синцовын захидлыг санаж, ирүүлсэн бүх захидлуудыг нь эхнээс нь дуустал уншихад гэрлэх тухай Синцовын бичиж байсан санаа бодолгүй юм гэж боджээ. Хэрэв Синцов гэрлэсэн бол өөр нэгэн эмэгтэйд захидал бичих ёсгүйн дээр захидалдаа, яаж ажиллаж амьдарч байгаа тухай, ямар амжилт дутагдалтай байгаа тухай, уншсан ном, сонссон сонин ярианыхаа тухай Вязьма хот одоо ямар байгаа тухай, анх ирэхэд нь сонины редактор ямар “Онц сайн” санагдсан тухай Испанид явах дуртай байгаа тухайгаа, шүлэг бичээд олигтой юм болохгүй болохоор шүлэг оролдохоо больсон тухай “Районы сонины ажилтны тэмдэглэл” гэдэг том тууж бичих гэж шийдсэн тухайгаа огт бичих ёсгүй билээ. 

	Маша сүүлчийн удаа хүлээж авсан захидал ч гэсэн түрүүчийн захидалдаа ч гэсэн Синцов дурлалын тухай ганц үг бичээгүй бөгөөд зөвхөн Машад л бүх амьдралынхаа тухай бичиж байсан бол Машагаас өөр эмэгтэйд юуны тухай бичих байсан билээ? 

	Ингэхлээр Синцов гэрлээгүй гэдэг нь ямар ч маргаангүй шүү дээ. Би ямар ч дэмий юм бодох вэ гэж Маша боджээ. Хэрэв Маша өөрөө өөр хүнтэй суусан бол нөхрөөсөө өөр хүнд ийм захидал байтугай үүнтэй төсөлдүү ч захидал бичихгүй байсан шүү? 

	Синцов бүтэн дөрвөн жилийн турш Машад сар тутам хоёр удаа захидал ирүүлдэг байжээ. Синцовын захидлын зарим нь,, ямар нэг зүйлийн тухай” богинохон, заримд нь “Юм бүхний тухай” урт дэлгэрэнгүй байжээ. Синцов урт захидал бичихдээ “Сайн байна уу? би завтайн хувьд юм бүхний тухай бичнэ. Иймд чи тэсвэрлээрэй” гэж ч эхэлдэг байжээ. Ийм захидлуудыг Маша маш их дуртай уншдаг байв. Ийм захидлуудыг Маша уншиж байхад эхлээд Москва дахь оюутны нийтийн байранд сүүлдээ Вязьма хотод Синцовын дэргэд суугаад өөртэй нь ярилцаж байгаа юм шиг санагддаг байжээ. Синцов байрандаа байгаа бүх зүйлийг Машагийн хүсэлт ёсоор тодорхойлж ирүүлсэн байжээ. Синцов Машад ирүүлж байсан захидалдаа зөвхөн өөрийнхөө тухай бичиж байсан биш, мөн уран зохиолд сонирхолтой болох тухайгаа уулзсан хүмүүс, бодож санасан зүйлийнхээ тухай районы сонины ажилтан хүний хувьд өөрийн нь амьдралын нь салшгүй хэсэг болж байсан боловч “Вязьмская правда” (“Вязьмын үнэн”) сонины 4 нүүрт багтаж өгөхгүй байсан бүх зүйлийн тухай зориуд бичихийг эрмэлзэж байжээ. Жил ирэх тутам Маша Синцовоос захидал хүлээж авах хүсэл нь улам нэмэгдэж санаа сэтгэлийн талаар заавал шаардагдах зүйл болсоор байв. Маша Комсомольск хотод ирээд нэг жил болсны дараа өөрийнхөө найз Рита, Акоповатай үнэн зүрхнээсээ ярилцаж суугаад Синцовын нэг захидлыг үзүүлжээ. Маша үнэн сэтгэлээсээ ярилцъя гэж бодсон боловч ичиж, зориуд чанга зан гаргаж, 

	Надад нэг залуу захидал бичдэг юм. Чи захидлыг нь сонирхож үзвэл унш гэжээ. 

	Рита захидлыг нь их л анхааралтай удаан уншаад 

	— Ёстой л ажил хэргийн чанартай захидал байна даа! гэжээ. 

	Рита ямар нэг юмыг үнэлж үзэхдээ ингэж хэлэх дуртай байсан ажээ. Рита бол хатуу нямбай хүн бөгөөд Машагийн дарга нь байжээ. Маша эхэндээ Монтёроор ажиллаж байгаад дараа нь оройн техникум төгсөж ээлжийн цахилгаанчаар ажиллаж байсан салбар станцыг Рита даргалж байжээ. 

	— Нөгөө залуугаас чинь захидал ирээгүй юу? гэж нэг сарын дараа Рита өөрөө Машагаас асуужээ. 

	— Ирсэн гэж Маша хариулахад

	— Үзүүлээ ч гэж Рита хэлжээ. Тэгээд Синцовын захидлыг Маша Ритад дахин үзүүлжээ. Энэ үеэс эхлэн Синцов Амар дахь Комсомольск хотод үл үзэгдэгч иргэн нь болсон бөгөөд бас Маша Рита хоёртой нэг байранд хамт оршин суугч хүн шиг болсон ажээ. Рита, Машагийн гаргаж байгаа шийдвэрийг буруу гэж үзвэл, 

	— Чиний Синцов энэ явдал дээр чамайг магтахгүй байхдаа гэж түүнд хэлдэг ба хэрэв түүнийг зарим талаар сайшаахдаа бол “Чиний Синцов чамайг магтах байх даа” гэж ярьдаг байжээ. Хэдийгээр Синцовтой бичиг захидлаар харилцаж байхдаа Маша түүнд дотнын хайртай болсон атугай ч дөрвөн жил нүүр учраагүй явдлаас болж түүний царай, үс, нүд нь хүртэл мартагдаж байлаа. Дөрвөн жилийн өмнө тавьсан асуулт бол маш өнө урьдын юм шиг санагдана. Синцов руу очоод суучихдаг юм аа гэдэг бодол бол бүтэхгүйгээр ч барахгүй, харин эргэлзээтэй санагдана. Ерөөсөө өвчин хүрдэггүй хүнд л тохиолддог шиг эцэг нь тийм гэнэтээр өвчилж нас барсан учир,, бушуу ир, эцэг тун хүнд өвчтэй байна” гэсэн цахилгаан, мөн түүний нас барсан тухай мэдээлсэн хоёр дахь цахилгааныг ахаасаа бараг нэг дор хүлээж аваагүй бол Машагийн амьдрал эцэстээ яах байсныг бүү мэд. 

	Маша яахаа ч мэдэхгүй гайхаж уйтгарлан гашуудахаас гадна явах уу, байх уу гэж тээнэгэлзэж байтал удалгүй эхээс нь ирсэн захидал уг асуудлыг шийдвэрлэж өглөө. Бараг бичдэггүй эхээсээ авсан цөөн үгтэй тэр захидлыг бариад Маша шөнөжингөө уйлжээ. Би өнөөдөр 55 хүрлээ. Чи ч энэ тухай мартчихсан байхаа даа. Паша академи дээр хичээлээ хийж байгаа. Би гэртээ ганцаараа, тэр маань хавар академиа дуусгаад бодвол арилаад өгнө биз дээ. Одоо ч би та хоёроос өөр харах юмгүй боллоо доо. Чи ядаж амралтаар ч гэсэн гэртээ ирж надтай жаахан цуг баймаар юм даа. За тэгээд өөрийнхөө бодсоноор шийдвэрлэ. Чиний амьдралыг хэн ч биш болгохыг би хүсэхгүй” гэж эх нь бичжээ. 

	Маша бүүр юм уу, түр юм уу амралтаар алин болохыг шийдээгүй, очих нь л очно гэж эхдээ хариу өгөөд 6 жилийнхээ амралтыг 4 р сард нэгмөсөн аваад комсомолын бүртгэлээсээ хасуулахдаа эргэж ирж чадахгүй ч байж магадгүй гэж үнэнээ хэлээд явжээ. Эхээс нь ирсэн захидлыг үзээд Павел нь Москвагаас удахгүй явчихна гэдэг бодол, мөн Москвад очиж, ээжтэйгээ хамт жаахан байх юм сан гэдэг хүсэл Машаг довтлуулж байсан боловч, Синцовтай уулзаж, ямар болсны нь үзэх, ер нь тэгээд тэр хоёрын харьцаа ямар байх вэ гэдгийг шийдвэрлэх сэн гэж Маша их л бодно. Маша түүнтэй уулзахыг хичээх боловч бас, уулзахаасаа их айж байсан тул, хамгийн сүүлчийнх нь захидлын хариуг ч явахынхаа өмнө бичсэнгүй, Москвад ирсэн яг тэр өдрөө ч гэсэн, маргааш нь ч гэсэн, бүр өнөө өглөөхөн ч гэсэн түүнтэй уулзах сан гэж хэчнээн санагдах боловч, бас энэ уулзалтаа жаахан хойшлуулмаар бодогдоно. Маша, баярын жагсаал дээр Синцовын захидлуудыг зөвхөн талархан дэмжигч төдийгүй, Машагийн ирээдүйн тухай ярихдаа, Синцовын талд үргэлж зогсдог Рита Акоповад Синцовыг харуулна гэж сэтгэл хөдлөн бодох зуураа “Яасан ч тэнэг хэрэг байсан юм бэ дээ!” гэж урьд өнгөрснөө санана. Маша, үүргэлэх зууртаа, дэнгээ унтрааж, хөнжилдөө орж хэвтье гэж бодсон боловч, чадахгүйгээ мэдээд, “Тэр маань бас л сэрүүн хэвтээ байх даа” гэж санана.. 

	Артемьев, тасалгаанд орж ирэнгээ, 

	— Маша! гэж зөөлөн дуугаар хэлэв. 

	— Аа? Юу болов? гэж Маша, нойрмоглосон дуугаар цочингуй хариулна. 

	— Онц юмгүй нойр хулжчихаад байна гэж Артемьев хэлээд дүү хүүхнийхээ хажууд ирж орон дээр нь сууна. Түүний нойр ч үнэхээр хүрэхгүй байжээ. Синцов ядарсандаа болоод унтчихсан боловч Артемьев бол анхандаа сэтгүүл уншиж байгаад дараа нь улаан шаргал үсэндээ таван хуруугаа шургуулж, удахгүй явна гэхээс санаанд нь орсон замбараагүй олон юмыг эргэцүүлэн бодож, баахан дэмий суужээ. 

	— За, улаан шаргал үсийг минь чи юу гэж ирэв? гэж жижигхэн байхдаа ахыгаа ингэж шоолдог байсан ба томоохон болсон хойноо бол сайхан зангаа хөдлөхөд түүнийг нэрлэдэг байсан шигээ нойрмоглосон дуугаар Маша асуулаа. 

	Артемьев бол, удахгүй явах гэж байгаагаа, бас ганцаараа явна гэдэг нь бүрэн ойлгомжтой болсон тухай дүү хүүхэндээ ярих гэж ирсэн юм байжээ. Гэвч Машагийн үүргэлж байгааг хараад юу ч хүүрнэсэнгүй, зөвхөн 

	— Чи баяртай байна уу? гэж асуулаа. Артемьев бол Синцовын тухай асууж байна гэдгийг Маша нойрон дундаа ойлгосон боловч энэ удаад түүнтэй ч гэсэн энэ тухай ярихыг хүсээгүй ба ярьж ч чадахгүй байлаа. Маша дахин унтсан хүн болж, эргэж хараад, дэрнийх нь булан дээр тавиастай байгаа ахынхаа хүнд том гар луу бүлээн хошуугаар наалаа. Хэдэн минут ингэж хэвтэж байснаа тэр үнэхээр унтаж хоцорлоо. 

	Артемьев гараа сугалж аваад цонхны дэргэд очив. Тэдний тасалгааны цонхнууд нь цөм хашаа руугаа харсан бөгөөд харин гадагшаа гудамж руу харсан ганцхан цонхтой юм байжээ.

	Шил аяархан доргиж цонхны цаагуур морь хөллөсөн хүнд артиллери хурдлан өнгөрч байлаа. Артемьев, унтаж байгаа дүү хүүхнийгээ хараад, хөшгөө татаж цонхныхоо нэг галыг нээлээ. Одоо командын дуу оч сацруулсан мөлгөр чулуун дундуур явна. Морины туурай замаар түр тар хийж яваа тэрэгний дугуйн чимээ энэ бүхэн бол, тасалгаа дотор нэгд нэгэнгүй сонсогдож байлаа. Морь хөллөсөн Артиллерийн цуваа нь үүр цайхын өмнө нам гүм болсон гудамжаар тасралтгүй цувсаар байлаа. Сэмжин цагаан үүлний цаагуур, сар хурдлан гүйж харагдана. Нэг харанхуй болж, нэг тунгалаг болж байгаа гудамжинд, артиллерийн жижигхэн чимээ, хааяа хааяа өгөгдөж байгаа командын дуунууд дүүрч байгаа нь сэтгэл сэргэмээр ч юм шиг, түгшүүртэй ч юм шиг, бас баярламаар ч юм шиг санагдана.

	 

	— оОо —


ДӨРӨВДҮГЭЭР БҮЛЭГ

	1939 оны тавдугаар сарын нэгэн боллоо. Дайны аюул олон улсын сонин хэвлэлд ерийн үзэгдэл мэтээр хааяа хааяа бичигддэг байснаа болиод дэлхий дахинд бүр ч тулгарч галт тэрэг, уулан доогуур гарсан нүх рүү орохын адил дэлхий ертөнц, дайнд орж байгаа шиг санагдаж байлаа. Үнэнийг хэлэхэд дайн эхлээд удсан байжээ. Япончууд, Манжуурт найм дахь жилдээ, Хятадын бусад нутагт гурав дахь жилдээ байлдаж байгаа бөгөөд энэ газарт бол, япон улсыг 6 дахин багтааж болох байв. Тэд, Хятадын нутгийн гүнд гоминданы цэргийн эзэлж байгаа фронтын шугамаар нэвтэрч байлаа. Харин наймдугаар коммунист армийнхны эсэргүүцэлтэй мужид тэд нэг байрандаа л дэвхэцсээр байжээ. Одоогоос есөн сарын өмнө Владивостокоос хол биш орших нэгэн жижиг зурвас газарт Зөвлөлтийн ба Японы цэргийн хооронд мөргөлдөөн болсон билээ. Хасан нуурын орчимд болсон хилийн будилаан гэж нэрлэгддэг, энэхүү мөргөлдөөний үед, хоёр талаас дөрвөн мянган хүн алагдаж, шархадсан байжээ. 

	Европт—Герман, Итали хоёр Испанийн бүгд найрамдах улсыг цус урсган даржээ. Олон зуун мянган цэргийн булш Испанийн газар нутгийг бүрхэж байв. Мадрид, Валенсия, Барселона ба бусад олон арван хотуудаар, коммунистуудыг цэргийн хээрийн шүүхээс бөөн бөөнөөр нь цаазын газар тууж байлаа. Астури, Андалзи уулын партизан нар фашистууд, харгис цагдаа нарыг буудан алж байв. 

	Дөрөвдүгээр сарын дундуур, Англи, Францын засгийн газраас Европт энх тайвныг хамгаалах талаар гурван улсын баталгаа тогтоох саналаа гаргаж, Москвад хандсан билээ. Энэхүү саналын үнэн учир нь бол, Зөвлөлт улсаар энх тайвны баталгаа хийж, энэ чанараараа түүнийг германтай байлдуулах гэсэн хэрэг байлаа. Чемберленээр толгойлуулсан Английн засгийн газар ч гэсэн, Даладьетээр толгойлуулсан францын засгийн газар ч гэсэн, мөн тэдний гараар могой бариулж байсан Америкийн нэгтгэгдсэн улс ч гэсэн Европ дахь дайны сумыг өрнөөс дорно зүгт эргүүлэн тавиад, Германы фашизмын хуягласан галт тэргийг замын бүх станцаар дамжуулахгүйгээр шууд Москва өөд чиглүүлэх гэсэн далдуур итгэлдээ санал нэгтэй байжээ. Ийм нөхцөл байдлын дунд ялагдсаныхаа дараа францын бүгд найрамдах улсад толгой хавчуулах газраа эрэн ядаж байсан, Испанийн фашизмыг эсэргүүцэгчдийг Германы газар нутаг дээр фашистын эсрэг үзэлтэй хүмүүст зориулж, гитлерээс байгуулж байсан лагериас багахан ялгаатай, тийм хорих лагерьд түгжиж байсан нь гайхалтай биш, Ян Петрашек, хуучирсан савхин дээлээ нөмрөөд шөнийн жаварт хөрсөн хүйтэн элсэн дээр хэвтэж байлаа. Газрын дундад тэнгисийн зүгээс үлээж байгаа ширүүн салхинаас маляриар9 өвчлөхөөсөө өмнө бүтэн өдрийн туршид өөрийн нь босгосон жижигхэн элсэн овоо түүнийг халхалж байв. Хэрэв шулуун явах юм бол, тэнгис хүртэл нэг километр, Испанийн хил хүртэл 20 километр, Москва хүртэл гурван мянган километр зайтай байлаа. Хамгийн ойрхон байгаа нь хоёр зуун метрийн цаадах өргөстэй төмөр утсан тор бөгөөд түүний цаад талд сенегалийн цэрэг, францын харгис цагдаа нар, харилцан бие биеэ дуудаж, янжуурынхаа галыг ёлтгонуулсаар явж байна. 

	Петрашек, францын засгийн газраас бүгд найрамдах армийн интернационал үзэлтэй цэргүүд ба каталониос дүрвэсэн иргэдийг хорьж байсан Аржелес гэдэг лагерьд гурав дахь сараа сууж байлаа. Арай тодруулж хэлэхэд Аржелес гэдэг нь лагерь ч биш харин гурван талаараа өргөстэй төмөр утсаар хашигдсан, нөгөө дөрөвдөх талаараа төмөр утас ба усаар хашигдсан тэнгисийн эргийн нэг хэсэг газар юм. Торын цаад талаар банз хураасан бөгөөд францчууд түүгээр сууц барьж өгнө гэж амласан боловч бариагүй л байгаа ба хэрэв өглөө болоход өвчин өлсгөлөн ба хүйтэн жавраас болж арав—арван таван хүн үхсэн байвал, тэр шөнийг ердийн гэж үздэг байлаа. 

	Салхи, түүний хүч чиглэлээс ихээхэн зүйл шалтгаалагдана. Тэнгис, өнөөдрийн туршид шуугьж хүйтэн жавраар үлээж байхад салхи нь бас бөөн бөөн элс нүд рүү чихэж байв. 

	Маляри өвчин нь хөдөлж Петрашек, хуруугаа ч хөдөлгөх тэнхээгүй болсон юм шиг санагдаж, бүх бие нь сулраад байгаа энэ үед тун ч хүнд байлаа. Хариугүй нимгэн ноосон цамцанд байдаг мөнгөө бараад бас гурван хоногийнхоо хоолыг дээр нь нэмж өгдөг энэ газарт хэмжээгүй үнэтэй, хуучин муу савхин дээлтэйгээ хоцорсон нь л сайн болж дээ. Барселон хотоос ирсэн бөгөөд эхнэр нь үхлүүд өвчтэй байсан нэг нөхөртөө, Петрашек энэ пальтогоо бараг бүтэн сар шахам өгч байсан билээ. Таван хоногийн өмнө эхнэрийгээ нас барахад тэр хүн пальтог нь авчирч өгсөн байжээ. Одоо нэгэнт пальтогоо эргүүлж авсан учир, өвчнөө хөдлөх үед даарах нь бага болж, яв явсаар хинин гэдэг эмээ авах ээлж нь болох юм бол ч малярийг давж хөл дээрээ босох чадалтай болно гэж Петрашек найдаж байлаа. (Энэ эмийг францчууд туйлын бага хэмжээгээр олгож байсан бөгөөд лагерийн хороо нь юуны өмнө бүсгүйчүүд, хүүхдэд тусламж болгон хуваарилдаг байв). Петрашек бас үүнээс гадна энэ элсэн дээр гурван сар хөрвөөж шүүр болтлоо элэгдсэн Испани цэргийн хувцас, уранхай ботинк, пилотка10, хутга, сэрээ, халбага, мөн энэ газарт өдөр бүхэн хэрэглэгддэггүй жижигхэн тогоо, энд ямар ч хэрэггүй болсон Чехословакийн бүгд найрамдах улсын иргэний паспорт (учир нь энэ улсыг үгүй хийгээд оронд нь гитлерчүүдэд захирагдсан Богеми Морави хоёр болгон хувиргасан байжээ) зэрэг зүйлтэй байлаа. Интернационалын бригадад багтай тэмцэж явсан Чехословак хүнд Богеми, Моравийн дотор олдох ганц хувь заяа нь шорон байсан бөгөөд тэдний дурыг дагуулж эх оронд нь буцаах биш, харин германы харгисуудад хүчээр барьж өгнө гэдэг нь ойлгомжтой байлаа. Гитлер, үүгээр ч барахгүй юм шаардаж чадах байсан ба францын засгийн газар бол, түүний хэлсэн бүхнийг биелүүлж сүүлийн гурван жилийн дотор фашистуудад л хэрэгтэй бүхнийг хийж байсан билээ. Петрашек, Испанид хоёр жил хагас байлдаад одоо энэ лагерьд сууж байхдаа үүнийг сайн мэдэх болжээ. Энд Аржелест газарт ил унтдаг байсан далай мянган хоригдлын дунд Петрашек бол хумхын тоос шиг үл мэдэгдэх жижиг зүйл байсан ба түүний биед халдаж иртлээ өдий байсан боловч, Петрашек элдвээс болгоомжилж, паспортоо элсэнд булжээ. Харин паспортоо устгахыг огтхон ч хүссэнгүй интернационалын бригадад явж байсан бөгөөд эх оронд нь одоо фашистууд ноёрхож байгаа Герман, Итали, Австри, бас (Рыдз Смыглын засгийн газраас хуулиас гадна гэж тунхаглагдсан чехословак, польш хүмүүс алсдаа Аржелесийн лагериас өөр ямар нэг орныг алтан дэлхий дээрээс олж болох юм гэдэг найдлага бас л тасраагүй байлаа. Урьд жилийн нь намар тэр үед испаничуудаар дүүрч, испанийн нэг дивизтэй холилдсон тэдний батальоныг Сегре голын дэргэд жагсаагаад испанийн армид үлдээх байсан, интернационалын үзэлтэй цөөн хэсгийг испанийн засгийн газрын шийдвэрээр бүрмөсөн тарааж, цэрэг офицеруудыг нь фронтоос татаж байгаа тухай мөн испанийн засгийн газар тэдний байгуулсан үйлсэд талархлаа илэрхийлж, эх орондоо буцахад нь хэрэгтэй бүхнээр туслах гэж байгаа тухай батальоны нь комиссар, герман үндэстэн Рихард Бауэрээс зарлаж байсан тэр нэг баясгалангүй өглөө Петрашекийн сэтгэлд орно. 

	— Эх оронгүй нэг нь яах вэ? гэж Петрашекийн салаанд албан хааж байсан, австри үндэсний Видеман гэгчийг байран дээрээсээ асуухад нь. 

	— Тийм хүн байхгүй, Шиккль-грубертэй нутаг нэгтэйн хувьд чамд ч эх орон бий (Видеман бол гитлерийн төрсөн Браунау гэдэг газарт төрсөн юм байжээ) гэж Бауэр эрсхэн хариулав. 

	— Би, тэр тухай асууж байгаа биш, харин оронгүй тэр хүмүүс яах вэ гэдгийг асууж байна. Видеман тайвнаар хэлэв. 

	— Бусдын хэрэгт үл оролцох хорооны муусайн золигуудаас хэн ч гэсэн намайг Дахау өөд явуулж чадахгүй гэж бодож байна. Испанийн бүгд найрамдах улс, түүний төлөө энд, эсхүл өөр ямар нэгэн шаардагдах газарт амиа өгөхөд минь надад татгалзахгүй гэж би бодож байна. Миний хэлэх юм дууслаа. Улаан фронт мандтугай гэж Бауэр хэлэв. Тэр зангидсан нударгаа агаарт хэдэн секунд өргөж байгаад их бууны сумны хайрцаг дээрээс буулаа. Бүхэл өдөртөө ар тал тийшээ ухрах бэлтгэл хийж өнгөрлөө. Бауэр буцах оронгүй болсон хүмүүсийн нэрсийн жагсаалтыг үйлдээд тэднийг энд нь орхихыг шаардахаар дивизийн штаб руу явлаа. 

	Тус батальон найман сарын туршид тулалдааны талбараас гаралгүй байлдсан бөгөөд явах гэж байгаа улсуудын дотор дайнд ядарсны улмаас буцах болсондоо баярлагсад ч тохиолдоно. Гэвч тэд цэргийн хүмүүс учраас энэ тухай нэг ч их дэлгэрэнгүй ярьж чаддаггүй байжээ. Бас болж байгаа энэ хэргийг зайлшгүй тохиолдох зүйл байсан мэтээр үзээд харин энэ тушаал бол, нэгэнт шийдвэрлэгдсэн хэрэг бөгөөд хэн ч түүнийг өөрчилж чадахгүй тул түүнийг шүүмжлэн ярилцах явдалд оролцдоггүй, тийм хүмүүс ч дайралдана, Мөн түүнчлэн уур хилэн нь бадарч, интернационалын бригадын штабт очиж ярилцаад, фронтод дахин явах гэж зүтгэдэг хүмүүс ч тохиолдоно. 

	Орой, тус батальон шинээр дайчлагдсан цэргүүдээр бүрэлдсэн бөгөөд резервээс ирсэн хоёр ротод байраа хүлээлгэж өгөөд автобуснуудаа зогсоож байгаад, өглөө болоход Барселон хот руу явахаар, фронтын орчмын тэр ойд хоноглох гэж байтал фашистууд, энэ бүх хэрэг явдлыг мэдсэн юм шиг (тэд үнэхээр ч мэдэж байсан байж болно) аттакт орж хэд хэдэн километр газар түргэнээр давшлаа. Интернационалын бригадынхан түргэн жагсаалаар хөдөлж, хүлээлгэж өгөхөөр бэлтгэсэн пулемёт, винтовуудаа аваад зэргэлдээ байгаа сэтлэгдсэн хэсэг тийшээ гарч хүчээ задлаад, фашистуудыг улайран аттакалсан учир тэд, бүгд найрамдахчуудаас эзэлж авсан шугам ба мөн өөрсдийнхөө эзэлж байсан хоёр шугамыг давж арван километрт зугтлаа. Аттак ид явагдаж байхад ирсэн Бауэр өглөө болохоос өмнө дөнгөж улсаа цуглуулж, автобус зогсож байсан нөгөө модон дотор бөөгнүүлж авлаа. Энэ тулалдаанд эх орондоо буцаж байгаа хүмүүсээс 27, үлдэх гэж байгаагаас 9 хүн тус тус алагдсан байлаа. Бауэр үлдэх гэж байгаа хүмүүсийн нэрсийн жагсаалтыг авчирсан бөгөөд түүнд 42 хүний нэрийг оруулсан байлаа. Одоо тэд гучин гурвуулхнаа үлджээ. Үүнд, герман үндэстэн 13, Итали үндэстэн 6, Австри үндэстэн 2, Чех үндэстэн 3, Польш үндэстэн 9, бүгд таван янзын үндэстэн байжээ. Харин явахдаа Англи, Франц, Америк, Голланд, Румын, Бельги, Мексик, Норвег гэх мэт найман үндэстэн болсон байлаа. Ес дэх үндэстэн ганц норвег хүн байсан нь шөнийн тулалдаанд алагджээ. Петрашек, дээрх гучин гурван хүний тоонд үлджээ. Тэд одоо урьдынтайгаа адил цөмөөрөө нэг дор биш, харин Испанийн дивизийн хороо, батальонуудаар тарсан байна. Петрашек нь минчдийн салааны даргаар томилогдсон байжээ. Энэ ажил түүний сэтгэлд тохирсон бөгөөд интернационалын бригадад байхдаа Петрашек, тэсрэх дэлбэрэх хэрэглэлээр оролдох дуртай байсан бөгөөд Франкогийнхны ар талд гарч гүүр тэслэхээр хэд хэдэн удаа явж байсан сан. 

	Гэвч нэг долоо хоногийн дараа, түүнийг өөр газар томилохоор корпуст дуудсанд ямар ажилд томилох гэж байгааг нь тэр өөрөө мэдэхгүй байлаа. Явахынхаа өмнө салах ёсыг гүйцэтгэхээр Бауэр дээр орлоо. Энэ үед Бауэр Испанийн ротыг командалж байсан билээ. Бауэрийн сууж байсан окоп бол, чулуурхаг өндөр толгойн хярын дагуу ухагджээ. Өмнө талд нь жалга, жалгын цаад талд яг л тиймэрхүү чулуутай толгой байгаа ба түүний хярыг дагаад фашистууд байрлажээ. Их бууны дунд калибрын сумнууд Бауэрийн сууж байгаа окопоос заримдаа давж, заримдаа дутах зэргээр энд тэнд нь тэсэрсээр байна. 

	Энд германы их бууны батарей ажиллаж байсан бөгөөд тэр бол далан таван миллиметрийн хоёр сумаар шалгалтын буудлага хийх буюу бүх батарейгаараа зэрэг галлах мөн арван таван минут галаа зогсоож байгаад дахин үргэлжлүүлэх зэргээр сурамгай галлана. 

	— Германы фашистууд, фашистын эсрэг үзэлд минь гөрөөлж яваа юм гэж Испанийн хар тамхины навчийг гансандаа хэмхэлж хийх зууртаа, Бауэр хэлээд хүйтнээр инээмсэглэв. Тэр уур нь хүрч үймэрч байлаа. Фронтын энэ хэсэг нь дайсныг барьсаар байгаа боловч ер нь бүх ажил хэрэг нь ямар ч амжилт олохгүй байлаа. 

	Тэгээд хэсэг зуур дугуй сууснаа, 

	— Интернационалын бригад байхгүй болсон явдал бол их харамсалтай хэрэг. Харин чи юм бодох хэрэггүй шүү миний рот сайн, би ч түүнд хайртай, хэрэв Испаничууд, ийм сайн нөхөд байгаагүй бол заавал энд ирж зодолдохын ч хэрэг байгаагүй юм. Интернационалын бригад байхгүй болсон явдал ч аргагүй л харамсалтай юм даа. Бид, өөрийнхөө батальонд байхдаа арван таван хэлээр ярилцдаг байсан ба тэгэхдээ л пролетари нарын хайр талархлыг биедээ татсан тэр нэгэн хэлээр харилцан бие биеэ ойлголцдог нь надад их л аятай санагддаг сан. Би зөв ярьж байна уу, чи юу гэж бодно вэ? Чи ч миний санахад Москвад намайг бодвол олон удаа очиж байсан байхаа даа, 1927 онд пролетарийн хувьсгалын арван жилийн ойгоор ажилчныхаа төлөөлөгчдийн хамт Москвад ганц л удаа очсон юм сан. “Орон бүхний пролетари нар нэгдэгтүн” энэ үгс фашистуудад үхэл авчрах цаг бийг мөн эндээс фронтоос илэрхийлж байгаа бидний талархал бол бас л том зүйл юм гэдгийг чи санаж яв гэж дүгнэн хэлэх зуураа хол биш тэсэрч байгаа их бууны сумны шуугиан дор окопын чулуун хөвөө рүү гараараа ууртайгаар цохино. Тэгж байснаа карманаасаа том мөнгөн цаг гаргаж үзээд, инээмсэглэн:

	— Хамгийн эцсийн сум одоо энэ золиг шиг фашистууд арван таван минутын завсарлагаа хийнэ. Чи яв, цаадуул чинь заримдаа харилцах шуудууг оноод байдаг юм гэв. Бауэр Петрашекийн, гарыг суугаагаараа чангаар атгалаа. Петрашек, урьд батальоны нь комиссар байсан берлиний металчин Рихард Бауэртэй, сегрегийн орчим орших жижиг толгойн орой дээр хамгийн сүүлчийн удаагаа уулзахад ажиглагдсан байдлаар нь үүрд санаж явдаг, тэгэхэд тэр халзан толгой дээрээ малгай өмсөлгүй, хурц цэнхэр нүдээрээ бодлоо илэрхийлэн, гансаа зуугаад окопт сууж байж билээ. Корпусын штабт очиход нь Петрашекийг эвдэн сүйтгэгчдийн группт шилжүүлэв. Фронтын цаад талаар партизан нартай холбоотойгоор ажиллаж байсан энэ групп бол юм бүхэнд бага багаар оролцдог байжээ. Петрашект бол, төмөр зам, засмал замын гүүр дэлбэлэх зэрэг мэргэжлийн нь ажлыг оногдуулдаг байлаа. Петрашек, фашистын штабын машиныг эзлэх ажилд хоёр удаа, фронтын шугамыг нэвтэрч явсан урвагчийг устгах ажилд нэг удаа оролцжээ. Петрашек, урьд нэг цагт цэцэглэж байсан бөгөөд одоо бол, ямар ч хөгжил баясгалангүй болсон өдөртөө талхгүй, шөнөдөө гэрэлгүй Барселон хотод заримдаа хоёр гурван хоногоор амардаг байлаа. Хотын хүмүүс өлсгөлөнд учраад удаж байгаа бөгөөд тэндээс талхны хэлтэрхий ч олдохгүй болжээ. Нэг өдөр энэ ажлаар явж байгаад, бүр Мадрид хотод байхдаа танилцсан нэг орос нисгэгчээрээ Москвад захидал явуулав. Петрашек, захидлаа герман хэлэн дээр бичээд адрес11 бичихийн оронд дугтуйных нь булан дээр зөвхөн байшин, тасалгаа хоёрын номерыг бичсэн нь нисэгчийн сэтгэлд их л тааламжтай байлаа. Захидлыг нь чанга дуугаар уншуулаад ул шагайсан ч олж долоох юмгүй болгохын тулд нэг зүйлийг хасах нь зүйтэй гэж зөвлөлөө, учир нь тэр хүн францаар дайрч явах ёстой байлаа. 

	— За одоо, харгис цагдаа нар ч уншсан ч хамаа алга, харин Усаневка гэдгийг би зүгээр саначихъя гэж, захидлын агуулгад талархсан нисгэгч хэлэв. 

	Ялангуяа, хамгийн дотнын хайртай бөгөөд бүх амьдралдаа мартагдашгүй М-д энэ үсгээрээ Петрашек Москваг төлөөлсөн ба Артемьев түүнийг ойлгоно гэж бодсон байжээ. Мэнд хүргээрэй гэж Петрашекийн гуйсан тэр хэсэг нь нисгэгчийн санаанд маш аятайхан бодогджээ. 

	— “М” гэж хэн болохыг нь таагаад үзэг л дээ, Мадлена ч юм уу, Маргарита ч юм уу, Мария ч юм уу, Марияг германаар юу гэдэг юм бэ? гэж нисгэгч нэмж хэлнэ. 

	Мария гэдэг юм гэж Петрашек хэлэв. 

	Чех хэлээр юу гэдэг юм бэ? 

	— Бас л Мария гэнэ. 

	— Бүр ч сайн гэж нисгэгч хэлнэ. 

	Петрашек, огт санамсаргүй явж байгаад, Барселон хотын вокзал дээрээс Францын хил хүрэх галт тэрэг хөдлөхөөс нэг цагийн өмнө тэр нисгэгчтэй уулзаад, тэр дороо захидал бичсэн юм байжээ. Галт тэрэг хөдлөхөөс хагас цагийн өмнө идэж уух юм нь аль эртэд дуусчихсан, галт тэрэгний буудлын, хүн амьтангүй болсон буфетэд орж, гантиг чулуугаар хийсэн жижигхэн ширээний хажууд сүрлээр сүлжсэн бөгөөд навтас болсон муу сандал дээр суусан ба ганц шил улаан архи арай гэж олж авчээ. 

	Нисгэгчийн хоолны сумкэнд зүсмэл дугуй колбасны12 дөрөвний нэг хэсэг нь үлдсэн юм байжээ. Нисгэгч колбасагаа ширээн дээр тавингаа:

	— Москвагаас ирсэн бэлгийн үлдэгдэл, арван нэгэн сарын долооноор тохиолдуулж, найзууд маань ирүүлсэн юм гэв. Энэ бол Москвагийн, утаж болгосон маш сайхан колбаса байлаа. 

	Петрашек нь өлссөнөө мэдэгдэхгүйг хичээж, нисгэгч нь нөхөртөө арай их колбаса өгөхийг хичээх учир тэд колбасагаа тонгоргоор жижиг жижигхэнээр хэрчиж иднэ. 

	Галт тэргэндээ орж суух цаг болсныг радиогоор зарлахад нисгэгч нь ширээн дээр байсан бүтэн жилийн туршид энд огт үзэгдээгүй хоолны менюгээс13 нэг хуудас урж, колбасагаа ороогоод, Петрашекийн карманд хүчээр хийлээ. 

	— Дэмий юм бүү ярь, 

	Чи, Москвагийн колбасны амтыг одоо хэдийд ч үзэх билээ гэв. 

	Тэр босоогоороо сүүлчийнхээ хундаганд архи дүүргээд, хоёул тулгав. 

	— Үгүй ердөө, Мадлен-Маргарита-Мария гэж хэлээд инээмсэглэснээ, гэнэтэд царайгаа төв болгоод:

	“Москвагийн төлөө? “ гэж аяархан хэлээд, нэг амьсгаагаар хундагаа суллав. 

	Петрашек, нулимсаа арай л гэж тогтоож байлаа. 

	Үнэнийг хэлэхэд энэ бол, Петрашекийн нэг их ч дотнын хүн биш шүүдээ. Тэд зөвхөн мадридийн фронт дээр нэг тав—зургаа, энд ганц удаа л дайралдаж байснаас өөр юм үгүй, ганцхан энэ хүн Зөвлөлт Холбоот Улсаас ирсэн ба мөн тийшээ явах гэж байгаа учир ахаас нь ч илүү дотно санагджээ. 

	Нисгэгч пальтогоо товчилж байх зуур:

	— За явах цаг боллоо гэв. 

	Нисгэгч бол, нялуун зангүй хүн бөгөөд тийм тусам нь ч ханатлаа уйлахад бэлхэн байгаа Петрашек түүнд их талархлаа. 

	Петрашекийн явж хөдөлж байгаа байдлыг ажигламагц; — Тавцан дээр бүү гар. 

	Бид хоёр энгийн хувцастай яваа ч гэсэн тавдугаар колонийн золигууд цаагуур чинь хэл амаа билүүдэж гүйлцээд байна.

	За, баяртай! гэж нисгэгч хэлнэ. 

	Тэр ялимгүй халзан болж эхэлж байгаа толгойдоо гоёмсог хар шляпан малгайгаа өмсгөөд, цэрэг малгайгаа засдгийн адилаар гараа эрс ширүүн хөдөлгөж духан дээрээ тавиад малгай нь зөв өмсгөгдсөн эсэхийг шалгаж үзээд, эргэж алхав. 

	Гоёмсог туранхайвтар биетэй, сайн оёдолтой пальто өмссөн, хоолны маягтайхан сумк гартаа барьсан энэ хүний явж байгаа нь гялалзсан амжилт гаргаж байгаа жүжигчинтэй ч адилхан юм шиг, тэмцээнд ялж түрүүлээд буцаж яваа сайн тамирчинтай ч адилхан юм шиг санагдлаа... 

	Энэ бол, герман, Италийн арав гаруй тооны нисэх онгоцыг сөнөөсөн хүн юм гэдгийг Петрашек мэдэж байсан боловч, цаашаа явж байгаа түүний гоёмсог биеийг танихгүй хүн харахад жинхэнэ мэргэжлийн нь илчлэх ямар нэг тэмдэг алга байлаа. 

	Нэгэн долоо хоног өнгөрөхөд Испанийн цэргийн ангиудад үлдээд байсан, интернационалын бригадынхны сүүлчийн хэсгийг татан буулгаж дууслаа. Тароагений ухралтаар төгссөн бөгөөд цус асгаруулсан сүүлчийн тулалдаанаас хойш Каталоны фронт дээр, байгаа тэр хүмүүсийн тоо мянгаас цөөхөн болсны дотор гол төлөв Герман, Итали, Польш үндэстэн голлон үлджээ. Фронтоос татан буулгасан бүх хүмүүсийг Барселон хотын захад, нийтийн байр болгон хөнгөн маягаар зассан байшингуудад оруулжээ. Тэдгээр хүмүүс маш цөөрсөн учир, каталоны фронт дээр болж байсан гунигт үйл явдалд тэд ямар нэг шийдвэрлэх ролийг гүйцэтгэж чадахгүй гэдгээ тэд өөрсдөө мэдэж байсан боловч, байдал нь өдрөөс өдөрт доройтсоор байгаа яг энэ үед тэднийг фронтоос татан буулгасны учрыг ойлгохгүй байлаа. 

	Петрашек, тэр үедээ энэ асуудалд хариу өгч чадсангүй, харин сүүлд, лагерьд байхдаа үүнийг санаж, хоёр бодлын хооронд гуйвж байв. Үүнд, нэг талаас бүгд найрамдах улсын засгийн газар, Франкогийн талд тэмцэж байсан Герман, Итали үндэстэн олон арван мянган цэргийг татан буулгуулах талаар, бусдын хэрэгт үл оролцох олон улсын хороогоор шаардуулахын тулд сүүлчийнхээ саналаар шийдсэн оролдлогоо хийгээд, сүүлчийн хэдхэн зуун сайн дурынхныг фронтоос татсан байж магадгүй, нөгөө талаас, интернационалын бригадынхнаас Испанийн газар нутаг дээр үлдсэн цөөн хүнийг цөмийг устгах явдлаас буюу хэрэв тэд олзлогдвол, зайлшгүй цаазлахаас аврах гэсэн ч байж болзошгүй юм гэж тэр заримдаа боддог байв. 

	Сүүлийн үед интернационалын штабынхны сууж байсан чулуун хэрэмтэй, жижигхэн сэрүүн тохилог ордонд нийтийн байрын төлөөлөгчдийнхөө хамт сууж байхдаа ямар учраас тэднийг фронтоос татан буулгасан бэ? гэдэг асуултад ч гэсэн, тэд фронтод дахин явж чадах болов уу гэдэг асуултад ч гэсэн зохистой хариултыг Петрашек олж чадсангүй. 

	Штаб нь штабаа болиод уджээ. Энэ штабт сүүлчийн хэдэн сарын туршид Испаниас буцаж байгаа хүмүүсийг явуулж тэдний паспорт ба элдэв хэлэлцээрээр хөөцөлдсөн, мөн эх орондоо буцаж очвол цаазлагдахаар байгаа, фашистын эсрэг үзэлтэй хүмүүсийн амийг аврах ил далд элдэв бололцоо хайж ядарсан хэдхэн хүн сууж байсан бөгөөд үнэхээр ч олонх орнуудаар фашистын эсрэг үзэлтнийг эх оронд нь аваачиж цаазлах аюул тулгарч байлаа. 

	— Үгүй, чи тэгээд надаар яах гэж байгаа юм бэ? 

	Дарга нараас нэг ч хүн алга, бодвол цөмөөрөө л танай тухай хэргээр, хэд хоногийн хугацаагаар явчихсан байхдаа, хүлээх хэрэгтэй л гэхээс биш, чамд би юу гэж хэлэх бэ? дээ гэж одоогоос жилийн өмнө их бууны галын дор байлдаж явахад нь Петрашектай дайралдаж байсан чийрэг бөгөөд баясгалантай нэг хүн, бичиг уншиж байснаа хараагаа Петрашек тийш шилжүүлж, ууртайгаар хэлэв. 

	— Бид ер нь буцаад фронтдоо очвол яадаг юм бэ? гэж Петрашек асуулаа. 

	— Болохгүй. 

	Петрашек, байр луугаа буцаж явах замдаа лаазтай консервоор шил коньяк сольж аваад, энэ ярианы тухай дахин бодохгүйн тулд, орон дотроо согтож унах гээд, тэр шөнөдөө нөгөө архийг ууж барлаа. Дахиад таван хоног хүлээж байтал, каталоны сүйрэл гэгч юм боллоо. Энэ сүйрэл нь аль хэдийний ойртож ирсэн бөгөөд буцаж болшгүй юм. Бусад бүх бүгд найрамдах мужуудаас таслагдсан Каталонид байсан зуун мянга хүрэхгүй тооны бүгд найрамдахчуудын цэрэг бол бүр арван хоёр дугаар сарын 23-наас эхлэн, Франкогийн хоёр зуун мянган цэргийн эсрэг тэмцэж иржээ. Бүгд найрамдахчуудын нэг цэрэг нь дайсны хоёр цэргийн эсрэг, нэг танк нь дөрвийн эсрэг, нэг их буу нь тавын эсрэг, нэг нисэх онгоц нь 20-ын эсрэг тус тус тэмцэж байлаа. Түүнээс гадна галт хэрэглэл ба хоол хүнсээр дутагдалтай байсныг бодоход, энэ яагаад ийм болсон нь гайхалтай биш, харин яагаад аль эртэд ийм л хэрэг болоогүй нь гайхалтай. 

	Каталоны гуравны хоёроос илүү хэсэг нь Франкогийн гарт орчхоод байлаа. Тэд, фронтыг хоёр чиглэлээр сэтлээд байв. Байлдаанд тал хувь нь үрэгдсэн бүгд найрамдахчуудын цэрэг бүслэгдэхээс болгоомжилж, ухарсаар байна. Их буунууд нь өөрийн сумаа дуусаж, явган цэрэг нь буугаар дутагдаж байлаа. Франкогийн корпусууд, Италийн дивизүүд, Барселонд ойртож байв. 

	Петрашек, энэ өдрүүдэд фронт дээр болж байгаа явдлуудын учрыг олох гэж оролдсонгүй, тэд хуучин цэргийн хувьд тэнд болж байсан үйл явдлуудыг барагцаалан төсөөлж байсан бөгөөд зөвхөн түүний ганц өмч нь болох зэвсгээс нь одоогоос хоёр долоо хоногийн өмнө хагацуулсан явдалд нь ч түүнд тун харамсалтай байлаа. Зэвсэгтэйгээ байсан бол ч фронт дээр амжилт хэчнээн муу байлаа ч гэсэн тэр одоо л гараад байлдах сан, сайн ч байлдах сан, ийм гунигт цаг үед алагдлаа ч гэсэн, энэ бол тийм адгийн муу хэрэг биш шиг санагдав. Энд өдрийн цагаар цонхны нь хөшиг үргэлж буулгаастай байдаг, орой болоход газар дороос толгойгоо цухуйлгасан сэжигтэй залуу хүмүүс сэлгүүцэж шөнө болохтой зэрэг байшин дээрээс энд тэндгүй буу тавиад байдаг, энэ Барселон хотод, гартаа барьсан зэвсэггүй, юу ч хүлээснээ мэдэхгүй дэмий сууна гэдэг бол бүр ч баларсан хэрэг болж байлаа. 

	Бүгд найрамдах улсын албан байгууллагын олонх түшмэд гэнэт үгүй болж төрөл садныхаа гэр оронд нуугджээ. Хотод хэчнээн ч мөнгө байгаад, юм авах нөхцөлгүй байв. Хувьсгалын эсэргүү нар, харсаар байтал толгойгоо өндийлгөж байв. 

	Нэгдүгээр сарын 24-ний орой, нийтийн байранд Петрашектай хамт байсан далан хоёр хүн хамгийнхаа том тасалгаанд цугларч ирээд цөмөөрөө орон дээгүүр тархан сууцгаалаа. Нийтийн байрны ахлагч бөгөөд урьд Гарибальдийн нэрэмжит батальонд ротын дарга байсан, Итали үндэстэн Ломбардо дор дурдсан дөрвөн зүйлээс бүрэлдсэн цөөн үг хэлэв. Зөвхөн өөрийгөө буудаж алахаас хэтрэхгүй ганц гар буутай учир, Барселон руу довтолж байгаа, Литториогоор командлуулсан, Италийн дивизтэй дайралдахыг тэр хүсэхгүй байна. Бусад нь ч мөн түүнтэй санал нэгтэй байгаа гэж тэр бодож байна. 

	Ядаж өөрийгөө хамгаалахын тулд ч гэсэн, маргааш өдөр нь испанийн командлалаас винтов, пулемёт шаардах нь зүйтэй гэж тэр зөвлөж байна. Энэ саналыг дэмжих хүмүүс гараа өргөнө үү? гэж тэр хүслээ. Тэгэхэд нь далан хоёр хүн гараа өргөсөн байлаа. Хэдхэн цагийн дараа, мөн 24-ний шөнө байшингийн хажууд нэгэн ачааны машин ирж зогслоо. Кабинаас нь нэг цэргийн хүн гарч ирлээ. Явган хаалганы дэргэд байсан гар буутай патруль14 түүнийг зогсоолоо. Ломбардын тушаалаар, нэг долоо хоногийн өмнөөс, эхлэн шөнийн цагт байшингаа манах болжээ. 

	Тэр цэргийн хүн бол, Барселоны гарнизоны штабаас ирсэн ахмад байжээ. Тэгээд товчхон сонсгол хийхийн учир, бүх хүмүүсээ дор коридорт цуглуулчихна уу? гэлээ. 

	Таван минутын дараа цөм цугларсан байв. Гэрэл асахгүй байсан юм сан, карманы жижиг чийдэнтэй нэг нь түүнийгээ асаалаа. Ахмад өөрөө үг хэлнэ гэхэд нь хүн түүнийг сонирхон харлаа. Түүний гар боолттой байгаа нь чийдэнгийн гэрэлд шаравжир харагдах ба ширүүн сахал нь их ургасан, нүд нь хурц, ширүүн харцтай үгээ хэлж эхлээгүй л байлаа. 

	— Камарадас гэж хэлмэгц нэг л жигтэйхэн ханиагаад, урт сандал дээр суухад, тэр нь эвдэрч байгаа юм шиг санагдана. Шархадсаны нь тэмдэг болох хэд хэдэн лентийг харахад ёстой нэг дайчин шиг харагдах боловч гунигт сэтгэл нь түүний хүч чадлын хэмжээнээс давуу байлаа. Тэд толгойгоо ганзагалаад, урт сандал дээр сууж байв. Испаничууд бол, эрэгтэй хүн нулимс гаргахыг шившиг гэж үздэг учир тэр хүн үг ярихынхаа өмнө нулимсаа барьсаар байлаа. 

	Ийнхүү байсаар нэг минут өнгөрлөө. Тэр хүн цаг бол өөрийнхөө тухай бодоод байхаас илүү үнэтэй юм гэж шийдээд босон харайнгуутаа нулимсаа асгаруулан байж, 

	— Камарадас бүгд найрамдах улс аюулд учирлаа гэв. Цэргүүд ч энэ тухай түүний хэлэхээс өмнө мэдэж байсан билээ. 

	— Камарадас! Бүгд найрамдах улсын засгийн газар өөртөө эцсийн туслалцаа үзүүлэхийг та нөхдөөс хүсэж байна. Засгийн газар чадлынхаа хэрээр бүх хүмүүсийг зэвсэглэсэн боловч энэ бол, бас л дутагдалтай байна. Дүрвэгсэд, шөнө өдөргүй замаар гүйлдэж байгаа бөгөөд тэднийг аврахын тулд гартаа зэвсэг барьж чадах хүн бүхэн засгийн газарт хэрэгтэй байна. Засгийн газар дахин зэвсгээ барьж хөдлөхийг та нараас хүсэж байна тэгэхдээ зөвхөн хүмүүсийг гуйж л байгаа хэрэг шүү гэв. 

	Ахмад, өөртөө ойролцоо байсан хүмүүсийг тойруулж харна. 

	Дуугүй зогсоцгооно. 

	Засгийн газар, энэхүү хүсэлтийг интернационалын бригадын бүх гишүүдэд тавьж байгаа юм гэж ахмад хэлэв. Цөмөөрөө дуугай байгаа нь ахмадын сэтгэлийг их л зовооно. 

	— За саналтай хүмүүс гараа өргөнө үү! гэж ахмад хэллээ. 

	— Хэрэггүй, бид саналаа хураачихсан, бид цөмөөрөө үүнийг зөвшөөрч байна. Буу зэвсэг хаана байна гэж Ломбордо түүний яриаг таслав. 

	— Миний машин дотор бий гэж ахмад хэлэв. Ачааны машин дотор винтовууд ба зургаан хөнгөн пулемёт байсны нэг нь Петрашект оногджээ. Сум их байлаа, харин гранат ба пулемётын магазин15 хүрэлцэхгүй байв. Интернационалын бригадынхан ялимгүй юмнаас болж хоорондоо бага зэрэг маргалдаж байгаад эцэст нь ах дүү нар шиг хувааж аваад дөрвөн эгнээ цуваагаар жагсмагцаа, өвлийн хүйтэн борооноор, ёлтойх ч гэрэлгүй харанхуй гудамжаар алхаж гарлаа. 

	— Тэгээд тэд хоёр цагийн дараа тулалдаанд орсон бөгөөд энэ тулалдаан бол, нэгдүгээр сарын 25-ны өглөө Барселон хотын баруун захад интернационалын бригадынхан, засмал замын гүүрний дэргэд фашистуудыг үд хүртэл барьж дүрвэгчдийг нэвтрүүлж байсан тэр өдрөөс эхлээд интернационалын бригадынхан өөрсдөө нарийхан гүүрээр францын хилийг давж байсан хоёрдугаар сарын 7-ны буюу сүүлчийн тэр өглөө францын Лапертюс гэдэг хотын дэргэд, дуустлаа бараг завсарлагаагүй шахам арван гурав хоног үргэлжлэв. Энэ арван гурван хоног бол тар түр хийх чимээ хүмүүсийн ёолох игэргэх дуу хараалын үгс бууны дуу, тэрэгний хяхнах ба хүүхдийн уйлах чимээгээр дүүрсэн эх адаггүй үргэлжилсэн зовлонт нэгэн өдрийн үйл явдал шигээр хожим Петрашекийн санаанд ордог сон. Энэ өдрийн тухай түүний бодол бол зөвхөн хааяа нэг дуг хийхэд нь бас л бууны дуу тэрэгний хяхнах ба хүүхдийн уйлах чимээгээр дүүрэн байгаа юм шиг үзэгддэг явдлаар түр солигдоно. Энэ үед дүрвэгсдийн төгсгөлгүй урт гунигт цуваанууд Католониос Францын хил рүү явсан замаар өдөр шөнөгүй хөвөрч байлаа.

	Хилийн цаана үл мэдэгдэх хугацаагаар хөөгдөн гарч байгаа армийн хамтаар зөвхөн ганцхан мужаас хагас сая хүн явж байгаа бөгөөд газар орон байр ба ер нь байдаг юмаа хаяад ухарч байгаа тариачид, тэдний тал хувь нь болж байгаа явдлыг ард түмэнд учирсан зөвхөн гаслан зовлон гэж үзээд зогсох биш, харин фашизмын эсрэг явуулж байгаа түүний тэмцэл мөн гэж үзэх ёстой гэдгийг эргэн, тойрон үргэлжилж байгаа бүх гамшигт үйл явдлын дунд оршиж байлаа ч гэсэн Петрашек ойлгож байлаа. 

	Явган тэргэн дээр аар саар юмаа ачаад, хойд зүгт километрээр ахиулсаар түрж байгаа тариачдыг харахад, бөмбөгдөлтөд нас барсан хүүгээ оршуулмагц нөхрийгөө түшээд, хойд зүгт алхалж байгаа эмэгтэйг харахад дээрх ойлголт түүний сэтгэлд улам ч гүнзгийрч байлаа. Тариачид, орон байшингаа орхиж явахдаа: “Бид, фашистуудтай хамт суухыг хүсэхгүй” гэж түүн дээр бичсэнийг үзэхэд, шөнийн цагт хотын орчмын толгодуудаар гал гялалзаж байгааг харахад энэ ойлголт улам гүнзгийрнэ. Энэ зүйлүүдийг харахад ухрагчдын гол зам болох Барселон — Фигерас хоёр хотын хоорондын засмал зам дээр болж байгаа бүх үйл явдал бол, тэр үед болж байсан нийт үйл явдлын зөвхөн нэг хэсэг нь бөгөөд Францын хил өөд замбараагүй явж байгаа тоо томшгүй олон хүний зөвхөн нэг хэсэг нь юм гэдгийг Петрашек ойлгож байлаа. Фигерасын зам дээр харахад нүд халтирмаар байлаа. 

	Хүйтэн бороо, бага бага завсартайгаар шөнө, өдөргүй цутгаж байлаа. Хот орчмын уул толгодоор цас орсон бөгөөд тэндээс бууж яваа олон хүний гар хөл хөлдөж байв. Хэд хоногоор хоол ундгүй байсан хүмүүс, замын хажуугийн шуудуунд унаад үхэж байлаа. Шархтныг тэргэн дээр тавиад бороонд норсон сүрлээр хучсан харагдана. 

	Герман, Италийн нисэх онгоцнууд, хоёр хотын хооронд зам дээгүүр үргэлж сэлгүүцнэ. Тэд бөмбөг хаяна, пулемётоор буудна, бүх бөмбөгөө шидэж, бүх сумаа шүршиж дуусаад үхсэн амьд хүмүүсийн дээгүүр муухай дугарсаар өнгөрнө. Жижигхэн чулуун гүүртэй нарийхан гол дээр байгуулагдсан эрт цагийн, гоёмсог Херон хот руу орсон замыг машин ба морин тэрэг бөглөжээ. Фашистууд бүр харанхуй болтол эднийг бөмбөгдөж байв. Францын хилээс хорин таван километрт орших Фигерас хотын төвд байгаа дөрвөлжин талбай дээр бүр замын хажуухан талд хэд хэдэн мянган дүрвэгчид хоноглохоор байрласан байжээ. Бороо цутгаж байсан боловч талбайг дөрвөн талаас нь хашсан байшингууд тэднийг хүйтэн салхинаас хамгаалсаар байна. Үүрээр “Юнкерс” онгоцнууд нисэж ирлээ. Орой, Фигерас хот дундуур гинж маягийн жагсаалаар Фашистуудтай буудалцсаар явсан Петрашек болж байгаа үйл явдлыг удаанаар ажиглах завгүй байсан боловч бөмбөгдөлтийн сүүлээр арван цагийн дараа энэ талбай дээр харсан зүйлийг насаараа мартахгүйгээр санаж явсан байжээ. Энэ өдрүүдэд тэр өөр юу хийв, товчоор хэлэхэд Петрашек, хил давахын өмнөх үе: нэгдүгээр сарын 27 — хоёрдугаар сарын 1. 3. 6-ны өдрүүдэд сүүлчийн эгнээнд үлдэж тэмцсээр байжээ. Нам гүм тайван шөнө дуусаж, өглөө болоход фашистын их буунууд галлаж эхэлнэ. Тэд их төлөв талбай руу таавраар буудна. Удалгүй фашистын цэргүүд гинж маягаар давшиж эхэлдэг байлаа. Замын хажуугийн толгодоор буюу тосгон дахь эвдэрсэн байшингуудын ар талд эсхүл хүүр оршуулах газрын авснуудын хооронд яаруу ухсан окопт шөнөөр ирж бүгсэн Петрашек ба түүний баруун зүүн гар талд байгаа нөхөд нь фашистуудыг буудаж эхэлдэг байлаа. Сүүлчийн эгнээнд гол төлөв мэргэн буудагч, хуучин цэргүүд үлдсэн ба хэд хэдэн хүнээ алуулж шархтуулах зэргээр хохирол хүлээмэгцээ, фашистууд яаран хэвтдэг байжээ. 

	Фашистын их буунууд окоптой толгой, хүүр оршуулах газар луу, эсхүл нурсан тосгон руу цаг буюу хоёр цагийн туршид баахан галласны дараагаар фашистын цэргүүд босож, гинж маягаар давшдаг байлаа. Тэр хооронд нь дүрвэгчдийн цуваа зайлж амждаг байсан ба харин бүгд найрамдахчууд хэд хэдэн километрээр хойд зүгт ухарч фашистууд, урагшлан ахидаг байжээ. Хэдийгээр хүчний талаар асар их давуу байлаа ч гэсэн фашистууд бол хар амиа хайрлахын учир, зоригтойгоор дайран орж чаддаггүй л байжээ. Тэдний командлалаас „Бүсэл” “Тасал", “Устга” гэсэн тушаалыг олон тоогоор гаргадаг боловч тэр тушаалууд нь зөвхөн цаасан дээр үлдэж байлаа. Учир нь ялалт хийхийнхээ өмнөхөн үед францын хилээс дөчөөд юм уу, бүр хориодхон километр зайтай газар ирчхээд, тархиа хага буудуулахыг хүсэх хүн тэдний дотроос олдохгүй байжээ. 

	Хоёрдугаар сарын 7-ноос өмнө хэдэн зуун дүрвэгчид, Францын хилийг зарим газраар нэвтэрч байв. Энэ өглөө хилийн шугамыг тэмдэглэсэн жалга ба түүний дээгүүр тавьсан жижигхэн гүүрний дэргэд ирээд байхад отрядынх нь далан хоёр хүнээс дөнгөж арван долоо амьд үлдсэнийг Петрашек харлаа. 

	1939 оны хоёрдугаар сард францын хил дээр байхад нь тохиолдсон энэ нэг, манантай хүйтэн өглөө Петрашекийн сэтгэлд үүрд шингэжээ. Зуугаадхан алхмын цаана францын Лапертюс гэдэг хотын жижиг байшингууд харагдана. Орой нь амьд үлдсэн ба мөн сүүлчийн эгнээнд ухарч байсан интернационалын бригадынханд тэр орчмынхоо хилийн шугамд тулж очих тухай тушаал өгөгдсөн байжээ. Энэ өглөө тэд фашистуудаас хэд хэдэн километрийн зайтай оршиж байсан нь өнгөрсөн өдрүүдийн түүхэнд анх удаа тохиолдож байгаа үзэгдэл юм санжээ. Фронтын энэ хэсэг дээр хоёр талаасаа шөнө нийлсэн Модестогийн Испани цэргийн корпус фашистууд ба интернационалынхны завсраар орж байлаа. Испаничууд, Испанийн газар нутгаас бусдаасаа хамгийн сүүлд гарах эрхийг өөртөө үлдээжээ. Мянга есөн зуун гучин зургаа, гучин долоо, гучин найм, түүгээр барахгүй 1939 оны гунигт нэгдүгээр сард ч гэсэн Петрашек интернационалын бригадад хамт байсан нөхдийнхөө адилаар фашизмын эсрэг анх удаа тулалдааны газар - Испанийн газар нутагт, мөн сайн санаатай, зориг бадрангуй Испаничуудад хайртай бөгөөд тэдний эрх чөлөөний төлөө ч тэмцэх хэрэгтэй байлаа. 

	Петрашек, бүгд найрамдах Испанид байхдаа, дандаа л сайн сайхныг үзэж явсан гэвэл худал болно. Тэр мөн муу ч юм үзсэн. Амжилттай давшиж байгаа үедээ онгирон, байдаг хүчээ шавхаж байгаад, анхны амжилтгүй явдлыг үзэхтэйгээ зэрэг баруун зүүнээ ч мэдэхээ байдаг анархистуудыг тэр үзсэн. Бас эх орныхоо төлөө амиа өгөх ёстой тухай өр өвдмөөр сайхан илтгэж чаддаг боловч өөрснөө түүний төлөө үхэхээсээ хулчийдаг хүмүүсийг ч тэр үзсэн. Бүгд найрамдах улсын зарим зүтгэлтнүүд өөрсдийнхөө горьдлогыг биелнэ гэж найдаж байх үедээ юм бүхэн дээр хошуучлан явж засгийн эрхийг коммунистуудтай хуваалцахгүйг хичээж байгаад, ялангуяа сүүлчийн өдрүүдэд амжилтгүй болоод ирэхтэйгээ зэрэг хилээр сэм зайлж, хар амиа хамгаалах нүх олж авмагц, бүх бурууг коммунистууд руу чихдэг байсныг ч Петрашек мэддэг байжээ. Мөн ардчилал, фашизм хоёрын хооронд гаталж болшгүй даваа байхгүй, амиа аврахын тулд Франкотай ч гэсэн хэлэлцэн тохирч болно гэсэн байдал үзүүлэхийг хичээдэг улсуудтай ч сүйрлийн үед Петрашек тохиолдож л явлаа. Гэвч энэ бузар жигшүүрт явдал бол Испанийн ард түмэнд огт хамаагүй бөгөөд усан буудал ба Португалийн нээлттэй хилээр фашистуудад хоёр жил дараалан цэрэг ба буу зэвсэг авчирч өгч байхад харин францын хаалттай хилийн цаана байсан бүгд найрамдахчууд бол дотоод хэрэгт чинь оролцохгүй явдлыг хангана гэсэн зөвхөн худал амлагаанаас өөр юу ч олж сонсохгүй байсан энэхэн үед Испанийн нутагт буцалж байсан бузар хөөс юм гэгчийг Петрашек бас мэдэж байлаа. Ухарч байх үеийнхээ тэсвэрлэшгүй хүнд өдрүүдэд тал бүрээс нь шавж байгаа фашистуудтай буудалцсаар Модесто, Листер нарийн цэргийн хамт тэмцэж явах зууртаа Петрашек Испани оронд улам хайртай болжээ. Тэр, хамгийн сүүлчийн эгнээнд ухарч явахад Модестог хэд хэдэн удаа бүр ойрхноос харжээ. Энэ бол өөрийнхөө үхлийг нийтэд харуулахыг хичээгч, хиймэл зоригтой хүн биш, энэ бол одоо хүртэл амьд яваагаа өөрөө ч гайхдаг бөгөөд өөрийнхөө газар нутгаас хамгийн сүүлд явдаг түүнээс ч өөр аргагүй гэдгийг ухамсарладаг жирийн нэгэн Испани хүн юм. 

	Түүний цэргүүд, францын хилийг нэвтэрч чадах уу, үгүй юү гэдэг тухай төдий л их боддоггүй байлаа. Тэд ухарч яваа дүрвэгчдийг галаараа халхалж байсан бөгөөд үлэмжхэн гарз хохиролгүйгээр энэ ажлыг хийх бололцоогүй гэдэг нь ч аяндаа ойлгомжтой. Бүр фигерасын цаад талд, хилээс арван таван километр орчмын газарт Петрашек, бас өөр зургаан хүний хамтаар бүгд найрамдахчуудын морин артиллерийн батарейг галаараа хамгаалж байлаа. Тэр батарейг сайхан цагаан морь унаад дайсны галын дундуур ийш тийшээ сүлжин явж байсан, Испани үндэстэн залуу дэслэгч командалж байв. Тус батарей дайсныг гурван цаг барилаа. Сүүлийнхээ сумыг буудсаны дараа тэр дэслэгч замгуудаа авах тушаал өгч, цэргүүдээ явуулмагц буун харайнгуут морио буудаж алаад, дараа нь өөрийгөө буудчихлаа. Энэ нь ч буруу л байсан байх. Гэвч Петрашек амжвал түүнд саад хийх байсан бөгөөд энэ хэрэг нэгэнт болоод өнгөрчихсөн тул түүнийг буруушааж ч чадсангүй. 

	Интернационалын бригадынхан Лапертюм хотын дэргэд байгаа жалга дээгүүр тавьсан жижигхэн гүүрэн дээр цугларав. Тэдний ар талд байгаа газар орны байдал бол бага насандаа Умарт чехэд, жишээлэхэд, Прагаас Судет руу явсан замын хажуугаар тохиолддог мурийж сарийсан зам, ногоон толгод, намхан бут, царс жодоо зэрэг мод холилдсон шугуй зэрэг танил газрыг нь Петрашект санагдуулна. Өмнө талд нь гүүр жалга харагдах бөгөөд түүний цаад талаас францын нутаг залгадаг. Жижиг толгойн гүүр лүү унжсан хажуу дээр Интернационалын бригадын, штабын удирдагчдын нэг болох, настайвтар энгийн хувцас өмссөн хүн, хөмсгөө зангидаад зогсож байгаа нь харагдана. Ядарсан царайтай тэр хүн сүүлчийн байлдаануудад нэвт буудуулсан гараа хар өнгийн өргөн даавуугаар хөдлөхгүйгээр боожээ. Түүний дэргэд бас хэд хэдэн хүн зогсож байна. Тэд арван нэг, арван хоёр, арван гурав, арван дөрөв, арван тавдугаар бригадыг татан буулгахад штабт үлдсэн тугийг нь барьж байгаа харагдлаа. Интернационалын бригадынхны гурван зуун хүн, цуваа маягаар жагсаад тэр толгойн дэргэд ирлээ. Туг баригчид өмнө нь явна. Испанийн нутгаас хамгийн сүүлд гарч яваа интернационалын бригадын энэ хэсэг хүмүүс гунигтайгаар ухарч байгаадаа урам хугаралгүй дөрвөн батальоныхоо тугийг хадгалж үлдсэнийг тэр толгой дээр зогсож байгаа хүн бүр ч мэдээгүй сэн. Жагсаал бүр ойртоод ирэхтэй зэрэг туг барьсан хүмүүс түрүүлж ирээд, толгой дээр зогсож байсан улсад батальоныхоо тугийг шилжүүлэв. Туг шилжүүлсэн хүмүүс эргэж жагсаалдаа ороход дөрөв дөрвөөрөө эгнэж жагссан цуваа нь:

	— Вива ла Республика Эспаньола гэж уруу царайтай боловч сүр жавхлантай дахин дахин давтсаар жагсаалын алхаагаар цаашаа хөдлөв. Дараа нь уртаараа арван хоёр метр гүүр дайралдах бөгөөд түүний шувтарга дээр францын харгис цагдаа нарт буу зэвсгээ хураалгах ёстой байв. Хүмүүс шөнийн хүйтэнд хөлдөж үхэхгүйн тулд газар ухан хоргодож долоо хоногийн хүнс гэж олгодог боловч гурван хоног чүү чаа өл залгуулдаг өмхий загас, ялзарсан ногоо иддэг байсан Аржелесийн лагерьд, хүйтэн элсэн дээр хэвтэж байхдаа францын хилийг гаталж байсан тэр нэг хүнд цагийг Петрашек, хожим олон дахин бухимдан санадаг байж билээ. Энэ зовлонт амьдрал бол францын засгийн газрын бодлогогүй гэнэн байдлаас болсон хэрэг огт биш. Харин бодийг нь хөтлөх хүмүүсийн замын буудал болгож, энэ лагерийг зориуд байгуулсан юм санжээ. 

	Аржелес лагерьд хоригдож байгаа хүмүүсийг илээр устгахаасаа айдаг байлаа. Учир нь францад коммунистууд байснаас гадна францын ажилчид, тариачид, жижиг буржуй нар францын бүгд найрамдах улсын дотор фашизмаас зугтсан хүмүүсийг ямар учраас алж байгааг ойлгоё гэж хүсэхгүй байлаа. Харин коммунистуудыг үзэн яддагийн хэмжээгээр айдаг францын засгийн газар бол, гитлерийг үзэн ядахаасаа айх нь хэмжээлшгүй илүү байжээ. Берлинд сууж байхдаа Герман Франц хоёрын тагнуулын албанд нэгэн зэрэг ажиллаж байсан францын элчин сайдаас хэрэв францын нутагт байгаа Испанийн бүгд найрамдахчуудыг энэрэнгүйгээр үзэх юм бол гитлерийн санаанд тохирохгүй гэж мэдээлсэн бөгөөд үнэхээр ч тэднийг хатгадаг төмөр торонд хашсан нь францын засгийн газрын бодолд яв цав тохирчээ. 

	Аржелест байсан хоригдлуудыг алахгүй боловч, хатгадаг торонд ойртвол зоддог байв. Хүн бүтээж алдаг машиныг тэр үед сүвэгчлэн олоогүй байсан учир тэднийг тийм машинд хийж тамлахгүй боловч, өлсгөлөнгөөр зовооно. Тэднийг тахлаар тарихгүй боловч хинин гэдэг эмийг тэдэнд өгдөггүй байлаа. Лагерьд хоригдож байсан бөгөөд тарчлан зовсон хүмүүс диваажингийн оронд саадгүй очно гэдэгт итгэдэггүй коммунистууд, хүний үхлийг аль болохоор цөөтгөхийн тулд бүх анхаарлаа тавьж байлаа. Хөлдөж үхэж байгаа эмэгтэйчүүдэд пальто, харангадан үхэж байгаа нялх хүүхдэд хагас лааз өтгөрүүлсэн сүү өгдөг, хамгийн гол нь лагериас францын коммунистуудтай холбоо барьж францын ард түмнээс цөлөгдсөн Испаничуудад зориулан хуралдуулсан зүйлээс ядаж өчүүхэн хэсгийг нь ч гэсэн парламентын сүрдүүлсэн шаардлагын аюулын дор төмөр утсан торны завсраар авч чаддаг тусламжийн хороог байгуулсан байлаа. Хүмүүс, өргөстэй төмөр утсаны цаана хоригдож байхдаа ч гэсэн хүн чанараа алдаагүй бөгөөд харилцан бие биедээ тусалж нийтийн дайсны эсрэг хамтран тэмцэж байдаг нь энэ элсэн цөлд лагерь байгуулагчдын бодсоноос шал өөр болсон ба иймэрхүү явдал нь ч нэг сарын дараагаар ойлгомжтой болжээ. Дөнгөж зүс таних нэг нөхөр нь үүр цайхын үеэр хүрч ирээд биеийг минь асууна даа гэдгийг элсэн дээр хэвтээд маляригаа хөдлөхөд тэнхээ тамир нь тасарч хүйтэн хөлсөө цувуулсан Петрашек мэдэж байлаа. Мөн бие нь улам муудвал, нөхөд нь түүнд хинин авчирч өгнө гэдгийг тэр бас мэдэж байв. Аржелес лагерьд хоригдож байгаа хүнд энэ бол багагүй тус юм. Петрашек, бас түүнээс илүү юм мэдэж байв. Маргааш, энэ лагерь дээр нийт улс түмний их баяр майн 1-нийг угтсан митинг16 болно гэдгийг тэр мэдэж байжээ. Коммунистууд, хэдийгээр энэ гаслангийн орныг аз жаргалангийн орон болгон хувиргах чадалгүй байгаа боловч хүчиндээ итгэхгүй байх явдалтай тэмцэж, Испанийн хилийн орчим дахь энэ элсэн цөлөөс гадна Москвад улаан талбайн чулуу бий бөгөөд түүгээр маргааш улаан Армийн жагсаал явж өнгөрнө гэдгийг хүмүүст сануулах чадалтай байжээ. Петрашек өөрөө маргааш өглөө босож чадах уу, үгүй юу гэдэг тухай бодно. Тэр, юу ч болсон босохыг хичээх бөгөөд хөлс нь цутгаж тамир тэнхээ нь тасарсан биеэ бодохоос уур нь хүрнэ. 

	Петрашек дотуур цамц, бүс автомат үзэг, тамхины хайрцгаа хоолноос арилжчихсан боловч, цагаа хадгалсаар л байжээ. Цагаа харахад нь орон нутгийнхаар шөнийн дөрөв, Москвагийнхаар өглөөний зургаан цаг болсон байлаа. Москва хотын хүмүүс цэргийн парад ба жагсаал болно гээд одоо босчихсон байгаа даа гэж тэр бодно. Петрашек, хорин зургаан настай бөгөөд үүнээс арван гурвыг нь Прагад, арвыг нь Москвад, хоёр жил хагасыг нь Испанид тус тус өнгөрүүлжээ. Тэр оросоор хазгай ярьдаг байсан ба гэлээ ч гэсэн Москва бол, түүний идэр насаа өнгөрүүлсэн жирийн нэг хот биш, энэ бол түүнийг зүгээр нэг хүн болгосон биш, харин түүнийг ийм болтол нь хатуужуулан хүмүүжүүлсэн хот нь юм байжээ. Хэдийгээр Прагад өнгөрүүлсэн бөгөөд Испани руу явах замдаа түүгээр дайрч сэргээсэн бага нас нь түүний амьдралд чухал суурийг эзлэх боловч майн 1-ний урьд шөнө одоо Аржелесийн лагерьд хоригдож байхдаа Петрашек зөвхөн Москвагийн тухай бодож байлаа. Цаашдаа юу болох нь мэдэгдэхгүй байгаа энэ замд гурван жилийн өмнө сайн дураараа орсноо Петрашек санаж байна. Чехословак улсын иргэний хувьд, Испанид очсоноо тэр санаж байгаа ба арван жилийн хугацаагаар Москвад байсан явдал нь, Зөвлөлтийн консулын газраас тусламж гуйх эрхийг өөрт нь олгохгүй байгааг тэр ойлгож зөвхөн өөрийнхөө хар амийг аврахын тулд ийм ажил хийхгүй гэдгээ ч мэдэж байлаа. Гэвч ирээдүй үеийг бодоход улаан талбай дээр яг дөрвөн цагийн дараа, Спасскийн цамхаг дээрх цагийн хангинах чимээний дор парад эхэлнэ дээ гэдэг бодол түүний санаанд орж байна. Тэгээд хэрэв түүний ба түүнтэй адил байгаа хүмүүсийн амьдралд ирээдүй гэж байх юм бол тэр ирээдүй нь мөн тэр зүгээс ирнэ гэдэгт Петрашек хатуу итгэж байв. Хоосон магазинтай хөнгөн пулемётоо францын харгис цагдаад өгснөө бодоход, лагерьд хоригдож байгаагаа бодоход, фашизмтай хийсэн анхны тулалдаанууд нь түүнийг харсаар байтал, фашистуудын ялалт ба Испанийн бүгд найрамдах улсын ялагдлаар төгссөнийг бодоход Петрашекийн сэтгэл бухимдал зовууриар дүүрч байлаа. 

	Каталониос гарснаа санаж ирээдүйдээ итгэхийн тулд санаа сэтгэл ийнхүү бүх хүчийг хуралдуулах хэрэгтэй байлаа. Гэвч ирээдүйдээ итгэх явдал нь түүнтэй хамт лагерьд хоригдож байгаа бусад олон хүнтэй зэрэгцүүлэхэд өөрт нь арай л хямд болно гэж Петрашек бодлоо. Янз бүрийн шалгалтыг давж байгаа энэ хүмүүс өөрсдийн нүдээр үзээгүй, алс холын Зөвлөлт Холбоот Улсад итгэх барагдашгүй итгэлээр дүүрэн байлаа. Харин Петрашек бол улаан талбайн чулуун дээгүүр хөлөөрөө алхаж тугийн ишийг гараараа атгаж, Сталины хөргийг нь биш, өөрийнхөө биеэр Мавзолейн17 орой дээр зогсож байхыг нь нүдээрээ үзсэн билээ. Зөвлөлтийн энгийн ба цэргийн иргэд, фашизмтай хийх ирээдүйн дайнд бие биестэйгээ уулзаж, зөвхөн уулзахаар ч барахгүй, мөн фашизмыг ялах хувь заяатай байсан тэр хүмүүсийн гарыг Петрашек амьдралдаа олон мянган удаа барьсан билээ. Тэр ирээдүйн дайныг Испанийн хилээс хориод километрийн зайтай орших Аржелесийн лагерийн энэ нойтон элсэн дээр хэвтэж байгаа Петрашек шиг сайн төсөөлж байгаа хүн алга шиг өөрт нь санагддаг байжээ. 

	 

	— оОо — 



	

ТАВДУГААР БҮЛЭГ

	Артемьев анхандаа шинээр томилогдох газраа явах явдлыг нь ядаж төгсөлтийн баяр хүртэл нэг долоо хоногоор хойшлуулаасай гэж боддог байлаа. Гэтэл тэр хүлээж ядсан хугацаа нь ч өнгөрлөө, бас таван өдөр бас дахин таван өдөр өнгөрөхөд Санаевын хурим дээр ч найрлацгааж амжлаа, мөн ахыгаа үдэж гаргах гэж хязгааргүй хүсэж байсан Маша ч амралтын газарт явах явдлаа хоёр удаа хойшлуулав. Харин Санаев Бондарчук хоёрыг ч гэсэн, Артемьевыг ч гэсэн батлан хамгаалах ардын комиссарын газарт дуудахгүй л байна. Артемьев хаашаа явахаа ч мэдэхгүй дэмий хүлээн цөхөрч байтал гэнэт тэднийг гурвуулыг нь Батлан Хамгаалах Ардын Комиссариатын газарт дуудаж, ахар хугацаанд явах тухай бичиг баримтыг нь шуурхайлан хийж өглөө. 

	Артемьев оройн долоон цагт өөрийнхөө болоод нөхдийнхөө литрийг авчхаад умарт вокзалын цэргийн кассад очиж, маргааш Москвагаас Владивосток явах гэж байгаа шуудангийн галт тэргэнд суух пиугаа авлаа. Артемьев бол, эхнэргүй байсан учир бусад хоёр нөхрөө бодвол явахынхаа өмнө хамгийн чөлөөтэй байсан тусмаа ч энэ үүргийг биедээ хүлээжээ. Пиугаа авсан тухайгаа Бондарчук, Санаев нарт буудал дээрээс утсаар дуулгаад Артемьев, Орликовын гудамжаар Садовой руу гараад тэндээс гэрээ чиглэн явлаа. Ээж нь заводоос урьдынхаа адилаар орой ирэх ба өглөөнөөс аваад театрт очих гэж бэлтгэсэн Маша бол, бүр ч хожуу ирнэ байх гэдгийг тэр мэдэж байжээ. Академи дээр очиж, салах ёс гүйцэтгэх нь өнөөдөр ч онц биш, харин маргааш өглөө очсон нь дээр юм байна гэж бодоод Артемьев шөнийн халууны дараа царцсан Садовое кольцо гэдэг өргөн гудамжаар яаралгүй алхлав. Өнөөдөр түүнд яарах ч хэрэг байхгүй, гэрээсээ өөр газраар орох ч хэрэг байхгүй гэдгийг тэр сайн мэдэж байв. За энэ. байшинд ч гэсэн орохын хэрэг түүнд алга байлаа. Энэ тухай хэд дахин эргэцүүлэн бодож, эцэст нь өөрийн бодлыг зөв гэж үзсэн боловч Артемьев хагас цагийн дараа Сретенк гэдэг газарт, Надягийн суудаг байшингийн дэргэд ирсэн байлаа. Гадаа хаалган дээр нь жаахан гайхаж зогссоноо ер нь Надятай нүүр учирч, явах гэж байгаагаа хэлж өнгөрснөө дахин сэргээх ямар нэг завсрыг хэн хэнийхээ сэтгэлд үлдээлгүй түүнтэй үүрд салах ёсыг гүйцэтгэх нь ч зүгээр юм уу даа гэж тэр шийдвэрлэв. Артемьев гуравдугаар давхарт гараад, Надягийн хаалган дээр зогсож байхдаа, хэрэв хэрэг явдал түүний бодож байснаас шал өөр болж, түүнээс явах гэж байгаагаа хэлэхтэй нь зэрэг Надя, бүх ажлаа хаяад түүнтэй хамт явна гэж урьдын зангаар онцын чухал биш шалтгаанаар боловч гэнэт их зориг гаргаад хэлчихвэл яах билээ гэж дотор хүнтэйгээ зөвлөв. Хонхыг нь дарж байхдаа, хэрэв өөрийнх нь тэр бололцоогүй гэж бодож байгаа зүйл гай болж бий болчихсон байвал яах билээ? гэдэг асуултын хариуг бодолгүйгээр, 

	— Тэгэх ч ёсгүй дээ гэж ганцаараа ярилаа. Надя гэртээ байсан бөгөөд хаалгаа өөрөө тайлж өглөө. Захидлууд дээр болсон явдлуудын дараа Надя бол түүнтэй ямар нэг ширүүн дориун зантай уулзахгүй, харин улам ч төв бөгөөд эелдэг байж тэр чанараараа үүний урьд хэчнээн бүдүүлэг зан гаргасныг нь өөрт нь мэдүүлэхийг хичээнэ гэдгийг Артемьев урьдаас мэдэж байлаа. 

	Надя ер нь хэрүүлд дургүй, өөрөөр хэлбэл хэрэлдэх дуртай бөгөөд хэл ам гаргахын тулд хүнээс тэсвэртэйгээр хэрүүл гуйж шахаж шалгааж байгаад хэрүүл маргааныг туйлд нь хүргээд эцэст нь нөгөө хүнээ буруут болгож өөрөө гомдох боловч уучлахдаа бэлхэн байдаг зантай. Тэр одоо ч гэсэн ямар нэг алсын зорилгогүй бөгөөд дахин эвлэрэхийг бодохгүй боловч дэмий цаг өнгөрөөж өөрөө өөрийгөө зугаацуулахын тулд энэ зангаа гаргана гэдгийг Артемьев мэдэж байв. Артемьев бол гэнэг түүгээр ч барахгүй цагаа ололгүй ирсэн учир Надягийн царай зөвхөн түр хугацаанд ер бишийн байдалтай байгаа нь харагдлаа. Түүний нүүр царай гайхмаар эрс ширүүн бөгөөд бас айн сочсон маягтай байгаа нь давхи ж ирээд, хаалгаа тас хийтэл хаачих гэж байгаа ч юм шиг санагдлаа.. Тэгээд дорхноо инээмсэглэж, өөриймсөг байдлаар түүнтэй ярьж эхэлсэн нь хормогч өмсөж, ханцуйгаа шамлаад байгаа өөрийнх нь байдалд их л тохирчээ. Тэгээд 

	— Сайн байна уу, Павлик, чи ирсэн нь их сайн байна. Чи ч бүр сураг тасарчихсан шүү дээ. Аль хацрыг чинь үнсье. Хаалгаа түгжчих, миний гар тостой байна. Би чинь гэрийн эзэн болчхоод хоол унд хийгээд байна шүү дээ, ээж байхгүй, харин манайд зочид бий, шууд хоолны өрөөнд орж танилц гэв. Надя, дорхноо эргээд гал тогооны өрөө рүү орчихлоо. Артемьев, толины өмнө очиж үсээ самнаад хоол иддэг тасалгааны хаалган дээр очлоо. Тэгснээ гал тогооны өрөөнд орж Надятай салах ёс гүйцэтгээд явах ч юм бил үү гэж бодоод дотор байгаа хүмүүсийн яриаг чагнах гэж түр зогсов. Гэтэл хаалганы цаана огт чимээ гарахгүй байхад нь хаалга онгойлгоод орлоо. Гоёмсог боловч энэ тасалгаанд хэтэрхий өндөрдсөн хоолны улаан модон шүүгээ, дугуй ширээ зэргээр засагдсан түүний хуучин танил энэ тасалгаа дотор зочид биш, харин ганц зочин сууж байсан бөгөөд тэр цэргийн хүн бол хаалга онгойх чимээгээр түргэн эргэж үгэнд дурласан байдлаа нуулгүй, Артемьев өөд харлаа. Надя, коридорт түүнтэй уулзаад өөрийнхөө хэлж байгаа үг бүхнийг дотор байгаа хүнд сонсогдохуйцаар чанга ярьсан ба харин тэр дотор сууж байгаа хүн бол, аль эртэд алга болчхоод Надяд хацраа үнсүүлэх хэрэгтэй болсон, зүс танихгүй Павлик гэгч хүний орж ирэхийг тэсэж ядан хүлээж суусныг Артемьев сая ойлголоо. Ширээг хоёр хүнд зориулан зассан байх бөгөөд гоёмсог молор сав суулга, мөн амны хатуу цардмал алчуур хоёрыг олон нугалаас гаргаж эвхээд мөнгөн саванд тавьсан байлаа. Надя байдаг тэнхээгээрээ л хөдлөхийг хичээсэн бололтой. Артемьев цардмал алчуур, молор сав, зочин, Надя энэ бүхнийг харж ялангуяа өөрийгөө бодохоос гэнэт санамсаргүй уур нь хүрэв. Тэгээд зочныг гаран гартал сууж, Надягийн уурыг хүргэж цардмал алчуур, молор сав хэрэглэлээр чимэглэсэн хоолны тасалгаанд сууж байгаа тэр хоёрын бодож байснаас шал өөр дүрэмгүй загнамаар санагдлаа. Надя, хацар дээр нь час хийтэл үнссэнийг санахад “Сургуульд байх цагаас нь аваад Надягийн сэтгэлийн нууцыг хэлүүлдэг байсан дотнын нь найз бөгөөд одоо бол энэ гэрт өөрийн хүн шигээр намайг танилцуулах янзтай байгаа нь ч сайн л хэрэг. Яах вэ, чиний санаснаар болог л доо! харин би, уурласан царай гаргаж чиний бахыг хангахгүй л байх гэж бодно. 

	— Нөхөр хурандаагийн амрыг эрье! Надя намайг тантай танилц гэсэн юм. Миний нэр Артемьев гэж байгаа өөрийн нь тайван бөгөөд хөгжилтэй дуу аятайхан санагдана. Зочин, түүний зүг суудлаасаа өндөс хийгээд, 

	— Козырев гэж хариулав. Одоо Артемьев түүнийг сайн харж авлаа. Тэр бол нисэх онгоцны петлицтэй18 бөгөөд гурван одонтой юм. “Алс хязгаарт суудаг нэг танил хүн бий гэж Надягийн нэг хайнгууд ярьж байсан хүн нь энэ байж шүү “ гэж бодоод Козыревын гарыг бусдынхтай адил чангаар атгаж байгаа Артемьев, амьдралын хүнд үед өөрт нь үргэлж тохиолддогийн адилаар мөн энэ үед сэтгэл нь тайвширч байгаагаа өөрөө ойлгож байлаа. Козырев, ямар нэг яриа үүсгэхийн тулд та тамхи татдаг уу? гэж асуугаад хайрцагтай тамхиа гаргаж дайлав. 

	— Баярлалаа, татаж сураагүй гэж Артемьев хэлнэ. Козырев бол анхандаа түүний сэтгэлд их л таарч байлаа. Энэ бол намхан боловч өргөн мөртэй, гуч орчим настай чийрэг биетэй, гялалзсан бужгар шар үстэй, онигорхон бөгөөд тогтворгүй нүдтэй тонтгорхон хамартай хүн юм. Дотроо жаахан сэжиг төрсөн Козырев тамхиныхаа утааг залгингаа, духаа үрчийлгэн, хөмсгөө зангидаж байсан боловч Надяг ороод ирэхтэй зэрэг түүний царай дорхноо сайхан болж өөдөөс нь угтах мэт санагдлаа. 

	Надягийн таргалж байгаа боловч, гоолиг тэнцүү бие, түүний сайхан царай, ялимгүй бүлтгэрдүү, том цэнхэр нүд эрх хүүхдийнхтэй төсөөтэй цорвогор амыг, анх удаагаа хүнийрхүү маягаар харж байгаа Артемьев “Дурласан юм байна “гэж бодлоо. Надя явган суугаад хоолны шүүгээнээс Артемьевт хоол хийж өгөхөөр таваг авч байх зуураа, 

	— Танилцацгаасан уу? гэж асуулаа. 

	— Тэгсээн гэж Артемьев хэлнэ. Надя нүд ирмэх зуур Артемьев руу эргэж харлаа. Түүний дууны өнгө нь Надяд яагаад ч юм бэ нэг л хачин санагдлаа. Яагаад тэр вэ гэдгийг Надя ч өөрөө мэдээгүй байлаа. Надя өөд харж инээмсэглэсээр л байгаа Козырев, 

	— Танилцсаан гэв. Харин Надя бол, Артемьевын ар талд зогсож түүний мөрөн дээгүүр бөхийгөөд ширээн дээр таваг тавьж байв. Надя, Артемьевыг анх орж ирээд хаалган дээр байхад нь ярилцаж байсантайгаа адилхан дуугаар, 

	Чи, баавгай шиг хөдлөхгүй бүү суугаад бай, миний гар хүрэхгүй байхыг харж байна уу, үгүй уу, өөрөө очоод тэр дээрээс хундаганууд аваад ир, чи чинь өөрийн хүн шүү дээ гэв. 

	— “Ёстой л өөрийн хүн гэгч чинь энэ байгаа даа” гэж бодох зуураа Артемьев урьд таамаглаж байсан бүхнийг тоолох гэж байгаа юм шиг зүүн гарынхаа чигчий хурууг өөрийн мэдэлгүй даржээ. Артемьев шүүгээн дотроос хундага авах гэж буруу хараад зогсож байхдаа “Надя намайг хундага авчир” гэж явуулсан учир бол цөхөрсөндөө мэл гайхаж, цэл хөхрөн инээмсэглэх гэсэн хэрэг, “Нэгэнт хүрээд ирчихсэн хойно би түүний чинь хоол ид гэж урихаас биш, яах юм? гэсэн байдал түүний нүүрэн дээр одоо илхэн байгаа даа"гэж бодлоо. Артемьев, хундагаа бариад эргэв. 

	— Өөртөө хий, бид хийгээд авсан. Чи азтай байна. Петрашек-Сергеевич аль түрүүний ирээд үнэг гүйцэх шахаад байгаа юм. Харин би олон дахин гүйхгүйн тулд пирожки хайрч дуустал минь ширээн дээр битгий суугаач гээд, хүлээлгээд байгаа юм гэж Надя хэлэв. Артемьев

	— Таны эрүүл мэндийн төлөө! гэж хэлээд, Козыревтой тулгав. Дараа нь Надя тийш эргэж түүнтэй бас тулгалаа. Надя хагас хундага архи балгаад, 

	Би, хамгийн сүүлчийн удаагаа биш, харин гуравдугаар сард танайд очсоноосоо хойш балга ч архи уугаагүй шүү гэж хэлэв. “Надя, намайг ямар нэг юм хэлчих вий гэж айсандаа, мөн ч яарч байна даа” гэж Артемьев бодно. Надя, Козырев тийш хандаж. 

	— Бид, нэгдүгээр ангид байхаасаа аваад үерхсэн найзууд хэлээд юу хийх вэ! Арван хоёр жил гэв. Артемьев, энэ удаад бас нэг хуруугаа санаандаа дарлаа. 

	— Чи, юу гэж инээмсэглэв? гэж асуухад нь Надягийн дуунд ямар нэг сандарсан байдал ажиглагдлаа. 

	Артемьев, юм бодож сууснаа, үнэхээр инээмсэглэсэн бөгөөд харин түүнийгээ өөрөө ажигласангүй. 

	— Багынхаа юмыг санаж байна гэж тэр хэлэв. 

	— Тийм ээ, чи бол миний хорин долоотой болохыг гэрчлэх ёстой, би насаа дардаггүй, ер нь хэзээ ч гэсэн дарахгүй гэж Надя хэлэв. 

	Надя руу дурлалын нүдээр харсаар суусан Козырев:

	— Танд дарах ч хэрэгцээ алга даа гэв. 

	— Хэрэгтэй боллоо ч гэсэн дарахгүй, би уруулаа ч буддаггүй, яах гэж ингэж будацгаадгийн учрыг ч мэддэггүй. Ер нь тэгээд чин дурлал, чин нөхөрлөл мэт, амьдралын жинхэнэ үнэн бодит юмыг л би өндрөөр үнэлдэг дээ гэж Надя хариулав. Артемьев, Козыревтой тулгаад “Надя энэ хоёр суухаар шийдсэн юм байжээ” гэж бодох зуураа, дотроо уйтгарласан байдал нүүрэн дээр нь тодорч байна уу, үгүй юу гэсэн маягтай Артемьев өөд хялам хялам харж байгааг нь тэр өөрөө таамаглаж байлаа. Эрэгтэйчүүд, хэд хэдэн хундага архи ууж, бас ширээн дээр байсан зуушнуудыг шагшин магтангаа нэлээд иджээ. Надя бараг уухгүй байна. Үүнд эхлээд нэг хагас хундага уусан ба дараа нь үргэлж дүүрэн байгаа нэг л хундагыг зөвхөн уруулдаа хүргээд л тавиад байгаа нь сонин санагдлаа. “Яриангүй үүнтэй суух гэж байгаа юм даа” гэж Артемьев дахин бодлоо. 

	Надежда Алексеевна та юунд уухгүй байна, ерөөсөө уудаггүй л юм гэж үү? гэж Козырев хэлэв. Надя Артемьевын ширүүн харц өөдөөс далдирахгүй ширтэнэ. 

	— Ийш... Петр Сергеевич минь долоон булчирхайгаа ч тоочмооргүй л байна. Надад ч хилэнц их бий шүү, Павлик мэднэ дээ. Ялангуяа онц гунигтай юм уу, эсхүл онц баяртай байхдаа бол бүр хоёр гурван хундагаар нь ч уучихдаг юм. Энэ талаар би эцгийгээ дуурайсан, эцэг минь бас хэцүү хүн байж билээ. Тэр маань бас л архинд дуртай сан. Би ч ганцхан сүүлчийн сараас л нэг жаалхан гайгүй болоод байгаа юм. Одоо ч архи санаанд орохоо байжээ... гэж “Сүүлчийн сараас” гэдэг үгийг тэр арай ядан хэллээ. Бодвол энэ бол, Козыревтой танилцсан үе нь юм байлгүй дээ. Артемьев Козырев өөд харлаа. Цаадах нь чин сэтгэлээсээ баярлан итгэсэн нь илхэн байгаа бөгөөд чимээгүй сууна. Тэр Артемьевын өөдөөс нь харж, инээмсэглэнэ. Бүх үйлс нь бүтэмжтэй байгаа бөгөөд Артемьев бол Надягийн багын болохоос биш, өөр ямар ч хамаагүй учир Козырев улам ч баярлана. 

	— Павлик, хоёулаа гал тогооны тасалгаанд ороод пирожки, шөл энэ тэр аваад ирье би ганцаардаад байна гэж Надя хэлэв. 

	Надя бас Козырев руу хармагц одоо бол Артемьевтэй хамт гараад хоёулхнаа түр уулзахад, санаа зовох юм алга гэдгийг ойлголоо. Тэр бол, үнэхээр Козыревтой суухаар буцалтгүй шийдвэрлэсэн юм байжээ. Артемьевын ирэхтэй зэрэг биеэ арай гэж захирч байсан Надя тэр одоо ямар ааш зан гаргадаг бол гэж бодохоос айж, санаа нь зовно. Одоо бол, хоолны ажлыг дуусгаж, энэ хоёр маань нэг бушуухан шиг гарч хамтаараа далдраасай л гэж Надя хүснэ. Үүний тулд Артемьевыг гал тогооны өрөөнд дагуулж орохоос өөр аргагүй юм байна гэж Надя шийдлээ. Надя хэлэх үгээ урьдаас бодож төлөвлөсөн бөгөөд энэ Козыревтой хамт л бушуухан нэг яваад өгөөч гэж гуйх байжээ. Тэгээд маргааш нь Артемьев дээр очоод өнгөрсөн болоод мөн ирээдүйд болох болохгүй элдэв шалдвын юмыг хоёулхнаа тавтай ярих бөгөөд энэ бол магадгүй тэр хоёрын хамгийн сүүлчийн чин сэтгэлийн яриа болохыг ч хэн байг гэх вэ дээ гэж тэр бодсон юм санжээ. Хэрэв Артемьев надад итгэхгүй ч гэсэн тэр нэрэлхүү зантай учраас гал тогооны тасалгаанд тавагтай шөл барьж зогсоод, надтай маргалдахгүй л байхдаа гэж, Надя бодлоо. Надя бол Артемьевын занг мэдэх учраас Козырев түүнээс миний тухай юм асуулаа ч гэсэн Артемьев, ихэмсэг зангаасаа болоод, Козыревтой олон юм ярихгүй байх гэж бараг итгэж байсан боловч тэд, юуны ч тухай дэмий юм ярихыг бүү мэд дээ гэж догдолно. Харин Артемьевыг явуулаад Козыревыг үлдээх нь түүнд улам ч аюултай санагдлаа, учир нь Артемьевын үе үе хөдөлдөг түргэн уур ба иймэрхүү хэцүү үед адтай цэцэн мэргэнээр хэлдэг, түүний чин сэтгэлийн хатуу үгнээс Надя айж байлаа. Надя, Артемьевын гар дээрээс татаад. 

	— За явъя л даа чи надад элбэлцэж өг гэхэд цаадах нь байрнаасаа хөдөлсөнгүй. 

	— Үгүй би чинь эрэгтэй хүн шүү дээ. Гал тогооны тасалгаанд очихгүй чи бол гэрийн эзэн хүн шүү дээ гэж хэлж байхдаа, өөрийн нь өдсөн маягтайгаар инээмсэглэх шиг Надяд санагдлаа. 

	Энэ явдал бол Надягийн бодсоноос шал өөр болж түүний нөгөө сайхан төлөвлөгөөг баллачихсан учир Надя, тасалгааны дунд хэд очоод сандрангуй байдалтай болоод Артемьев руу ширтэж гөлрөн зогслоо. Артемьев ч гэсэн дуудсан учрыг тааварлаж байсан тул Надятай ганцаарчлан уулзахыг хүссэнгүй, харин түүний өөдөөс ширтлээ. Артемьев Надятай уулзахыг хүсэхгүй байгаа явдалд чин сэтгэлээсээ баярласан Козырев, ширээнээсээ босож Надяг аварлаа. Хэрэв Надежда Алексеевна та л зөвшөөрөх юм бол, би хэдийгээр эрэгтэй хүн ч гэсэн гал тогооны тасалгаанд өөрийг чинь дагаж очихдоо дуртай байна гэж тэр хэлэв. Надя дахин зориг орж, 

	— Зөвшөөрөхөөс л биш яах вэ дээ гэв. Тасалгаанд ганцаараа үлдсэн Артемьев, Надятай салах ёсыг гүйцэтгэж явах гэж байгаа түүнд эрхбиш ярих нь зүйтэй юм гэж одоогоос ганцхан цагийн өмнө бодож байсан хүсэл нь огт алга болсон явдалд санаа нь амарч бие нь тайвшрах шиг боллоо. Үнэхээр түүний явах гэж байгаа нь Надяд ямар хамаатай юм бэ? Түүний явах явдалд Надя ямар хамаатай юм бэ? Ер нь явна гэдгээ ч Надяд хэлээд яах юм бэ. Хоолоо бушуухан идээд л энэ Козыревтой нь хамт явж өгье, Надя түүнтэй суух гэж байгаа ч гэсэн өөрөөр хэлбэл, түүнтэй суух гэж байгаа тусмаа түүнийг надтай хамт явуулах ёстой. Тийм ч учраас Козырев бол яарч босон харайсан явдалд минь намайг хараах болно доо гэж Артемьев бодлоо. Тэр хоёр дорхноо эргэж ирлээ. Надя тавагтай пирожки, Козырев хувинтай шөл барьжээ. Дараа нь няцалж хийсэн кашлей ба цай залгалаа. Одоо бол, Артемьевын ер бишийн зан байдлаас болж тэвдсэн Надя хоол идэх цагийн хоёрдугаар хэсэгт Козыревт ч гэсэн ялангуяа Артемьевт үг хэлэх зай завсар өгөхгүйн тулд зөвхөн л өөрөө яриад байхыг хичээнэ. Тэр янз бүрийн юм болоод хүмүүсийн тухай ярина. Эхлээд эхийгээ ярьж гарлаа, түүнийг кабинетаас өвчтөнийг, ялангуяа эмэгтэйчүүдийг хүлээн авч байхад нь гуанзанд хоол идэх байтугай зөвхөн гадаа хүн орилох буюу нөгөө золигийн машин нь шуугихыг чагнаад л сууж байхаас өөр нөхцөлгүй тийм аймшигтай мэргэжлийн хүн байж гэнэ. Тэгээд Надя тэр шүдний машиныг их адилхан бөгөөд инээдэмтэйгээр дуурайж үзүүлэв. Дараа нь өөрийнхөө тухай ярилаа. Мөн ч залхуутай санагдаж байв. Түүнд хүүхэд байгаагүй боловч, ирсэн ба явсан бичгийн хавтаснуудыг мөнхөд сугавчилж байснаас хүүхэд өлгийдөж байсан нь арай ч хөнгөн байхаа за хөнгөн ч үгүй юм гэхэд юу ч атугай нь л хөгжилтэй байх сан. Дээд сургууль төгсөөд инженер болохыг хүссэн боловч тэр бодлоо биелүүлэхэд нь асар олон зүйлийн саад тохиолджээ. 

	Гэтэл инженер болоход нь саад хийсэн юм огт байхгүй гэдгийг сайн мэдэж байсан Артемьев:

	— Юу саад болсон юм вэ? гэж, тэсэлгүй асуучихлаа. Гэвч Надя энэ удаагийн айхтар асуултад ч зоригтой хариулахдаа, 

	— Үүнд саад хийсэн зүйлүүд бол, цөмөөрөө надад өөрт минь байсан юм. Петр Сергеевич минь, би өөрийнхөө гэмийг бусад руу хэзээ ч чихэж байсан удаа үгүй. Хэзээ ч гэсэн юм бүхэн дээр би дандаа л өөртөө буруу өгдөг шүү гэв. 

	Энэ бол цоо шинэ үзэгдэл байлаа. Учир нь Надя бол аз завшаангүй л юм бүхэн дээрээ өөрөөсөө бусдыг цөмийг буруутгадаг байсныг Артемьев сайн мэднэ. 

	Үүнийг дараа Надя анхдугаар хар хүнийхээ тухай ярилаа. 

	Оюутан байхдаа хар хүнтэй байсан гэж би нэг ярьж байсныг Петр Сергеевич та санаж байгаа биз дээ. Энэ явдал бол, зөвхөн миний л амьдралыг үрснээс биш өөр хэнд ч хамаагүй энэ талаар ч гэсэн би, зөвхөн өөрийгөө л буруутгаж байна. Анхнаасаа бодолгүй суучхаад дараа нь Түүний одоо очоод байгаа тэр Сыктывкарт хамт нэг насаа барахын оронд салчихсан юм сан. 

	Козыревын баясгалант нүүр барс хийх шиг болоход нь би ч гэсэн өөрөө, Москвад ажиллахаа болиод харин дөрвөн цагийн дотор, тэгэхдээ Сыктывкарт биш, бүр зураг дээр ч эрээд олдохгүй, тийм нэг алс хязгаарт явахыг ч хэн байг гэх вэ дээ гэдэг бодол түүний сэтгэлд ороогүй байгаа гэж Артемьев бодно. 

	Гэвч түүний нүүрэн дээгүүр гүйж өнгөрсөн сүүдрийг зөвхөн Артемьеваар барахгүй, бас Надя ч ажиглажээ. 

	— Би, хол явахаасаа айж байсан биш, харин тэр хүнд сэтгэлгүй байсан учраас түүнтэй хамт яваагүй юм. Петр Сергеевич та намайг ойлгож байна уу, буруушааж байна уу? Тэгээд Надя, хэрэв Козырев, өөрийг нь буруушааж байна гэж хэлэх юм бол маргааш өдөр нь л тэр Сыктывкар луу явчих гэж байгаа юм шиг, тийм зовлонтой царайгаар Козырев өөд ширтлээ. 

	Надягийн асуултад дотор нь бачимдсан Козырев хэсэг дуугүй сууснаа:

	Сэтгэлгүй байсан юм бол ч тэгэхээс л биш яах вэ дээ... гэж хэлэв. 

	Артемьев, цай ууж дуусаад, Надягийн олон дахин зааж сургасан ёсоор амны алчуурыг аятайхан эвхэж, мөнгөн саванд нь хийлээ. 

	Артемьев, босож цамцаа засаад, 

	— За Надежда баяртай, би явъя гэв. 

	Надя түүнийг түргэн харлаа. Тэр ер нь амьдралдаа түүнийг Надежда гэж нэрлэж явсан удаагүй бөгөөд бас яриа хөөрөө нь ч гэсэн Надягийн сэтгэлд тохирсонгүй, хоолны ажил дууссанд нь баярлах боловч, Артемьевын гэнэт босон харайж, явах гэсэн нь Надяг бачимдуулна. 

	Артемьев, Козыревын гомдсон байдалтай царай руу харахад чи үлдвэл эвгүй юм болно, одоо Артемьевтай хамт явах хэрэгтэй гэж Надя түүнд дохио өгчихсөн нь ойлгомжтой байлаа. 

	Надя, Козырев руу харснаа:

	— За одоо нэг хагас цаг юм ярьж сууцгаая гэлээ. Артемьев, ширээний хажуугаас босонгоо:

	Чи бид хоёр ч хэтэрхий эртний найзууд учраас чи ч надад сониноо ярихгүй, би ч чамд юм ярихгүй байх шив дээ гэж хэлээд, Надягийн өөдөөс инээмсэглэн ширтлээ. 

	Надя, түүний өөдөөс ширтэхдээ нүдэн дээр нь айсан байдал илрэв. Надя бол юу болж байгааг нь ч ойлгохгүй байна. Тэр бол, Артемьевын дөнгөж сая учрыг нь олсон зүйлийг ойлгохгүй байлаа. 

	Артемьев эхлээд энэ айлд, дараа нь энэ тасалгаанд орж, мөн Надягаас ямар нэг хүнд дуулдахуйцаар “Павлик сайн байна уу, аль хацрыг чинь үнсье” гэж хэлсэн чанга дууг сонсоод, бас тэр чих тавиад сууж байгаа хүнийг харснаасаа хойш Надяд дурлахаа больсон тухай хялбар боловч чухал нэг зүйлийг ойлгож авлаа. 

	Артемьевын сэтгэлд гашуудал, хорсол дуртгал үлдсэн боловч дурлал үлдсэнгүй учир энэ дурлал бол, аль эртнээс аваад суларч эцэст нь алга болсон билээ. Түүний сэтгэлийг амьдралын хүнд үед сэргээдэг тэр тайван зангийнхаа л хүчээр тэр, энэ хоолны цагийг тэсэж өнгөрүүлжээ. 

	Надя түүний өөдөөс ширтсээр байсан боловч хараагаа тэсэлгүй өөр тийш нь шилжүүлэв. 

	Козырев бол, энэ хэсэг зуур чимээгүй суусан явдлыг ажигласангүй. Тэр ийм эрт явах болсондоо аль ч учраа олохгүй болжээ. Надя өөрийг нь явъя гэлээ ч гэсэн, явуулахгүй биз гэж найдсаар байсан Козырев. 

	— Хэн ч үгүй явъя, Надежда Алексеевна гээд босно. Надя, цөхөрсөн байдалтай, дуугайхан мөрөө хавчина. 

	Тэгээд, аль ч учраа олохгүй болсон Козырев, шинэ гутлаа чанга чангаар чахруулсан Артемьев, дуугаа хураасан Надя гурвуул үүдний өрөөнд орлоо. Надягийн сэтгэл нэг л жигтэйхэн байлаа. Надя, Артемьеваас энэ үед айж байсан бөгөөд түүнийг бушуухан шиг л яваасай гэж хүснэ. Гэвч тэр эргэлтгүй явах гэж байгаа учир түүнийг хоцроож юухан хээхэн ярьж учирлах хүсэл Надяд хязгааргүй ихээр төрсөн боловч түүнд юу ярьж учирлавал таарах юм бэ гэдгийг өөрөө ч мэдэхгүй байгаа ба мөн ийм хүсэлтэй байгаагаа Надя сая л мэдлээ. 

	Гэнэтхэн томоотой болчихсон Надя, тэднийг хаалга хүртэл гаргаж өглөө. Козырев, түүний гарыг чанга атгаад эелдгээр харна. Козыревын бодлоор бол тэр Артемьевыг л бушуу яваасай гэж бухимдаж байгаа бололтой. 

	Артемьев, Надягийн гарыг дуугайхан атгах зууртаа түүнийг өөртэйгөө хамт явна гэдэг болов уу даа гэж хоёрхон цагийн өмнө энэ хаалганы дэргэд зогсож байхдаа сэтгэлийнхээ гүнд бодож байснаа санахдаа өөртөө ч инээд нь хүрмээр байлаа. Бас л ирэхэд нь үнсдэгийнхээ адил, хацар дээр үнсэнэ гэх юм боловуу? гэж хүлээж байна. 

	Гэвч Надя, зориглож түүнийг үнсэж чадсангүй, харин дуугайхан гар дээр нь гараа түргэн тавьснаа дорхноо суга татаж аваад тэр хоёрт хаалгаа нээж өглөө. 

	— Баяртай! Намайг бүү мартаарай! гэж хэлэхэд нь тэд шатны хоёр дахь тавцан дээр гишгэсэн байлаа. Надя хаалгаа тас хийтэл хааж яг дэргэд нь дээлийн өлгүүрийн дэргэд байсан мухар сандал дээр суугаад игэргэн уйлж гарлаа. Тэр ядарсандаа, энэ зовуурьт үдшийг тэсэж ядан өнгөрүүлсэндээ, Артемьеваас айсандаа, мөн түүнтэй хоёр жилийн турш хамт өнгөрүүлсэн амьдрал нь түүнтэй хамт явчихсанд уйтгарлан уйлна. 

	Надя, биеэ тоож, бусдыг өөрөөсөө хэтэрхий багаар үнэлдэг байсан бөгөөд бас тэр ялимгүй бага хэсгийнх нь нэлээд их хувийг Артемьев эзэлдэг байжээ. 

	Өөрийгөө хэтрүүлэн үнэлдэг, бусдыг дутуу үнэлдэг хүмүүсийн адилаар Надя бусдыг жаахан ч гэсэн тоодог тэр өчүүхэн үзлээ маш их юманд бодохдоо дуртай бөгөөд Артемьевт өгч байсан хайр нь түүний амьдралын хамгийн гол зүйл байсан гэдэг нь аргагүй л үнэн байжээ. Артемьев нэгэнт яваад өгсөн ирээдүйгээ сайн бодоод үзвэл, энэ тохиолдсон гарз бол Надяд зөвхөн өргөсний төдий санагдана. Гэвч энэ өргөс нь өөр ямар нэг хүнд биш, харин өөрийгөө хязгааргүй эелдгээр магтан үздэг Надяд тохиолдсон тул, бараг л шарх шиг санагдаж байлаа. Надя, үүдний өрөөнд мухар сандал дээр суугаад, удтал игэргэн уйллаа. Нулимсаа хацар дээгүүрээ бөмбөргөнө. Тэр нулимсаа хацар дээгүүрээ нялж мэгшин мэгшин игэргэж байхдаа, нүүр царай минь муухай болчихсон байхдаа гэж гашуудан бодох боловч, үнэн хэрэг дээрээ түүний царай нь сая л нэг хүн төлөвтэй сайхан болж байжээ. 

	Артемьев Козырев хоёр Надягийн суудаг байшингаас гараад булан ороолоо. Тэнд Козыревын “Эм” гэдэг шинэхэн машин зогсож байсан бөгөөд тэр өөрөө тэргээ барьж явсан юм байжээ. 

	— Танайх хаа байдаг бэ? 

	— Усачевкад. 

	— За за гэж хэлээд Козырев, булан ороомогцоо машинаа хотын төв тийш эргүүлэв. Тэгээд, 

	— Төвөөр явахад хөгжилтэй байдаг шүү дээ гэв. 

	Артемьевт хаагуур ч явсан нь огт ялгаагүй учраас тэр гажуурхсангүй. 

	— Та, машин жолоодохыг минь хараач, Надя анхандаа айгаад бүр засмал зам дээр гар дээрээс барьж аваад байдаг байсан юм. Энд хотод бол ч гайгүй л дээ, тийм ширүүн явахгүй. Ер нь тэгээд би, сүүлийн үед хэлсэн амандаа хүрч, их болгоомжтой явдаг болоод байгаа юм. Найзууд, ам тангаргийг минь авсан юм гэж гэрлэн дохионы дэргэд зогсож байхдаа хэлээд Артемьев өөд харлаа. 

	— Ямар найзууд? 

	— Ямар ч гэх вэ дээ? манай нисгэгч нар л байхгүй юу Тэд, Дзержинскийн талбайг тойрч Охотны ряд гэдэг чөлөөнд орж ирсэн боловч цаашаа чигээрээ явахын оронд Козырев, цаашаа хараад зогсож байгаа замын цагдааг халти харангуутаа, гудамжны дунд хэрээс хажуу тийшээ эргэж, “Москва” гэдэг зочид буудлын дэргэд очлоо. 

	— За хүрээд ирэх нь энэ, гээд тэр түлхүүрээ гаргалаа. Артемьев, машинаас буулаа, хэдийгээр Козырев түүнийг гэрт нь хүргэж өгч чадахгүйгээ эелдгээр учирлан хэлж болох байсан боловч, Артемьевт хаа нь ч буух нь адилхан байжээ. 

	Артемьев гараа малгайныхаа саравчны тушаа аваачиж ёслон

	— Баяртай, гэж хэлээд явахыг завдав. 

	Козырев, энэ завсар машинаа тойрч бүх хаалганых нь түгжээг шалгаж үзээд тонгойж байж хамгийн сүүлчийн хаалгыг цоожлов. Тэгээд Артемьевыг улнаас нь оройг нь хүртэл ширтээд инээд алдаад:

	— Чи яах нь вэ? би чамайг гэрт чинь хүргэж өгнө, нэгэнт хэлсэн хойноо хүргэж л өгнө шүү дээ. Чи юу гэж бодоо вэ? гэв

	Тэр машиныхаа хаалгыг түгжээд түлхүүрээ кармандаа хийгээд:

	— Энэ чинь зөвхөн замын түр амралт байхгүй юу. Усачевк хүртэл хол шүү дээ. Хоёул “Москва” ресторанд орж, жаалхан сууя. Чи уурлачихлаа гэж үү? “Энэ нэг баларсан амьтан, хүргэж өгнө, хүргэж өгнө гэж хэлчхээд одоо болохоор гар гэнэ шүү гэж миний тухай бодоо биз дээ. Тийм биш ээ. Найз минь манай нисэх онгоцныхонд тийм зан байхгүй. Явъя гэлээ. Козырев тавхан минутын өмнө Надягийнхаас гарахдаа түүнийг Надежда Алексеевна гэж хүндэтгэн нэрлэхээ больсонтойгоо адил, ресторанд орж жаахан сууя гэж Артемьевт хэлж байхдаа, түүнийг аяндаа “Чи” гэж дуудах боллоо. 

	Артемьев Козыревтой хамт ресторанд орох дургүй байсан боловч гэртээ харихдаа мөн бараг л тэр чинээгээр дургүй байв. Тэр, одоо юу ч хүсэхгүй байлаа. 

	— Би ч нэг л харилгүй горьгүй, намайг хүн хүлээж байгаа гэж тэр, найдвар муутайхан шиг худал хэллээ. 

	— Өдийд харьж яах юм бэ! Хүргээд өгнө! Хэрэв би өөрийнхөөрөө зүтгээд байвал, өөрийнхөө зүтгэдэг зантай Козырев ч гэсэн бас л зүтгэх болно. Тэгээд хоёул “Москва” зочид буудлын хаалганы дэргэд, Козыревын одонгууд руу ажиглаж эхэлж байгаа олон амьтныг харсаар байтал зам дээр зогсоод маргалдаад байх болно гэж Артемьев бодлоо. Артемьев бол Козыревтой ресторанд орохоосоо зүгээр л дургүйцсэнээс биш, түүнд саад болох өөр ямар нэг шалтгаан байгаагүй билээ. 

	Хоёр цагийн турш өөрийг нь баярлуулсан тэр л сайхан тайван зангаараа: “Өөр ямар ч шалтгаан байхгүй” гэж санаандаа хэлээд, Козыревын хойноос алхалж гарлаа. 

	Ресторанд олон хүн байсан боловч хоол зөөгч халзан толгойтой тарган хүн, тэднийг бараг хаалганы дэргэдээс угтаж аваад өнцгийн ширээн дээр аваачиж суулгамагц, түүн дээрээс “хүнтэй” гэж бичсэн пайзыг авчхав. Тэгээд тэр тэднийг суухтай зэрэг, 

	— Коньяк авчирна биз дээ? гэж урьдаас мэдсэн байдалтайгаар Козыревоос асуулаа. 

	— Коньяк ба зууш, бусдыг нь дараа бодож байгаад болъё гэж Козыревын хэлэхэд;

	— Зуушаар яах юм бэ? Бид чинь цатгалан байна шүү дээ гэж Артемьев хэлэв. 

	Козырев:

	— Зүгээр, зүгээр, байж л байг гэж хэлээд, хоол зөөгч эргэж:

	— Шалавхан! гэв. 

	Хоол зөөгч, Козыревыг зөвхөн сайн таньдгаар барахгүй, харин түүний дуртай юмыг нь мэддэгийгээ харуулахыг хичээж:

	— Нимбэгийн шүүс авна биз дээ! гэж бас л мэдэлгүйлэн хэлэв. 

	Козырев. 

	— Зөв, шалавлаарай, манай энэ хүн яараад байгаа юм гээд Артемьев руу дохилоо. 

	Хоол зөөгч, наргианч хүний байдлаар инээмсэглээд, Козыревын яаралгүй сууж байгаа ширээн дээр суугаад яардаг хүн гэж байдаг юм байж дээ! гэж бодсон маягтайгаар тэр, ширээн дээр байсан хундагануудыг засаж тавимагц, хоолны нэр ба амны алчуурыг сугандаа хавчуулаад, инээмсэглэсээр алга болов.

	Артемьев, чимээгүй сууж, амьдралдаа хоёрхон удаа орсон энэ рестораныг эргүүлэн тойруулан харах боловч, өнөөдөр бол, урьд хоёр удаа орж байсныгаа санахыг хүсэхгүй байлаа. 

	“Үгүй, энэ явдлыг ч саналаа ч гэсэн яах вэ дээ, хоёуланд нь Надятай хамт тээр буланд сууж байж билээ дээ? “гэж бодлоо. 

	Дараа нь ресторан өөрийнх нь санаанд тохирсонгүй дээ гэж тэр бодлоо, энэ бол хэтэрхий том гоё дэндүү бүдүүн гантиг чулуун баганатай юм, энд зөвхөн экскурсээр л ирж баймаар санагдах бөгөөд харин хоол идэх дур нь хүрэхгүй байлаа. 

	Харин Козыревын санаанд бол энэ ресторан их л тохирчээ. 

	— Чинээлэг ресторан шүү, тиймээ? гэж тэр хэлэв. 

	Артемьев ч гэсэн чинээлэг болохыг нь зөвшөөрөн хүлээжээ. Коньяк аваад ирэхтэй нь зэрэг Козырев, зууш ирэхийг хүлээхгүйгээр, хоёулдаа нэг нэг хундага хийгээд “Чиний эрүүл мэндийн төлөө” гэж хэлэнгүүтээ, ганц амьсгаагаар уучхаад, өөрийнхөө хундагыг хоёр дахь удаа дүүргэв. Козырев нэг л ууж эхлэхтэйгээ зэрэг, биеэ барьж чадахгүй шахам байсан учир энэ явдал маань нэг л хэнд ч хэрэггүй согтуучуудын нялуун яриа болчих вий гэж Артемьевын сэтгэл зовж эхлэв. 

	Козырев, хоёр дахь хундагаа суллачхаад, хойноос нь нимбэгийн нэг аяга шүүсээр даруулмагц:

	— Манайхан ингэж уудаг, харин явган цэргийнхэн яаж уудаг гэж санана, их сонин шүү гэв. 

	Артемьев ер нь зуушгүйгээр уух дургүй боловч, бас л хоёр дахь хундагаа уучхав. 

	— Энэ бол чиний эрүүл мэндийн төлөө гэж хэлэхэд “чиний гэдэг” үг амнаас нь арай л гэж гарлаа. Козыревыг сайн танихгүйн гадна, тэр нь алдар цолын хувьд ахлах хүн тул, ингэж хэлэх нь их л эвгүй байсан боловч, тэр өөрөө үүнийг үүсгэсэн юм. 

	— Энэ чинь л ёстой нэг өөриймсөг байна даа, за дахиад нэг нэг уучихъя! гэж Козырев их талархсан маягтай хэллээ. 

	Энэ үед ширээн дээр зууш авчирч тавьсан бөгөөд Козырев, дараагийнхаа хундагыг уухын өмнө тавагтай хүйтэн зууш руу сэрээгээ залхуурсан маягтайгаар явуулав. Өөдөөс нь хараад сууж байгаа ахмад, түүний итгэлийг татсан бөгөөд түүний Надятай биеэ даасан байдлаар харьцдаг нь Козыревын сэтгэлд тааламжтай байсан ба харин Козырев өөрөө түүнээс жаалхан хулчийдаг байжээ. 

	Хамгийн гол нь Козырев, Надягийнхаас гарснаас хойш ганцаараа үлдэхийг тун ч хүсэхгүй байв. 

	Гуравдугаар хундагаа өргөхдөө тэр, юуны төлөө уухыгаа тэр мэдэж байлаа. 

	Тэр анхандаа Надягийн төлөө уух юм уу гэтлээ, биеэ барилаа. Козырев, олны дунд рестораны газар түүний эрүүл мэндийн төлөө зүв зүгээр байж байгаад уусан гэж, энэ найз нь Надяд хэлчхэж магадгүй гэж болгоомжилжээ. 

	“Харин Надягийнхаа төлөө” гэж дотроо бодоод, Козырев, гурав дахь хундагаа дуугайхан уучихлаа. 

	Козырев, академи төгссөний нь дараа Артемьевыг хаана томилох гэж байгаа тухай асуух санаатай:

	— За чи одоо гэтэл нь Артемьев, Надягийн тухай асуух нь гэж бодоод, яриаг нь тасалж:

	— Харин чи надад ямар нэг юм ярьж өг, чи бол миний зүүдэнд ч ороогүй олон юмыг үзчихсэн хүн шүү дээ? 

	Манай нисэх онгоцныхонд ч урьдаас мэдэгдэх юм гэж ер байдаггүй, гэнэтхэн бичиг баримтыг чинь гаргуулж өгөөд л, яаруулчихна шүү дээ.... -тэр сандарна шүү дээ. Тэр яриагаа дуусгасангүй, харин сандарсан нисгэгч яадгийг гарынхаа хурдан хөдөлгөөнөөр харуулна. Бидний тэр байсан газрын улсууд мөн сайн сан. Ёстой нэг сайн хүмүүс дээ гэж Козырев сэтгэл хөдлөн давтаад гайхамшигтай залуучууд шүү. 

	Энэ тухай дуртгалаа хэн нэг нь бичих л байх даа, харин би биш шүү, миний юм бичнэ гэдэг чинь ч энэ гэсэн хэрэг (тэр хуруугаараа хоолой дундуураа хөндлөн заана) За бичих хүн гарна л даа. Ямар би ганцаараа тэнд байсан биш гэв. 

	Козырев, одонгоо зааж:

	— За эднийг хар: Нэгийг нь ч яах вэ үнэнийг хэлэхэд, би өөрийн биеэр авсан юм. Хоёрыг нь бол нөхөдтэйгөө хамт байлдаж яваад авсан юм. 

	Фашистууд миний скадрилаас гурван хүнийг сөнөөсөн юм, харин нэг нь бүр явахынхаа өмнөхөн өөрөө унаад сөнөчихсөн юм сан. Козырев, ингэж ярьж байхдаа хорсон занасан маягтайгаар гараараа ширээ дэлсээд, юм бодож эхлэв. Энэ үед түүний бодол нь энэ ресторан зууш тавьсан ширээ, өөдөөс нь хараад сууж байгаа улаавтар үстэй бөгөөд сайн танихгүй энэ ахмад, тэр ч байтугай Надягаас алс холд оршиж байлаа. Түүний өмнө талд нь тэнгис орчмын жижиг хотод байгаа, нам гүм байдалтай, хүүр оршуулах газар харагдана. Өндөр ургасан зэрлэг нимбэгийн дэргэд өөрөө ба пиджак, шляп өмсөөд явахаар бэлдэж байгаа нөхөд нь харагдана. Хөлийнх нь дэргэд том хавтгай гантиг чулуу харагдах бөгөөд бодвол түүнийг Фашистууд ухаж гаргаад, бут ниргэчихээ биз гэж бодлоо. 

	Артемьев, энэ үед түүний гунигт царай, түүнээс цусаараа байлдаж олсон одонгуудынхаа тухай чин сэтгэлийнхээ угаас, даруу зангаар ярьж байгааг хараад:

	Козыревыг анхааруулж даанч болохгүй юм гэж үү. Үгүй тэгээд юуны тухай яаж анхааруулах юм бэ! Надя, надтай байх даа олиггүй амьтан байсан, мөн түүнчлэн надад чин сэтгэлээсээ дурлаагүй тэр чанараараа ер нь хэнд ч дурлаж чадахгүй гэж хэлэх гэж үү! Үгүй Надя чинь зөвхөн надад л дурлаж чадаагүйгээс биш, миний өөдөөс хараад сууж байгаа хүнд дурлах ч юм бил үү дээ. Артемьев ингэж дурласан гэдэгт итгэхгүй байлаа. Гэвч өөр хэн нэгэн хүн үүнд яагаад итгэж болдоггүй юм бэ! гэж Артемьев бодно. Хоёр жилийн өмнө Надяг өөрт нь дурлаж чадахгүй гэж хүн хэлбэл, Артемьев өөрөө бас л үнэмшихгүй байх байсан шүү дээ. Үгүй тэгээд одоо яах юм бэ? Яах ч нөхцөл алга. Ер нь урьд тэр эмэгтэйд өөрөө дурлаж байгаад мөн тэр эмэгтэйг ч гэсэн өөрт нь бас л өөрийнхөө ойлгосноор нь дурлаж байсан боловч, тэр нь нарт ертөнц дээр өөрөөсөө бусдыг тоодоггүй учир та түүнтэй суух хэрэггүй байх аа! гэж түүнд дурлачхаад байгаа хүнд хэлье гэхэд амнаас нь гарахгүй шүү дээ. Үүнийг энэ муу санааны үүднээс биш, харин сайн санасандаа трамвайд дайрагдах гэж байгаа хүнийг дайрагдах гэж байхад нь зайлуулаад шидчихдэгийн адил тийм чин сэтгэлийн үг байлаа ч гэсэн хоёр эрэгтэй хүний нэг нь ярьж, нөгөө нь сонсож байхгүй нь мэдээжийн хэрэг. Энэ бүхнийг ярьж болохгүй, үүний ярих гэсэн түүний бодол бол өөдөөсөө хараад сууж байгаа хүнийг хайрлан үзсэнээс түүний санаанд орсон дэмий балай зүйл юм гэдгийг Артемьев сайн ойлгож байжээ. 

	Фашистуудтай байлдсан улсууд ч мөн сайхан юм даа гэж Артемьев хэлэв. 

	Шанаагаа тулаад, юм бодож суусан Козырев:

	— Чиний хэлдэг зөв, байлдаанд явсан хүн бол ёстой л нэг цэргийн хүн, байлдаж үзээгүй хүн бол, жинхэнэ цэргийн хүн болж чадаагүй байгаа нь гэр, тийм хүн олон дайралддаг. Тэд бол цаашдаа ямар хүмүүс болох нь мэдэгдээгүй байгаа юм гэв. 

	Козырев, хөлчүү маягийн харцаар Артемьев өөд хэсэг зуур ширтсэнээсээ, гэнэт нэг юм санасан байдалтай. 

	— Үгүй би ер нь дэмий юм ярьж чамайгаа гомдоож байна. За үүнийг даруулаад уучихъя гэв. 

	Артемьевт уухаас өөр аргагүй байлаа, гэвч тэр өөрийнхөө төлөө санаа зовсонгүй, харин Козырев согтож эхлэв. 

	Козырев хоёр хундагаа дахин дүүргээд:

	Чи битгий архи уу, би чамайг орхихгүй. Гэрт чинь хүргэж өгнө л гэсэн хойноо хүргэж өгнө!гэв. 

	Гэвч Артемьев, уухаа больчихов. Тэр Козыревын согтуу байгааг харахыг хүссэнгүй, түүний өөрийн нь бие хурандаа цол зүүсэн явдал гаргаж болохгүй гэж Артемьев хатуу шийдэв. Козыревын ийм байгаа үеийг ашиглаж тэр зөөгчийг хуруугаараа даллаж ирүүлээд, тооцоогоо гаргачихлаа. 

	— Бид одоо бүтэн хагас цаг суучхаад байна. Чи нэг цагийн дараа намайг хүргэж өгнө гэсэн шүү дээ. Намайг одоо хүн хүлээж байгаа гэж Артемьев хэлэв. 

	— Чи одоо цагаа хараад л байгаа юм уу! Минийхийг аваад, хоёулыг нь хар л даа. Козыревтой хамт нэг хагас цаг сууж чадахгүй гэж үү! гэж гомдсон маягтай хэлсэн боловч, Артемьев намайг хүн хүлээж байгаа, чи хүргэж өгнө гэж амласан гэж, өөрийнхөө хэлсэн дээр хатуу зогслоо. 

	Нисгэгчийн нь хувьд нөхөд нь түүнийг юу ч хийж байсан хориглодоггүй байснаас зоргоороо зантай болсон Козырев, Артемьевын эсэргүүцэлтэй тулгарахтайгаа зэрэг, царайгаа барайлгаж, архи уухдаа гаднаа ил гаргадаг нөгөө гөжүүн зангаа гаргалаа. 

	Козырев, Артемьев өөд ууртайгаар ширтэж:

	— За сүүлчийнхээ хундагыг уучихъя, тэгэхгүй юм бол би чамайг ер хүндэтгэхээ болино шүү гэв. 

	Одоо бол тэр, өөрөө уухаасаа Артемьевыг уулгахыг илүү сонирхож байлаа. 

	— За яах вэ, хүндэтгэхээ боливол болино л биз. Харин чи намайг гэрт минь аваачиж өгнө гэж амласан шүү гэж Артемьев хэлэв. 

	— Амласан! амласан л гэнэ шүү. Чам шиг хүнд ер нь ам алдах хэрэггүй л юм байна даг гэж Козырев аман дотроо үглэнэ. 

	Гэвч Артемьев, үүнийг дуулаагүй хүн болж өнгөрлөө. За чи тэгээд уух уу! Үгүй юу!

	Козырев, хундагаа өргөсөн боловч, Артемьевын уухгүй байхыг хараад, ганцаараа хүссэнгүй, ширээн дээр тавиад тооцоогоо гаргахаар шийдэв. 

	Хоол зөөгч, Артемьев руу нүдээрээ ирмэж:

	Мөнгөө тоолчихсон гэв. 

	— Яагаад тэр бэ гэж Козырев царайгаа улам барайлган хэлээд, карманаасаа багсайсан их мөнгө гаргав. Артемьев дэмий маргаан гаргахаас болгоомжилж:

	— За хагасыг нь авъя л даа гэв. 

	— Би чамайг урьсан болохоос биш, чи намайг урьсан биш шүү дээ. 

	— Би ч чавганц биш шүү дээ. Кармандаа мөнгөтэй нөхөдтэйгөө явдаг л юм. Хэрэв өөртөө мөнгөгүй бол, уудаггүй гээд Артемьев инээмсэглэв. 

	Козырев, гэнэт зөөлөрч. 

	— За, хагасыг нь тоолоод ав! гэв. 

	Артемьев түүний эгдүүг хүргэсэн боловч, халамцуу байгаа Козыревын сэтгэлд улам л аятайхан санагдана. 

	Мөнгөнөөс нь Артемьев гучтын дэвсгэрийг авахтай зэрэг Козырев, зөөгчийн зүг эргэж, нөгөө гучты нь түүнд өгөөд:

	— Май, би өгч байгаа юм гэв. 

	Дараа нь мөнгөө хумхиж кармандаа хийгээд бослоо. 

	Артемьев, Козыревыг гуйвлах байх гэж санаа нь зовж түүнийг түшихэд бэлэн байлаа. Гэтэл, Козырев гуйвалсангүй, харин биеэ цэгцэлж, хичээнгүй боловч хүнд алхаагаар хаалга чиглэв. Тэр, гуйвлахгүйг хэтэрхий хичээсэн учир зангидсан гарынх нь арьс цайрч харагдана. 

	Тэд шатаар буулаа. Козырев, Артемьев өөд харалгүй өнөөх л биеэ барьсан хичээнгүй алхаагаараа явсаар, зочид буудлын үүдний их чөлөөг туулж гадаа гарлаа. Машинаа ч нэг юм бариад явчих юм болов уу даа! гэж бодсон боловч, Артемьев, ямар ч эргэлзээгүйгээр Козыревын хажууд зэрэгцэн суулаа. 

	Энэ удаа ч гэсэн Артемьев дэмий санаагаа зовоожээ. Козырев руль дээрээсээ барьж, зам ширтээд машинаа жолоодож байгаа нь өөрийнхөө бахимхан чийрэг биеийн нэг хэсгийг залж байгаа юм шиг санагдана. Тэр замын туршид дуугайхан яваад зөвхөн академийн эсрэг харсан Пироговскийн гэдэг гудамжны өнцөг дээр очоод, 

	Одоо хаашаа явах бэ? гэж асуулаа. 

	— Чигээрээ гэж Артемьев хариулав. 

	Тэгээд замын уулзар дээр очихтойгоо зэрэг. 

	— За одоо хаачих бэ? гэж Козырев асуулаа:

	— Зүүн гар тийшээ. 

	— Чи эртхэн хэлж бай гэж Козырев хэлнэ. 

	Тэд нэг мурийгаад, Артемьевын суудаг байшингийн дэргэд ирлээ. 

	Артемьев буунгаа:

	— Баярлалаа гэв. 

	— Козырев түүнтэй гар бариад бүр хаалгаа хааж байхдаа:

	— Ахмад аа Чи чинь мөн л гөжүүн зантай хүн байна шүү гэв. 

	“Эм” байрнаасаа ухасхийн хөдөлж, булан дээр арынхаа гэрлийг гялс хийлгээд далд орлоо. 

	Артемьевын бодсоноор, Маша гэртээ ирээгүй ба харин эх нь ирсэн байлаа. Артемьевын орж ирэхэд тэр, гал тогооныхоо тасалгаанд дотуур хувцас угааж суулаа. Эх нь сүүлийн хэдэн хоногт орой ажлаасаа ирээд, хүүгийнхээ замд авч явах юмыг бэлдэж, ирэх бүрд нь л за нээрээ маргааш явах нь үү) гэсэн шиг түүнийг ширтдэг болжээ. 

	Артемьев босгон дээрээ зог тусаж, ээжийнхээ өөдөөс хараад:

	— Маргааш гэв

	Татьяна Степановна, төмпөнтэй дотуур хувцсаа, шалчигнуулж санаа алдсанаа, гараа арчаад, тасалгаа руугаа дуугайхан орлоо. 

	Артемьев, ээжийнхээ хойноос тасалгаа руу орох зуураа:

	— Та яагаад юу ч ярихгүй байна бэ? гэж асуув. 

	— Би юу ярих юм бэ? Чиний юмыг л төхөөрөх гэж байна гэж Татьяна Степановна хэлэв. 

	Тэгээд эх нь хүүгийнхээ бичгийн ширээний дэргэд очиж, нүднийхээ шилийг зүүгээд, харандааны хугархай авч, сонины зах дээр, төхөөрөх юмныхаа нэрийг жагсааж эхлэв. 

	Ингэж байхдаа, хүүгээ ямар нэг юман дээр буруутгаад байгаа юм шиг ууртай байлаа. Гэвч дуугаа хурааж уурлаж бодол бодсон байдал нь зөвхөн гунигт сэтгэлээ нууж байгаа хэрэг гэдгийг Артемьев мэдэж байлаа. 

	Артемьев юм яривал ээжид нь арай л хөнгөн болно гэж бодоод:

	Та ямар нэг юм яриач!, та намайг явах гэж байхад тоох ч үгүй байна гэж үү? гэв. 

	Эх нь нүднийхээ шилний дээгүүр хүү рүүгээ хааяа эцгийн нь хардаг шиг эрс ширүүн хараад. 

	— Үгүй огт тоохгүй байна гэв. Эх эцэг хоёр нь гучин жил хамт амьдрахдаа, бие биеийнхээ зан даслыг зарим талаар шингээж авсан юм санжээ. 

	Хүүтэйгээ өндөр нуруутай адилхан чийрэг биетэй нөхрөө үхүүлсэн боловч амьдралын тэмцэх зориг нь мохоогүй, өөрийгөө хэрэгтэй хүн гэгчийг ухамсарсаар байсан, настайвтар тэр эмэгтэй хүүгийнхээ өөдөөс хараад сууж байхдаа, зөвхөн ч хүүгээ хол явуулах гэж байгаа ээжийн нь сэтгэл зовох биш, бас ээжийгээ орхиод хол явах гэж байгаа хүүгийн нь сэтгэл зовно гэдгийг ойлгож байлаа. 

	Тэр хүү рүүгээ хараад Артемьев ууртай бөгөөд гунигтай байгаа нь явах гэж байгаадаа биш гэдгийг яг тааж байлаа. Хүү нь явахын хүсэл мөрөөдөл болоод л байсан шүү дээ. 

	Эх нь удтал дуугай сууж сууж. 

	— За юу болоо бэ? гэж асуулаа. 

	Артемьев яриа дэлгэхээс огт буцахгүй байсан боловч ганц хоёрхон үгээр хэлчхээд, эх нь бүрэн ойлгоно гэж мэдэж байсан учир. 

	— Ажил хэрэг ч базаахгүй л байна. Үгүй базаахгүй ч гэж дээ сайн байна. Бүх зүйл шувтарч барагдсан гэж товчхон хэлэв. 

	Артемьев ингэж хэлэх зуураа хүчээр инээмсэглэв. Татьяна Степановна, хариунд нь юу ч хэлсэнгүй. Тэр бол, уг хэрэг үүгээр дуусна гэдгийг мэдэж байсан бөгөөд өөрөөр дуусгахыг ч хүсэхгүй байжээ. Хүү нь хол явах байсан ба олон жилийн хугацаагаар ч явж магадгүй юм. Тэр бол шинэ амьдралаа эхлэх гэж байгаа бөгөөд хэдийгээр гунигтай байлаа ч гэсэн энэ шинэ амьдралаа зохиоход нь хойно урдаас нь чангааж татлах юмгүй болсон явдалд ээж нь баярлана. 

	— Аль ангид явуулахыгаа хэлээгүй л байна уу гэж асуухдаа, үүгээрээ, одоо юм бүхэн өөрчлөгдөнө, иймээс хамгийн гол зүйл болох албаныхаа л тухай бодох хэрэгтэй гэдгийг түүнд анхааруулах гэсэн юм шиг байдал үзүүлэв. Одоогоор ч хэлээгүй л байна. Чита хотод л хэлэх байх даа гэв. 

	— Читагаас чи захиа бичнэ биз дээ? 

	Тэгэхгүй яах вэ. Томилолтоо авахтайгаа зэрэг л бичнэ. Хил орчмын л нэг газар байхаа даа. Тэгээд Артемьев өөрийнхөө очиж магадгүй гэж тааварлаж байгаа газрын тухай эхдээ ярьж гарлаа. 

	Татьяна Степанова, хүүгийнхээ яриаг дуулж суухдаа, түүнээс таамаглаж байгаа ирээдүйнхээ тухай яриандаа автагдаж байгаагийн нь хэмжээгээр хүүгийнхээ туулж өнгөрсөн бөгөөд ул мөр нь түүний сэтгэл нь хөдөлсөн царайнаас дөнгөж сая энэ ярианы үед аажмаар арилж байгаа, тэр өнгөрсөн гунигт, үеийг саналаа. 

	— Ээ, чааваас, яасан ч зовлонтой юм бэ дээ! гэж Татьяна Степановна хэлээд өөрийнхөө энэ уруу царайлсан чавганц яриандаа инээд нь хүрнэ. Ийм уруу царайлсан байдал бол, өөрийн нь ч гэсэн, хүүд нь ч гэсэн мөн жаргалаа их эдэлдэг, зовлонгоо нуудаг эднийхний төрлийн заншилд ч гэсэн урьд байгаагүй сэн билээ.

	 

	— оОо —

	 

	 


ЗУРГААДУГААР БҮЛЭГ

	Нисгэгч, кабинаасаа гарч ирээд, сууж яваа улсууд руу хандаж, 

	— Агаар луу харж байгаарай гэж хэлээд кабиндаа буцаж орлоо. Артемьев, шөнийн турш нүд цавчаагүй бөгөөд дөнгөж үүрэглэх шиг өөрт нь санагдахад нь гайхаж цагаа хараад, цонхны шилэнд нүүрээ нааж харлаа, тэгсэн чинь мань хүн, цаг гаруй унтчихсан байлаа. Дугараг улаан нар бүр тэнгэрийн хаяанд харагдана. Зүүн гар талаас онгоцны хар сүүдэр газраар жирэлзэнэ. Энэ онгоц бүр газар шүргэх шахам доогуур нисэж явсан тул, сүүдэр нь асар том байлаа. Тэр японы сөнөөгч онгоцны галын бүсээр оршиж байжээ. 

	Талыг харахад, энэ жилийн шинэ ногоо ба өнгөрсөн гандмал өвсөөр алаглан бүрхсэн, хүрэн-ногоон өнгө харшжээ. Онгоцны далавчин дороос нугас, галуу сүрэг сүргээрээ байн байн гарч ирэх бөгөөд дараа нь цагаан зээр бүтэн сууриараа гарч ирээд тал дундуур дүүлэн арилна. 

	Артемьев эвшээлгэж, агаар луу ажиглаж байх нь чухал боловч мөн нар шингэх гэж байхад өмнө нь японы сөнөөгч онгоц гарч ирэх нь гайгүй биз гэж найдавч гай газар дороос гэгчээр гараад ирэхийг яаж мэдэх вэ гэж болгоомжлох боловч, нойр нь тэсгэлгүй хүрч байлаа. 

	Анхандаа чимээгүй байж байж, эцэст нь гэнэтхэн бүх юм нэг зэрэг болсныг яана вэ? Өчигдөр, бүр нарийн яривал, өнөөдөр шөнийн нэг цагт Санаев тэр хоёр Чита хотод дарга нарын байранд ороод, дармал тортой, цагаан толгойтой орон дээр сууж, бас Владивостокийн галт тэрэгний буудал дээрээс Бондарчукийг гаргаж өгч байхдаа их л атаархаж байсан юм сан. Бондарчук, Пасьет гэдэг газарт хороо хүлээн авч байхад, эд Читад суугаад л томилолтоо хүлээж байж билээ. 

	Тэд, удаан хугацаагаар мэдэгдэхгүй байгаа томилолтынхоо тухай ярьж ч амжаагүй байтал нь коридорт утас хангинаж, тэднийг штабт яаралтай дуудлаа. Тэгээд зөвхөн ухасхийж чемодануудаа авчирмагц, томилолтынхоо бичиг баримт аваад нэг цагийн дараа тэд штабын жижиг автобусанд суулаа. Тэд, хоёул 213 дугаар анги, өөрөөр хэлбэл, Монголын нутаг дээр байрласан манай цэргийн ангид томилогджээ. Жолооч нь онгоцноос хожимдохгүйн тулд хар хурдаар нь давхисан бөгөөд гэтэл онгоцны буудал дээр хагас хоног гаруй шахам хүлээчихлээ. Монголоос шөнө ирэх ёстой байсан онгоц ирсэнгүй, онгоцны буудал дээр өглөө болтол, дохионы галыг шал дэмий түлж хонолоо. 

	Буудлын дежур, хөмсгөө зангидаж, санаагаар унана. Анхандаа тэр дуугайхан шиг байсан боловч, сүүлийн үед хүмүүсийн асуултад хариулахдаа, нэгэнт л нисэх тухай томилолтынхоо бичиг баримтыг авснаас хойш та нарыг саатуулж байх ямар ч шалтгаан надад алга гэдгийг нөхөр дарга нар өөрснөө мэдэх ёстой гэж уцаарлан хэлдэг болов. 

	— Онгоц ирээд тос бензиний нь хийхтэй зэрэг цаг уурын мэдээ аваад л ниснэ биз. 

	Өнөөх онгоц маань өдрийн гурван цагт арай гэж нэг юм ирлээ. Энэ бол олон хүний суудалтай хоёр мотортой шинэ онгоц байв. Артемьев урьд ийм онгоц үзсэн боловч түүгээр нисэж үзээгүй юм байжээ. 

	Онгоц зөөлнөөр газардаж, тал дундуур давхиж эхлэхтэй зэрэг буудлын жижигхэн хотоос эмнэлгийн автобус түүнийг тосон давхилаа. Онгоцны дотроос дамнуурган дээр хоёр шархтныг тавиад гарч ирлээ. Хоёр дахь дамнуургын оосроос нисгэгч хүний малгай уяатай байхыг Артемьев ажиглав. Шархтнуудыг эмнэлгийн тэргэнд бушуухан ачаад явчхав. Дараа нь онгоцон дотроос нисгэгч хянагч хоёр гарч ирээд дежуртэй юм ярилцмагцаа буудал дамжаад командын байр луу явчихлаа. Тэднийг хажуугаараа гарах зуурт Артемьев, ярианых нь заримыг сонсжээ. 

	— Эднээс л болж өчигдөр саатсан шүү. Хоттой холбоо бий юу? Илтгэлгүй горьгүй гэж нисгэгч хэлэв. 

	— Бий, агаарт ямар байсан бэ? гэж дежур хэлэв. 

	— Агаарт зүгээр, харин онгоцонд минь бензин тос бушуухан хийхгүй бол би, цагийн хувиар ёсоор гэгээтэй байхад Тамсаг хүрч чадахгүй болно шүү. Танай тэр улсууд чинь цөмөөрөө л Тамсаг хүрэх юм уу, эсхүл Өндөрхаан уу? Өндөрхаанд ч үлдэх хүн бий гэж дежур хэлнэ. 

	— Тийм тусмаа л шалбалзах хэрэгтэй байна даа. Нисгэгч хянагч хоёр дежуртэй явахтай зэрэг бензиний цистерн онгоцны дэргэд очлоо. Артемьев, Санаев нар Читад таван хоног байх завсраа, Монгол—Манжуурын хил дээр, Халхын голын орчимд тавдугаар сарын 12-ны өдөр, хуурай газрын цэргүүдийн хооронд мөргөлдөөн болж, мөн тавдугаар сарын 11-ний өдрөөс эхлэн хилийн орчим газарт өдөр бүр агаарын тулалдаан болж байгааг мэдэж байжээ. 

	Артемьев Санаев хоёр томилолтынхоо бичгийг авмагц, хамт нисэх болсондоо, ялангуяа хэрэв үйл явдал нь Монголд болох юм бол тэд тэр үйл явдлын хамгийн төвд нь очих болсондоо баярлаж, өөд өөдөөсөө харж нүдээ ирмэнэ. Хэдийгээр Артемьев арван жил, Санаев арван хоёр жил цэргийн албыг тус тус хаасан боловч тэд буудал дээр байхдаа шархтнуудыг онгоцноос гаргаж байхад нь амьдралдаа анх удаа үзээд л, дайнд орох гэж байгаагаа сая ойлгосон билээ. Тэр онгоц, удалгүй дүүрэн хүнтэйгээр буцаж ниссэн бөгөөд тэдний хагас нь Өндөрхаан дээр буулаа. Нисгэгчид яарч, онгоцныхоо моторыг унтраалгүй зогсож байсан учир Артемьев, бууж Өндөрхаан гэдэг газрыг үзэх нь ч байтугай, Санаевтайгаа ч салах ёсыг тавтайхан гүйцэтгэж чадсангүй. 

	Томилолтын хуудсан доторх “Мэдэлд” гэсэн нэг хүснэгт ба цэргийн ангийн нэг дугаарын ар талд янз бүрийн бутархай тоонууд байсан нь Санаевыг Өндөр хаанд, Артемьевыг Тамсагбулагт явуулах тухай янз бүрийн томилолтуудыг нууцлан тэмдэглэсэн юм санжээ. 

	Тэд ийм томилолтоо авч байхдаа, тэр ч байтугай Санаевыг Өндөрхаан дээр бууж байхад ч гэсэн тэр хоёр цаашдаа хамт л алба хаах юм шиг Артемьевт санагдаж байв. Харин онгоц нь Өндөрхаанаас бүр холдож зүүн тийшээ цаг гаруй нисэж байхад бол, Климовичтай буюу Посьет руу явчихсан Бондарчуктай энэ өргөн талд арай л олон удаа дайралдах болов уу даа гэж Артемьев бодно. 

	Цонхны цаана тал үргэлжилсээр л харагдана. Артемьев, цагаа харсан чинь цагаан гэгээ тасрахад хориод минут дутуу байсан ба тэр Өндөр хаанаас Санаевын суудал дээр шилжин суусан хажуугийнхаа хүн рүү бөхийлөө. Зэргэлдээ суусан хүн нь туранхай онгоцон дотор ганцаараа энгийн хувцастай, үүнд саравчтай малгай, цув өмссөн бөгөөд цувны нь цаанаас судалтай пиджакийн зах ба ноосон эдээр хийсэн ханан хээтэй галстук цухуйна. Тэр бол урт хамартай, царай муутай, туранхай, бүр Артемьеваас ч туранхай юм. Хүчтэй зузаан шил нь түүний нүдийг таглана. Тэр хүн ном уншиж явсан бөгөөд заримдаа түүнийгээ өвдөг дээрээ тавиад даарсан маягтайгаар хоёр гараа хооронд нь байн байн үрж, номоо дахин уншиж эхэлнэ. 

	“Тамсаг булагт одоо очих ямар хэрэг энэ хүнд байдаг юм бэ? Энэ хүн тэнд очоод хэнтэй, ямар хэрэг байгаа юм бол?” гэж Артемьев гайхаж бодно. Артемьев тэр хүн рүү бага зэрэг хазайгаад, 

	— Та яагаад агаар луу харахгүй байна вэ? гэж асуув. Цаадах хүн нь номоо тавиад бээрсэн гараа үрмэгцээ бас л Артемьев руу эргэв. Шилнийх нь цаана инээмсэглэсэн ширүүн харцтай нүд харагдсан нь Артемьевт огт санамсаргүй зүйл байжээ. Тэгээд тэр: “Хонгор минь чи чинь өөрөө саяхан бүтэн цаг үүргэлчхээгүй бил үү?” гэж асуусан янзтайгаар Артемьев өөд харлаа. Эцэст нь тэр хуруугаараа нүднийхээ шилийг зааж, 

	— Та миний нүдийг харж байна уу? гэв

	Артемьев, зүгээр яриа үүсгэх гэж:

	— Үгүй та чинь ном уншаад байна шүү дээ гэв. 

	— Би, онгоцонд суухдаа их ядардаг юм. Тэгээд анхаарлаа өөр юманд шилжүүлэх л гэж ном уншиж байгаа хэрэг. 

	Артемьев сонирхсондоо:

	— Та ямар мэргэжлийн хүн бэ? Хамаагүй асуусанд минь уучлаарай гэв. Энгийн хувцастай хүн бээрсэн гараа дахин үрж юу гэж хариулахыгаа тэр дороо шийдвэрлэж чадахгүй байгаа юм шиг хэсэг зуур дуугай байснаа:

	— Одоо би аж ахуйн албаны хүн, тэгэхдээ бүр хоёрдугаар зэргийн шүү гэж хэлээд, хажуудаа байгаа хүнээс ахлах цолтой гэхээс ичсэн маягтайгаар. Артемьевын петлиц дээрх “Таван хошууг” нүднийхээ булангаар харж:Үнэнийг хэлэхэд би энэ цолоо саяхан авсан бөгөөд хувцсаа ч авч амжаагүй байгаа юм. Та ч бодвол жагсаал ангийнх биз дээ? гэж хэлээд эхлэн үгэнд дурласных нь биз гэсэн шиг Артемьевын улнаас нь оройг нь хүртэл нэлээд нүүрэмгий маягтайгаар ширтлээ. 

	— Тийм ээ гэж хэлээд Артемьев, цаашид олон юм асуугаад байхаас нь төвөгшөөж, цонхоор шагайгаад эндхийн тал нь зэрлэг боловч гоёмсог юм. Дээрээс нь харахад ёстой ширээний тавцан шиг тэгшхэн санагдах юм гэж ярилаа. 

	— Тийм ээ, зөвхөн тэгж санагдаж байхаар барахгүй, үнэхээр тийм юм. Би урьд энэ хавиар машинтай их явж байсан юм сан. 

	Артемьев хажуудах хүнээ дахин хараад “Ямар нэг малын эмч юм уу, үгүй тэгвэл аж ахуйн биш, харин цэргийн эмч байх ёстой сон, эсхүл гадаад худалдааны талаар ямар нэг ноосны мэргэжилтэн байсан байх аа даа, ер нь тийм байж таарна даа гэж бодно. 

	“Гадаад худалдааны хүн” Артемьев руу анхаарал тавилгүй номоо уншиж эхэлнэ. Тэр хүн, бөхийж, хурц шувтан мөрөө урагш ёрдойлгоод, чанга биш боловч, дугарч уншиж байгаа юм шиг уруулаа хөдөлгөнө. 

	Артемьев түүний мөрөн дээгүүр харахад нь ямар нэг шүлэг харагдлаа. Хянагч нь кабинаасаа гарч:

	— Анхаараарай! таван минутын дараа бууна Тамсагбулаг гэж хэлэв. Онгоц, өрөөсөн далавчин дээрээ хазайж эргэхэд Артемьев өөрийнхөө талын цонхоор дугуй цагаан гэрүүд газрын хөрсний хамтаар жирэлзэн өнгөрч байхыг бүр ойрхноос харсан ба харин нөгөө талын цонхоор нь бараг хар өнгийн тэнгэр харагдаж байлаа. Тэд, нар шингэж байхад Тамсагбулаг дээр буусан бөгөөд хэдхэн минутын дараа бүр харанхуй боллоо. Артемьев, онгоцноос буухтайгаа зэрэг эргэн тойрон харж амжлаа. Нисэх онгоцны буудал гэхээр онц юм байсангүй, зөвхөн их хэмжээний тэгш ногоон тал байсан бөгөөд түүний дунд хэрд нь тэдний онгоц ба түүний хажуу талд байгаа ганц майхны дэргэд холбооны “У-2” зогсож байлаа. Цаашаагаа ч гэсэн яг ийм нүд алдам тал үргэлжилжээ. Зүүн зүгт төмөр утасны моднууд зурайж одсон ба баруун талд нь бол Читад байхад нь хот гэж нэрлээд байсан Тамсагбулаг байна. Энэ бол хоёр буюу гурван намхан шавар байшин, мөн хэдэн гэр майхнаас бүрэлдсэн жижиг суурин газар байсныг Артемьев ажиглаж амжжээ. Нам гүм байлаа. Харин хар үүл шиг бөөгнөсөн шумуулууд, толгой дээгүүр шуугина. Бас Тамсагбулагийн тэр хавьд л бололтой нэг цахилгаан мотор аяархан боловч тодоор түжигнэнэ. 

	Онгоцонд сууж ирснээс “Гадаад худалдааны хүн” Артемьев хоёроос бусад нь цөм дэслэгч, бага дэслэгч цолтой нисгэгч нар байлаа. Тэд, бөөн бөөнөөрөө онгоцноос гарч ирээд, энд зогсож байсан хагас ачааны машин дотроос гарсан нисэх онгоцны петлицтэй хүнийг тойрч зогслоо. Тэр хүн, нисгэгчдийг талархалтайгаар хараад, 

	За, та нар минь хүрээд ирээ биз дээ гэв. 

	— Хүрээд ирсэн, нөхөр цэргийн инженер ээ, нисгэгчид цөм бэлэн, харин бие анги ямар байгаа вэ? гэж тэдний нэг нь хэлэв. 

	— Бие анги бий гэж инженер хэлнэ. 

	— Байгаа юм уу, эсхүл бий болох юм уу? гэж нисгэгч асуулаа. 

	— Заримынх нь ч бий, заримынх нь ч бий болох юм. Авчирч яваа юм. Та нар мотор буулгахад минь элбэлцээд аль, тэгээд явцгаая. Нисгэгч нар, онгоцны хоёр том сэнсийг тэр онгоцноос буулгаж саяхан ирсэн хагас ачааны тэрэгний кузов руу банз дагуулан хийгээд, шахаж ачлаа. 

	Инженер

	— За сууцгаа, кузовынхоо ар талыг хааж оньслохгүй бол, унацгаана шүү. Бид явлаа гэж нислэгийн байран дээр онгоц хүлээн авч байгаа нислэгийн ахлагч руу хандаж хэлсний дараа хагас ачааны тэрэг нь тал дундуур бүр харанхуй болсон тэнгэрийн хаяаг чиглээд арилж өглөө. 

	Нислэгийн ахлагч:

	— Та нар хаачих юм бэ? гэж Артемьев “Гадаад худалдааны хүн” хоёроос асуув. 

	— Би, улс төрийн хэлтэст очно гэж “Гадаад худалдааны хүн” хэлэв. 

	— Би, байлдааны дежур дээр очно гэж Артемьев хэлэв. 

	— Тэгвэл, та хоёул энэ хамгийн наад талын байшинд очих юм байна харав уу? гэж ахлагч хэлэв. Бүр харанхуй болсон бөгөөд Артемьев нөгөө байшинг олж үзэхгүй байгаа боловч таван минут хэртэй харж байхдаа ахлагчийн зааж өгч байсан байшин хаана байгааг төсөөлж:

	— Харж байна гэв. 

	— Байлдааны дежур нь наад талаасаа ойрхон, харин улс төрийн хэлтэс нь цаад талдаа бий, энэ байшинг тойрох хэрэгтэй болно гэж ахлагч хэллээ. 

	— За явъя надад карманы чийдэн бий гэж “Гадаад худалдааны хүн” хэлэв. 

	— Дэндүү их гэрэл гаргах хэрэггүй шүү, одоохондоо шөнийн цагаар нисэхгүй байгаа юм. Гэвч мэдээрэй гэж ахлагч хойноос нь зөөлөн дуугаар хашхирав. 

	Бүр тас харанхуй болсон учир тэд, зөвхөн мөр дээрх юмаа гэрэлтүүлж явсаар цонхыг нь дотроос нь тагласан, нимгэн дан байшинд ирлээ. 

	— Та энэ талаар нь орох ёстой байхаа, би ч булан тойрч орно гэж “Гадаад худалдааны хүн” хэлээд хөл доорх газраа гэрэлтүүлсээр цаашаа явлаа.

	Артемьев, харуулдаагүй банзаар хийсэн хаалгыг нь тэмтрэн түлхэж, намхан бөгөөд шохойдсон тасалгаанд орлоо. 

	Хаалга хаагаарай! шумуул орно гэж нэг хүн дугарна. Артемьев хаалга хааж чемоданаа шалан дээр тавиад, ийш тийшээ харлаа. Тасалгааны дотор нэг модон ор, гурван ширээ, хэд хэдэн мухар сандал байсан бөгөөд тэдний ганцхан нь хүнтэй байсан ба ахлах дэслэгч цолтой тэр хүн Артемьевын өөдөөс босож тослоо. Ширээний дээд талд бүдэг улаавтар гэрэлтэй дэнлүүг төмөр утсаар оосорлож хадаасанд тогтоожээ. 

	Сонсож байна, нөхөр ахмад аа. 

	Та байлдааны дежур үү? гэж Артемьев асуулаа. 

	Тийм ээ. Та үнэмлэх бичгээ үзүүлнэ үү. Артемьев томилолтын хуудас ба даргын үнэмлэхээ үзүүлэв. Байлдааны дежур түүнийг зогсоогоороо удаан бөгөөд анхааралтай үзэв. 

	Тэр гэнэт сандарсан маягтайгаар, 

	За та суу суу гэж хэлэх зуураа томилолтыг нь үзсээр л байлаа. Тэгээд томилолтын хуудсан дээр нь нэг тэмдэглэл хийж телефон утасныхаа хажууд байсан дежур халалцах данс дээр бас нэг юм тэмдэглээд, бичиг баримтыг нь Артемьевт эргүүлж өгөнгөө, 

	— Та чинь 213-4-т очих юм биз дээ... гэв. Артемьев толгойгоо дохив. 

	— За тийм байж дээ гэж байхдаа дежур, ямар нэг юманд санаа зовсон байдалтай үг бүхнээ сунжуулж хэлнэ. 

	Артемьев:

	— Би хаачих вэ? гэж тэсэлгүй асуулаа. 

	— За та ч хол явна даа, эндээс унаагаар явах болно гэж дежур хэлэв. 

	Тэр дежур дахин хэсэг зуур дуугай сууж, юм бодсоноо, 

	— Та энд хоно л доо гэв. 

	— Яагаад, 213-4-ийн штаб энд байхгүй гэж үү? гэж Артемьев асуулаа. 

	— Энд бий нь ч бий гэж дежур нь шийдвэр муутай хариулаад телефон утас ба өөрийгөө зааж би энд дежур хийж байгаа юм. Ер нь штаб маань одоо хэрдээ яг л морин дээр байгаа, удахгүй явна. Байлдааны групп, бүр Хамар даваан дээр оччихсон, штабын дарга өнөөдөр энд байж байгаад бас л Хамар даваа явчихсан гэв. Дежурийг юмаа дутуу ярилаа гэж бухимдсан Артемьев,

	— Тэр Хамар даваа гэдэг чинь хаана байдаг юм бэ? Хол уу? гэж асуулаа. 

	— Зуу орчим километр бий. Та энд хоно л доо. Өглөө тийшээ машин явна, би танд хэлнэ. Харин таныг хаана унтуулъя даа? 

	— Энд ч болно гэж Артемьев хэлэв. 

	Гэтэл дежур нь модон ороо түүнд бууж өгөхийг хүсэхгүй байгаа шиг санагдсан боловч хэдийгээр сая ирсэн ч гэсэн ахмад хүнийг шалан дээр хэвтүүлэх нь бас эвгүй байлаа. 

	— Үгүй таныг өөр ямар нэг газар унтуулах хэрэгтэй байна гэж телефон утасныхаа харилцуурыг юм бодсон маягтай авсан боловч дорхноо гэнэт санаа авч баярлан:

	— Өө таныг чинь эмнэлгийн гэрт унтуулах юм байна шүү гэв. 

	— Би одоогоор эрүүл шүү. 

	— Үгүй тэр чинь эмнэлгийн ажилчдын гэр юм. Тэр өнөөдөр хүнгүй байх ёстой. Түүнийг олоход ч.... Дежур босож хаалгаа нээгээд босгоныхоо дэргэдээс зааж өгөх гэсэн боловч шумуул санаандаа орохтой зэрэг зогсчхов. 

	— Тэртэй тэргүй юу ч харагдахгүй байна. Би танд зүгээр хэлээд өгье. Гараад чигээрээ яв. Зүүн гарын чинь талаас гурав дахь гэр, чемоданаа энд орхивол орхи. 

	— Үгүй үгүй, хаа ч ялгаагүй! гэж хэлээд, Артемьев чемоданаа авах гэснээ буцааж тавиад, өөрийнхөө хамгийн их сонирхож байгаа зүйлийг асуухаар шийдэж:

	— Цагийн байдал ямар байна? гэв. 

	— За, ойрдоо ч юм болоод л байгаа байхаа гэж дежур нь түгдрэн хэлэв. Артемьев, цагийн байдлыг мэдэж байгаагаа харуулахыг хичээж:

	— Юм ч арван дөрвөнөөс эхлээд л болсон л доо гэв. 

	Цагийн байдлын тухай тодорхой юм надад одоохондоо алга, харин та маргааш Хамар даваан дээр очоод цөмийг надаас илүү мэдэх байлгүй дээ гэж хэлээд дежур нүхэндээ орж байгаа тарвага шиг цаашаа орчихлоо. 

	Артемьев түүнтэй салахын ёсыг гүйцэтгээд чемоданаа авч гармагц, шумуул санаандаа орохтой зэрэг хаалгыг нь гаднаас нь хаачихлаа. 

	Артемьев, нэгэнд нь бичгийн машин тас хийж байсан хоёр гэрийн хоорондуур тэмтэрч гараад, гурав дахь гэрийн дэргэд ирж ямар нэг олсон даруулга татаж уясан бололтой гадсанд хөлөө өвдтөл нь цохисон доо, золиг гэж хараатал, 

	— Нөхөр цэргийн эмч та, чийдэнгээ юунд мартчихаа вэ? гэсэн бүдүүн дууг сонсоод, 

	— Би цэргийн эмч биш ээ, харин намайг эмнэлгийн гэрт унт гэж явуулсан юм. Энэ үү? гэж асуугаад өөртөө сайн үзэгдэхгүй байгаа нэг хүн рүү дөхөж очив. 

	— Нөхөр Апухтин дээр оч гэсэн үү? гэж нөгөө хүн асуулаа. 

	— Хэн дээр очихоо ч бүү мэд, би зөвхөн эмнэлгийн гэрт очих ёстой л гэдгээ мэдэж байна гэж хэлээд Артемьев, өвдгөө хүчтэй цохисноо мэдэж, ёолно. 

	Ор ор, харин нөхөр Апухтин байхгүй жаахан хүлээх л болно байх гэж нөгөө бүдүүн дуутай хүн хэлэв. Тэр хүн, гэрийн эсгий үүдийг өргөж Артемьевыг түрүүндээ оруулав. Артемьев орж, чемоданаа тавиад, ядарсан маягтайгаар түүн дээр лаг хийтэл суулаа. Гэрийн голд нь нэг ширээ хаяагаар нь таван эвхмэл ор байсны дөнгөж нэгийг нь зассан харагдана. Өтгөрүүлсэн сүүний лааз дээр суулгасан лааны хугархай энэ бүгдийг бүдэгхэн гэрэлтүүлнэ. 

	Артемьевтай яриад байсан өнөөх хүн бол эмнэлгийн албаны хар ногоон петлиц дээр дөрвөн гурвалжин тэмдэг зүүсэн, ахимаг насны ахлагч байлаа. Ахлагч ч мөн хариунд нь Артемьевын петлиц руу хараад авлаа. 

	Ахлагч Артемьевыг эмнэлгийн хүн гэж санаад гэртээ оруулчихсандаа харамссан маягтайгаар:

	— Аа та чинь эмнэлгийн хүн биш байжээ гэв. 

	— Биш л байж дээ, гэлээ ч гэсэн би танай гэрээс гарахгүй гэж хэлээд Артемьев гэмтсэн хөлөө ууртайгаар илнэ. 

	— Надад ч ямар хамаа байх вэ дээ, нөхөр ахмад аа. Харин Апухтин л мэдэх хэрэг. Та цай уух уу? 

	— Иш, тэгэлгүй яах вэ. 

	— Би одоо нөхөр Апухтинд цай ацрахаар явна, тэгэхдээ танд ч гэсэн зориулаад арвихан аваад ирье гэж ахлагч хэлэв. Ахлагч паалантай данх авч, халуун саваа сугандаа хавчуулаад боолттой хуурай цайгаа өмднийхөө карманд хиймэгц гарахынхаа өмнө цайнд явах нь чухал боловч, бас энэ нэг танихгүй ахмадыг нөхөр Апухтины зөвшөөрөлгүй ганцаарыг үлдээх нь хаашаа юм бэ гэж тээнэгэлзсэн маягтайгаар, Артемьев руу харж зогсоно.

	Артемьев, чемодан дээрээсээ босож орон дээр сууснаасаа л хойш, нүүр ам нь халуун оргиж байгааг сая мэдлээ. Тэр, Тамсагбулаг дундуур харанхуйгаар явж байхдаа шумуулыг ажигласангүй, харин сая мэдсэн чинь шумуул түүнийг юу ч үгүй болтол нь идчихсэн байлаа. Артемьев чемоданаа онгойлгож үнэртэй ус гаргаж ирээд, алгаараа дүүрэн шахам хийж аваад нүүр ба хүзүүндээ арчиж гарлаа. 

	— Та үнэртэй усаар арчдаг чинь дэмий гэж нэг хүн ар талд нь дуугарлаа. 

	Эргээд харсан чинь өндөр нуруутай, петлиц дээрээ ахлах даргын гурван тэмдэгтэй цэргийн эмч хүн орж ирээд, бууж амжаагүй байгаа эсгий үүдийг барьсаар зогсоно. Энэ өргөн мөртэй хүн хувцас хунараа цэргийн хүний ёсоор цэвэр нямбай өмсөж чанга татсан бүсэнд нь бууны жижигхэн гэр харагдана. Цэргийн эмч, залуу сүрлэг царайтай бөгөөд гялалзсан халимагаа хагалан самнажээ. Тэгээд малгайгаа гартаа бариад зөөлөн зөөлнөөр явна. 

	Цэргийн эмч, шумуулын дууг чагнамагц:

	— Үгүй бүр энд ч гэсэн жингэнэж байх нь харав уу даа гээд малгайгаа ширээн дээр тавимагц, Артемьевт гараа өгч:

	“Апухтин” гэв. 

	Артемьев босож нэрээ хэллээ. 

	— Та суу суу. Дөнгөж сая нисэж ирэв үү? гэж цэргийн эмч хэлэв.. 

	— Тийм ээ. 

	— Таныг энд унт гэж явуулав уу? 

	— Тийм ээ. 

	— Биднийг бараг нүүчихсэн гэдгийг мэдэж байгаа. 

	— Нүүчихсэн үү? 

	— Урьдчилаад нүүлгэчихсэн госпиталийг тийш нь ойртуулан төвлөрүүлсэн юм гэж инээмсэглээд гэрийн хана руу таамаглан заасан:

	— Бүх юмаа явуулчихсан, харин таныг одоо юугаар хучдаг юм билээ. Энд шөнөдөө хүйтэн шүү гэв. 

	— Зүгээр зүгээр, ор л байвал боллоо, би шинелиэрээ хуччихна гэж Артемьев хэлэв. 

	— Тэгэхээс л биш дээ Өнөөдөр энд дөрөвхөн шархтан үлдсэн, би ч үнэндээ, тэднээс л болж хоцорсон юм даа. Үүр цайхаас өмнө таны ирсэн онгоцоор энэ хэдийг Чита руу явуулчхаад би, өөрөө шинэ газар очно. Манайхны орон тооны хүмүүс, одоо хүртэл гүйцэд ирээгүй байгаа учир, би одоо дарга ба ерөнхий мэс засалчийг хавсарч байгаа юм. За тэгээд үнэртэй ус хэрэг болж байна уу? 

	— Үгүй эхэндээ арай л дээр байсан юм сан, одоо дахиад л шатаад гарлаа гэж Артемьев хэллээ. 

	— Огт нэмэр болдоггүй юм, зөвхөн өдөр тэсэж байгаад л шөнө болохоор бин битүүлэхээс өөр арга байхгүй гээд Апухтин толгой сэгсэрнэ. 

	— Би, өнөөдөр Читад байхдаа хоёр шархтныг харсан, бодвол таны эндээс аваачсан байх аа даа гэж Артемьев хэлэв. Апухтин:

	— Тийм ээ над дээр байсан юм. Би, их л оролдсон. юм сан, ээ дээ нэг нь ч амьтан болохгүй л болов уу даа. Нисгэгч харин өнөө өглөөнөөс явган цэрэг маань явсан. 

	— Юу байлдаан болж байгаа юм уу гэж Артемьев асууна. Апухтин, Артемьев руу гайхсан маягаар харснаа, ахмад дөнгөж саяхан ирснийг санаад япончууд, өнөө өглөөнөөс эхэлж давшсан ба өдрийн гурван цагийн үед госпитальд хэвтүүлсэн шархтны тоо ер шахаад байсан тухай түүнд товч ярилаа. Тэгээд тэр, 

	— Яг энэ үеэр эмнэлгийг нүүлгэн төвлөрүүлж байгаа юм. Мэс заслын гурван эмч, шинэ газраа оччихоод байгаа, би л гэж одоо хүртэл энэ хуучин байрандаа суусаар байх юм. Романд бичдэг шиг ёстой л нэг цусанд хутгалдаж байдаг юм. Товчоор хэлэхэд, оройдоо л бүр ядарчих юм гэж гунигтайгаар нэмж хэлээд таныг ирэхэд нэг ч хүн байгаагүй биз гэж асуулаа. 

	— Нэг ахлагч байж байгаад цай авчрах гээд явчихсан. 

	— Ээ бас сайн байна. Василий Авдеич минь хаачсан юм бол доо гэж би бодож байсан юм. 

	— Та анх удаагаа юу? гэж Артемьев асуулаа. Тэр үнэндээ, Апухтиныг анх удаа дайнд орж байгаа юу гэж асуух гэсэн боловч, яагаад ч юм бэ дээ? Та анх удаагаа мэс засал хийж байна уу гэж бүтэл муутайхан асуучихлаа. Гэвч Апухтин, түүний санааг ойлгож, 

	Үгүй, анх удаа биш би хасан нуур дээр очиж байсан за ер нь үнэнийг хэлэхэд манай энэ мэс заслал гэдэг чинь ч үргэлж л цус нөжтэй холилдож байдаг зүйл шүү дээ. Энэ талаар аваад үзэхэд бусад хүмүүсийг бодвол дайн бол бидэнд санамсаргүй зүйл биш, дайн мэс засал хоёрын хоорондын ялгаа нь ч бидэнд бага байдаг. 

	— Та анх удаагаа юу? 

	— Анх удаагаа

	— Та энд хоцрох уу, эсхүл Хамар даваа руу явах уу? 

	— Маргааш өглөө явах ёстой. Та тийшээ явахгүй биз? 

	Апухтин бодож байснаа, таныг госпиталь хүргэж өгч болно. Энэ бол замаас жаахан гажуу, гэвч тэндээс буцах эмнэлгийн тэргэн дээр суугаад, шууд тэргүүний шугамд хүрч болно шүү. 

	Танд их баярлана гэж Артемьев хэлэв. Артемьев өглөө бас нэг хүнийг хүлээгээд цаг алдаад байхыг хүсээгүй учир, Апухтины хэлсэнд үнэхээр баярлав. 

	— Баярлах ч юу байх вэ гэж инээд алдаад, би таныг ямар амралтын газар аваачих гэж байгаа биш, яалаа ч гэсэн маргааш өглөөнөөс хойш манай госпиталиар дахиж бүү иртүгэй гэж танд ерөөгөөд, тантай чин сэтгэлийн сайхан танил байхыг би хүсэж байна гэж Апухтин хэлэв. Тэгээд тэр, зассан орон дээр байсан хоёр дэрний нэгийг авч Артемьевын сууж байгаа орон дээр шидээд: 

	— Цай авчиртал хэвтэж бай, унтчихвал чинь сэрээнэ гэв. 

	Артемьев дэрий нь толгой дороо ивж хучсан шинелиэ эрүүгээ хүртэл татаад, юм бодож хэвтлээ. Тэр өөрөө биш харин өөр нэг хүн амьдралынхаа хамаг чухал зүйлийг нэгмөсөн цөмийг эргэж сана гэж түүнийг сандаргаад байгаа юм шиг тэр өнгөрснөө санахад маргаашийн болох зүйл түр мартагдана. Аль эртэд өнгөрсөн юм шиг санагдаж байгаа боловч саяхны тавдугаар сарын наймны төгсөлтийн баярын өдөр фрунзийн академийн захирал кремлийн их танхимд өөрөөс нь гурван алхмын зайтай зогсож байсан Сталинд бүх академийн рапорт өгч байсныг Артемьев маш тодорхой санаж байлаа. Тэр хүн:

	“Ажилчин-тариачны улаан цэргийн академиудыг 2148 хүн төгсгөсний дотор 435 хүн онц сайн дүн үзүүлжээ” гэж рапортолсон юм сан. Академийг онц сайн төгсгөсөн дөрвөн зуун гучин таван хүний нэг нь болох ахмад Артемьев Сталин руу харж билээ. 

	Тэгэхэд нь Сталин тэр танхимд цугларсан хоёр мянган хүнийг анхааралтай бөгөөд юм бодсон байдалтайгаар харах шиг Артемьевт санагдаж билээ. 

	Тэр юуны тухай бодож байсан бэ? Жил бүр хороо, батальон, рот бүрд бага дарга нар улиран суудаг, цэргийн сургуулиудаас жил бүр олон мянган дэслэгч, бага дэслэгч гардаг. Жил бүр хоёр мянга гаруй тооны ахмад, хошууч, хурандаа» цэргийн шүүгч, цэргийн инженер, аж ахуйн тушаалтан академи дуусгаж, энэ танхимд Сталины өмнүүр өнгөрдөг.

	1939 онд төгсгөсөн хүмүүсийг хараад тэр юу гэж бодсон бэ? Түүнээс дөрвөн жилийн өмнө 1935 онд яг ийм төгсөлтийн баяр дээр нөхөр Сталин, “боловсон хүчин бүхнийг шийдвэрлэнэ” гэсэн алдарт үгээ хэлсэн билээ. Артемьев түүний энэ үгийг бараг мэддэг байлаа. Сталин, үгийнхээ төгсгөлд “академи бол зөвхөн анхны хатуужил, зөвхөн бэлтгэлийн шат юм. Харин боловсон хүчин бол сургуульд биш, бэрхшээлийг даван туулах тэмцэлдээ олж авдаг юм” гэж хэлж билээ. 

	Артемьев, академийн захирлын рапортыг сонсож байх зуураа “Үгүй, бэрхшээл гэдэг чинь юу юм бэ? над шиг цэргийн хүмүүст тохиолдох бэрхшээл юу байх вэ? Тийм хүмүүст тохиолдох хамгийн том бөгөөд жинхэнэ бэрхшээл бол, үнэн хэрэг дээрээ дайн мөн. Сталины танхимд цугларсан хүмүүсийг харж “Эд бэрхшээлийг ямар янзтай давж туулах бол” гэж яг л энэ тухай бодож байгаа даа” гэж Артемьев бодож байж билээ. 

	Төгсөлтийн өдөр ба мөн тэр үед бодож байсан зүйлээ санахад нь одоо тэр хүсэл бодлоо үргэлжлүүлж байгаагаа Артемьев ойлголоо. Яг энэ үед Сталин өөр лүү нь бусдаас онцолж хараад “За бэрхшээлийг даван туулж чадах уу” гэж асууж байгаа юм шиг Артемьевт санагдана. Артемьев, өөртөө чимээгүй тавигдсан тэр асуултыг тэр төгсөлтийн цуглаан дээр ч гэсэн, энд монгол гэрт байхдаа ч гэсэн ухамсарч, мөн энэ ухамсрынхаа хамт шархтныг Апухтины госпитальд явуулсан тэр газарт өнөөдөр тулалдаан явагдаж байгаа бөгөөд бүгдээрээ нийлэхдээ дайн гэж нэрлэгддэг тэр олон, бүр тоо томшгүй бэрхшээлийг туулж Артемьев өөрөө маргааш тулалдах гэж яваа тэр газарт очно гэдгээ ч мэдэж байлаа. 

	— Ахмад аа, босоорой!

	Артемьев, нойрмогоор босож, хөлөө шалан дээр тавиад орон дээр суулаа. 

	Түүнийг нойрмоглон харахад, консервын лааз дээр суулгасан лааны хугархай багассангүй, харин улам урт болсон байхад нь гайхлаа. Артемьев, нүдээ арчиж боссон хойноо л, өөрийг нь сэрээсэн Апухтин шинель, малгайгаа өмсөөд хажууд нь зогсож байгааг сая ажиглалаа.. 

	— Явалгүй болохгүй гурван цаг болчхоод байна гэж, Апухтин хэлэв. 

	— Өглөө болчихсон гэж үү! гэж хэлээд, Артемьев цагаа хармагц, босож шинелиэ өмслөө. Апухтин:

	— Москвад одоо унтаж байгаа, харин та бид хоёр ч одоо монголчууд шүү дээ? гэж хэлээд, ширээн дээр байсан халуун сав руу зааж, — Уу уу гэлээ. 

	Гэрт нь хүйтэн байсан учир, Артемьев малгайгаа дарж өмсөөд, шинелийнхээ захыг босгоод:

	— Зүгээр зүгээр уухгүй, таныг саатуулахыг хүсэхгүй байна гэв. 

	— Үгүй, таныг цай уу гэж байна шүү!

	Апухтин, харин халуун савтай цайг шууд гарт нь бариулчхав. Артемьев, халуун савны нь гадуур тагийг эрэгдэж авангуутаа түүнд цай дүүргээд, хоёр гараараа барьж яаралгүй оочилж эхлээд гар нь бүлээцэж аятайхан санагдлаа. 

	Артемьев цайгаа ууж дуусаад, халуун савыг нь тагламагц, хааш нь тавья даа гэж хайсан маягтай ийшээ тийшээ харлаа. 

	— Сугандаа хавчуул гэж Апухтин хэлээд эсгий үүдийг өргөж түрүүнд нь гарлаа. Артемьев, халуун саваа сугавчилж, чемоданаа барьсаар хойноос нь гарлаа. 

	Талд үүр гийж байлаа. 

	Хар хөх өнгийн тэнгэр, алсад ногоовтор өнгөтэй байгаа нь тэнгэрийн хаяа газар хоёрыг шар туяа тасалж байгаа юм шиг санагдуулна. 

	Гэрийн хажууд хар өнгийн “Эм” машин зогсож байсны урд талын суудал дээр, жолоочтой зэрэгцээд Апухтин сууж байлаа. Арынх нь суудал дээр чемоданууд, хоёр үүргэвч, хоёр винтов, мөн төмөр малгайнууд чихчихсэн байсан тул, Артемьев чүү чаа багтлаа. Энэ бүх эд хогшил дээр бас Артемьевын чемодан халуун сав хоёр нэмэгджээ. 

	Апухтин эргэж хараад:

	— Багтав уу! гэв. 

	— Тэгсээн. 

	Гэрийн дэргэдээс тал эхлэв. Тэр талын дундуур авто машины зам тор шиг сүлжигджээ. Зарим мөрүүд нь дагширсан байх боловч, ихэнх нь ганц машин яваад өнгөрсөн юм шиг зүгээр ногоо нь газарт хэвтчихсэн зурвас байлаа. Ер нь ихэнхдээ л ийм зам тохиолдоно. Жолооч нар энэ тэгш тал дундуур дуртай газраа зам товчлон давхихдаа заримдаа ч товчлох биш, харин улам тойруу явдаг байсан нь автомашины угалзалсан тоо томшгүй олон мөр, тал дундуур сүлжилдсэнээс ч илхэн байв. 

	Апухтины жолооч ч гэсэн бас л энийг дуурайж, ногоон дундуур шууд давхилаа. Гэвч авто машины өнөөх олон мөр, хоор хоорондоо ойртон ойртсоор зарим газраа гялайтлаа тартагшсан жирийсэн хоёр зурвасаас тогтсон нэг зам болсон нь алс холд алга болж өгсөн төмөр замын хоёр шугам шиг санагдана. Хоёр зураасны хооронд холбоос модны оронд, зун дөнгөж эхэлж байгаа боловч, наранд түлэгдэж, ан цав гарсан хүрэн өнгийн шороо байна. Замын дагуу төмөр утасны мод зүүн зүг зурайсныг Артемьев өчигдөр ажигласан байжээ. (Үнэндээ шон нь замаа дагасан биш, харин зам нь шонгоо дагасан юм байна даа) гэж Артемьев бодлоо. Энэ шулуухан татсан төмөр утасны мод бол тал дундуур замбараагүй давхисан авто машины өнөөх олон мөрийг нэгтгэж нэг гялгар дардан зам болгосон зүйл байжээ. Энд өчүүхэн хэрчим мод ч гэсэн тооцоотой байдаг юм байна гэж санагдлаа. Апухтин цаашаа наашаа яваа нэг ч машинтай дайралдалгүй, арав орчим километр явсныхаа дараа гэдрэгээ Артемьев руу хагас эргэж хараад:

	— Энэ тал гэдэг бас сонин юм шүү. Би энд ирээд хоёр долоо хоног шахам болж байна. Анхандаа ч хэрэв цэргийн албан хааж байгаа биш бол өнөөдөр нь ирээд л маргааш нь буцчихмаар, тийм уйтгартай санагддаг сан. 

	Ганц ч мод байхгүй шүү! нэг навч тасалж аваад, имэрчихье гэхэд л олдохгүй шүү дээ! Тасалж авах мод нь байхгүй юм чинь дээ! Анхандаа би бүр уй гашуу болдог байсан юм. Тэгээд нэг өглөө эртхэн босож, үүр цайхыг харлаа. Энд үүр цайх, нар шингэх хоёр нь жигтэйхэн сайхан, ширүүн догшин цаг улиралтай, уудам сайхан хангай шүү. Бас хүмүүс нь их зориг хатуужилтай шүү. Би хорь гаруй тооны монгол хүнд мэс засал хийсэн. Үгүй нэг нь ч алдаж орилж багтрахгүй шүү! хол хэвтэнэ. 

	Иймээс ч, эдний хилийг хамгаална гэж Молотовын хэлсэн үгийг хорь дахь мэс заслаа хийснээс хойш би бүр өөрийн үг шиг санах болсон юм. Ийм даруу зантай, зоригтой хүмүүст би туслахдаа дуртай, тийм учраас нам гүм, гоёмсог сайхан газар нутаг нь ч надад бас таатай санагддаг болсон юм гэснээ:

	Апухтин, яриагаа тасалж:

	— За, тэр явцгааж байна гэв. 

	Харсан чинь тэдний өмнө талд, замын хажууд нэг юм тосоод ирж яваа харагдана. Артемьев, зүүн талын цонхоор юм харахад нь саад болоод байгаа үүргэвч, төмөр малгайнуудыг зайлуулаад харсан чинь цөөн тооны хөсөг явж байлаа. 

	Нуруу ачсан хоёр тэмээ, тэмээнд хөллөсөн нэг урт өндөр мухлаг тэрэг, хажуу талд нь жижигхэн морь унасан хэдэн хүн явна. Гурван морьтой хүний хоёр нь хүүхэд, гуравдах нь шингэн боловч урт цагаан сахалтай, үнэгэн лоовуузтай өвгөн байлаа. Мухлаг тэргэн догор хөхүүл хүүхэдтэй эмэгтэй суужээ. Өөр нэг эмэгтэй, мухлаг тэрэгний хажууг түшээд явж байна. Түүнээс цааш, замын хажууд, тал дунд хонь хариулж яваа нэг морьтой хүн харагджээ. 

	— Хүн ардаа дайнд хэлмэгдүүлэхгүйн тулд засгийн газар тушаал гаргаж, энэ хавийнхыг баруун тийш нь нүүлгэж байгаа юм. Энэ нүд алдам талыг агаараас нь халхлах нөхцөлгүй. шүү дээ. Японы нисгэгч нар үүнийг ашиглаад дээрэм хийдэг юм, саяхны хоёр долоо хоногийн догор, хэд хэдэн ийм айлыг пулемётоор буудаж сүйтгэсэн гэж Апухтин хэлснээ:

	— Алив, мотороо унтраагаарай гэж хэлээд, жолоочийн гарт гараа хүргэв. Жолооч нь машинаа унтраалаа. Харин машин нь хүчиндээ урагшаа чимээгүй өнхөрсөөр л байлаа. Апухтин хаалгаа онгойлгоод, толгойгоо гадагш нь гаргалаа. Мотор бүр унтарсны дараа, онгоцны дүнгэнэхийг Артемьев сайн дууллаа. 

	— Манайхан, халхын гол руу явж байгаа юм байна гэж Апухтин хэлэв. 

	Артемьев, бас л хаалгаа онгойлгоод гадагшаа харсан чинь зургаан бөмбөгдөгч, сөнөөгч онгоц бүр дээр яваа харагдана. 

	— За явъя гэж Апухтин хэлэв. 

	— Өчигдөр танайд нийтдээ хэчнээн тооны шархтан байсан бэ? гэж Артемьев асуув. 

	— Харин дөрвөн цагийн өмнө зуун дөчин долоо болсон, энэ чинь монголчууд, манайхны нийлсэн тоо шүү, өнөө шөнө бодвол нэмэгдээ биз дээ. 

	— Хараач! гэж Артемьев хэлэв. 

	Апухтин:

	— Би нарийныг нь сайн мэдэхгүй байна, харин өчигдөр их л хүнд байсан шиг байна билээ. Үгүй муу золигууд чинь ертөнцийн энэ хязгаарт довтлох байраа мөн олжээ! гэж ууртайгаар хэлээд: — Хэрэгтэй бүх юмаа ядаж госпиталийн эд хогшлыг ч гэсэн энэ хязгаар хүртэл тээвэрлэж авчирна гэдэг чинь амаргүй шүү гэж, Апухтин, энэ удаа мотор унтраах тушаалыг жолоочдоо өгөлгүй, өөрөө машины хаалгыг онгойлгоод, Халхын Голын зүгт нисэж яваа гурван сөнөөгч онгоцыг харлаа. Тэгээд хэдэн минут дуугай явснаа:

	— Та унтах сан гэж санахгүй байна уу! гэж асуулаа. 

	— Үгүй, одоо нойр хүрэхээ байчихлаа. 

	— Миний нойр хүрээд байна. Шөнө бараг унтаагүй, та залхуурахгүй бол, тэр хөнжил аваад өгөөч!

	Артемьев, дөрөв нугалж, машины арын суудал дээр хураасан хөнжлийг түүнд авч өгөхөд, дундуур нь бас нэг нугалж, дэр шиг юм босгож, түшлэг, хажуугийн шил хоёрын хоорондох буланд чихээд, малгайгаа авч өвдөг дээрээ тавимагц, хажуу тийшээ налаад дорхноо унтаж хоцорлоо. Замын овон товонтой газар машин донслоход толгойны бөнжгөнөж байхыг харсан, Артемьев, түүний унтчихсан болохыг ойлгожээ. 

	Жолооч нь явдлаа гэнэтхэн аяархан болгоход, машин нь огло огло үсэрч эхлэв. 

	Жолооч нь:

	— Хужиртай тойром байгаа, нэг л километр орчим юм гэж мөрөн дээгүүрээ аяархан хэлэв. 

	Машин нь туулай шиг харайж байсан боловч Апухтин огт сэрэхгүй байлаа. Тэд, удалгүй, тэгшхэн замдаа орлоо. Жолооч, бас л мөрөн дээгүүрээ, аяархан дуугаар:

	— Тэр нуурууд гялтайж байхыг харж байна уу? Бас л цагаан зурвас байна шүү дээ. Тэр чинь хужиртай тойром усыг нь уухын аргагүй шүвтэр бий. Би ийм нууран дээр эртэд галуу алчхаад, авч чадаагүй шүү. Захад нь ороод л өвдгөөр татахтай нь зэрэг, хөлөөс чангаагаад байх нь аймаар шүү гэснээ цааш нь үргэлжлүүлж:

	— Энд сайн устай худаг их ховор, ухаж ухаж л нэг юм хүрэхэд чинь шорвог ус гараад ирнэ шүү. Тамхи татахыг зөвшөөрнө үү гэв. 

	— Тат, тат гэж Артемьев хэллээ. Жолооч нь тамхиа татлаа. Дараа нь тэд бүтэн цаг дуугай явлаа. Дөчөөд минут өнгөрсний дараа, түрүүчийнхээ бодвол замаас нэлээд гажуу, буцаж яваа онгоцнууд бүр доогуур өнгөрлөө. Тэр онгоцнууд нь түрүүчийн адил хоёр хэсэг биш, харин ганцхан бөөн явж байгаа ба бөмбөгдөгч тав, сөнөөгч тав болсныг үзэхэд, хоёр онгоц алга байлаа. 

	Артемьев, тэнгэр өөд удтал ширтэж, дутуу байгаа хоёр онгоц нь бусдыгаа гүйцэж ирэхийг хүлээсэн боловч тэд гарч ирэхгүй л байлаа. Харин хажуу талаар өнгөрөөд явчихсан байж магадгүй юм биз дээ. Зарим нь буцаад ирж байхад нөгөө хэсэг нь алга, тэгээд хэзээ ч эргэж ирэх нь өнгөрсөн байх даа. Энэ чинь л одоо л, дайн гэдэг юу юм бэ гэсэн асуултад өгөх хялбархан хариулт шүү дээ гэж бодох зуураа Артемьев, тэр хоёр онгоц буцсан гэдэгт өөрийгөө хүчээр итгүүлэхийг оролдох боловч, ирэх нь өнгөрсөн байх даа гэж дотроо тааж байлаа. 

	— Одоо ч бид ирж байна шүү гэж жолооч нь чангаар хэлэв. 

	Тэр одоо Апухтиныг сэрээхээсээ зовох байтугай, харин баруун гараа рулиэс19 салгаж, түүний мөрөн дээрээс аяархан татлаа. 

	— Одоо ирж байна шүү, нөхөр цэргийн нэгдүгээр эмч ээ гэв. 

	Апухтин, хөнжлөө арын суудал дээр хаяад, малгайгаа өмслөө. Өмнө талд нь хэдэн гэр, хоёр том майхны бараа харагдлаа. 

	Хэдхэн минутын дараа тэд, госпиталийн байранд ирлээ. Том майхан бол, Артемьевын харснаар хоёр биш, харин гурав байсан ба дөрөвдөх майхны гадсыг шааж байхад, тэр том хар ногоон майхан газар дээр хөвж хэвтлээ. Хажууд нь бариагүй байгаа гэрийн хана, эсгий бүрээснүүд харагдана. Гэр, майхны дэргэд хэд хэдэн ачааны машин, эмнэлгийн нэг бүрхүүлтэй машин зогсож байлаа. 

	Апухтины “Эм”-ийг зогсох үед эмнэлгийн тэрэгний жолооч, машинаа гэрүүдийн хоорондуур ухрааж эхлэв. 

	Апухтин буун, харайнгуутаа, гараа амандаа бариад хэнд ч юм бэ? дээ. 

	— Хөөш, Словьев оо, эмнэлгийн машиныг зогсоо гэж хашхирав. 

	Эмнэлгийн машин зогслоо. 

	Артемьев, “Эм”-ээс гарлаа. 

	Яг энэ үед, петлиц дээрээ ахлах даргын хоёр тэмдэгтэй, намхан бүдүүн биетэй эмч, Апухтины дэргэд очиж:

	— Нөхөр цэргийн нэгдүгээр эмчид, илтгэгч..... гэтэл

	нь Апухтин түүний рапортыг тасалж:

	— Болно, болно, Борис Григорьевич, хоёулаа одоо уулзаж ярина шүү гэв. 

	Апухтин бүх анхаарлаа шууд эмнэлгийнхээ ажилд шилжүүлэхийг хичээж байсан тул, юуны өмнө Артемьевыг явуулах хэрэгтэй байлаа. 

	Тэгээд, Артемьев руу эргэж гарыг нь бариад:

	— За сайн яваарай, тэр зогсож байгаа эмнэлгийн тэргэнд суугаад яв гэлээ. Тэр дорхноо Артемьевын тухай бодохоо больж намхан бүдүүн эмч рүү эргэж очоод түүнийг сугадлаа. 

	— За, чи одоо надад дэс дараагаар нь ярьж бай гэж байгаа түүний ярианы эхийг Артемьев сонсоод, чемоданаа авмагц эмнэлгийн тэрэгний арын хаалгаар орж кузовт нь суух гэж явтал, 

	— Үгүй, үгүй, нөхөр ахмад та тэнд битгий суу? цэвэрлээгүй байгаа юм, кабинд суу. Би ганцаараа яваа. Бага эмч маань тэнд үлдсэн, тэнд ... гэж жолооч нь хэлэв. 

	Жолооч, тэр (тэнд) гэдгийгээ тайлбарлахыг ч хүсэхгүй байгаа юм шиг, гараараа зүгээр дохилоо. 

	Артемьев, гишгүүр дээр шинэхэн цус асгарсан байгааг ажиглаж амжаад, кабинд орж суулаа. 

	Жолооч, Артемьевын ажигласныг мэдээд:

	— Хөлдөө шархтай дэслэгч явсан юм. Ерөнхийдөө тал нь тэгшхэн боловч, хужиртай тойром хоёр бий, бодохоос халширмаар байдаг юм гэв. 

	Госпиталь удалгүй далд орлоо. 

	— Өнөөдөр олон хүн шархадсан уу? гэж Артемьев асуулаа. 

	— Тоо томшгүй гээд жолооч, гунигтайгаар Артемьев руу ширтэж хүмүүсийн зовон тарчилж байгааг харахад бүр уйлчихмаар байх юм. Нөхөр ахмад та бол цэргийн хүн болохоороо дасчихаа биз, би бол, жолооч шүү дээ.... гэж хэлээд, цамц руугаа зааж, би чинь энийг өмсөөд хоёрхон хоног болж байна. Би “Монценкооп” гэдэг хоршооллын авто базад хөлсний ажилчин байсан юм. За энэ хоёр долоо хоногтоо бас усны тэрэг барьж байлаа. Энэ завсраа ганцхан бөмбөгдлийг харсан. Харин өчигдөр оройноос эхлээд надад эмнэлгийн машин бариулснаас хойш л өөдөө сөөргөө дөрөв явчихлаа шүү! Тэгээд арван зургаан цагийн турш рулийн хажуугаас салсангүй, нүд анилдаад байна Цус гэдэг чинь! Би ер нь урьд цусыг бүр хараад тэсэж чаддаггүй юм сан. Хэрэв өөрийнхөө энэ тэнд шалбалчихвал зүгээр, харин хажуугийн хүн гараа эсгэчихвэл миний санаа зовчихдог юм гэв. 

	— За тэгээд одоо эрх ч биш дасаж байгаа биз дээ гэж Артемьев асуув. 

	Жолооч, бараг уйлах шахаж:

	— Ердөө ч дассан юм алга, үгүй, үгүй тэгээд ямар талд шархтантай машинаа хаяад явалтай биш дээ. Бага эмч бол, (элбэлцэж аль) гэх юм. Би ч өөрөө харсаар байгаа юм чинь дээ! Тэднийг машинд оруулахдаа хичээх л юм даа. Тэглээ ч гэсэн тэд чинь өвдөж л байгаа шүү дээ. Үнэнийг хэлэхэд ч ёстой л аймаар юм даа гэв. 

	Жолооч, эелдэг залуу нүдээрээ Артемьевын нүүрийг ширтэж, саяын ярьсан зүйлд уучлал гуйсан маягтайгаар:

	— Хэрэв би, тан шиг цэргийн хүн байсан бол ч үгүй би ч цэргийн хүн гэснээ сандарч, байлдагч хүн мөн нь ч мөн л дөө? За тэгээд миний энэ ч дэмий илүү яриа л даа... гэж нэмэн хэллээ. 

	Тэр, ядарсан байдалтайгаар нүүрээ илээд, руль рүүгээ тонгойж, түүний дээрээс бараг хэвтчих шахлаа. Тэгэхэд нь Артемьев инээмсэглэж:

	Энэ хүн, намайг анх удаагаа энд ирж байгаа биш, юм бүгдийг мэдчихсэн, дуулчихсан, юунаас ч айдаггүй хүн гэж бодож байгаа юм байх даа. Тэгээд аймхайдаа биш, харин цус нөж ба хүмүүсийн зовлон гасланг хараад нүд нь халтирдагтаа миний өмнө ичиж байгаа нь бүгдийг харахад надад бас хүнд болно гэдгийг ч урьдаас мэдсэн юм шиг. Харин би бол энэ хүний явсан газар, үзсэн юмыг огт хараагүй ба тэнд очоод зоригтой эрэлхэг байна гэдгээ харуулж чадаагүй л байна шүү дээ. Энэ жолооч бол, айдаг гэж яривч, хийдгээ л хийгээд байна шүү дээ. Үгүй би тэгээд айж байна гэж үү? Тийм ээ, би айж байна гэж Артемьев өөрийнхөө өмнө хүлээлээ. За гэлээ ч гэсэн би, хийх ёстой юмыг хийнэ дээ. Үгүй би чинь өөрийгөө арван жил армид бэлтгэсэн шүү дээ. Гэвч, бусад хүн байтугай өөрөө өөрийгөө ч аймхай гэж бодоогүй хүмүүс, дайны үед хулчийдаг явдал бий гэж ярьдаг шүү дээ. Бүр тэр ч байтугай эмнэлгийнхэн ямар гэдэг билээ дээ, нэг (аймхай) гэж ярьдаг шүү гэж бодлоо. 

	Тэр “Баталогийн” гэдэг үгийг санах гэж ядсан боловч, санаанд нь орж ирсэнгүй. Тэгээд:

	“За энэ ч дэмий хэрэг, яалаа ч гэсэн би тийм аймхай болохгүй л байх” гэж шийдээд тэр үгийг санахыг ч оролдсонгүй. 

	— За нөхөр ахмад аа буух уу? гэж жолооч нь гэнэт асуулаа. 

	— Яах гэж буух юм бэ? 

	Жолооч нь машинаа өрөөсөн гараараа залангаа, өмнөх шил рүүгээ чигтэй өөд нь зааж:

	— Тэр явцгааж байна гэв. 

	Артемьев, мөн л шил рүү харсан чинь, тийм ч хол биш, тийм ч өндөрт биш, өөдөөс нь чиглэн, улам хурдан ойртож томорсоор байгаа гурван онгоц харагдлаа. 

	Япончууд байна нөхөр ахмад аа, эд чинь замаар буудаж бөмбөгддөг юм. Одоо яах вэ? Аа? гэж жолооч нь эргэж харалгүй хэллээ. 

	Артемьев жолоочид уурлахаасаа саяхан янз бүрийн бодолд автагдаад байсан өөртөө илүү уурлаж:

	— Яах юу байх вэ? явах хэрэгтэй! шархтнууд таны машиныг хүлээж байхад бид машинаа хаячвал юу болох вэ? яв яв!

	Жолооч нь ер нь ч зогсолтгүй явсаар байжээ. Харин тэр, газныхаа гишгүүрийг улам хүчтэй дарж, руль рүүгээ улам ч бөхийжээ. Онгоцнууд, толгой дээгүүр нь гурав юм уу, дөрвөн зуун метрийн зайтай орилсоор өнгөрлөө. Артемьев, онгоцны далавчин дээрх японы дугуй тэмдгийг гайхаж хармагц за яамай, онгоцнууд ч өнгөрлөө, бид ч явсаар л байна гэж бодож амжаагүй шахам байтал урдаас нь дахин хоёр онгоц гарч ирлээ. 

	Жолооч нь одоо юу ч асуухгүй байна. Харин рулиэсээ зуураад машиныхаа хар хурдаар явж байлаа. Онгоцнууд бүр ойртоод ирэхтэй зэрэг Артемьев пулемётын галаас толгойгоо хамгаалах гэсэн юм шиг зүүн гараараа малгайныхаа саравчнаас барьж, толгой дээрээ сайн суулгаж байх зуураа, өнгөрч яваа онгоцнуудын далавчин дээр улаан таван хошуу ч байсныг анзаарсангүй, жолооч хурдаа хасаж хөлстэй гараа цамцандаа нэг нэгээр нь ээлжлэн арчлаа. 

	Тэгээд ядарсан боловч, баясгалантай царайгаар Артемьев руу харж инээмсэглээд:

	— Манай гэв

	Ямар юм манай гэж

	— Манайх! Таван хошуунуудтай харцаганууд байна. Эд нар түүний хойноос хөөж яваа учраас л гэж жолооч гэдрэг хуруугаараа чичиж тэр биднийг буудсангүй л дээ гэв. 

	— Нээрээ манайхан гэж үү? гэж Артемьев асуув. 

	— Үгүй та үзсэнгүй гэж үү? Манайхан мөн И-арван зургаатнууд байна, гээд жолооч хэсэг дуугүй байсны дараа өөрийгөө цус үзэхээс айдаг гэж буруугаа хүлээсэн байдалтай хэлж байсан шигээ биш, харин тайван чөлөөтэй байдлаар хэлэхдээ, намайг хар амиа бодоод л шархтныхаа төлөө санаа зовохгүй байна гэж нөхөр ахмад та битгий бодоорой. Би танд байлдагчийн хувьд хэлэх ёстой байсан юм. Учир нь би даргаа арчилж явах ёстой шүү дээ. Нисгэгч нар хүртэл хэвтчихдэг юм. Би бөмбөгдөлтийн үед тэдэнд тасалдуулалгүй ус зөөдөг байсан. Тэгэхдээ үзэж байсан юм. 

	Жолооч, нисгэгч нарын тухай дурдахдаа ямар нэгэн хамгийн итгүүлмээр бөгөөд бас нэлээд учир утгатай юм хэлэх гэж байгаа юм гэгчийг Артемьев ойлгов. 

	Тэгээд саяхан тэсвэргүй аашилсандаа өөртөө зэмэрхэж:

	— Зүгээр хэрэгтэй болсон цагт бид ч гэсэн хэвтэнэ. Харин одоо бол тийм шаардлага байсангүй гэж хариу хэлээд, иймэрхүү хэрэг явдлуудыг их сайн мэддэг хүний дүр үзүүлж, энэ тухай их юм ярих явдалгүй гэсэн байдалтай нэмж хэлсэн нь, — Хамар даваа хүртэл хэчнээн үлдээв? гэж асуув. 

	— Гучаад километр гэхдээ, би Хамар даваа орохгүй шүү дээ, нөхөр ахмад аа. Нэг километр орчим наагуур зүүн тийшээ эргэж голын гарам руу явна гэв. 

	Артемьев зүгээр, чи нэг километр тойрч намайг буулгачхаад яваарай гэж хэлэхээр завдсан авч шархтнуудыг санаад, 

	— За яах вэ, замын салаан дээр буучхамз гэж хэлэв. 

	Тэд хэдэн минут дуугүй явцгаав. Жолооч үүргэлж эхлэв. 

	— Машинаа зогсоо гэж Артемьев хэлэв. Жолооч гайхсан байдалтай нүүр өөд нь харсан боловч машинаа зогсоов. 

	— Буугтун, тэгээд миний байранд суугаад жаал унт гэв. 

	— Зохихгүй хэрэг шүү дээ, нөхөр ахмад аа гэж хэлэв.

	— Би машин барьдаг юм. Над үнэмлэх ч бий гэж Артемьев цамцныхаа карман тийш гараа аваачна. Үнэхээр ч тэр карманд нь машин жолоодох эрхийн үнэмлэх байсан байжээ. 

	— Хэрэв буцах замдаа шархтныг зөөж үүргэлж унтсаар ёстой л сүйтгэхэд хүрвэл бүр муу хэрэг болно. Буу гэж тушаах янзаар давтан хэлэв. 

	— Жолооч машинаасаа буув. Артемьев түүний байранд шилжиж суулаа. Жолооч нь машиныхаа нөгөө талаар тойрч ирээд Артемьевын суурин дээр сууж чемоданыг нь өвөр дээрээ авав. Тэгээд Артемьевын машин жолоодохыг хэдэн минут хэр сэтгэл амаргүй байдалтай сонирхон харж байснаа санаа нь амарч, санаагаа амрахын хамт машиныхаа кабины хана руу налж дороо унтав. 

	— Артемьев, машин барихад биеэ дасган өөрөө рулийн ард суусандаа бас нисэх онгоцнууд, тэднийг машинаас буухад хүргэлгүй өнгөрсөнд нь, ялангуяа саяхан өөрөө өөрийгөө зэмлэж байсан нь дэмий мэт санагдах болсонд нь сэтгэл нь аятайхан болж машинаа болгоомжтойгоор жолоодож явна. 

	“Хамар даваа” гэдэг цуунд гарсан нэртэй бөгөөд одоо түүний ойртон яваа тэр газар чухам ямаршуу газар болохыг Артемьев төсөөлөхгүй байсан төдийгүй, суурин газар юм уу, эвдэрхий балгас юм уу, дор хөндий газар юм уу, өндөрлөг газар юм уу гэдгийн алийг ч мэдэхгүй байв. 

	Түүний баримжааллаар гучаад километр яваад байхад нь тэр спидометр луугаа тэр тухайдаа харсангүй юм байжээ. Замын зүүн тал руу нь ямар нэг зам салаалан гарсан юм шиг үзэгджээ. Тэгэхэд нь бүр жолоочоо сэрээхээр завдсан авч ийм дагжирч давтагдаагүй зам, гарам руу явсан юм байж таарахгүй юм байна гэж ухаарав. 

	Дараа нь замаас баруун тийш хоёр километрийн зайтай, тал дундуур гурван хуягт машин явж өнгөрөв. Замаас баруун, зүүн тийш гарсан бүдэг замууд улам олон үзэгдэх болсон авч тэдний нэг нь ч дагширтал давтагдаагүй байжээ. Хамгийн сүүлд нь замаас зүүн тийш салаалан гарсан бөгөөд сайтар дагширч давтагдсан зам үзэгдэж тэр замаар замын бэлчир лүү чиглэн ирж яваа эмнэлгийн бүрхээлтэй машин харагдав. Артемьев мотороо унтраагаад жолоочийн мөрнөөс татлаа. 

	— Хүрээд ирсэн шүү, рулийнхээ ард суу. Артемьев машинаас үсрэн бууж түүнийг нэг тойрч ирээд суудал дээрээс чемоданаа авч зам дээр, дэргэдээ тавилаа. 

	Баяртай, явж болно гэж кабины хаалгыг хааж хэлнэ. 

	— Жолооч пилотка малгайн тус гараа өргөж ёслоод машин хөдлөв. Тэгээд нэлээд хэдэн арваад метр холдож, моторын дуу сонсогдохоо болих үед, Артемьев дэлбэрэлтийн алсын бүдэг чимээ сонсов. 

	Өмнөх зай нь ташуу өндөрлөг өөд гарч түүний цаад тал руу далд оржээ. Түүнээс цааш нэг юм уу, бүтэн хагас километрийн зайтай, бас хэд хэдэн толгодын нүцгэн орой харагдана. 

	“Энэ л хамар даваа болох нь аа даа” гэж Артемьев бодоод чемоданаа шүүрэн авч замын дагуу алхлав.

	 

	— оОо —


ДОЛООДУГААР БҮЛЭГ

	1939 оны 5 дугаар сарын 14-нд нисэх онгоцнуудын халхлалтын дор ажиллаж байсан японы явган ба морьт цэргийн том бус отряд Манжуурын зүгээс Монголын хил нэвтэрч Халх голоос зүүн тийш арав орчим километрт байгаа Буйр нуурын хөвөөн дээр орших буддын шашны хагас эвдэрхий хуучин сүмийн дэргэд ба Номуун хан, Бүрд-Овоо гэдэг өндөрлөгийн орчим элсэн манхнуудад байрлаж байсан монголын хилийн заставууд руу дайрчээ. 

	Хожим нь газар зүйн энэ хэсгүүдийн нэрээр Номуун хан, Бүрд-Овооны өндөрлөг, Буйр нуур, Халх гол гэж японы хэвлэлүүдэд нэрлэгдэж байсан ба ТАСС-ын мэдээлэлд Номуун ханд болсон явдал гэж нэрлэгдэж байсан Монгол улс дахь байлдааны ажиллагаа нь Буйр нуур, Халх голын орчим болсон зэвсэгт мөргөлдөөнөөр ингэж эхэлжээ. 

	Хэрэв газар зүйн зураг дээр Чита хотоос зүүн талаар хойноос урагшаа орсон босоо шугамыг татаад, нөгөө хөндлөн шугамыг Харбин хотоос хойд талаар зүүнээс баруун тийш татах юм гэхэд тэр хоёр шугамын нийлж зөрсөн хэсэгт нь 1939 онд байлдааны ажиллагаа явагдсан монголын зүүн тэр их уужим тал газар тааралдах юм. 

	Монголдоо ч гэсэн хүнгүй гэгддэг энэ хэсгүүдэд Монгол—Манжуурын хил нь эхлээд баруунаас зүүн тийш явж байгаад дараа нь гэнэт урагшаа эргэж дахин баруун тийшээ тойрон ороод гурван талаасаа манжуурын нутгаар бүслэгдсэн арал мэт хэлбэртэй болно. 

	Тэр үед энэ бүх “Арал”-ын газрын зураг дээр Тамсагбулаг гэдэг ганцхан суурин газар тэмдэглээстэй байлаа. Тамсагбулаг ба хилийн заставуудаас гадна жаран мянга илүү хавтгай дөрвөлжин километр газартай энэ бүх районд бэлчээрийн байдлаас болж говийн худгуудын дэргэд гэрээ бариад удаанаар суудаг буюу эсхүл нэг газраас нөгөө газарт нүүдэллэн явдаг Монголын малчин ардын хэдэн арваад хот айл байдаг ажээ. 

	Дэлхий дээрх хамгийн эзгүй талуудын нэг болсон чухам энэ газар хэдэн арваад мянган хүнийг сүйрэхэд хүргэсэн цус урсгасан ширүүн тулалдаанууд болсон бөгөөд үүнд нэлээд олон шалтгаан байжээ. 

	Японы улс төр, цэргийн эрх баригчид нь 1932 онд Манжуурыг Хятадаас таслан авч тэнд Манжоу-Го гэдэг тоглоомын улсыг байгуулсныхаа дараа бүх Хятадыг түүний хамгийн баялаг бөгөөд үржил шимтэй төвийн ба өмнөд районоос эхлэн эзэлж авах явдлыг өөрийнхөө ээлжийн бөгөөд тэргүүн зэргийн үүрэг мөн гэж үзжээ. 

	Японы цэрэг, энэ төлөвлөгөөг биелүүлж Бээжин, Тяньцзиныг эзэлснийхээ дараагаар төв ба өмнөд хятадад цөмрөн ороод Шанхай, Нанкин, Ханькоуг эзлэн авч Шар мөрний дагуу Хятадын гүн тийш давшилтаа үргэлжилсээр байв. 

	Японы төрийн эрх баригчид нь бүх Дорнод Азийг бүрэн ноёрхолдоо авах явдал бол Зөвлөлт Холбоот Улсын эсрэг ялгуусан дайныг явуулахгүйгээр гүйцэтгэгдэж чадахгүй юм гэдэг нийтийн нэг үзэлтэй байжээ. Гэвч үүнээс цааш гарахын хамт санал бодол нь зөрж эхэлдэг байлаа. Тэдний зарим нь Зөвлөлт Холбоот Улстай дайныг эхлэхдээ ар талдаа бэх бат бөгөөд үүрд боолчлогдсон Хятад улстай байх хэрэгтэй гэж үзэж байв. Тэгэхдээ тэд харгис балмад бодлоготны бардам зан гаргаж үүнийгээ биелэгдэж болох юм гэж чин үнэнээсээ бодож байжээ. Нөгөө хэсэг нь бүх цаг үеийн балмад харгис бодлоготны дээрхийн нэгэн адил бардам зан гаргаж хэрэв японы гол хүчийг одоо, даруйхан Зөвлөлт Холбоот Улсын эсрэг хаях юм бол түүнд сүйрлийг учруулж болох төдийгүй, түүний дорно зүгийн бүх газар нутгийг юм уу, наад зах нь Байгалийг хүртэлх газрыг таслан авч болно гэж үзэж байв. Юуны урьд чухамхүү Зөвлөлт Холбоот Улсыг цэрэг дайны талаар бут цохих явдал нь Хятад ба Дорнод Азийн бусад орнууд дахь ардын чөлөөлөх хөдөлгөөнийг дарах ба дараагаар нь тэднийг бүрэн боолчлох хэрэгт чухалчлагдах урьдчилсан нөхцөл мөн гэж үзэж байв. 

	Эхний үед төв ба өмнөд хятадад түргэнээр урагшлан давшиж байсан цэргийн генералуудын бүрэлдэхүүн нь өөрийнхөө амжилтад согтуураад цаашдаа ямар ч гарз, хохирлыг харгалзахгүйгээр Хятадын гүн рүү бүх хүчээрээ үргэлжлэн давшихыг шахан шаардаж байв. Гэтэл Манжуурт байрлаж байсан Квантуны армийн генералууд, Орос Японы дайны үеийнх шиг байлдааны амжилт давгагдана байх гэж найдаад оросын эсрэг дайны ажиллагааг даруй эхлэхийг шаардаж байв. 

	Нэхмэлийн ба торгоны том компаниудын эзэд, тэднийг санхүүжүүлж байсан банкнуудын удирдагчид, худалдааны тоо томшгүй олон нийгэмлэгүүдийн хувь нийлүүлэгчид нь борлуулалтын шинэ зах зээлийг эрэхийн зэрэгцээгээр колонийн хямд үнэтэй ажилчны хүчний зах зээлийг эрж өмнөд ба төв хятад дахь ноёрхлын районыг өргөтгөхийг шаардсаар байв. 

	Аль эрт эзлэгдсэн Солонгос ба саяхан эзлэгдсэн Манжуурыг хэдийн шулан мөлжиж байсан загасны үйлдвэрийн эзэд, уул уурхайн ба төмөрлөгийн үйлдвэрийн эзэд Сибирийг түргэн эзлэхийг шагшин горьдсоор байв. 

	1938 оны турш ба 1939 оны эхний турш японы засгийн газар японы санхүү, үйлдвэрийн эрх баригчдыг Франц, Англи ба ялангуяа Америкийн зүгээс хавчин шахах явдал албан ба албан бус замаар улам улмаар хүчтэй болж байв. Нэг талаас Американчууд, хэрэв япончууд цаашдаа америкийн хөрөнгө оруулалтын ба Америкийн зах зээлийн район болсон зүүн өмнөд азийг эзэлсээр байх ахул эцсийн эцэст америкийн илэрхий эсэргүүцэлтэй тулгарах болно. Үүний тулд Америк улс нь Хятад дахь өөрийнхөө эзлэх суурийг алдсан төдийгүй, Хонконг, Сингапур, Бирм, Энэтхэг-Хятадын төлөө түгшүүрт ороод байгаа Англи, Францтай нэгдэнэ гэгчийгээ сэжиггүй ойлгуулж чаджээ. Нөгөө талаас америкчууд нь зүүн хойд азид болох ямар нэгэн байлдаан, японоос манжуурын хойд чигт явуулах цаашдын ямар ч халдан эзлэх ажиллагаанд гаднах дүрээр төвийг сахих байдлаар хандаж үнэн чанартаа талархан үзнэ. Энэ талаар японы армид зориулж өөрийн түүхий эд, зэвсэглэлийг нийлүүлэх ажлыг ямар ч хэмжээнд хүртэл дуртай өргөтгөнө гэгчийг бас л маргаангүйгээр ойлгуулж чаджээ. 

	Тэр үеийн америкийн улс төрийн зүтгэлтнүүдийн дотроос хамгийн алсын хараатай хүмүүс Японоос Зөвлөлт Холбоот Улстай явуулах байлдааны түргэн амжилтад найдварлахгүй байсан явдал нь эцсийн эцэст социализмын орныг жигшигч бөгөөд бас алс дорнод дахь америкийн хамгийн аюултай империалист өрсөлдөгч орон болсон японыг хөл, гараар нь чөдөрлөн барих энэ дайныг улам хүчтэй хүсэхэд тэднийг хүргэж байжээ. 

	Дотоод, гадаадын ба ил далд энэ бүх урсгалуудын тэмцлийн үр дүнд 1939 оны 3 дугаар сард японы засгийн газар ба Жанжин штабаас, Квантуны армийн штаб ба түүний командлагч бөгөөд эзэн хаан Пу-И-гийн дэргэдэх японы элчин үнэн хэрэг дээрээ Манжуурыг дарангуйлан захирагч нь болсон генерал Уедагаас аль эртний шахан шаардаж байсан хойд зүгт явагдах туршилтын шинэ ажиллагаанд бэлтгэх нууц заалтыг өгчээ. Хүчийг турших энэ ажиллагааг Хасаныхаас нэлээд өргөн хэмжээгээр явуулж бүхэл бүтэн армийг оролцуулан гүйцэтгэхээр төлөвлөжээ. Хэрэв анхны том амжилт гарвал түүнийг бүх Зүүн хойд Азийг эзлэхээр, Оросын эсрэг том бөгөөд ялгуусан дайн болгон өргөтгөж болох ба өргөтгөгдөх ч ёстой гэдэг төлөвлөгөөг далдуур тавьж байв. 

	Мөргөлдөөнийг эхлэх цагийг 5 дугаар сард сонгон авсан ба түүнийг явуулах газрыг Халх голын район дахь Манжуур Монголын хилээр тогтоов. Япончууд чухам энэ газрыг мөргөлдөөнийг явуулах гагар болгож сонгон авсан нь улс төр, стратеги ба түүгээр ч барахгүй тактикийн шалтгаанаас үндэслэжээ. 

	Бүр 1936 оны 3 дугаар сард Сталинаас американч Рой Говардад хэрэв Япон улс Бүгд Найрамдах Монгол Ард Улсын тусгаар тогтносон байдалд халдаж түүнд довтлохоор шийдвэрлэвэл Бүгд Найрамдах Монгол Ард Улсад бид туслах ёстой болно гэж хэлсний дараа, бас үүнийг дараалан Зөвлөлт Холбоот Улсын засгийн газар ба Монгол Улсын хооронд харилцан туслалцах тухай протокол (гэрээ)-д гарын үсгийг зурсны дараа япончуудаас монгол улсад халдан ороход хүрвэл Зөвлөлт Холбоот Улс оролцохгүй байх байгаа гэдэг бололцоонд найдах найдлага тэдэнд байж чадахгүй байв. Гитлерээс Чехословак ба Мемелийг эзлээд Зөвлөлтийн баруун талын хил хязгаарт илэрхий аюулыг учруулах болсон тэр цагаас хойш энд дорно зүгт амжилтдаа итгэх сэтгэгдэлтэй болсон зарим генералуудын тархинд тиймэрхүү бодлого хэдийгээр төрж байсан боловч японы жанжин штабын албан ёсны төлөвлөгөөнд үл оролцох тухайн бололцоо бараг үгүйсгэгдэж байлаа. Тэгээд японы цэрэг Монголын хил нэвтрэхийн чацуу Монголчуудаас гадна Улаан армийн ангиудтай тулгарч тэднийг Тамсагбулагийн цүлхгэрт бут цохиод хэдэн зуун километр өргөн газраар Чита хотоос өмнө зүгт орших Зөвлөлтийн хил рүү шууд гарч Сибирийн гол харилцааны шугамд ээлжийн цохилтыг явуулах аюулыг учруулна гэж бодож байжээ. 

	Хэрэв үүнийхээ дүнд Зөвлөлт Холбоог Улсын эсрэг том дайныг дэгдээж чадахгүйд хүрлээ ч гэсэн орос монголчууд хэрэв буулт хийвэл зөвхөн энэ хэсэг газрыг эзлэх явдал нь ч гэсэн япончуудад улс төр, стратегийн талаар маш чухал байх байжээ. Нэгдүгээрт үүгээр Зөвлөлт Холбоот Улсын алдар хүндэд дэлхий дахины хэмжээнд ба юуны урьд Азийн ард түмний өмнө сүрхий ширүүн цохилтыг учруулах байлаа. Хоёрдугаарт энэ нь нэгэнт Монголын газар нутаг байсан учир Монголын газрыг Манжоу-Го-гийн нэрээр эзэлж аваад цаашдаа дипломатын талаар маневрлаж Зөвлөлт Холбоот Улстай шууд хэлэлцээр хийхээс татгалзах бололцоо олдох байв. 

	Энэ нь стратегийн талаар авч үзвэл Чита хотод аль болохоор ойртож дорнод хятадын төмөр замтай зэрэгцэн орших нэгэнт байгуулагдаж эхэлсэн халуун рашааны төмөр замыг оросын хилд тултал байгуулж дуусгах бололцоог олгох ёстой байлаа. Байлдааны ажиллагааг амжилттай өрнүүлж, цэргийг шилжүүлэн татах ажиллагааны талаар үзэхэд Халх голын район, япончуудад их давуу талыг олгож байв. Дорнод хятадын төмөр замын хамгийн ойролцоо орших Хайлаарын том буудал нь энэ районоос зуун хориодхон километрийн зайтай байсан ба “хоёрдох төмөр зам болсон халуун рашааны төмөр замын эсийн буудал нь дээрхээс ч ойр, жараад километрт байхад Зөвлөлт—Монголын цэргийг хангах төмөр замын хамгийн ойролцоо буудал нь хэрэв тэд энэ районыг гартаа барьж байж чадах юм гэхэд эндээс бараг 700 километрт орших Борзын буудал байв. Бүр эцэст нь Халх голын районыг цэвэр тактикийн талаар авч үзэхэд сүүлийн долоон жилд энэ газраар явуулсан хэдэн арваад тооны агаарын ба газрын цөмрөлтөөрөө япончууд ойр орчмын районы газрын зургийг бүрэн авч маш тодорхой зурагтай болсон тийм ашигтай талтай байлаа. 

	4 дүгээр сарын эцсээр энэ үед хэдэн зуун мянгаад хүнтэй байсан Квантуны армийн командлал Владивостокоос аваад төмөр замын Отпор гэдэг буудлыг хүртэлх Зөвлөлтийн бүх хилийн дагуу янз бүрийн газруудад байрлаж байсан өөрийн ангиудад зохих заавар заалтуудыг өгчээ. 5 дугаар сарын 14-нд японы цэргийн хайгуулынхан Монголын хилийн заставуудыг таягдан хаяад нисэх хүчний халхлалтын дор Халх голын районоор хилийг нэвтэрч, үүнээс хойш яг хоёр долоон хоногийн дараа буюу 5 дугаар сарын 28-нд өөрийнхөө хэмжээгээр удаа дараагийн хилийн мөргөлдөөний хэмжээнээс хол давсан байлдааны ажиллагаа Халхын гол дээр эхэлжээ. 

	5 дугаар сарын 28-ны шөнө гурван мянган явган ба морьт цэрэг, пулемётын ангиуд, артиллери, хуягт машин бүхий японы эзэн хааны 23 дугаар дивизийн шигшмэл отряд хоёр долоо хоногийн өмнө японы хайгуулынхны эзэлсэн Номуун хан, Бүрд овоо ба Нэргүй өндөрлөгийн орчим нууцаар хүч хуралдуулжээ. 

	Үүр цайхын хамт японы хэдэн арваад нисэх онгоцнууд Халх голын зүүн эргийн дагуу хориглож байсан бага хүчтэй цөөн тооны Монгол—Зөвлөлтийн ангиудыг бөмбөгдөх ба буудах ажиллагаагаа эхлэв. Энд Монголын морьт цэргийн хороо, Монголын хуягт дивизионы 15 хуягт машин, хилийн зүг ирж явсан Зөвлөлтийн буудлагын хорооноос энэ районд машинаар татагдсан нэг батальон тус тус байжээ. Бас Тамсагбулагийн хавьцаа ойрын ар талд барилгын ажилд байсан саперын рот ба ойртон ирж явсан артиллерийн хэд хэдэн батарейг түүн дээр нэмэх хэрэгтэй. 

	Халх голын районд 5 дугаар сарын 28-ны үеэр Зөвлөлт—Монголын командлалын мэдэлд байсан ба мөргөлдөөн болж байсан газар луу урагш явуулагдсан байлдааны ажиллагааны бүлэг хүч нь мянга гаруйхан хүнтэй ийм хүч байжээ. Бусад бүх хүч нь гүн ар талд юм уу, эсхүл зам зуур яваа, эсхүл баруун Манжуурын хилийн районд төвлөрүүлэгдсэн японы цэргийн тухай цаашдын мэдээ ба явагдаж байгаа мөргөлдөөний цаашдын өрнөлтөөс үндэслэн замд гарах тушаалыг хүлээж байв. 

	Японы хайгуулчдаас хилийг зөрчсөнөөс хойш хэдийн 2 долоо хоног өнгөрчээ. Монгол—Зөвлөлтийн засгийн газрууд эцсийн эцэст хэрэв хэрэгтэй болбол хил хязгаарын талаар мөргөлдөөний өмнөх байдлыг хүчээр сэргээн тогтоохоор шийдвэрлэж байсан боловч мөргөлдөөн будилааныг энх тайвнаар шийдвэрлэх өчүүхэн ч бололцоог дэмжихэд бэлхэн байлаа. Ийм ч учраас цэргийн том ангиудыг хилийн районд цагаас өмнө яаран хуралдуулахыг түргэвчлэхгүй байжээ. Япончууд, Зөвлөлтийн цэрэг манжуурын хил дээр төвлөрүүлэгдсэнээр шалтгаацаж мөргөлдөөнийхөө ажиллагааг өргөтгөх үндэсгүй байв. Бас тэдэнд хэргийн байдлыг хянаж үзээд манжуурын нутаг руу ухран ороход нь цагийг олгосон байв. Хэрэв тэгвэл нэгэнт Тамсагбулагийн район руу татагдаж эхэлсэн Зөвлөлтийн цэрэг зогсоогдож болох байлаа. 

	Зөвлөлт Монголын цэргийн том хүчийг Халх голын районд хүртэл одоохондоо шууд татахгүй байх бас нэг шалтгаан байсан юм. Үүнд, байлдаан явагдах газар нь газрын гадаргуугийн талаар тэгш тал газартай бөгөөд байгалийн ямар нэг том саад байхгүй, өргөн маневрыг явуулахад бүрэн бололцоотой байсан явдал нь япончууд Халх гол руу нийтийн анхаарлыг татаад гол цохилтоо өөр чигт юм уу, хилийн бусад хэд хэдэн хэсгээр нэгэн зэрэг явуулж магадгүй гэдэг сэжиг сэрэмжлэлд хүргэж байв. Дорнод Монгол дахь Зөвлөлт—Монголын ангиуд ийм бололцоог анхааран үзэж өөртөө чөлөөтэй маневрлах бололцоог бүрдүүлэн одоохонд хилээс зайдуу, гүнд хэд хэдэн, чиглэлүүдэд нэгэн зэрэг сөрөг цохилтыг явуулахад бэлхэн байдлаар хүчээ хуралдуулж байжээ. 

	Энэ бүхэн нь шууд хилийн районд оршиж байсан Зөвлөлт—Монголын цэргийн тэр өчүүхэн жижиг хэсгээс онцын тэсвэр хатуужил, эрэлхэг зоригийг шаардаж байв. 

	Тэд япончуудын нүдний өмнө оршиж байхдаа хэрэв цаашдын ажиллагаа энд өрнөхөд хүрвэл анхны цохилтыг явуулах цаг ба газар орныг сонгон авах талаар бүх давуу тал нь дайсны талд байх юм гэгчийг урьдаас мэдэж байлаа. Тэгээд тэд үүнийг мэдэж байгаагаараа тэдний түр зуурын хүч дутмаг байдал нь анхны үед өөрсдөд нь хамгийн ширүүн хүнд байдлыг учруулж нэмэгдэл хүчин хүрэлцэн ирэх хүртэл мэдээжийн тэгш бус хүчний тулалдаанд ялалтыг эрэх ёстой гэгчид урьдаас бэлхэн байжээ. 5 дугаар сарын 28-ны үүрийн туяаг Зөвлөлт—Монголын цэрэг Халх голын эрэг дээр байлдааны цаг үеийн ийм байдалд гартаа зэвсэг барин угтжээ. 

	5 дугаар сарын 29-ний өглөө Артемьев, Хамар даваан дахь байлдах гол бүлгийн штабын даргын гэрийн үүдэнд ирээд, цагийн манаачид бичиг баримтаа үзүүлж байх тэр үед Халх голын зүүн эрэг дээр тасралтгүй цус урсгасан байлдаан хоёр дахь өдрөө үргэлжилж байжээ. 

	Япончууд Квантуны армийн штабын заавар ба 23 дугаар дивизийн дарга дэслэгч генерал Камацубарын тушаалын ёсоор ажиллаж байжээ. Тэр тушаалд дивиз, “Монгол—Зөвлөлтийн цэргийг Номуун ханы орчим устгаад, Халх голыг гатлан гарч эзэн хааны армийн цаашдын ажиллагаанд байлдааны дэвсгэр болж шаардагдах түүний баруун эргийг эзлэх ёстой. Энэ зорилгыг биелүүлэх хэрэгт хүч нэмэгдүүлсэн ангиуд бүхий шигшмэл отряд байгуулагдаж, Номуун ханы район руу автомашинуудаар нууцгайгаар татагдах болно” гэж дурджээ. 

	Япончууд энэ тушаалыг биелүүлж урьдчилсан бөмбөгдөлтийг цаг хэртэй үргэлжлүүлснийхээ дараа, хэдий цөөн тоотой боловч арван километр өргөн фронт эзэлж байсан ба ойрын ар талдаа ганцхан гарамтай зуун метр орчим өргөн бөгөөд гүн их устай түргэн урсгалтай Халх голд тулгарч байсан Зөвлөлт—Монголын цэргийн эсрэг аттакт оров. 

	Япончуудын төлөвлөгөө нь бүх фронтоороо давшихын хамт гол цохилтыг өөрийнхөө баруун гарын хойд үзүүр лүү явуулж Зөвлөлт—Монголын цэргийн хойд талаар тойрон Халх гол руу нэвтрэн ороод голын дагуу өмнө зүг тийш давшиж голын гармыг эзлэх ба эцэс сүүлд нь бүслэлтээ хааж нийлүүлэхэд оршиж байжээ. Япончууд нэг хоногийн дотор Зөвлөлт—Монголын цэргийг бараг хааяагүй хавчин шахаж хойд үзүүрээрээ тэднийг тойрон гол руу нэвтрээд голын гарам руу нэг километр ойртов. Япончуудын анхны төлөвлөгөө биелэхэд холгүй юм шиг болж ирэв. Анхны өдрүүдийн хоёр талын хохирол нь барагцаалбал адил тэнцүү байсан бөгөөд энэ нь хүчний харьцааг япончуудын талд ашигтайгаар улам эрс өөрчилж байв. Тэдний анхны тооны 3 давхар давуу байдал нь дөрвөн давхар болж өөрчлөгдөв. Хэрэв өнгөрсөн шөнө Апухтины госпитальд 150 хүн орсон бол одоо манайхны нийт хохирлын тоо алагдагсдынхаа хамт дөрвөн зуу гараад улам улам өссөөр байв. 

	Артемьев, гэрийн дэргэд зогсож дэлбэрэлтийн чимээ сонсон түүний баримт бичгийг шалгаж байгаа залуу манаачийн сэтгэл төдгүй царайг харахдаа өчигдрийн байлдааны дежурийн дуугүй бөгөөд уйтгарлаг царайтай байсны учрыг одоо сая бүрэн ойлгов. 

	— Орогтун гэж Артемьевын баримт бичгийг буцааж өгөх зуураа цагийн манаач хэлэв. 

	Артемьев чемоданаа гадна орхиод гэрт оров. Гэрийн өрх хуулагдчихсан тул тоононы сар шиг дугуй нүхээр хөх тэнгэр цэлийн үзэгдэнэ. Гэрийн дотор хоёр хүн байна. Хаалганы дэргэд модон хуйтай маузер буу зүүсэн бөгөөд энд Артемьевт анх удаа үзэгдэж байгаа халуун орны далбагар ногоон сийрсэн малгай өмссөн өндөр нуруутай дэслэгч зогсоно. Дэслэгч дарга нарын планшет (сумк) дэлгээд целлюлоидынх нь цаад завсарт байгаа газрын зургийг харж байна. Гэрийн хойморт хижээлдүү насны намхан пагдгар биетэй хурандаа сууна. Хурандаа, түүнд столын20 оронд ашиглагдаж байгаа том фанер авдар дээр гараа тавьж суугаад телефон утсаар ууртай ярьж байна. 

	— Саперууд замын уулзар дээр ирнэ гэдэг танай энэ үгийг би бүхэл цаг сонсож байна. Гэтэл тэд чинь одоо хүртэл тэнд алга! Ойролцоо ч алга. Би тэдэнд чинь замын “тэмдэг” тавихгүй, харин нэг даргыг угтуулан очуулна. Тэгэхдээ тэд чинь хэдийд ирэхийг нь та над үнэнчээр хэлж өгнө үү? Тэднийг хэдийд байлгахыг хүсэж байгаа танай хүсэлт хамаагүй, харин хэдийд тэд үнэхээр очих юм бэ? Дахин шалгаж үзээд мэдэгдээрэй. Чухам танай энэ “Барагцаалбаас” чинь цус ханхлаад байна шүү!

	Тэгээд харилцуураа бараг шидэх шахам тавиад хаалганы дэргэд зогсож байгаа Артемьев руу халти харж телефоныхоо түлхүүрийг эргүүлж харилцуурыг дахин авлаа. Дөрөвд!

	Харилцуурыг чихэндээ бариад Артемьев руу дахин харж ямар нэг юм хэлэхээр завдсан авч мөн энэ үеэр харилцуураар хариу дуугарах дуулдав. 

	— Нөхөр Бадам уу гэж хурандаа хэлээд “Нэгдүгээрээс” утасдсан, тэгээд хуягт дивизионыг баруун гараас гармын районд Панченко руу хаяхад бэлтгэхийг тушааж байна. Хэрэв танай морьт хорооноос хуягт дивизионыг чинь авчвал танай хороо эзэлж байгаа байраа алдахгүй байж чадах уу гэж танай саналыг асууж байна? За тэгвэл хүлээж байя. 

	Хурандаа харилцуурыг тавиад энэ удаа Артемьев руу буцалтгүй эргэж Артемьевын үзүүлэхээр сарвайгаагүй байсаар байтал бичиг баримт руу нь гараараа түргэн дохив. Ингэж дохих нь цаг үнэтэй байна гэдгийг илт харуулж байлаа. Хурандаа баримт бичгүүдийг нь түргэн уншаад сууринаасаа босож түүний мэдлийн дор гэнэт ороод ирсэн энэ ахмадыг яадаг билээ гэж гайхшаа тасарсан юм шиг Артемьев руу хөндлөнгөөс харж гэрийн дотуур түргэн түргэн гишгэлнэ. 

	Хурандаагийн гаднах дүр үзэх өнгөнд найрсаг биш бөгөөд гүн үрчлээстэй өндөр магнай дээрх өргөн хөмсгөө зангиджээ. Гэвч эргэн тойрон болж байгаа хэрэг явдал илэрхий хүнд байгаа боловч хурандаагийн хэлэх үгийн аялгуунд зугаатай золбоолог байдал илт ажээ. 

	— За тэгээд штабын ажилд ашиглагдахаар манай мэдэлд ирээ юу дээ? гэж үл мэдэгдэхүйц хошигнох байдал гаргаж хэлэх нь үнэндээ Артемьевыг ч хошигнож байгаа хэрэг биш, харин түүний гүйцэтгэх ажлын тухай хэвшил болсон заалт ба хурандааг сандарган тэвдээж байгаа байлдааны цагийн байдлын хооронд дүйцгүй байгаад хамаарах байжээ. Тэгээд тэр, Артемьевын ашиглагдвал зохих тэр бүх штаб нь одоохондоо энэ л гэр байна шүү дээ гэсэн байдалтайгаар гараараа үл мэдэг хошин янзаар дохиж заана. 

	— Таны тухай бригадыг командлагчид илтгэвэл зохих л байж дээ гэж хэлээд, — Гэвч бригадыг командлагч маань тэнд, гармын наад талд хоёр хонож байна гэж гараараа түргэн дохиж орхиод ер нь тэгээд надаас бусад нь цөм тэнд байгаа л юм байхаа даа. Тамсагийг дуудаадхаач гэж дэслэгч рүү эргэж хэлэв. Яав? цаадуул чинь хариу өгөхгүй байна уу? Үгүй энэ талыг ээ, чөтгөр аваасай гэж өөртөө санамсаргүйгээр хэмжээлшгүй хүнд байдалд орсон авч эцсийн эцэст тэр хүнд байдлаас гарч чадахдаа бат итгэж байгаа зориг чадалтай эрийн байдал гаргаж бараг хашхиран хэлэв. Үгүй энэ талд эх ч алга, адаг ч алга шүү! Энэ чөтгөрийн талаар ямар нэг юм татаж ирүүлэхэд өөрийнхөө ба бусдынхаа цусыг нь сорж дуусах юм аа. Төмөр замаас 700 километр хол байна гэдэг чинь тоглоомын хэрэг биш шүү! Энэ муусайн золигийн самуурайнууд сүрхий газар шилээд авчхаж даа. Тийм үү гэж гэв гэнэт Артемьеваар батлуулах гэсэн юм шиг асуув. 

	— Тийм ээ гэж Артемьев өөрийнхөө хэлсэнд итгэхгүй байдалтай хариулсан авч хурандаа хариу авахаар асуусан хэрэг огт биш байжээ. Харин тэр өөрийнхөө л санасныг хэлж авах гэсэн юм байлаа. 

	— Зүгээр гэж өөрөө өөртөө хариулаад цааш хэлсэн нь бидэнд зөвхөн маргааш хүртэл л тэсэх явдал хэрэгтэй байна. Маргааш болбол ч бид бараг баян болно л доо. Үгүй яав аа нөгөө Тамсаг? гэж дэслэгч рүү эргэв. 

	Дэслэгч мөрөө хавчиж телефоныхоо түлхүүрийг дахин эргүүлж эхлэв. Хурандаа буцаад Артемьев руу эргэв. Артемьев одоо ч миний хувь заяа шийдвэрлэгдэх нь дээ гэж бодох зуур гэрийн эсгий үүд сөхөгдөж хагас нь хөх цэнхэр, хагас нь улаан хурц өнгөтэй петлиц дээр Артемьевт үл танигдах алтан тэмдэг хадсан монгол хүн орж ирэв. 

	Тэр монгол барзайсан цоохор бөгөөд их тайван царайтай хүн юм. 

	— Би морьт хороо руу явлаа гэж хэлэх түүний дуу нь түүний царайтай нь адил тайван сонсогдож, — Би өөрөө хуягт дивизионыг явуулна гэж хэлэв. 

	Тэр орос үгийг их л хичээж эв муутайгаар хэлэх бөгөөд ойлгоход хялбар байлгахын тул үг тутмаа хооронд нь салган тасалж хэлнэ. 

	— Танайх хэдэн машинтай вэ? гэж хурандаа асуулаа. — Тав гэж тэр монгол товчхон хариулаад үл мэдэг шүүрс алдах шиг болов. 

	Хурандаа хуягт дивизионд долоон машин байсан юм сан даа гэж бодохдоо нүүрээ үрчийлгэнэ.

	— Би хуягтнуудаа гарам хүртэл гаргаж өгөөд нөхөр Панченкогийн мэдэлд шилжих тушаалыг хуягт дивизионы дарга нөхөр Даваажавт өгнө гэж тэр монгол их л удаанаар хэлнэ. Учир нь тийм урт өгүүлбэрийг оросоор хэлэх нь түүнд хүнд ажээ. 

	— Ойлголоо нөхөр Бадам гэж хурандаа хариулаад, — Эндээ таныг хэн орлох вэ? гэж асуув. 

	— Лувсан орлоно гэж тэр монгол хариулаад эргэж гэрээс гарч очив. 

	— За тэгээд... гэж хурандаа Артемьев руу тэр монголын гарсны дараа эргэтэл нь телефоны хонх дуугарав. Хурандаа харилцуурыг яаран авна. 

	— Сонсож байна нөхөр бригад командлагч аа. Би өөрөө хүлээж байна нөхөр бригад командлагч аа. Үгүй би... гэж нэг гараараа харилцуурыг барьж, нөгөө сул гараа дэлгэн сарвайж бачимдсан байдалтай өвдгөө алгадна. Бодвол түүнд ямар нэг тусгүй юм утсаар хэлэх бололтой. 

	— Би угтана аа нөхөр бригад командлагч аа. Нэг ч минут алдахгүй гүйцэтгэе. Мэдлээ. Бүгдийг ойлголоо. Артиллерийн тухай бас ойлгосон. Надад ч өөр ярих юм алга. 

	Тэр харилцуураа тавихын хамт дахин түлхүүрийг эргүүлж эхлэхийн зэрэгцээгээр Артемьевт ч хэлж байгаа юм уу, дэслэгчид ч хэлж байгаа юм уу, үгүй бол өөртөө ч хэлж байгаа юм уу. 

	Нэгмөсөн юм болж байна аа! Саперуудын төлөө ч загнаж л байна. Артиллерийн дивизионыг ч шаардаж л байна гэж хэлэв. 

	Гэтэл телефоныхоо түлхүүрийг, эргүүлж дуусаагүй байтал нь телефоны хонх дуугарав. 

	— Хоёр дуулж байна. За та чинь тэнд юу болоод байна аа гэж хурандаа хашхираад, — Энэ чинь ч харин өөр хэрэг дээ. Мэдлээ! гэж шал өөр дуу гарган сэтгэл нь ханасан байдалтай хэлэхийн хамт чангаар шүүрс алдан уртаар амьсгалсны дараа нөгөө дивизион юу болсон бэ? Дивизион хаа байна? Жаахан хүлээж бай. Хүлээж бай гэж байна шүү! Утсаа бүү таслаарай, одоохон яриагаа үргэлжилнэ гэж чангаар хашхиран хэлэв. 

	— Тэгээд харилцуурыг тавьж сууринаасаа босов. 

	— Та саперын ротыг угтаж очно гэж Артемьев руу хуруугаараа чичин хэлээд, одоо тэр рот гармын зүг эргэсэн замын бэлчир дээр ирнэ. Мэдэх үү? Өө нээрээ гэж цөхөрсөн маягтай гараа дохин, — Та чинь саяхан ирээд байгаа шүү дээ гэнэ. 

	— Би замын бэлчир хаа байгааг мэднэ гэж Артемьев хэлээд, — Би тэрүүгээр явсан гэв. 

	— Хаашаа яах вэ? 

	— Би олно оо гэж Артемьев шийдвэртэй хэлэв. 

	Хурандаа түүн тийш харж байснаа, “Би олно” гэж Артемьевын хэлсэн шиг шийдэмгий байдалтай дэслэгч рүү хандаж, 

	— Тэр зургаа энэ хүнд өгөгтүн. Юугаа ухаад байна аа та? сумктэй нь хамт өг л дөө. 

	Дэслэгч мөрөндөө дүүжлээстэй явсан сумкийг толгой дээгүүрээ дурамчхан авч Артемьев руу сарвайна. Хурандаа замаас нь шүүрч аваад урдаа авдар дээр тавив. 

	— Бид энд байна. Үзэж байна уу? Энд замын бэлчир байх ёстой. Зураг дээр байхгүй юм. Энэ гарам байна. Саперын ротыг угтаж очоод даргад нь энэ тушаалыг гардуулж өг. 

	— Тэгээд хээрийн дэвтрийн хуудсан дээр урьдаас бичиж бэлтгэсэн зүйлийг урдаасаа авч дундуур нь нугалаад Артемьевт өглөө. 

	— Та тэднийг газарчилж гармаар гараад энд хүргэнэ гэж хуруугаараа очих газар луу нь заагаад, — Энд хошууч Панченкогийн командын байр байгаа. Тэр рот түүний мэдэлд шилжиж байгаа юм. Та өөрөө ч бас түүний мэдэлд очно. Тэр одоо саяхан дарга нарынхаа бүрэлдэхүүний талаар их хохирол үзлээ гэж гомдол гаргаад байсан юм. Телефон утасны зүг хурандаа дохисноо гэнэт асуусан нь байлдаанд орж үзээгүй биз? гэв. 

	— Үзээгүй гэж Артемьев ийм хариу хэлсний дараа шийдвэрээ өөрчилчих вий гэж айж түгдрэн хэлэв. Гэвч ямар ч өөрчлөлт гаргасангүй. 

	— Тэгвэл нэг цагийн дараа орох болно доо гэж ерийн ярианы байдлаар хурандаа хэлээд, — Одоо явагтун! гэв. 

	— Надад зөвшөөрнө үү, Нөхөр хурандаа гэж хоёр өсгийгөө тов хийтэл нийлүүлэн номхон зогсож урьд нь дугай л байсан тэр дэслэгч гомдох байдал гаргаж хэлнэ. 

	— Үгүй үгүй гэж хурандаа тас шүүрч аваад харин хянах байран дээр очиж ахмадыг газар дээр нь баримжаа авхуулаад буцаад ир. Тэднийг яаруулна шүү дээ! 

	Сүүлчийн удаа Артемьев руу хандан, — Цагийн байдал хүнд байна шүү гэв. 

	Тэгээд Артемьев руу харахаа хэдий нь больчхоод, дахин харилцуурыг авлаа. 

	— Тэгээд нөгөө артиллерийн дивизион хаа байна аа? Хэрэв 16 цагт хожимдчихсон байх болбол яах юм?

	Артемьев энэ үгнүүдийг гэрээс гарч яваад сонсов. Хэдэн минутын дараа тэр, дэслэгчийн хамт уулын хяр дээр гарав. Эндээс түүний өмнө их уудам газар санамсаргүй ил тод харагдаж байв. 

	Манжуурын чигт хандсан Хамар давааны талын бэл нь эрс доошоо дорогшилсон бөгөөд одоо түүний хяр дээр зогсож байгаа Артемьевт Халх гол тахиралдан мушгирч хар лент шиг харагдан голын хоёр эргийн явцуу бөгөөд шавар намаг бүхийг тэгш тал үзэгдэж Халх голын цаад талаар үргэлжилсэн бөгөөд хэд хэдэн давхар эгнэсэн элсэн шар манхнууд ба шар ногоон толгод хүртэл харагдаж байсан төдийгүй, манжуурын хилийн цаана алсад Хянганы нурууны цэнхэртэн борлож харагдах уулс үелэн үзэгдэнэ. 

	Хамгийн наад талаар нь үелэн үзэгдэх, элсэн манхнууд ба дов толгодын бэлээр энд тэнд дэлбэрэлтийн бараа харагдана. Гэвч Халх голынхоо бүр дэргэд орших хойд үзүүрийн хэсэг дээр их бууны сум бусдаасаа илүү олон дэлбэрч харагдах бөгөөд энэ нь Артемьев, дэслэгч хоёрын зогсож байгаа газраас долоон километрийн зайтай юм. 

	— Та чухам тэр лүү л очно шүү дээ гэж дэслэгч Артемьевын харж байгаа байнгын дэлбэрэлт болж байгаа тэр газар луу зааж, гарам харж байна уу? тээр тэр байна гэнэ

	Тэгээд Артемьев, дэлбэрэлт болж байгаа газраас баруун тийш гол руу очсон бөгөөд түүний цаад тал руу үргэлжлэн гарсан зам ба эндээс харахад маш нарийн юм шиг үзэгдэж байгаа голын дээгүүр тавигдсан гүүрийг үзэв. 

	— Гарам гараад нэг километр хэртэй чигээрээ, замаараа явна гэж дэслэгч үргэлжлэн дараа нь зүүн тийшээ толгодын зүг эргэнэ. Тэнд командын байр байх ёстой гэв

	— Артемьев зургаа дэлгэж зураг дээрээ газар орны байдлыг баримжаалж аваад өмнөө харагдах тал руу дахин харж, дахин зураг руугаа харснаа зургаа хумхиж эргэв. Тэгээд одоо уулын хярын баруун талд тэдний зогсож байгаагаас хориод алхмын зайтай окопын дотор хянах байр байгааг харав. Тэндээс уулын бэл рүү ба саяхан түүний байж байгаад гарсан гэр тийш утас татсан харагдана. Тэр утасны дагуу харж байсаар нөгөө гэрийг нэлээн хожим олж харав. Учир нь тэр гэр далдлах тороор хучигдсан бөгөөд дээгүүр нь ногоо зулгааж хаясан байжээ. 

	— Гэрээс жаахан доор машин байгаа гэж дэслэгч хэлээд, — Би, таныг хүргээд өгнө гэв. Артемьев цанаар уул руу бууж байгаа юм шиг хөлөө хөндлөн тавьж биеэ гулсуулахгүй тоормослон явсаар дэслэгчийн хамт бэл рүү нь гүйлдэн буув. Зам зуур урьд түүнд үзэгдээгүй бөгөөд нөгөөхийн нэг адил далдлагдсан гэр харагдаж түүний дэргэд Монгол цэргийн хувцастай цагийн манаачин зогсож байна. 

	— Монголын командлалын төлөөлөгчид гэж хажуугаар нь гүйн гарах зуураа дэслэгч тэр гэр тийш дохиж хэлнэ. Нэг минутын дараа тэр хоёр далдлах тороор хучаастай байгаа “ЭМ” машины дэргэд очив. Тэр машины шатан дээр жолооч нь суугаад буудлагын чимээг анхааралтай бөгөөд уйтгартай царайтай чагнаж байна. 

	— Цыйлаков аа! Энэ ахмадтай яв гэж байрнаасаа суга тусан боссон жолоочид дэслэгч эзэн хүний янзаар хэлээд хурандаа тушаасан юм. Харин та нөхөр, ахмад гэж Артемьев руу хандан саперуудтай уулзаад тэр ачааны машинуудаар яваа шүү дээ. Тэдний машин дээр шилжиж суугаад, машинаа дор нь буцаана шүү дээ. Манай машинууд бүгд ийш тийшээ хөөгдчихөөд байгаа гэж хэлэв. 

	Артемьев яаран машинд сууж жолооч нь замгүй газраар уулын бэлийн дагуу довтолгож эхлэв. 

	 

	— оОо—

	 


НАЙМДУГААР БҮЛЭГ

	Эмнэлгийн машинаас гартаа чемоданаа барьсаар ганцхан цагийн өмнө бууж байсан замын тэр бэлчир дээр Артемьев хүрэлцэн ирэхийн хамт Тамсаг булгаас гарсан замын дагуу бөөн тоос манарч харагдав. Артемьев, зам хөндлөн “ЭМ” машинаа зогсоогоод өөрөө дэргэд нь зогсож ойртон ирж явсан арван машины түрүүчийнхийг нь гар өргөн зогсоов. 

	Танкчны бор формын хувцастай атал петлиц дээрээ саперын цэргийн тэмдэгтэй ахлах дэслэгч кабин дотроос нь гараад ирэв. Тэр хүн дугараг улаан, нүүртэй гайхсан байдалтай дээш өргөгдсөн хөмсөгтэй хоёр хацартаа золбоолог янзыг харуулж бүхий хоёр бяцхан хонхорхойтой ажээ. 

	— Явж болно гэж Артемьев “ЭМ” машины жолооч руу дохиж орхиод хавтгай нимгэн сумкэн дотроосоо хурандаагийн тушаалтай бичгийг гаргаж ахлах дэслэгчид өгөв. Тэр цаасан дээр гуравхан мөр бичиг байгаа бөгөөд түүнд саперын ротын даргад 84 дүгээр буудлагын хорооны дарга хошууч Панченкогийн мэдэлд шилжин очихыг тушаасан байжээ. 

	— Бас надад та нарыг очих газарт чинь хүргэж өгөхийг тушаасан юм гэж саперын даргын асуух байдалтай харахыг хараад Артемьев хэлэв. 

	— Та хоёр дахь машинд суугтун гэж ахлах дэслэгч хэлнэ. 

	— Үгүй дээ, би тантай хамт сууна гэж Артемьев хэлэв. 

	— Тэгвэл та кабинд ор, харин би дээр гараад суучихъя гэж ахлах дэслэгч хэлэв. 

	— Суу, суу, цаг алга гэж Артемьев хэлээд цаашаа суугтун гэв. 

	Ахлах дэслэгч кабин руугаа оров. Артемьев түүнийг бага шахасхийж нэг хөлөө кабин дотор хийж, нөгөө хөлөө гаднах шатан дээр нь тавиад гараараа онгорхой хаалганаас барьж суудлын өрөөсөн үзүүр дээр суугаад,

	— За яв гэв. 

	— Хаашаа? 

	— Зүүн тийшээ. 

	Артемьев ба ахлах дэслэгчийн суусан түрүүчийн машин хөдөлж түүнийг дагалдан бусад нь хөдлөв. 

	— Очих газар маань хаа юм гэж саперын дарга дэлбэрэлтийн чимээ рүү чагнаархан байж санаа зовсон биш, харин сонирхсон байдалттай асууж, хуучин гарам засах юм уу, эсхүл шинийг тавих юм уу? гэнэ. Артемьев очих газар нь гармын цаад талд нэг километрийн зайтай байгаа гэдгийг хэлээд хурандаагийн үгийг санаж “За даа чиний бодож байгаагийн аль нь ч биш л байж таарна биз дээ” гэж дотроо бодов. 

	— Сонин юм даа гэж тэр саперчин хэлээд үгүй хоёр цагийн өмнө японы онгоцнууд биднийг яг зам дээр буудсан шүү. Тэгэхдээ нэг ч их өндрөөс буудаагүй дээ. Гэтэл ердөө юу ч болсон юмгүй гэж баясгалантай бөгөөд бараг бахархах байдалтай хэлнэ. 

	“Миний үзсэн тэр онгоцнууд ч байж магадгүй дээ” гэж Артемьев бодно. 

	— Ердөө юу ч болсон юмгүй шүү, саперчин давтан хэлээд тэгээд энд юу болж байна? та бүгдийг мэдэж байгаа биз дээ? гэж асуулаа. 

	Тэр Артемьевт энэ асуудлыг тавьж хандахдаа түүнийг энд эртний байгаа бөгөөд бүгдийг зайлшгүй мэдэж байгаа байх гэж бодсон нь илэрхий. Гэтэл Артемьевт саперчны өмнө чухам тийм хүн болж харагдах хүсэл хэдийгээр байсан авч, тэр энэ хүслээ дарж энд ирээд удаагүй мэдэх юм багатай байгаа бөгөөд тэдний очиж яваа Халх голын цаад талд ширүүн байлдаан хоёр дахь өдрөө явагдаж байгаа гэгчийг зөвхөн л мэдэж байна гэдгийг дурамчхан янзаар хэлэв. 

	— Ер нь тэнд очив уу? гэж саперчин асууна. 

	— Үгүй гэж Артемьев хариулна, бид ер нь зөв явж байгаа юм биз дээ гэж мөн дороо саперчин асуув. 

	— Зөвөө гэж Артемьев бардам хариулна. Тэр энэ галаар их дадлага олсон хүн байсан тул нэгэнт газар орныг зурагтай нь харьцуулан баримжаалсны хойно төөрч самуурахгүй гэдэгтээ үнэхээр итгэж байжээ. 

	Зам нь Хамар давааг тойрон гараад гол руу аажмаар ойртсоор байв. 

	— Сонин юм даа гэж саперчин Артемьевт хэлэх нь биднийг явган цэрэг шиг зүгээр байлдаанд оруулчих юм биш байгаа даа? Та юу гэж бодож байна? гэв. 

	Артемьев мөн л тэгж бодож байсан авч хариу хэлэхийн оронд зөвхөн мөрөө хавчисхийлгэнэ. Тэр тэргүүний шугам руу ойртох тутам улам дуу цөөнтэй болсоор л байна. 

	— Сонин юм даа гэж нөгөө зугаатай ахлах дэслэгч харин улам олон үгтэй болж бодвол энд сүрхий бөмбөгддөг байх даа гэж гармын эргэн тойрон харагдаж байгаа олон тооны бөмбөгний нүхнүүдийг зааж инээмсэглэнэ. 

	Энэ нь Артемьевт ямар ч үндэсгүй юм шиг санагдсан авч, нэг секундийн дараа ер нь хүн бүхэн янз бүрээр сэтгэл нь хөдөлдөг байх даа гэж бодов. 

	Гарам дээр тулж очоод явтал явцуу жижиг окопын дотроос гармын комендант гартаа улаан даавуу уясан бага дэслэгч гарч ирэв. 

	— Машинаа эргүүлэгтүн, бушуу гэж хашхирав. 

	— Бид тэр тал руу гарах ёстой гэж Артемьев машинаасаа гарч хэлэв. 

	— Тэр талд зөвхөн эмнэлгийн машинууд ба галт хэрэгслийг гаргах тушаалтай гэж бага дэслэгч хариулаад, — Ачаагаа буулгаж машинуудаа жалга руу буцааж гаргагтун гэж чухам хаа тэр жалга нь байгааг гараараа заагаад тэнд далдлалтай газар юм. Энд бол бөмбөгдөнө гэв. 

	Артемьевын хамт машинаасаа буусан ахлах дэслэгч машинаасаа буух тушаал өгөөд машинуудаа үлдээх тэр жалга хүртэл хэчнээн хэмжээтэй болохыг бага дэслэгчээс асууж байв. 

	— 800 метр гэж бага дэслэгч хариулаад бушуухан ачаагаа буулга, тэгэхгүй бол дахиад нисээд ирнэ шүү. Ирээгүй болсоор цаг болчхож байна гэв. Саперчин ачаагаа буулгах тушаалыг өгч байна. 

	— Юу авч явах вэ? гэж өндөр биш нуруутай өргөн цээжтэй төдий л залуу биш бөгөөд энэ минутад энэ гурвын дотор хамгийн тайван байдалтай байгаа хүн шиг Артемьевт үзэгдсэн, ротын улс төрийн удирдагч түүн тийш ойртон ирж асуув. 

	— Зөвхөн байлдаанд хэрэглэгдэх юм авна гэж ахлах дэслэгч хэлээд бусад юмаа одоохондоо машин дээрээ үлдээнэ гэв. 

	— Пулемётуудаа авах уу? гэж улс төрийн удирдагч асууна. Нэг машин алгасаад л Дегтарёв хийцийн хөнгөн пулемёт нэгийг машины кабинд бэхэлсэн байхыг Артемьев бүр замдаа ажигласан байжээ. 

	— Хоёрыг нь машинаа хамгаалахаар үлдээе, нөгөө үлдэх гурвыг нь аваад явъя. 

	Хэдэн минутын дараа машинууд нь ээлж дараалан эргэж яаралтайгаар холдон зайлж рот нь тэдний онцын дэглэмтэй биш боловч нягт чигжүүгээр түр зуурын явцуу гүүр дээгүүр Халх голын тэртээ тал руу гарч эхлэв. Зүүн талын эрэгт маш ойролцоо, бүтэн хагас километрээс хол биш газарт харилцан буудалцах чимээ тасралтгүй сонсогдоно. Олон хүнд гишгэгдсэн гүүрний шал ус палчигнуулан намалзана. Усны урсгал нь түргэн бөгөөд хүчтэй ажээ. Харлаж харагдах боловч цэвэрхэн усны урсгал гүүрний доогуур сүрлэг догшноор урсан өнгөрнө. Усан дээр хэд хэдэн удаа ямар нэг цагаан юм цайвалзан харагдахыг Артемьев ажив. “Дэлбэрэлтэд дайралдаж мэдрэл алдсан загаснууд л усан дээр хөвж гарсан нь тэр байх даа” гэж тэр бодно. 

	Гармын цаад эрэг дээр шахам хоёр зуугаад метрийн зайтай жижиг бөгөөд битүү бургастай гуу дотор нэг майхан харагдав. Артемьев энэ майхан ба түүний дэргэд байгаа хүмүүсийг харахдаа эхлээд командын байр юм уу гэж бодсон авч майхны дэргэд сууцгааж байгаа хүмүүс нь хэдийгээр цэргийн форм хувцастай боловч ямар нэг ер бусын байдалтай байгааг хараад ийнхүү ер бусын байдалтай харагдаж байгаа нь цагаан боодолтой байгаагаас тэгж үзэгдэж байгаа ба энэ хүмүүс бол шархтан юм, харин тэдний дэргэд байгаа майхан бол шархтныг боож анхны тусламж үзүүлэх газар юм гэгчийг ойлголоо. 

	Майхны дэргэдүүр өнгөрөхдөө бараг бүх саперууд түүн тийш толгойгоо эргүүлэн харцгааж өнгөрлөө. Тэд амьдралдаа анх удаа шархтныг үзэж байгаа бөгөөд энэ нь дэлбэрэлтийн чимээ пулемётын дуутай нийлэхдээ тэдний сэтгэлийг бухимдуулан хөдөлгөнө. 

	Артемьев ч гэсэн шархтныг боох газрын дэргэдүүр бүр өнгөрөөд явахдаа бас л сэтгэлээ барьж чадсангүй сүүлчийн удаа эргэж харав. Эргэж харахын хамт түрүүн олж хараагүй юмаа харчхав. Замын дэргэдэх жижиг толгой дээр хэд хэдэн байлдагчид хэвтэцгээж амарцгааж байлаа. Артемьевт тэр бүгд ямар нэг хачин урт юм шиг санагдсан нь гайхмаар байлаа. 

	“Өө энэ чинь шинельтэй байгаа учраас л тэгж санагдаад байгаа юм шив дээ” гэж тэр бодно. Тэд цөм бүсэлхийгээсээ дээш шинелиэр хучаастай байна. “Нарнаас халхалж л байгаа нь тэр юм байх даа гэж шийдсэн авч дараагийнх нь секундэд эд нар бол алагдсан хүмүүс юм байна шүү гэж ухаарав. 

	— Сонин юм даа гэж ахлах дэслэгч асуух нь зүүн талд буудлагын чимээ ойрхон сонсогдоод, баруун талд хол сонсогдоод байх юм. Бид зөв явж байгаа юм биз дээ? гэв. 

	— Зөв өө гэж Артемьев найдвартай хариулна. 

	— Сонин юм даа, биднийг шууд л байлдаанд оруулах байх даа? гэж дахин асууна. Бусад бүх хүмүүсийн нэгэн адил сэтгэл нь их хөдөлж байсан боловч, түүнд юуны өмнө юм бүхэн үнэхээр сонин санагдаж дараа нь аймшигтай юм шиг бодогдож байгаа ажээ. 

	— Сонин юм даа, би өчигдөр ийм юм болно ч гэж ер санаагүй байсан юм шүү. Гэтэл манай танкны батальонууд эндээс таван зуун километрийн цаана байгаа юм. Үгүй тэд гэж Артемьев руу баяртайгаар инээж эргээд— саперчин биднийг түрүүлж орно гэж хэзээ нэг цагт бодож байсан гэж үү... Тэр яриагаа дуусгаагүй инээмсэглэсэн хэвээр байтлаа биеэ агзас хийлгэв. Түүнийг дагалдан Артемьевын бие бас агзас хийнэ. Тэдний зүүн талд бүр дэргэд нь маш хүчтэй нижигнэх чимээ дуулдав. Тэд тэр зүгт эргэж замын дэргэд төдий л өндөр биш толгойн оройд амнаас нь утаа суунаглаж байгаа их бууг олж харав. Артиллеричид түүнийг дахиж яаралтай сумлаж байна. Энэ үед дахин дахин буудах чимээ сонсогдов. Тэр толгойн ар талд дээгүүрээ далдлах тороор хучигдсан их буу гурав харагдана. Дөрөвдөх их буу нь дугуйгаараа өөдөө харж амаараа элс рүү зоогдоод дэлбэрсэн бөмбөгний их нүхний хөвөөн дээр харагдана. 

	Артемьев, ахлах дэслэгчтэй зэрэгцэн замын дагуу, ротын толгойд явж байхдаа гаднах талдаа үзэгдэх тайван байдлын цаана улам улам өсөж байгаа сэтгэл үймэрсэн байдалтай тэмцэж ротын бүрэлдэхүүн ба түүний байлдаанд бэлхэн байдалтай холбогдсон товчхон асуудлуудыг саперчинд тавьсаар явна. 

	Саперчны хариу ба замын дагуу явж байгаа бөгөөд Артемьев байн байн эргэн харж яваа байлдагчдын байдлаар үзэхэд энэ нь шилдэг чийрэг сайтар сургагдсан бөгөөд бас саперчин дархан хүнд байдаг дархны сүх, их бага хүрз зэрэг амьдралын бүх хэрэгцээт орон тооны хэрэгслүүдийг тоглож байгаа юм шиг сурамгай, дадлагатай эзэмшиж чаддаг тийм онцлог чадварыг эзэмшсэн байлдагчдаар бүрдсэн жинхэнэ кадрын шилдэг саперын рот байв. 

	Энэ ротод 7 коммунист, жаран комсомолчид байна. Ротын тэргүүнд алхлан явагч цуцалтгүй золбоолог ахлах дэслэгч Курочкин ба бүх замын турш нэг салаанаас нөгөө рүү шилжин явж хүмүүстэй нь ярьж явсан самбаалаг болгоомжтой улс төрийн удирдагч Русаков нар Артемьевын бодож явснаар бол харилцан бие биеэ эрхэм сайнаар дэмжин нөхөгчид байжээ. 

	Артемьев, урагшаа зам тийш хараад энэ багавтархан өндөрлөгийн яг цаадхан талаас хорооны командын байр луу эргэх ёстой гэдэгт дүүрэн итгэж байв. 

	Мөн энэ секундэд өндөрлөгийн хяр дээгүүр морьтой хүн гарч ирэв. Тэр хүн Артемьев ба ахлах дэслэгч нарын дэргэд давхин ирээд морио гэнэт зогсоож мориноосоо буулгүйгээр арай гэж дуулдахаар асуусан нь:

	— Саперчид уу? 

	— Саперчид аа гэж ахлах дэслэгч зугаатай инээж хариулна. 

	— Энэ маршрутаар явагтун гэж морьтой хүн зам руу зааж хэлнэ. Түүний дуу нь ер гарч өгөхгүй тул, хүчээ шавхаж шивгэнэн хашхирах нь:

	— Та нартай угтаж уулзаад илтгэхийг тушаасан юм. Хөдөлгөөнөө өндөрлөгийн зүгт шууд үргэлжлэгтүн гэж хуруугаараа заагаад морио эргүүлж ташуурдан давхив. Тэр нэг минутын дараа түрүүчийнхээ гарч ирсэн хөтлөөр давж түүнээс хойш хэдхэн секунд болсны дараа түүний давсан газраар яг зам дээр их бууны сум дэлбэрсэн бөөн хар юм дээшээ цацран оргилно. 

	— Хүчээ нэлээд тараан задлах хэрэгтэй байна гэж улс төрийн удирдагч урьд хэн нэгэн маань ухаарсангүй гэж зэмэрхэх янзтай хэлэв. 

	Ахлах дэслэгч команд өгч саперчид дуртай дургүй замын хажуу тийш дөчин метрт тарцгаав. Тэд их бууны сумны дэлбэрэхийг бүгд үзсэн ба хүчээ задалж тарах ёстой гэгчийг дүрмийн ёсоор бүгд мэдэж байв. Гэвч үүнийхээ зэрэгцээгээр аюултай хүнд байдалд орсон хүмүүст анхны минутад тохиолддогоор бүгд нэгэн хамт байх сан гэх хүсэлд далдуур автагдан, ганцаараа бусад нөхдөөсөө хол явахаас айх байдал улам хүчтэй болж байжээ. 

	Таван минутын дараа, саперчид саяхан дэлбэрэлт болсон газраар өнгөрөв. Зам дээр дэлбэрэлтийн нүхийг. тойрч ухагдан хаягдсан бөөн бөөн шороо харагдана. 

	Өндөрлөгийн цаад руу зам нь бэл руугаа орсон боловч түүнээс зүүн тийш салаалан давтагдаж дагширсан зам гарчээ. 

	— Одоо үүгээр бид эргэх ёстой гэж Артемьев дэслэгчид хэлэхийн хамт тэдэн рүү ойртон ирж яваа морьтой хүн хоёрыг харав. 

	Рот тэр замаар эргэв. Морьтой хүмүүсийн нэг нь саяхан тэднийг угтаж ирсэн улаан цэрэг мөн байв. Хоёрдох нь туранхай биетэй өндөр монхор хамартай батальоны комиссар цолтой хүн бөгөөд мориноосоо хөнгөнөөр үсрэн буухад нь толгойд нь хэтэрхий томдсон төмөр малгай нь ойж бууж харагдана. Тэгээд мориноосоо буухгүй байсан улаан цэрэг рүү жолоогоо шидээд шороо тоосонд дарагдчихсан гутлаа бургасан торлогоор зай завсаргүй саваадсаар явж Артемьев ба ротын дарга, улс төрийн удирдагч нарын дэргэд ирж мэндлэв. Командын байр хүртэл саперын ротыг хүргэж, өөрөө хороон даргын мэдэлд очихыг тушаасан тухай Артемьевын илтгэхийг сонсоод, батальоны комиссар сөөнгөвтөр хоолойгоор грузин21 аялга хүчтэй оруулан, өөрийгөө хорооны комиссар Дэжинкия гэдэг гэж нэрлээд хүлээх хэрэг дууслаа, одоо ажилдаа орох болжээ гэсэн байдалтай барьж явсан бургасаа зам дээр шидэв. 

	— Рот миний командыг сонс! гэж тэр төдий л чанга биш хашхираад хоорондоо улам өргөн зай авч тарахыг тушааж зүүн тийш эргэсэн дагширсан замаар саперчдыг удирдан явав. 

	Одоо тэдний явж байгаа газар нь үүнээс өмнө Артемьевтай тохиолдож байсан аль ч газраас шал өөр ажээ. Энэ нь өнөөдөр үүрээр түүний явж өнгөрсөн Монголын тэр талтай ч гэсэн адилгүй байв. Хөлийн доор нэг хэсэг элс тохиолдож, дараа нь нэг хэсэг ногоо дайралдаад дахиад элс үзэгдэж байв. Бас нэг хэсэг гүн биш жижигхэн гуу, жалгууд дайралдаж байгаад дараа нь хэсэг толгод тааралдаж байв. Тэдний орж яваа ташлан нь мэдээ ч үгүй байтал эргэн тойрон өндөрлөгөөр бүслэгдсэн хөндий болж дараа нь өөр нэг ташлан өөд өгсөн бас дахин толгод тааралдан тэдний дунд бас түүндээ тохирсон цайны аяга шиг гүн бөгөөд дугараг жижиг хөндий тохиолдоно. Хүний хөл заримдаа элсэнд шигдэн, заримдаа өтгөн өвс, тачир сөөг бургасанд ороолдоно. 

	Артемьевтай зэрэгцэн явж байсан хорооны комиссар чих хатуу юм шиг хааяа хүзүүгээ гилжийлгэн алсад сонсогдож байгаа дэлбэрэлтийн чимээ чагнаж таван минутын өмнө Артемьевын тавьж байсантай бараг адил тийм асуудлуудыг ротын дарга, улс төрийн орлогч нарт тавьж явна. Батальоны комиссар Дэжинкия дүлий биш хүн юм. Гэвч өчигдөр японы түрүүчийн дэлбэрсэн бөмбөгнүүдийн нэг нь түүнийг халти дайрснаас болж үнэхээр муу сонсож байсан тул тэгж хүзүүгээ гилжийлгэж байжээ. Тэгж анхааралтайгаар чагнаж явсан учир нь бол төв хэсэг дээр японы танкнууд гарч ирсэн тухай хараахан батлагдаагүй мэдээг хагас цагийн өмнө авснаас болжээ. 

	Тэр холын хэмжээгээр нь багцаалж японы хорооны юм уу, танкны их бууны алины дуу болохыг олж мэдэхийг хичээж байжээ. Тэр бас, үүнийхээ нэг зэрэгцээгээр япончуудын эсрэг аттакт өөрийнхөө удирдан оруулах гэж байгаа ротын тухай Русаков, Курочкин нарын ярьж байсан зүйлийг сонсож явав. 

	Өчигдөр ба өнөөдөр өглөөний турш энэ комиссар, хүмүүсийг аттакт ба сөрөг аттакт нэг биш удаа удирдаж нэг удаа өөрөө гардан байлдаанд оролцоод нэг японыг жадалжээ. Энэ хугацаанд цагийн байдал нь хорооны комиссар хүн юу хийх ёстой ба юу хийх ёсгүй вэ гэдгийг бодож байхын завдал өгөхгүй байжээ. 

	Түүний ба хороон даргын мэдэлд эхнээсээ аваад ганц батальон байснаас одоо хагас нь үлдсэн байна. Хүмүүс нь даанч цөөн болсон учраас, комиссар өөрийгөө цаг ямагт тэдний өмнө харагдаж, тэдний урд талд тэдний нэг адил гартаа винтов барьж явах хэрэгтэй ба бүх аттак сөрөг аттакуудад тэдэнтэй хамт орох нь зүйн хэрэг мөн гэж бодож байлаа. Түүнд энэ талаар сургууль дадлага шаардагдахгүй байв. Тэр урьд залуухан, улаан цэрэг явахдаа, чухам ингэж гартаа винтов барьсаар иргэний дайны тоо томшгүй олон тооны тулалдааны талбайнуудыг туулсан байна. 

	Нар хүчтэй шарж байв. Комиссар толгой дээрээсээ төмөр малгайгаа авч цэрэг тогоо сэнжнээс нь барьж яваа юм шиг бөгөлдрөгөөс нь барьж явна. 

	Тэр дөчин нас хүрээгүй боловч өмнө зүгийнхний дунд байнга тохиолддогоор залуугаараа бууралтсан байлаа. 

	— Халуун байна гэж түүний инээмсэглэн хэлэхэд Артемьев комиссар маань өөрийн гадаад үзэмжээр бууралтсан толгой, туранхайвтар бөгөөд бүргэдийн дүрээрээ юм уу, эсхүл сөөнгөтсөн сулхан бөгөөд уужим тайван яриагаараа юм уу, эсхүл эргэн тойрон ийм тайван бус байдал ноёрхож байхад санамсаргүй инээмсэглэж байдаг энэ инээмсэглэлээрээ юм уу, ямар нэг юмаар хязгааргүй итгэх итгэлийг дотор минь төрүүлж байна даа гэж бодно. 

	Үнэхээр ч энэ комиссар зөвхөн Артемьевт биш, бас Русаков, Курочкин нарт, түүн тийш байн байн харцгааж явсан бүх саперчдад итгэх сэтгэлийг төрүүлж байсан бөгөөд тэгэхдээ ерийн нэг гадаад үзэмж юм уу, хэлэх аялгуугаараа биш, харин түүний хэв байдал, хэлэх үгэнд төмөр малгайгаа гартаа хааш яаш барьж, тэр явсан тэр хөтөлд бусад бүх хүмүүсийн адил түгшүүртэй янзаар биш, харин ерийн нэг ажил хэрэгч байдлаар дэлбэрэлтийн чимээг чагнаархаж явахын зэрэгцээгээр энэ тэр юм асууж явсан ба алхалж явсан нь хүртэл тодорлоо олж байгаа дайчин туршлагатай байдал нь тийнхүү итгэлийг төрүүлж бий ажээ. Тэр өчигдөр ба өнөөдөр ч гэсэн тулалдааны дунд явж байсан бөгөөд тэднийг угтахдаа ч гэсэн байлдаанаас саяхан буцаж ирээд байхдаа угтжээ. Байлдааны галын дунд өнгөрүүлсэн бүхэл хоногийн туршлага нь ч гэсэн байлдаагүй тэдний өмнө хэдийн байлдаанд орчоод байгаа хүн болгон тэднээс ялгаруулж байсан бөгөөд тэр үүнийг байлдаанд анх орж байгаа хүн онцын хурц анхааралтай байдаг ёсоор ойлгож байлаа. 

	Комиссар яарч, түүний хамт бүгдээрээ яаралцан алхаагаа хурдатгаж урд хойноо оролцож явна. Арван минутын дараа тэд километр гаруй явцгаачхаад өд маягтай ийш тийшээ салаалуулсан бөгөөд олон толгодын дунд орших гүн их жалга руу ирэв. 

	Тэр жалганд дөрвөн хуягт машин ба далдлах тороор хучигдсан “ЭМ” машин зогсож харагдах бөгөөд нэг толгойн бэл рүү хонхойлон ухаж майхан шаасан байлаа. Тэндээс хоёр чигт зам зааж утас татагдсан байна. Гулсан нурах элсэрхэг хөрсөн дээр “Г” үсэг хэлбэртэй агаар эсэргүүцэх окопуудыг энд тэндгүй ухжээ. 

	Батальоны комиссар саперчдад салаалсан гуунуудаар тархан байрлахыг тушаагаад өөрөө Артемьев ба ахлах дэслэгч улс төрийн удирдагчийн хамт зам заах утсыг дагаж хороон даргын хянах байр луу явцгаав. 

	Тэдний хажуугаар нь өнгөрч яваа хуягт машинуудын дэргэд танкчдын малгай ба савхин дээлтэй хүмүүс зогсож байна. Тэдний нүүр нь өргөн бөгөөд хүрэн бор хөрслөг шанаатай, оч шиг гялалзсан уйтан хар нүдтэй орос биш хүмүүсийн царайг илчилнэ. 

	— Тавыг ирүүлнэ гээд дөрвийг ирүүлсэн байна шүү дээ гэж комиссар хуягтууд руу дохиод яагаад тэр вэ? гэж асуув. 

	— Тав байсан юм гэж захын хуягтын дэргэд зогсож байсан машины дарга монгол, шүд нь өвдсөн юм шиг үрчгэнэн байж хэлээд нэгийг замдаа алдсан гэв. 

	— Эвдрэл тохиолдоо юу гэж комиссар асуув. 

	Нөгөө монгол түргэн зуур хуруугаараа тэнгэр лүү чичээд дахин үрчгэнэнэ. 

	— Ес нооль, ноольд бэлхэн гэж алхлах зуураа сануулан хэлэв. 

	Тэр монгол хариу өгөхийн оронд дуугуйхан толгойгоороо дохиод өсгийгөө нийлүүлж “Номхон'' болов. 

	Артемьев өөрийгөө буруу дуулчхав уу даа гэж бодоод цагаа харж үнэхээр ес болоогүй байгааг харав. Тамсагбулагт Апухтин мөрийг нь сэгсчиж “Босогтун, явах болчхоод 6айна” гэж байснаас хойш дөнгөж таван цаг хагас өнгөрчээ. Гэтэл тэр, одоо цаадхадаа нэг цагийн хойно саперчдын хамт байлдаанд орох болно. 

	Эдний хамт байлдаанд орно гэгчид тэр бүрэн итгэж байв. Саперчдыг зам дээр угтаж кабинд суугаад цувааг удирдаж эхэлснээс хойш түүний өөрийн хувь заяа нь саперын энэ ротын хувь заяатай салгагдашгүй юм шиг санагдах болов. 

	84 дүгээр буудлагын хорооны дарга хошууч Панченко хянах байрын дэргэдэх элсэн дов дээр алгаараа газар тулан явган сууж өвчиндөө аяархан яраглаж боож дуусахыг хүлээж байлаа. Үүнээс хорин минутын өмнө хянах байрын дэргэд дэлбэрсэн их бууны сумны хэлтэрхий баруун хөлийнх нь хоёр хурууг тас авчээ. Эрхий хуруу нь урьд огт байгаагүй юм шиг цэвэрхнээр хяргагдаж нөгөө хуруу нь өчүүхэн арьсан дээр дүүжилж байв. 

	Панченко бол гучаад насны цэвэр гуа царайтай, тамирлаг чийрэг биетэй украйн хүн бөгөөд хэдий их цус алдсан боловч бие нь бараг сулраагүй ажээ. Ганцхан түүний хөл нь улам улам хүчтэй өвдөж байв. Тэр хянах байрнаасаа холдохыг хүсэхгүй учир байрандаа бүх эмнэлгийг нь хийлгэхээр эмчийг дуудан ирүүлжээ. 

	Бүхэл хоногийн турш хийсэн тоолшгүй олон мэс засал ба боолтуудаас болж эцэж ядарсан хорооны эмч. , хороон даргыг ар тийш гаргана гэж хүчлэх бол уу гэмээр байсан авч тэгсэнгүй. Тэр хүчлээд хүчлээд ашиг гарахгүй гэдгийг мэдэж байсан тул маргалдаж байх нь залхуутай санагджээ. Тэгээд шархыг нь спиртээр угааж өрөөсөн хурууных нь дүүжилдэж байсан арьсыг тас хяргаад юм ч гэж бодсонгүй бололтой шидэж орхиход нь Панченко хэдийгээр өвчилж байсан авч тэсэлгүй инээмсэглэв. 

	Тамхины иш шиг гэж хэлчхээд л мөн дорхноо ёолов. Учир нь эмч шархыг нь ясны хэлтэрхийнүүдээс цэвэрлэж байв. Дараа нь боож эхлэх үед өвдөх нь арай намдаад хааяа хааяа хүчтэй хатгуулах шиг хөл нь татасхийж сүрхий өвдөнө. 

	Хороон дарга ба эмч түүнд тусалж байсан санитарын22 дэргэд Монголын хуягт дивизионы дарга Даваажав суугаад ийм өвчнийг өөрөө ч гэсэн өчүүхэн ч доргүйгээр тэсвэрлэн давах хүний янзтай шарх боохыг нь тайвнаар харж байна. Тэр их бууны сумын дэлбэрэлтийн үед элс шороогоор бага зэрэг булагдсан учир, одоо заримдаа савхин цамцнаасаа, заримдаа барьж суугаа танкчны малгайгаас хатсан шороог унагааж бас заримдаа эвгүйрхсэн байдалтай үрчилзэн шилэн хүзүүнийхээ тэндээс ухан гаргаж байв. 

	— Одоохон саперын рот ирнэ гэж Панченко ярагласнаасаа болж үгээ тасалдуулан хэлээд хорооны комиссар түүнийг угтаж очсон. Үгүй ер тэр яагаад танай тэр тав дахь хуягтыг жагсаалаас гаргачхав аа? Яг тусгаад хаячсан гэж үү дээ? Тэр чинь шал дэмий бөмбөгдөлтөөс гадна нэлээд өндрөөс бөмбөгддөг шүү дээ. 

	Нөгөө монгол нь мөрөө хавчина. Тэр хуягтуудаа аваад Монголын морьт хорооны байрлаж байсан районоос гарч бөмбөгдөлтөд ороод таван машиныхаа нэгийг алдсан тэр минутаас хойш хорсон эгдүүцэх сэтгэлд автагдав. Тэр машинаас энд тэнд хол цацагдсан хуягийн хэлтэрхийнүүдээс өөр юу ч үлдсэнгүй. Бас үүнээс урагшаа нэг хоногийн дотор арван машинаа хохирсны дөрвийг нь жагсаалд эгүүлэн оруулж болохуйц байсан ба тэдний номеруудын зарим нь амьд үлдсэн байлаа. Гэтэл энэ сүүлчийн хохирол нь даанч гэнэтийн бөгөөд буцааж болшгүй хохирол болсон учир түүнийг санаанаас гаргаж сэтгэлээ тайвшруулж чадахгүй байлаа. 

	— Бузар шившигтэй самуурай нар! гэж их ширүүн янзаар монголоор хэлээд дор нь товчхон боловч тодхоноор оросчилж өөртөө хэлэхдээ, — Сволочи самуурай гэв. 

	— Муухай бузрууд даа гэж Панченко дуртай зөвшөөрөөд, өөрөө ганцхан батальонтой байгаа ба нөгөө хоёр батальон нь хаа ч мэдэхгүй нэг л талд ирж яваа ба оройноос нааш ирж чадахгүй дээ гэдгийг санаж хэдэн зуу дахь удаагаа хорсон сууна. Хэрэв нөгөө хоёр батальон нь энд байсан сан бол тэр хориглож суухгүй давшиж байх юм уу, энэ бүхэл хоногийн дотор сэтгэл нь дүүрэн биш байсан ийм байдалд байхгүй сан даа. 

	— Бэлэн боллоо гэж эмч хэрэгслээ савандаа хийж босох зуураа хэлээд гэвч явж л болохгүй дээ гэв. 

	— Яагаад болдоггүй юм? гэж Панченко эхлээд эрүүл хөл дээрээ түргэн босоод дараа нь өвчтэй хөлөөрөө гишгээд үзэх гэж туршив. Тэр боолгож байх үедээ өсгийгөөрөө гишгээд явж болно байх гэж бодож байсан боловч жинхэнэ гишгээд үзэх үед нь хуруу нь биш, харин өсгий нь хэрчигдсэн юм шиг болж маш сүрхий өвдөв. 

	— Тийм юм даа гэж хэлээд гараараа санитарын мөрнөөс бариад авав. Үгүй та бүхэл батальондоо ядахдаа нэг хос суга тулгуур бэлдээгүй юм гэж үү? 

	— Суга тулгуур байхгүй гэж эмч хэлээд суга тулгуур хээрийн госпитальд бий гэв. 

	— Тэгвэл гэж санитарын мөрнөөс гараа салгаж буцаад суух зуураа над зориулж нэг дамнуурга зарах тушаал өгөгтүн. Даавууг нь ханзалж аваад модных нь өрөөсөн үзүүрээс тайрч тэр тайрдсаараа хөндлөн тэвх хийж суга тулгууршуу юм болгож аль? 

	— Гүйцэтгэе! гэж эмч хэлээд санитарынхаа хамт баяртай ч гэж хэлсэнгүй өөрийнхөө эзгүй хойгуур боох байранд шархтан бас олон болчхоод байгаа бол уу гэж санаа нь зовсоор явав. 

	Комиссар хянах байр луу очих зам зуураа хажуугаар нь түргэн өнгөрч яваа эмч, санитар хоёрыг хараад дотор нь түгшүүртэй сэтгэл төрөв. Хянах байрын оршиж байгаа гөвгөр элс рүү очсон уйтан жижиг гуунд хүрээд явахдаа боолттой хөлөө жийж суугаа хороон даргыг хараад хамгийн муугаар биш боловч түүний сэжиг таамаглал зөв байсныг ойлгов. 

	— За нөхөр Жинкия хүмүүсээ авчрав уу? гэж тэнхлүүн царайтай харагдсан авч үнэндээ цусаа алдсанаас болж суларсан дуугаар Панченко асуун дэргэдээ хүрэлцэн ирж яваа комиссарыг халуунаар харж байна. Тэр энэ комиссарыг одоо хүртэлх хоёр жилийнхээ хамтын ажиллагаанд зөвхөн хүндэтгэн үздэг байсан бол одоо байлдааны нэг хоногийн дотор түүнд хайртай болжээ. 

	— Чи яачхаа вэ? гэж Жинкия хариу хэлэхийн оронд буцааж асууна. 

	— Онцын болсон юм алга аа гэж Панченко хошигнон урьд нь хуруу дараад хорь хүртэл тоолдог байсан юм сан, гэтэл одоо арван найм хүртэл тоолох болжээ. Тэгээд одоо суга таяг хүлээж сууна даа. Харин одоохондоо чи таягийн оронд таяг болно байгаа гэв. Тэр сууринаасаа нэг хөл дээрээ босож нөгөөг нь өргөн тэнцүүлээд баруун гараа комиссарынхаа мөрөн дээгүүр тавив. 

	— Сайн байцгаана уу, нөхөд! гэж хэлээд Артемьев Курочкин, Русаков нарт ээлж дараалан зүүн гараа сунгаж гар барилцан, — Энэ бол монголын хуягт дивизионы дарга юм гэж толгойгоо Даваажавын зүг эргүүлээд, — Та нарыг дэмжих болно гэв. 

	Артемьев хороон даргыг дор нь танив. Энэ бол Артемьевын академид элсэх жилд түүнийг төгсөж гарсан бөгөөд тэгэхэд ахмад байсан Панченко байлаа. Гэвч Артемьев урьд танилцаж явсан тухайгаа сануулан ярьж байх цаг одоо биш гэж үзжээ. 

	Панченко ч гэсэн Артемьевын нүүр танил юм шиг санагдлаа. 

	— Фрунзийн нэрэмжит академид сурч байгаагүй биз? 

	— Тиймээ, энэ жил төгссөн гэж Артемьев баярлан хэлэв. Тэр, Панченког ямар нэг юм хэлнэ байх гэж бодсон боловч, Панченко юу ч нэмж хэлсэнгүй, комиссарынхаа мөрөн дээр түшиж их л хүч гаргаж уулын бэл өөд хэдэн алхам яваад нэг окопт оров. Энэ окопоос бүх юмыг газар дээр нь харуулж болох ажээ. Түүнийг дагалдан бусад нь бүгд окопт орцгоов. 

	Тэдний нүдний өмнө харилцан хоорондоо адилхан тоолшгүй олон жижиг элсэн манхнууд харагдана. Ойролцоо байгаа манхнуудад яаралтай ухаж бэлтгэсэн окопууд дотор салаанаас хэтрэхгүй тооны байлдагчид харагдана. Мөн тэнд бууны дуу хааяа нэг сонсогдоно. Зүүн тал руу гармын ойролцоо газар винтовын хүчтэй гал ба пулемётын ээлж, бас хааяа их бууны сумын дэлбэрэх чимээ сонсогдоно. 

	Артемьев хавтгай сумкээ нээж зураг дээр хараад одоогийн тэдний байж байгаа газар нь түүний тухайлсан ёсоор саяхан Хамар даваанаас харахад нь хамгийн их дэлбэрэлттэй харагдаж байсан гармын зүүн хойд районд орших тэр газар яг мөн гэж мэдлээ. Одоо бол тэр энэ толгой дээр баруун тийшээ харж зогсоод Халх голын цаад талд алсад харж байгаа Хамар давааны өндөр оройг харж байв. Тэдний зогсож байгаа газар ба Хамар давааны хооронд голын дагуу гармын зүгт нарийн зурвасаар шааж орсон япончууд байгаа ажээ. 

	Хагас бүслэлтийн байдалд орсон манай ангиуд нь зүүн талаас давшиж байсан япончуудыг тогтоон барьж байхын зэрэгцээгээр сүүлийн цагуудад хажуу үзүүрээ хумьж хүчнийхээ зарим хэсгээр голын чигт нүүрээ хандуулан тулалдах ёстой болжээ. Зүүн талд буудах чимээ хүчтэй байгаагаар үзвэл одоо тэнд байлдааны ажиллагаа нь одоогоос хагас цагийн өмнө саперчдын гармаар гарч байсан үеийг бодвол гүүр лүү улам ойртсон бололтой байлаа. 

	Нэг минутын дараагаар түргэн шийдвэрлэхийг шаардаж байгаа яг энэ асуудлыг хороон дарга хэдийн шийдвэрлэсэн болох нь мэдэгдэв. Тэр цагийн байдлыг товч таниулаад үүрэг тавьж эхлэв. Саперын ротын нэг салаа нь одоо хорооны штабын хамгаалалтад байгаа комендантын салааны хамт баруун тийш шат маягаар давшиж япончуудыг байлдаанд татан оруулаад тэдний анхаарлыг биедээ татаж хажуу үзүүрийг хангах ёстой байлаа. Үүнээс хойш гучин минутын дараа саперын ротын бусад салаанууд нь хүнд пулемётын хүч хавсаргасан салаа ба Монголын хуягтнуудын хамт манайхны окопууд харагдаж байгаа үргэлжилсэн жижиг манхнуудыг дамжиж аль болох далдуур явсаар гүүрний зүгт ойртож яваа япончуудын тэргүүний ангиудыг бусдаас нь таслан салгахад гол руу нэвтрэн орох ёстой байв. 

	Энэ цохилтын амжилт нь гармыг аврах төдийгүй ерөнхий байдлыг мэдэгдэхүйц зөөлрүүлж өгөх ёстой байжээ. 

	Панченко цагийн байдлыг газар орон дээр тайлбарлаж заримдаа Артемьев руу, заримдаа Курочкин руу ээлжлэн харж байхдаа бас л шийдвэрлэж чадахгүй тээнэгэлзсээр байжээ. Саперчны царай нь залуу бөгөөд хүүхэд шиг сэтгэл хөдөлсөн байна. Харин ахмад нь амгалан тайван байгаа төдийгүй, удаж байгаад нь дургүйцэж, тавих үүргийг нь урьдаас тааж мэдээд өөрийнхөө сэтгэсний баталгааг дуулах сан гэж яарч байгаа юм шиг харагдана. Энэ нь Панченкогийн сэтгэлд тохирно. Үүнээс гадна ахмад нь саперчныг бодвол ахмад цолтой бөгөөд академи төгссөн хүн юм. 

	“Гол цохилтыг хийлгэхээр саперын ротод үүнийг л тавих юм биш үү дээ? “ гэж Панченко бодсон авч, энэ ротын хүмүүс өөрийнхөө даргад дассанаас гадна ротын хамт хорооны комиссар явалцах гэж байгаагаар барахгүй, рот урагш ахихын хамт нь өөрөө хянах байраа урагш шилжүүлэн байлдааны ажиллагааг удирдах болно гэж өөрийнхөө шийдвэрлэснээ няцаав. 

	“Харин энэ ахмад саперын ротын улс төрийн удирдагчийн хамт хажуу үзүүрийг хангахаар яваг, үүний хүн нь хэдий цөөн ч гэсэн биеэ дааж шийдвэрийг гаргах ёстой болно. Чухам энэ үүргийг саперын ротын даргаас илүү гүйцэтгэж чадна байх"

	Панченкогийн үүрэг тавьж эхлэхэд Артемьев, өөрөө ч мэдсэнгүй хэд хэдэн удаа баяртайгаар толгой дохив. Тэр тэгэхдээ одоогийн байдал дээр чухам ингэж тушаах ёстой гэж түүний бодож байснаар Панченко тушаасанд нь баярласан төдийгүй, бас түүний өөрийнх нь санаа хороон даргын шийдвэртэй тохирсонд нь баярлажээ. 

	— Гүйцлээ! хүмүүсээ хүлээж аваад эхлэх байранд гарагтун! гэж Панченко хэлээд хянах байр болгохоор төлөвлөсөн баруун үзүүрийн манхан хүртэл телефоны утас татагдсан эссэнийг бас дахин харсаар комиссарынхаа мөрөн дээр түшиж эрүүл хөлийнхөө өлмий дээр босов. 

	Хэрэв энд зурагчин хүн байсан бол энэ бүх дэлбэрэлтийн утаа суунаглуулсан халуу даасан манхан элснээс өөрөө хөх цэнхэр тэнгэр лүү цоргиж байгаа халуун салхийг зурж төрөлх Киевээс ийм хол орших энэ газрын зураг дээр хөлсөнд харлачихсан бөгөөд цээжээр нь зөрж ороосон бүсээр бүслэгдсэн Панченкогийн тоос шороонд дарагдсан цамц түүний цусан толбо бүхий боолттой хөл, ар дагзандаа эршүүд янзаар тавьсан саравчтай малгай, байлдаанаар амьсгалж байгаа эрэлхэг гоолиг бөгөөд цусаа алдсанаас болж цонхигор цагаан болсон нүүр түүний бүх тамирлаг дүрийг зурах юм сан гэж хүсэх сан биз дээ. 

	Хороон дарга комиссарынхаа нэг адил итгэлийг төрүүлж байна даа гэж Артемьев ерийн нэг бодоод япончуудын эсрэг өөрийнхөө удирдан орох тэр хоёр салааны хүмүүсийг хүлээн авч тушаалыг биелүүлэхээр явлаа. 

	Улс төрийн удирдагч Русаков ахлах дэслэгч Курочкин нар түүний ард явж байв. Хэдэн минутын дараа тэр хоёр тасран салах ёстой бөгөөд хэдэн жилийн турш бүх юмыг хамтран хийж дассан атал одоо анхны байлдаанд саланги явах болсондоо сэтгэл нь гутарч хоёулаа дуугүй явна. 

	Хэдэн минутын дараа Жинкия тэднийг гүйцэн ирэв. Тэгээд явуут дундаа салаан дарга нэг бүрийн тухай Курочкиноос товчхон асуухыг нь Артемьев сонсов. 

	Артемьев өөрийнхөө явах салаан даргын нэрийг асуухаар улс төрийн удирдагч руу эргэсэн энэ үед хол бус задгай газар их бууны сум дэлбэрэв. Артемьев газар унаж хэдэн секунд уруугаа харж хэвтээд босохдоо мөрөн дээрээс нуруун дээрээс нь бөөн бөөн шороо унаж байгааг ажив. 

	Тэр өндийн босоод дэргэдээ байгаа дэлбэрэлтийн нүхийг харав. Их бууны сумны дэлбэрэлтийн энэ нүх хэмжээгээрээ бага боловч түүний гүн буюу гүн бус алин болох нь мэдэгдэхгүй байлаа. Учир нь цөөрмийн дээрх өглөөний манан шиг битүү утаа түүний дотор суунаглан харагдаж нүхний зах хөвөө дагаж, бөөн бөөнөөр дээш дэгдэн гарч байв.

	— Хэвт! Одоо бас дахина гэж комиссарын хэлэхийг Артемьев сонсов. 

	Мөн энэ үед их бууны сумны исгэрэх дуу дуулдаж Артемьев хэвтсэн боловч энэ удаагийн сум ба дараагийн гурван сум хол дэлбэрчээ. 

	— Командын байр луу буудаж байна шүү гэж комиссар босоод өвдөгнийхөө шороо арилган байж хэлнэ. 

	Түүний дараа ахлах дэслэгч босов. Улс төрийн удирдагч хэвтсээр л байна. Учир нь тэр алагдчихсан байжээ. Их бууны сумны жижиг хэлтэрхий түүний магнайных нь дээд талд нь тусч түүний толгойг бүрхээсэн элс нь нойтон бөгөөд бараантаж харагдана. 

	Артемьев энэ үед гүйлдэн ирсэн байлдагчдын хамт улс төрийн удирдагчийн хүүрийг газраас өргөж жалга руу оруулж явахдаа эхлээд мэнэрчихсэн юм шиг утаа бургилж байгаа дэлбэрэлтийн нүх рүү нүдээ салгаж чадахгүй гөлөрч явснаа дараа нь энэ бол чухам үхэл мөн бөгөөд ба үүнээс айж байна гэдгийгээ ухааран тэр нүх рүү хэд хэдэн удаа эргэн харав. 

	Энэ үг дуу багатай улс төрийн удирдагч одоогоос ганцхан минутын өмнө өөрийнхөө зэрэгцэн оршиж байгаагаараа Артемьевын сэтгэлийг тайтгаруулж байсан юм. Бас одоогоос нэг минутын өмнө Артемьев бодохдоо чухам энэ үг дуу цөөнтэй, өөртөө итгүүлж чаддаг итгэл найдвартай улс төрийн удирдагчидтай байлдаанд хамт орох болно гэж сэтгэл ханамжтай бодож явсан билээ. 

	Одоо яах вэ гэж асуучихмаар санагдсан авч, ийм асуудал ямар ч ашиг өгөхгүй гэж ойлгоод биеэ тэсвэрлэн барив. Хэрэв энэ сум энд дэлбэрээгүй сэн бол улс төрийн удирдагчтай хоёул хамтарч хийх тэр бүх ажлыг одоо тэр ганцаараа хийх ёстой болжээ. 

	Артемьев, ахлах дэслэгч рүү харав. Тэр цонхигор цагаан болчихсон учир түүний гайхсан байдалтай бөгөөд одоо гашуудалтайгаар өндөр өргөгдөж байгаа хөмсөг нь хав харлаж харагдана. Түүний уруул нь үл мэдэг татвалзаж гар нь өөрийн эрхгүй бууныхаа гэрийн товчийг байн байн тайлж бас дахин товчилж байна. 

	“Эд нар нэлээд хэдэн жил хамт ажиллаж явсан хүмүүс байх даа гэж Артемьев бодоод харилцан бие биесээ мэдэж найзлан нөхөрлөсөн хүмүүс байх ёстой. Эхнэрүүд нь ч гэсэн бие биеэ мэднэ байх. Бас энэ хоёр, хоёулаа ротынхоо байлдагч нэг бүрийг мэддэг байсан ба байлдагчид нь ч гэсэн, энэ хоёрыг цөм мэддэг байсан байх. Гэтэл одоо хэзээ юу ч гэсэн тавхан минутын өмнө харилцан ярьж, үгээ сонсолцож байсан энэ хоёрыг дахин уулзуулахгүй болов...” гэж бодно. 

	Артемьевын ингэж бодох үед ар нуруу руу хүйт даах шиг болоод комиссар, биеэ хүчээр барьж хэлсэн бололтой. 

	— Бид одоо удаж болохгүй хүмүүстээ 5 минутын дотор үүрэг тавиад хөдөлгөөнөө эхлэх ёстой. Явцгаая! гэж ширүүн тод хэлж мэнэрчхээд зогсож байгаа ротын даргын тохойгоос татахад нь Артемьев баярлав. 

	Артемьев жалгыг нэвт гараад одоо түүний салаа болж түүний командад орж байгаа саперын салааны хүмүүсийн сууж байгаа гуу руу очив. Тэгээд угтан боссон байлдагчид ба долоон жилийн өмнөх өөрийнх нь байдлыг санагдуулж байгаа, саяхан сургууль төгсөж гарсан бололтой цэрэгжилтэй золбоолог дэслэгчтэй мэндлэв. 

	— Асуулт байна уу? гэж үүргийг товч таниулсны дараа асуув. 

	— Нөхөр ахмад гэж хөнгөн пулемётын дэргэд зогсож байсан нэг байлдагч хэсэг дуугүй болсноо, — Манай улс төрийн удирдагч алагдаа юу, эсхүл шархдаа юу, хэлж өгнө үү? гэж асууна. 

	“Зөвхөн шархадсан” гэж хэлмээр Артемьевт санагдсан авч хамт байлдаанд орох гэж байгаа хүмүүстээ байлдаанд орохынх нь өмнө худал хэлж болохгүй гэж бодоод, 

	— Алагдсан гэж хариулав. 

	Тэр саяхан алагдсан бөгөөд ротдоо хайрлагдаж байсан бололтой өөрийнхөө үл таних тэр хүнийг санаад, түүний төлөө зүрх нь өвдөх шиг болов. Энэ хайр “Манай улс төрийн удирдагч” гэдэг биеэ барьж хэлсэн үгнээс ч сонсогдож байлаа. Тэгээд тэр, нүдэндээ арай л нулимсаа гаргасангүй сэтгэлээ барьж дуугаа өндөр болгон хэлсэн нь:

	— Нөхөд өө, манай улс төрийн удирдагчийн төлөө өшөөгөө авъя гэв. Тэгээд одоогоос ганцхан цагийн өмнө анх удаагаа үзсэн тэр хүмүүсийн дунд хэдийн өөрийн хүн бүрэн болчихсоноо ухаарав. 

	— Нөхөр ахмадад!

	Артемьевын эргэж харахад, өмнө нь хүзүүгээ марлиар битүү ороочихсон өндөрлөг нуруутай бага дарга зогсож байна. Ороосон марлийн хоёр үзүүр нь цамцных нь задгай захны цаагуур хэрээслэн зөрж цээжийг нь ороосон харагдав. 

	— Комендантын салааны дарга, бага дарга Ефимов танай мэдэлд ирлээ гэж тэр ахлагч гараа төмөр малгайныхаа тус газар өргөж хашир цэргийн янзаар ёслохынхоо зэрэгцээгээр шархныхаа өвчнөөс болж үрчгэнэн байна. 

	—  Салаанд чинь дунд дарга байхгүй юм уу? гэж Артемьев асуув. 

	— Байхгүй жагсаалаас гарсан. 

	— Танай салаа хэдэн хүнтэй вэ? 

	— Арван нэгэн байлдагч, гурван бага дарга гэв. Артемьев гайхсанаа арай л ил хэлчихсэнгүй, энэ бол хороон даргаас түүнд саперын салаанаас гадна өөрийн комендантын салааг өгнө гэж хэлж байсан тэр үед түүний бодож байснаас яг хоёр дахин цөөн байв. 

	Гэвч яахын ч арга алга юм. Хэдэн минутын дараа Артемьев гуу дотроос хоёр салаагаа гаргаж байлаа. Нар чанх орой дээр гарч ирээд хайр найргүй шарж байгаа нь сүүлийн цагийн дотор болох гэж байгаа тулалдааны тухай тасралтгүй бодож байснаа орхиод анх удаа балга хүйтэн ус уучихмаар сэтгэл төрүүлж энэ хүслийг хангах өчүүхэн ч найдваргүй шив дээ гэж бодоход хүргэв. 

	 

	— оОо —

	 

	ЗЭВСЭГ НЭГТЭЙ НӨХӨД 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

